ತುಳು ಕರ್ನಾಟಕ ಅರಸುಮನೆತನಗಳು: ದೇಸಿಯೊಳ್ ಪುಗುವುದು
ಕನ್ನಡ ವಿಶ್ವವಿದ್ಯಾಲಯದ ಪ್ರಥಮ ಗುರಿ ‘ಕನ್ನಡ ಸಂಸ್ಕೃತಿ’ಯ ಶೋಧ, ವಿಮರ್ಶೆ ಮತ್ತು ಪ್ರಸಾರ, ಅಂತಿಮ ಗುರಿ ಸುತ್ತಲಿನ ಸಂಸ್ಕೃತಿಗಳ ವಿವೇಕಪೂರ್ಣ ವಿನಿಯೋಗ. ಆದಿಕವಿ ಪಂಪ, ಸಾಹಿತ್ಯಕ್ಕೆ ಅನ್ವಯಿಸಿ ಹೇಳಿರುವ ‘ದೇಸಿಯೊಳ್ ಪುಗುವುದು, ಪೊಕ್ಕು ಮಾರ್ಗದೊಳೆ ತಳ್ವುದು’ ಎಂಬ ಪರ್ಯಾಯವಾಗಿ ಇದನ್ನೇ ಧ್ವನಿಸುತ್ತದೆ.
ಸಂಸ್ಕೃತಿಯೆನ್ನುವುದು ಸಮೂಹಸಮ್ಮತ ಜೀವನ ಪದ್ಧತಿಯಾಗಿದೆ. ಕನ್ನಡಿಗರ ಇಂತಹ ಜೀವನ ಪದ್ಧತಿಗೆ ಸಾವಿರ ವರ್ಷಗಳ ಇತಿಹಾಸವಿದೆ. ತನ್ನ ಆಯುರ್ಮಾನದಲ್ಲಿ ಆರ್ಯ – ಆಂಗ್ಲ ಸಂಸ್ಕೃತಿಗಳನ್ನು ಜೀರ್ಣಿಸಿಕೊಳ್ಳುತ್ತ ಬಂದ ಕನ್ನಡ ಸಮಾಜ, ಉದ್ದಕ್ಕೂ ದ್ವಿಭಾಷಾ ಸಂದರ್ಭದಲ್ಲಿ ಬದುಕುಮಾಡಿದೆ. ಹಿಂದಿನದು ಕನ್ನಡ – ಸಂಸ್ಕೃತ ದ್ವಿಭಾಷಾ ಸಂದರ್ಭ, ಇಂದಿನದು ಕನ್ನಡ – ಇಂಗ್ಲಿಷ್ ಸಂದರ್ಭ. ಗ್ರಂಥಸ್ಥ ಭಾಷೆಯಾದ ಸಂಸ್ಕೃತಕ್ಕಿಂತ ಜೀವಂತ ಭಾಷೆಯಾದ ಇಂಗ್ಲಿಷ್ ಬೆಳಕಾಗುತ್ತಲೇ ಬೆಂಕಯಾಗಬಹುದೇ?ಎಂಬ ಭಯ ನಮ್ಮಲ್ಲಿ ಹುಟ್ಟಿದೆ. ಹೆಚ್ಚಿನದಾಗಿ ಆಂಗ್ಲ ಜೀವನಶೈಲಿ ನಮ್ಮ ಜೀವನಾಡಿಗಳನ್ನು ದಿನೇ ದಿನೇ ನಿಯಂತ್ರಿಸತೊಡಗಿ, ಒಂದು ಬಗೆಯ ಅತಿರೇಕ ಸೃಷ್ಟಿಯಾಗುತ್ತಲಿದೆ.
ಗಾಂಧೀಜಿಯವರು ಈ ಅತಿರೇಕವನ್ನು ಬಹಳ ಹಿಂದೆಯೇ ಊಹಿಸಿ, ‘ಸ್ವದೇಶೀ ಚಳುವಳಿ’ ಯನ್ನು ಕೈಗೆತ್ತಿಕೊಂಡಿದ್ದರು. ಈ ಮತ್ತು ಇಂಥ ದೇಶೀ ಚಿಂತನೆಗಳ ಆದರ್ಶದಲ್ಲಿ ಕನ್ನಡ ವಿಶ್ವವಿದ್ಯಾಲಯ ಮೊದಲು ಮಾಡಬೇಕಾದ ಕೆಲಸವೆಂದರೆ ವಿಸ್ಮೃತಿಯ ಸಾಗರದಲ್ಲಿ ಮುಳುಗಿಹೋಗಿರುವ ನಮ್ಮ ಪಾರಂಪರಿಕ ಕ್ರಿಯೆ, ಪ್ರಕ್ರಿಯೆ ರೂಪದ ‘ಸ್ವದೇಶೀ ಸತ್ಯ’ಗಳನ್ನು ಶೋಧಿಸುವುದು, ಬಳಿಕ ಅಲ್ಲಿ ಸೇರಿಕೊಂಡಿರುವ ದೋಷಗಳನ್ನು ದೂರ ಸರಿಸಿ ಗುಣಾಂಶಗಳನ್ನು ಗುರುತಿಸುವ, ಜೊತೆಗೆ ಪೂರ್ಣ ಬದುಕಿಗೆ ಅವಶ್ಯವಿರುವ ಕೊರತೆಗಳನ್ನು ಅನ್ಯಸಂಸ್ಕೃತಿಯಿಂದ ಎಚ್ಚರವಹಿಸಿ ತುಂಬಿಕೊಳ್ಳುವ ಕೆಲಸ ನಮ್ಮಲ್ಲಿ ನಡೆಯಬೇಕಾಗಿದೆ. ಒಟ್ಟಾರೆ ಅನ್ಯಸಂಸ್ಕೃತಿಗಳ ಸಹಯೋಗದಲ್ಲಿಯೂ ‘ಕನ್ನಡವು ಕನ್ನಡವ ಕನ್ನಡಿಸುತಿರಬೇಕು’ ಎಂಬಂತೆ ನಾವು ಕನ್ನಡವನ್ನು ಸ್ಥಾನಿಕದಲ್ಲಿ ಬದುಕಿಸಬೇಕಾಗಿದೆ, ಜಾಗತಿಕದಲ್ಲಿ ಬೆಳೆಸಬೇಕಾಗಿದೆ. ಹಾಗೆ ಮಾಡಿದಾಗ ಮಾತ್ರ ಕನ್ನಡತ್ವವನ್ನು ನಾಶಮಾಡಿಕೊಂಡು ಜಾಗತಿಕವಾಗುವುದು ತಪ್ಪಿ, ಕನ್ನಡವೂ ಜಾಗತಿಕವಾಗುತ್ತದೆ. ಜಾಗತಿಕವಾಗುವುದೆಂದರೆ ಸ್ಥಾನಿಕದ ನಿರಾಕರಣೆಯಲ್ಲವೆಂಬ ಸತ್ಯ ಸ್ಥಾಪನೆಗೊಳ್ಳುತ್ತದೆ.
ಹೆಗಲ ಮೇಲೆ ಈ ಹೊಣೆಯನ್ನು ಹೊತ್ತು, ಆಸ್ತಿತ್ವಕ್ಕೆ ಬಂದಿರುವ ಕನ್ನಡ ವಿಶ್ವವಿದ್ಯಾಲಯ, ‘ಎಲ್ಲ ರಸ್ತೆಗಳು ರೋಮ್‌ದ ಕಡೆಗೆ’ ಎಂಬಂತೆ ಕನ್ನಡದ ಎಲ್ಲ ಹಾದಿಗಳು ಹಂಪಿಯ ಕಡೆಗೆ ಕೇಂದ್ರೀಕರಣಗೊಳ್ಳುವ ಮತ್ತು ಇಲ್ಲಿಂದಲೇ ಜಗತ್ತಿನ ಅಂಚಿನತ್ತ ವಿಕೇಂದ್ರೀಕರಣಗೊಳ್ಳುವ ವಾತಾವರಣವನ್ನು ನಿರ್ಮಾಣ ಮಾಡಬೇಕಾಗಿದೆ. ಈ ರೀತಿ ಐತಿಹಾಸಿಕ ಪರಂಪರೆ ಮತ್ತು ಭೌಗೋಳಿಕ ಪರಿಸರಗಳಲ್ಲಿ ಶ್ರಮಿಸಬೇಕಾಗಿರುವ ಕನ್ನಡ ವಿಶ್ವವಿದ್ಯಾಲಯ “ಎಂದೆಂದಿಗೂ ನೀ ಕನ್ನಡವಾಗಿರು” ಎಂಬ ಪ್ರಜ್ಞೆ ಕನ್ನಡಿಗರಲ್ಲಿ ಜಾಗೃತವಾಗಿರುವಂತೆಯೂ ನೋಡಿಕೊಳ್ಳಬೇಕಾಗಿದೆ.
ಈ ಎಲ್ಲ ನೆಲೆಗಳಲ್ಲಿ ಸೃಷ್ಟಿಯಾಗುವ ತನ್ನ ಶೋಧನೆ – ಚಿಂತನೆಗಳನ್ನು ದಾಖಲಿಸಬೇಕೆಂಬ ಮತ್ತು ಸಂವಹನಗೊಳಿಸಬೇಕೆಂಬ ತೀವ್ರ ಹಂಬಲದಿಂದ ಈ ವಿಶ್ವವಿದ್ಯಾಲಯ ‘ಪ್ರಸಾರಾಂಗ’ ಹೆಸರಿನ ಪ್ರಸಾರಮಾಧ್ಯಮ ಸಂಸ್ಥೆಯನ್ನು ಅಸ್ತಿತ್ವಕ್ಕೆ ತಂದಿದೆ. ಶ್ರವ್ಯ, ದೃಶ್ಯ, ವಾಚನ ಸಾಮಗ್ರಿಗಳ ಉತ್ಪಾದನೆ – ವಿತರಣೆ ಇತ್ಯಾದಿ ಕಾರ್ಯಗಳನ್ನು ಕೈಗೆತ್ತಿಕೊಂಡಿರುವ ಇದು, ವಾಚನ ಸಾಮಗ್ರಿಯಾಗಿರುವ ಪುಸ್ತಕಗಳ ಉತ್ಪಾದನೆಗೆ ವಿಶೇಷ ಕಾಳಜಿ ವಹಿಸಿದೆ. ಆಂತರಿಕಸತ್ವ, ಬಾಹ್ಯಸೌಂದರ್ಯಗಳಿಂದ ಕೂಡಿರುವ ವಿಶಿಷ್ಟ ‘ಪುಸ್ತಕ ಸಂಸ್ಕೃತಿ’ಯನ್ನು ಅಸ್ತಿತ್ವಕ್ಕೆ ತಂದಿದೆ. ಈ ನಿಟ್ಟಿನಲ್ಲಿ ಪ್ರಕಟವಾಗುತ್ತಲಿರುವ ಇತ್ತೀಚಿನ ಪುಸ್ತಕ ‘ತುಳು ಕರ್ನಾಟಕ ಅರಸು ಮನೆತನಗಳು’.
ಸಾಮ್ರಾಟರು ಮತ್ತು ಸಾಮಾನ್ಯರ ನಡುವೆ ಸೇತುವೆಯಾಗಿದ್ದ ಪ್ರಾಚೀನ ಸ್ಥಾನಿಕ ಪ್ರಭುಗಳ ಅಧ್ಯಯನ ಉದ್ದಕ್ಕೂ ಉಪೇಕ್ಷೆಗೆ ಗುರಿಯಾಗುತ್ತ ಬಂದಿತು. ಈ ಕೊರತೆಯನ್ನು ತುಂಬಿಕೊಡುವ ಉದ್ದೇಶದಿಂದ ಕೈಗೆತ್ತಿಕೊಳ್ಳಲಾದ “ಕರ್ನಾಟಕ ರಾಜಸಂಸ್ಥಾನಗಳು” ಯೋಜನೆಯ ಅಂಗವಾಗಿ ‘ತುಳು ಕರ್ನಾಟಕ ಅರಸು ಮನೆತನಗಳು’ ಕೃತಿಯನ್ನು ಪ್ರಕಟಿಸುತ್ತಿದ್ದೇವೆ. ಉಡುಪಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯ ಜರುಗಿಸಿದ ವಿಚಾರಸಂಕಿರಣದಲ್ಲಿ ಮಂಡಿತವಾದ ಪ್ರಬಂಧಗಳನ್ನು ಹೀಗೆ ಗ್ರಂಥರೂಪದಲ್ಲಿ ಯೋಜಿಸಿಕೊಟ್ಟ ಸಂಪಾದಕರಿಗೆ ನಮ್ಮ ಅಭಿನಂದನೆಗಳು ಸಲ್ಲುತ್ತವೆ.
– ಡಾ. ಎಂ. ಎಂ. ಕಲಬುರ್ಗಿ,
ಕುಲಪತಿಗಳು
ತುಳು ಕರ್ನಾಟಕ ಅರಸುಮನೆತನಗಳು: ಪ್ರಸ್ತಾವನೆ
ತುಳು, ತುಳುನಾಡು, ತುಳುದೇಶ, ತುಳು ವಿಷಯವೆಂದು ಕರೆಯಲ್ಪಡುವ ಈ ಪ್ರದೇಶವು ಕರ್ನಾಟಕ ರಾಜ್ಯದ ದಕ್ಷಿಣ ಜಿಲ್ಲೆಯೆಂದು ಸ್ಥೂಲವಾಗಿ ಹೇಳಬಹುದು. ಇತಿಹಾಸದ ಆರಂಭ ಕಾಲದಿಂದ ಮೊದಲ್ಗೊಂಡು, ಮೈಸೂರು ಅರಸರ ಕಾಲದ ವರೆಗೆ ಇದು ಉತ್ತರ ಕನ್ನಡ ಜಿಲ್ಲೆಯ ಕೆಲವು ಭಾಗಗಳನ್ನೂ, ಘಟ್ಟದ ಮೇಲಿನ ಶಿವಮೊಗ್ಗ, ಚಿಕ್ಕಮಗಳೂರು ಜಿಲ್ಲೆಗಳ ಕೆಲವು ಪ್ರದೇಶಗಳನ್ನೂ ಒಳಗೊಂಡಿತ್ತು. ಸಾಂಪ್ರದಾಯಿಕ ಐತಿಹ್ಯಗಳ ಪ್ರಕಾರ, ಸಹ್ಯಾದ್ರಿ ಮತ್ತು ಪಶ್ಚಿಮ ಘಟ್ಟಗಳ ನಡುವೆ, ದಕ್ಷಿಣದಲ್ಲಿ ಚಂದ್ರಗಿರಿ ಹೊಳೆಯಿಂದ (ಈಗ ಕೇರಳದಲ್ಲಿದೆ) ಉತ್ತರದಲ್ಲಿ ಕಲ್ಯಾಣಪುರದ ವರೆಗೆ ಇರುವ ಪ್ರದೇಶವು ತುಳುನಾಡೆಂದು ಕರೆಯಲಾಗುತ್ತಿತ್ತು.
ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಕೆಲವು ಅರಸು ಮನೆತನಗಳು ಇಂದಿಗೂ ಅಸ್ತಿತ್ವದಲ್ಲಿವೆ. ಅವು ತಮ್ಮ ಹಿಂದಿನ ಅಧಿಕಾರ, ವೈಭವಗಳನ್ನು ಪೂರ್ತಿಯಾಗಿ ಕಳೆದುಕೊಂಡಿದ್ದರೂ ಅವರ ಕೆಲವು ಸಾಂಪ್ರದಾಯಿಕ ಆಚರಣೆಗಳು ಇಂದಿಗೂ ಜೀವಂತವಾಗಿವೆ. ಕರ್ನಾಟಕದ ಸಾಂಸ್ಕೃತಿಕ ಇತಿಹಾಸದ ಹಿನ್ನೆಲೆಯಲ್ಲಿ ವಿಶ್ಲೇಷಿಸಿದರೆ, ಈ ತುಳು ಅರಸು ಮನೆತನಗಳು ನಿರ್ವಹಿಸಿದ ಪಾತ್ರ ಹಿರಿದಾದುದು. ಏಕೆಂದರೆ ತುಳು ಭಾಷೆ, ಆಚರಣೆ, ಸಂಸ್ಕೃತಿಯ ಜೊತೆಯಲ್ಲಿ ಕನ್ನಡ ಭಾಷೆ, ಸಂಸ್ಕೃತಿಗೆ ಅಗ್ರ ತಾಂಬೂಲವನ್ನಿತ್ತು, ಅನನ್ಯವಾಗಿ ಸ್ವೀಕರಿಸುವ ಮೂಲಕ, ತಮ್ಮ ಹೃದಯ ವೈಶಾಲ್ಯವನ್ನು ತೋರಿಸಿಕೊಟ್ಟಿದ್ದಾರೆ. ತುಳುವರ ಈ ಆದರ್ಶ ಅನುಕರಣೀಯ! ಅದನ್ನೆಂದಿಗೂ ಮರೆಯುವಂತಿಲ್ಲ. ವಿಜಯನಗರ ಅರಸರಿಗೆ ಬೆಂಗಾವಲಾಗಿ ನಿಂತು, ವಿದೇಶಿ ಮೂಲದ ಶತ್ರುಗಳನ್ನು ಯಶಸ್ವಿಯಾಗಿ ಹಿಮ್ಮೆಟ್ಟಿಸಿ, ಅವರ ಪ್ರಾಬಲ್ಯವನ್ನು ತಗ್ಗಿಸಿ, ಕನ್ನಡ ಸಂಸ್ಕೃತಿಯನ್ನು ಸಂರಕ್ಷಿಸಿದ ಕೀರ್ತಿ ಇವರಿಗೆ ಸಲ್ಲುತ್ತದೆ. ಚೌಟರಾಣಿ ಅಬ್ಬಕ್ಕದೇವಿ, ಕಾರ್ನಾಡದ ರಾಣಿ, ಸಾಳುವ ಚೆನ್ನಭೈರಾದೇವಿಯರಂತಹ ವೀರಮಹಿಳೆಯರು ದಿಟ್ಟತನದಿಂದ ಈ ಶತ್ರುಗಳೊಡನೆ ಹೋರಾಡಿ ಗೆದ್ದ ಶೌರ್ಯ – ಸಾಹಸಗಳ ಗಾಥೆಯನ್ನು ಪೋರ್ತುಗೀಜ್ ದಾಖಲೆಗಳು ವಿವರಿಸುತ್ತವೆ. (Valle Pietro Della: op cit, I, 191, IIpp. 202 – 89)
ತುಳು ಶಬ್ದದ ವ್ಯುತ್ಪತ್ತಿಯ ಬಗೆಗೂ ಸಾಕಷ್ಟು ಚರ್ಚೆಗಳಿವೆ. ಆ ಚರ್ಚೆ ಇಲ್ಲಿ ಅಪ್ರಸ್ತುತ. ತುಳು ಪಂಚದ್ರಾವಿಡ ಭಾಷೆಗಳಲ್ಲಿ ಒಂದು. ತುಳು ಭಾಷೆಯನ್ನಾಡುವ ಜನರು ವಾಸವಾಗಿರುವುದರಿಂದ, ತುಳುನಾಡೆಂಬ ಹೆಸರು ಬಂದಿರಬೇಕು. ಏಕೆಂದರೆ ತಮಿಳು, ಮಲೆಯಾಳ, ಕೊಡವ ಭಾಷೆಗಳನ್ನಾಡುವ ಪ್ರದೇಶಗಳಿಗೆ, ತಮಿಳುನಾಡು, ಮಲೆಯಾಳ ದೇಶ, ಕೊಡಗು ದೇಶವೆಂಬ ಹೆಸರು ಬಂದಿರುವುದನ್ನು ಇಲ್ಲಿ ಉಲ್ಲೇಖಿಸಬಹುದು. ಸಾಮಾನ್ಯವಾಗಿ ಭಾಷೆಯನ್ನು ಆಧರಿಸಿ ಪ್ರದೇಶಗಳನ್ನು ಗುರುತಿಸುವ ಸಂಪ್ರದಾಯವು ಜಗತ್ತಿನಾದ್ಯಂತ ರೂಢೀಯಲ್ಲಿದೆ. ಈ ದೃಷ್ಟಿಯಿಂದ ತುಳುಯೆನ್ನುವುದು ಭಾಷಾವಾಚಕ, ಪ್ರದೇಶವಾಚಕವೆನ್ನಬಹುದು. ಇಲ್ಲಿಯ ಶಾಸನಗಳನ್ನು ಆಧರಿಸಿ ಹೇಳುವುದಾದರೆ, ಕುಲವಾಚಕವೂ ಹೌದು. ಕೆಲವು ಶಾಸನಗಳಲ್ಲಿ ತುಳುವ ಸೇನಭೋವ (A.R.No. 549 for 1929 – 30), ತುಳುವಿ ಸೆಟ್ಟಿ (A.R.No. 247 for 1931 – 32), ತುಳುವಕ್ಕ ಹೆಗ್ಗಡತಿ (S.I.I. IX Part – II No. 424), ತುಳಾಯಿ ಅಮ್ಮ (A.R.No. 110 for 1949 – 50), ತುಳುವಪ್ಪರಸ (S.I.I. VII No. 384), ತುಳುಚಂಡಿಗ (E.C. VII No. 152) ಮುಂತಾದಹೆಸರುಗಳು ನಮಗೆ ಸ್ಪಷ್ಟವಾಗಿ ಗೋಚರಿಸುತ್ತವೆ. ಈ ಕುಲದವರು ಬಸರೂರಿನಲ್ಲಿ ಒಂದು ದೇವಾಲಯವನ್ನು ನಿರ್ಮಿಸಿದ ಉಲ್ಲೇಕವೂ ಇದೆ. ಇದಕ್ಕೆ ತುಳುವೇಶ್ವರವೆಂದೂ ಕರೆಯುತ್ತಾರೆ.
ಈ ನಾಡಿನ ಒಂದೆಡೆ ವಿಶಾಲವಾದ ಸಮುದ್ರ, ಮತ್ತೊಂದೆಡೆ ಎತ್ತರದ ಪರ್ವತ ಪ್ರದೇಶಗಳು ಸುತ್ತವರಿದಿರುವುದರಿಂದಾಗಿ, ಕರ್ನಾಟಕದ ಇತರ ಪ್ರದೇಶಗಳಿಂದ ಬಹುಕಾಲದ ವರೆಗೆ ಪ್ರತ್ಯೇಕ ಭಾಗವಾಗಿಯೇ ಉಳಿದಿತ್ತು. ಇದರಿಂದಾಗಿ ತನ್ನದೇ ಪ್ರತ್ಯೇಕ ಭಾಷೆಯ ಜೊತೆಗೆ, ತನ್ನದೇ ವೈಶಿಷ್ಟ್ಯಪೂರ್ಣವಾದ ಸಂಸ್ಕೃತಿಯೊಂದನ್ನು ಬೆಳೆಸಿಕೊಂಡು ಬಂದಿತು. ಈ ವೈಶಿಷ್ಟ್ಯ ಇಂದಿಗೂ ಈ ಸಂಸ್ಕೃತಿಯಲ್ಲಿ ಉಳಿದುಬಂದಿದೆ. ಭೂತಾರಾಧನೆ, ಅಳಿಯ ಸಂತಾನ, ಯಕ್ಷಗಾನ, ಸಾಹಿತ್ಯ, ತಾಳಮದ್ದಲೆ, ಕೋಲ, ನೇಮ, ಕಂಬಳಕ್ರೀಡೆ ಮುಂತಾದವುಗಳನ್ನು ಇಲ್ಲಿ ಉಲ್ಲೇಖಿಸಬಹುದು.
ಕ್ರಿ.ಶ. ೩ – ೪ನೆಯ ಶತಮಾನದ ತಮಿಳಿನ ಸಂಘಂ ಸಾಹಿತ್ಯದಲ್ಲಿ ತುಳುನಾಡಿನ ಉಲ್ಲೇಕವಿರುವುದನ್ನು ಡಾ. ಕೆ.ವಿ. ರಮೇಶರು ತೋರಿಸಿಕೊಟ್ಟಿದ್ದಾರೆ. ಪಲ್ಲವ ಅರಸನಾದ ಎರಡನೆಯ ನಂದಿವರ್ಮನ ಕಾಲದ (೭೩೧ – ೭೯೫) ತಾಮ್ರ ಶಾಸನದಲ್ಲೂ, ಕ್ರಿ.ಶ. ೧೦೧೨ರ ಕೊಂಗಾಳ್ವನ ತುಳುನಾಡಿನ ಪ್ರಥಮ ಉಲ್ಲೇಖ ಗೋಚರಿಸುವುದು ೧೧ನೇ ಶತಮಾನದ ಬಂಕಿಯಾಳುಪೇಂದ್ರನ ಕಾಲದ ಬಾರಕೂರು ಶಾಸನದಲ್ಲಿ. ಆ ಬಳಿಕ ಹೊಯ್ಸಳ, ವಿಜಯನಗರ ಕಾಲಗಳ ಶಾಸನಗಳಲ್ಲಿ ತುಳುನಾಡು, ತುಳುದೇಶ, ತುಳುವಿಷಯಗಳ ಉಲ್ಲೇಕಗಳು ಕಂಡುಬರುತ್ತವೆ. ವಿಜಯನಗರ ಚಕ್ರವರ್ತಿಗಳ ಕಾಲದಲ್ಲಿ ಆಡಳಿತದ ದೃಷ್ಟಿಯಿಂದ ತುಳುನಾಡನ್ನು ಬಾರಕೂರು ರಾಜ್ಯ, ಮಂಗಳೂರು ಮೇಲ್ವಿಚಾರಣೆಯನ್ನು ನೋಡಿಕೊಳ್ಳಲು, ಚಕ್ರವರ್ತಿಗಳಿಂದ ನಿಯುಕ್ತಗೊಂಡ ರಾಜ್ಯಪಾಲರು ಇರುತ್ತಿದ್ದರು. ಇವರ ಮೇಲೆ ಇಡೀ ಕರಾವಳಿ ಕರ್ನಾಟಕದ ಮೇಲ್ವಿಚಾರಣೆಯನ್ನು ನೋಡಿಕೊಳ್ಳಲು ವಿಶೇಷ ಅಧಿಕಾರ ಪಡೆದ ದಂಡನಾಯಕರು ಆಡಳಿತವನ್ನು ನಡೆಸುವ ಸ್ವಾತಂತ್ರ್ಯವನ್ನು ಪಡೆದುಕೊಂಡಿದ್ದರು. ತಮ್ಮ ಮೇಲಿನ ಅಧಿಕಾರಿಗಳಿಗೆ ಕಾಲ – ಕಾಲಕ್ಕೆ ಕಪ್ಪ – ಕಾಣಿಕೆಗಳನ್ನು ನೀಡಿದರಾಯಿತು. ಮಿಕ್ಕಂತೆ ಇವರು ಸರ್ವಸ್ವತಂತ್ರರು. ಆದರೆ ಚಕ್ರವರ್ತಿಗಳ ಅಪ್ಪಣೆಯಿಲ್ಲದೆ, ಕಂದಾಯವನ್ನೂ ಸೈನ್ಯವನ್ನೂ ಹೆಚ್ಚಿಸುವ ಅಧಿಕಾರ ಇವರಿಗಿರಲಿಲ್ಲ.
ಆಳುಪ, ಹೊಯ್ಸಳ, ವಿಜಯನಗರ ಅರಸರ ಉದಾರನೀತಿಗಳು ಮತ್ತು ಆಡಳಿತದ ದೃಷ್ಟಿಯಿಂದ ಕೈಗೊಂಡ ರಾಜಕೀಯ ಧ್ರುವೀಕರಣದ ಪ್ರಯೋಗಗಳು ತುಳುನಾಡಿನಲ್ಲಿ ಸ್ವತಂತ್ರ ಅರಸರು ತಲೆಯೆತ್ತಲು ಕಾರಣವಾದವು. ಈ ಅರಸರುಗಳಲ್ಲಿ ಬಹುಮುಖ್ಯರಾದವರೆಂದರೆ,
೧. ನಗಿರೆ – ಹಾಡುವಳ್ಳಿಯ ಮಹಾಮಂಡಲೇಶ್ವರರಾದ ಸಾಳುವರು.
೨. ಕಳಸ – ಕಾರ್ಕಳದ ಭೈರರಸರು.
೩. ಸೂರಾಲಿನ ತೋಳಹ ಅರಸರು.
೪. ಪುತ್ತಿಗೆ – ಮೂಡಬಿದರೆಯ ಚೌಟ ಅರಸರು.
೫. ಬಂಗವಾಡಿಯ ಬಂಗ ಅರಸರು.
೬. ಮುಲ್ಕಿಯ ಸಾವಂತ ಅರಸರು.
೭. ವೇಣೂರಿನ ಅಜಿಲ ಅರಸರು.
೮. ಬೈಲಂಗಡಿಯ ಮೂಲ ಅರಸರು.
೯. ಹೊಸಂಗಡಿಯ ಹೊನ್ನೆಯ ಕಂಬಳಿಯವರು.
೧೦. ಕುಂಬಳೆ ಅರಸರು.
೧೧. ವಿಟ್ಲದ ಅರಸರು….
ಎನ್ನಬಹುದು. ಇವರ ಜೊತೆಗೆ, ಮಾಗಣೆ, ಬೀಡು ಮಟ್ಟದ ಅಧಿಕಾರಿಗಳೂ ಸಾಕಷ್ಟು ಸಂಖ್ಯೆಯಲ್ಲಿದ್ದಾರೆ. ಕೂಳೂರು ಬೀಡಿನ ಕರ್ಣಂತಾಯರು, ಪಡುಬಿದಿರೆ ಬೀಡಿನ ಬಲ್ಲಾಳರು, ಎಮ್ಮಾಳಿನ ಅರಸರು, ಕಾಪು ಬೀಡಿನ ಹೆಗ್ಗಡೆ, ಹೊಸಂಗಡಿಯ ಬಲ್ಲಾಳರು, ಎರ್ಮ್ಮಾಳಿನ ಅರಸರು, ಕಾಪು ಬೀಡಿನ ಹೆಗ್ಗಡೆ, ಹೊಸಂಗಡಿಯ ಬಿನ್ನಾಣಿಯರು, ಪಣಪೀಲಿನ ಕೊನ್ನರು, ಹೀಗೆ ಇನ್ನೂ ಅನೇಕ ಅರಸರುಗಳನ್ನು ಉಲ್ಲೇಖಿಸಬಹುದು. ಇವರಲ್ಲಿ ಹೊನ್ನೆಯ ಕಂಬಳಿ, ಕುಂಬಳೆ ಅರಸರು, ವಿಟ್ಲದ ಅರಸರನ್ನು ಬಿಟ್ಟರೆ, ಉಳಿದವರೆಲ್ಲರೂ ಜೈನಮತೀಯರು.
ಆಡಳಿತದ ಕ್ರಮಬದ್ಧ ಶ್ರೇಣಿಯಲ್ಲಿ ರಾಜ್ಯ, ಸೀಮೆ, ಮಾಗಣೆ, ಗ್ರಾಮ ಅಥವಾ ಊರು, ಗುತ್ತು ಇವು ತುಳುನಾಡಿನ ಒಳ ಆಡಳಿತದ ಪ್ರಮುಖ ಘಟಕಗಳು. ರಾಜಕೀಯ ಅಧಿಕಾರದ ದೃಷ್ಟಿಯಿಂದ ಗುತ್ತಿಗಿಂತ ಗ್ರಾಮ, ಗ್ರಾಮಕ್ಕಿಂತ ಮಾಗಣೆ, ಮಾಗಣೆಗಿಂತ ಸೀಮೆ, ಸೀಮೆಗಿಂತ ರಾಜ್ಯ, ರಾಜ್ಯಕ್ಕಿಂತ ಮಂಡಳ ಹಿರಿದಾಗುತ್ತ ಹೋಗುತ್ತದೆ. ಇದಕ್ಕನುಗುಣವಾಗಿ ಆಯಾ ಅಧಿಕಾರಿಯ ಅಧಿಕಾರವೂ ಹಿರಿದಾಗುವುದು. ಈ ಅಧಿಕಾರಿಗಳು ವಂಶಪಾರಂಪರ್ಯವಾಗಿ ಆಡಳಿತ ನಡೆಸುತ್ತ, ಸಾಮಾಜಿಕ ಕಟ್ಟುಕಟ್ಟಳೆ, ಐಕ್ಯ, ಧರ್ಮ – ರಕ್ಷಣೆ, ನ್ಯಾಯಪರಿಪಾಲನೆ ಇವುಗಳ ಕಡೆಗೆ ವಿಶೇಷ ಗಮನ ನೀಡುತ್ತಿದ್ದರು.
ಅರಸರು ತಮ್ಮ ಅರಮನೆಯ ಮೊಗಸಾಲೆಯಲ್ಲಿ ಅಥವಾ ಪಟ್ಟದ ಚಾವಡಿಯಲ್ಲಿ ಕುಳಿತು ಕಾರ್ಯಕಲಾಪಗಳನ್ನು ನಡೆಸುತ್ತಿದ್ದರು. ವಂಶಪಾರಂಪರ್ಯವಾಗಿ ಬಂದ ಸಿಂಹಾಸನ ಅಥವಾ ಪಟ್ಟದ ಮಂಚ ಇರುವುದು ಈ ಚಾವಡಿಯಲ್ಲಿ. ಇದಕ್ಕೆ ಹೊಂದಿಕೊಂಡಂತೆ ಆಯಾ ಪಟ್ಟದ ಮತ್ತು ಸೀಮೆಯ ಭೂತಗಳ ಭಂಡಾರದ ಕೊಠಡಿಯೂ ಇರುವುದು. ಈ ಭಂಡಾರದಲ್ಲಿ ಭೂತಗಳ ಒಡವೆ ವಸ್ತುಗಳು, ಖಡ್ಗ, ಕಡಸಲೆ, ಗುರಾಣಿ, ಮುಖವಾಡ, ಪಾಪೆ, ಗಗ್ಗರ ಇತ್ಯಾದಿ ವಸ್ತುಗಳಿರುತ್ತವೆ. ಒಂದು ಅರಮನೆಗೆ ಎಷ್ಟು ಗ್ರಾಮಗಳು ಇರುತ್ತವೆಯೋ ಅಷ್ಟು ಗುತ್ತಿನ ಮನೆಗಳಿರುತ್ತವೆ. ಗ್ರಾಮದೊಡ್ಡದಾಗಿದ್ದರೆ, ಒಂದಕ್ಕಿಂತ ಹೆಚ್ಚು ಗುತ್ತಿನ ಮನೆಗಳೂ ಇರಬಹುದು. ಉದಾಹರಣೆಗೆ ಪಡುಬಿದಿರೆ ಬೀಡಿನ ಚಂದಪ್ಪರಸು ಕಿನ್ಯಕ ಬಲ್ಲಾಳರಿಗೆ ನಡಸಾಲ, ಬೆಂಗ್ರೆ, ಅವರಾರು, ಪಾದಬೆಟ್ಟು ಗ್ರಾಮಗಳ ಅಧಿಕಾರವಿತ್ತು. ಈ ನಾಲ್ಕೂ ಗ್ರಾಮಗಳಲ್ಲಿ ಬಲ್ಲಾಳರ ಕೈಕೆಳಗೆ ನಾಲ್ಕು ಗುತ್ತಿನ ಮನೆಗಳಿದ್ದವು. ಕಾಪು ಬೀಡಿನ ಮದ್ದ ಹೆಗ್ಗಡೆಗೆ ಎಂಟು ಗ್ರಾಂಗಳ ಅಧಿಕಾರ. ಈ ಬೀಡಿಗೆ ಎಂಟು ಗುತ್ತಿನ ಮನೆಗಳಿದ್ದವು. ವೇಣೂರು ಅಜಿಲ ಅರಸರಿಗೆ ಹದಿಮೂರು ಮಾಗಣೆಗಳ ಅಧಿಖಾರ, ಹದಿಮೂರು ಗುತ್ತಿನ ಮನೆಗಳು. ಒಂದು ಮಂಡಲದ ರಾಜನಿಗೆ ಎಂತಹ ಅಧಿಕಾರೀ ವರ್ಗಗಳಿದ್ದವೋ, ಅಂತಹದೇ ಅದಿಕಾರೀ ವರ್ಗ ಬೀಡು, ಗುತ್ತಿನ ಮಟ್ಟದ ಅಧಿಕಾರಿಗೂ ಇತ್ತು. ಈ ಅಧಿಕಾರಿ ವರ್ಗಗಳಲ್ಲಿ ಪ್ರಧಾನಿ, ಸೇನಾಪತಿ, ರಾಜಪುರೋಹಿತ, ಕೊಠಾರಿ, ಸೇನ ಭೋವ ಮುಂತಾದವರೂ ಇರುತ್ತಿದ್ದರು. ಇದಕ್ಕೆ ಇಲ್ಲಿಯ ಶಾಸನಗಳಲ್ಲಿ ಸಮರ್ಥನೆಯೂ ದೊರೆಯುತ್ತದೆ. ಅಜಿಲರ ಪಾಂಡ್ಯದೇವರಸನ ಪ್ರಧಾನಿಯಾಗಿ ಬಿನ್ನಾಣಿ ಬಳಿಯ ಆದಿದೇವರಸನು ಇದ್ದನೆಂದು ಒಂದು ಶಾಸನ ತಿಳಿಸಿದರೆ (S.I.I. VII – 256) ಮುದ್ರಾಡಿಯ ಅಂಣಸಾಮಂತ ಹೆಗ್ಗಡೆಯ ಸೇನಭೋವ ದೇವರಸನೆಂದು ಮೂಡಬಿದಿರೆಯ ಶಾಸನ (ಅದೇ) ವಿವರಿಸುತ್ತದೆ.
ಬೀಡಿನ ಅಥವಾ ಅರಮನೆಯ ಅರಸನು ಮೃತನಾಗಿ ಇನ್ನೊಬ್ಬನು ಅಧಿಕಾರ ಗ್ರಹಣ ಮಾಡುವ ಸಂದರ್ಭ ಬಂದಾಗ, ಆ ಬೀಡು ಅಥವಾ ಅರಮನೆಗೆ ಸಂಬಂಧಪಟ್ಟ ಎಲ್ಲಾ ಗುತ್ತುಗಳ ಮುಖ್ಯಸ್ಥರೂ, ಆ ಗ್ರಾಮಗಳ ಸಮಸ್ತ ಜಾತಿಯ ಮುಖಂಡರೂ ಚಾವಡಿಯಲ್ಲಿ ಸೇರಿ ಹೊಸ ಅರಸನ ಆಯ್ಕೆಯಲ್ಲಿ ಭಾಗವಹಿಸುತ್ತಿದ್ದರು. ಮೃತ ಅರಸನ ಶವಸಂಸ್ಕಾರ ನಡೆಯುವ ಮುನ್ನ, ನೂತನ ಅರಸನ ಆಯ್ಕೆ ನಡೆದು ಮುಂದಿನ ವಿಧಿಗಳು ನಡೆಯುತ್ತಿದ್ದವು. ನೂತನ ಅರಸನ ಆಯ್ಕೆಯಾದ ಬಳಿಕ, ಮೃತ ವ್ಯಕ್ತಿಯ ಪಟ್ಟದ ಉಂಗುರವುಳ್ಳ ಬೆರಳಿಗೂ, ಉತ್ತರಾಧಿಕಾರಿಯಾಗಿ ಆಯ್ಕೆಗೊಂಡವನ ಬೆರಳಿಗೂ ದಾರವೊಮದನ್ನು ಕಟ್ಟಿ, ಪಟ್ಟದ ಉಂಗುರವನ್ನು ಜಾರಿಸುತ್ತ, ಅದನ್ನು ನೂಲಿನಲ್ಲಿ ಹಾಯಿಸುತ್ತ ಉತ್ತರಾಧಿಕಾರಿಯ ಬೆರಳಿಗೆ ತೊಡಿಸಿದ ಬಳಿಕ ಮುಂದಿನ ವಿಧಿಗಳು ಜರುಗುತ್ತಿದ್ದವು. ಅರಸ ಮರಣ ಹೊಂದಿದಾಗ ಸೂತಕಗಳೆಲ್ಲ ಅಧಿಖಾರ ಹೊಂದಿದ ಗುತ್ತಿನ ಮನೆತನದವರಿಗೆ. ಅರಸ ಮತ್ತು ಅಧಿಖಾರಿಗಳ ಮಧ್ಯದ ಸಂಬಂಧದ ಸೂಕ್ಷ್ಮಗಳನ್ನೂ, ಐಕ್ಯತೆಯನ್ನೂ ಇಲ್ಲಿ ಗುರುತಿಸಬಹುದು. ಅರಸರ ಜಾತಿ, ಅಧಿಕಾರಿಗಳ ಜಾತಿ ಬೇರೆ ಬೇರೆಯಾದರೂ, ರಾಜ್ಯದ ಹಿತ ದೃಷ್ಟಿಯಿಂದ ಈ ಸಂಬಂಧಗಳ ಮೂಲಕ, ಅರಸನು ತಮಗೆ ಸೇರಿದವನೆಂಬ ಮನೋಭಾವನೆ ಇಲ್ಲಿ ವ್ಯಕ್ತವಾಗುತ್ತದೆ. ಅರಸನ ರಕ್ಷಣೆ, ಆತನ ಅಧಿಕಾರದ ರಕ್ಷಣೆಯ ಸಂಪೂರ್ಣ ಹೊಣೆಗಾರಿಕೆ ತಮಗೆ ಸೇರಿದ್ದೆಂಬ, ಈ ಐಕ್ಯದ ಮನೋಭಾವನೆಯು ಆ ರಾಜ್ಯದ ಭದ್ರತೆಯ ದೃಷ್ಟಿಯಿಂದಲೂ ಅಮೂಲ್ಯವಾದುದು. ಇದು ಉನ್ನತ ಸಂಸ್ಕೃತಿಯೊಂದರ ಲಕ್ಷಣ.
ಸೂತಕ ಕಳೆದ ಬಳಿಕ ನಡೆಯುವ ಅರಸರ ಪಟ್ಟಬಂಧ ಮಹೋತ್ಸವವೂ ಅಷ್ಟೇ ಮಹತ್ವದ್ದು. ಆಯಾ ರಾಜ್ಯದ ಅಥವಾ ಸೀಮೆಯ ದೇವಾಲಯದಲ್ಲಿ ಆರಂಭಗೊಂಡು, ಅರಮನೆಗೆ ತೆರಳಿ, ಅಲ್ಲಿಯ ತಮ್ಮ ಕುಲದೈವವಿರುವ ಬಸದಿಯಲ್ಲಿ ಪೂಜೆ, ಅಭಿಷೇಕಗಳು ನಡೆದು ಮುಂದಿನ ಸಾಂಪ್ರದಾಯಿಕ ಕಲಾಪಗಳು ಜರಗುತ್ತವೆ. ಪಟ್ಟಾಭೀಷೇಕದ ಕಾಲದಲ್ಲಿ ಪೂರ್ವದಿಂದಲೂ ಅಧಿಕಾರ ಹೊಂದಿದ್ದ ನಾಲ್ಕು ಗುತ್ತುಗಳ ಮುಖಂಡರು ಇದನ್ನು ನಡೆಸುತ್ತಿದ್ದರು. ಇವರಲ್ಲಿ ಒಂದು ಗುತ್ತಿನ ಅಧಿಕಾರಿಯು, ರಾಜನ ಕೈಹಿಡಿದು ಆತನನ್ನು ಪಟ್ಟದ ಮಂಚದ ಮೇಲೆ ಕುಳ್ಳಿರಿಸುವ ಅಧಿಕಾರವನ್ನೂ, ಇನ್ನೊಬ್ಬನು ಪಟ್ಟದ ಉಂಗುರವನ್ನು ರಾಜನ ಬೆರಳಿಗೆ ತೊಡಿಸುವ ಅಧಿಕಾರವನ್ನೂ, ಮತ್ತೊಬ್ಬನು ರಾಜನ ಕೈಗೆ ಪಟ್ಟದ ಖಡ್ಗವನ್ನು ಕೊಡುವ ಅಧಿಕಾರವನ್ನೂ ಪಡೆದಿದ್ದರೆ, ನಾಲ್ಕನೆಯವನು ಅರಸರಿಗೆ ಅಧಿಕಾರ ಪ್ರಾಪ್ತವಾಯಿತೆಂದು ಮೂರು ಬಾರಿ ಘೋಷಿಸುವ ಅಧಿಕಾರವನ್ನು ಪಡೆದಿರುತ್ತಿದ್ದನು. ಆ ಬಳಿಕ ಅನುಕ್ರಮವಾಗಿ ನೆರೆದ ಜನರು ಪಾದಕಾಣಿಕೆಗಳನ್ನು ನೀಡಿ ಅರಸನನ್ನು ಗೌರವಿಸುತ್ತಿದ್ದರು. ಉದಾಹರಣೆಗೆ ಪಡುಬಿದಿರೆ ಬೀಡಿನ ಈಗಿನ ಬಲ್ಲಾಳರಿಗೆ ಅಧಿಕಾರ ಪ್ರದಾನವಾದದ್ದು ಹೀಗೆ; ಅರಸರ ಕೈಹಿಡಿದು ಪಟ್ಟದ ಮಂಚದ ಮೇಲೆ ಕುಳ್ಳಿರಿಸುವ ಅಧಿಕಾರ ಹೊಂದಿದವರು, ಕೊರ್ನಾಯರು. ಅರಸರ ಬೆರಳಿಗೆ ಉಂಗುರ ತೊಡಿಸಿದವರು ಅಂಬಳಿತ್ತಾಯರು. ಪಟ್ಟದ ಖಡ್ಗವನ್ನು ನೀಡಿದವರು ನಡಸಾಲಗುತ್ತಿನವರು. ಅರಸನಿಗೆ ಪಟ್ಟವಾಯಿತೆಂದು ಘೋಷಣೆ ಮಾಡಿದವರು ಪಟ್ಟಣ ಶೆಟ್ಟರು. ಕೆಲವೊಮ್ಮೆ ಒಂದು ಅರಮನೆಗೆ ನಾಲ್ಕು ಗುತ್ತುಗಳಿಗಿಂತ, ಹೆಚ್ಚು ಗುತ್ತಿನ ಮನೆಗಳಿದ್ದಾಗ, ಈ ಕಾರ್ಯವನ್ನು ಪೂರ್ವದಿಂದಲೂ ಅಧಿಕಾರ ಹೊಂದಿದ ನಾಲ್ಕು ಗುತ್ತಿನ ಮನೆತನದವರೇ ನೆರವೇರಿಸುವುದು ವಾಡಿಕೆ. ಇದೇ ರೀತಿ ರಾಜನ ಕೈಕೆಳಗಿನ ಗುತ್ತಿನ ಒಬ್ಬ ಅಧಿಕಾರಿ ಮೃತನಾದಾಗಲೂ ಅವನ ಹುದ್ದೆಯನ್ನು ವಹಿಸಿಕೊಳ್ಳಲ್ಲಿರುವ ಆ ಮನೆತನದ ಸದಸ್ಯನು ಅರಸರ ಮುಖಾಂತರ ಇದೇ ರೀತಿಯ ಅಧಿಕಾರವನ್ನು ಪಡೆದುಕೊಳ್ಳುತ್ತಿದ್ದನು. ಅರಮನೆಯ ಚಾವಡಿಯಲ್ಲಿ ಸಮಾರಂಭವು ನಡೆಯುತ್ತಿತ್ತು.
ಈ ಅರಸರಿಗೆ ಆದಾಯವು ಭೂಮಿಯಲ್ಲಿ ಬೆಳೆದ ಧಾನ್ಯಗಳ ರೂಪದಲ್ಲಿ ಬರುತ್ತಿತ್ತು. ಜನರಿಂದ ಬಂದ ಕಪ್ಪ – ಕಾಣಿಕೆಗಳೂ ಅರಸನ ಬೊಕ್ಕಸಕ್ಕೆ ಸೇರುತ್ತಿದ್ದವು. ರಾಜನೇ ಸ್ವತಃ ಭೂಮಿಯನ್ನು ಹೊಂದಿರುವ ಉದಾಹರಣೆಗಳೂ ಇವೆ. ಇದಕ್ಕೆ ಭಂಡಾರದ ಸ್ಥಳವೆಂದು ಕರೆಯುತ್ತಿದ್ದರು. ತಮ್ಮ ಆಡಳಿತಕ್ಷೇತ್ರದೊಳಗಿರುವ ದೇವಾಲಯ, ಬಸದಿ, ದೈವಭೂತಗಳ ವ್ಯವಸ್ಥೆಯನ್ನು ನೋಡಿಕೊಳ್ಳುವ ಜವಾಬ್ದಾರಿ ಈ ಅರಸರ ಮೇಲಿತ್ತು. ಊರಿನ ವ್ಯಾಜ್ಯ, ಜಗಳ, ಮನಸ್ತಾಪಗಳನ್ನು ಬಗೆಹರಿಸಬೇಕಿತ್ತು. ತಪ್ಪಿತಸ್ಥರನ್ನು ಗುರುತಿಸಿ ದಂಡವನ್ನೂ ವಿಧಿಸುತ್ತಿದ್ದರು. ವಿವಿಧ ಜಾತಿ, ಪಂಗಡ, ಮತ, ಧರ್ಮದವರೆಲ್ಲರೂ ಅವರವರ ಸಂಪ್ರದಾಯಗಳಿಗೆ ತಕ್ಕಂತೆ ಸ್ವತಂತ್ರವಾಗಿ ಜೀವಿಸುವ ಅವಕಾಶಗಳಿದ್ದವು. ಇದು ತುಳುನಾಡಿನ ಅರಸರು ಪಾಲಿಸಿಕೊಂಡು ಬಂದ ಆದರ್ಶವಾಗಿತ್ತು. ವಿಜಯನಗರ ಪತನಗೊಂಡ ಬಳಿಕ ಮುಂದೆ ಕೆಳದಿರಾಜ್ಯಕ್ಕೆ ಸೇರ್ಪಡೆಗೊಂಡಾಗ, ಸ್ಥಳೀಯ ತುಳು ಅರಸು ಮನೆತನದವರು ತಮ್ಮ ಹಕ್ಕು – ಬಾಧ್ಯತೆಗಳನ್ನು ಕಳೆದುಕೊಂಡರು. ಆ ಬಳಿಕ ಮೈಸೂರು ಹೈದರಾಲಿಯ ಅಧಿನಕ್ಕೆ ಒಳಪಟ್ಟು. ೧೯ನೇ ಶತಮಾನದಲ್ಲಿ ಬ್ರಿಟಿಷರ ಕೈಸೇರಿ ದಕ್ಷಿಣ ಕನ್ನಡ, ಉತ್ತರ ಕನ್ನಡ ಜಿಲ್ಲೆಗಳಾಗಿ ವಿಭಾಜಿತಗೊಂಡು, ದಕ್ಷಿಣ ಕನ್ನಡ ಮದರಾಸು ಪ್ರಾಂತ್ಯಕ್ಕೂ, ಉತ್ತರ ಕನ್ನಡ ಮುಂಬೈ ಪ್ರಾಂತ್ಯಕ್ಕೂ ಸೇರ್ಪಡೆಗೊಂಡವು. ಭಾರತವು ಸ್ವತಂತ್ರಗೊಂಡು, ಭಾಷಾವಾರು ರಾಜ್ಯ ರಚನೆಯಾದಾಗ, ಕಾಸರಗೋಡು ಬಿಟ್ಟು, ಉಳಿದ ತುಳುನಾಡು, ಕರ್ನಾಟಕ ರಾಜ್ಯಕ್ಕೆ ಸೇರಿತು.
ತುಳುನಾಡಿನ ಬಗ್ಗೆ ಅನೇಕ ವಿದ್ವಾಂಸರುಗಳು ಆಯಾ ಕಾಲಘಟ್ಟಗಳಲ್ಲಿ ತಮಗೆ ದೊರೆತಿರುವ ಆಧಾರ – ಸಾಮಗ್ರಿಗಳನ್ನು ಬಳಸಿಕೊಂಡು ಕೆಲವು ಮಹತ್ವದ ಕೃತಿಗಳನ್ನು ರಚಿಸಿಉಪಕರಿಸಿದ್ದಾರೆ. ಈ ವಿದ್ವಾಂಸರುಗಳ ಸಾಲಿನಲ್ಲಿ ಪ್ರಾತಃಸ್ಮರಣೀಯರಾಗಿರುವ ರಾಷ್ಟ್ರಕವಿ ಗೋವಿಂದ ಪೈಗಳ ಕೊಡುಗೆಯಂತೂ ಬಹುದೊಡ್ಡದು. ಅವರನ್ನು ಎಂದಿಗೂ ಮರೆಯುವಂತಿಲ್ಲ. ಈ ಪರಂಪರೆಯನ್ನು ಪ್ರಾಸಂಗಿಕವಾಗಿ ಮುನ್ನಡೆಸಿಕೊಂಡು ಬಂದವರಲ್ಲಿ ಬಿ.ಎ. ಸಾಲೆತ್ತೂರು, ಡಾ. ಎಸ್. ಆರ್. ಶರ್ಮ, ಡಾ. ಕೆ.ವಿ. ರಮೇಶ, ಡಾ. ಗುರುರಾಜ ಭಟ್ಟ, ಡಾ. ಸೂರ್ಯನಾಥ ಕಾಮತ್, ಡಾ. ವಸಂತ ಶೆಟ್ಟಿ ಇವರು ಪ್ರಮುಖರು. ತಾವು ಸಂಶೋಧನೆಗೆ ಎತ್ತಿಕೊಂಡ ವಿಷಯದ ಜೊತೆಗೆ ತುಳುನಾಡಿನ ಅರಸು ಮನೆತನಗಳ ಕುರಿತಾಗಿಯೂ ಸಾಕಷ್ಟು ಬೆಳಕು ಚೆಲ್ಲಿದ್ದಾರೆ. ಈಗ ಡಾ. ವಸಂತ ಮಾಧವ, ಡಾ. ಪಿ. ಎನ್. ನರಸಿಂಹ ಮೂರ್ತಿ ಮೊದಲಾದವರು ಮುನ್ನೆಡೆಗೆ ಬಂದು ಸಂಶೋಧನೆಯ ಚುಕ್ಕಾಣಿಯನ್ನು ಹಿಡಿದಿದ್ದಾರೆ. ಇಷ್ಟಾಗಿಯೂ ತುಳುನಾಡಿನ ಮೇಲೆ ಕೆಲಸ ಮಾಡುವ ಸಂಶೋಧಕನಿಗೆ ಎದುರಾಗುವ ದೊಡ್ಡ ಸಮಸ್ಯೆ ಮೂಲಸಾಮಗ್ರಿಗಳ ಕೊರತೆ. ಮೂಲಸಾಮಗ್ರಿಗಳೇ ಒಂದು ನಾಡಿನ ಚರಿತ್ರೆಯ ವ್ಯಾಸಂಗಕ್ಕೆ ಬೆನ್ನೆಲುಬು, ಜೀವನಾಡಿ. ಅದಿಲ್ಲದಿದ್ದರೆ ಕಟ್ಟುವ ಚರಿತ್ರೆ ಶಿಥಿಲವಾಗಿ ಬಿಡುತ್ತದೆ. ಕರ್ನಾಟಕದ ಇತರಭಾಗಗಳಲ್ಲಿ ನಡೆದಿರುವಂತೆ ಪುರಾತತ್ವ ಉತ್ಖನನಗಳು ತುಳುನಾಡಿನಲ್ಲಿ ಇನ್ನೂ ನಡೆಯದೇ ಇರುವುದು ಬಹುದೊಡ್ಡ ಕೊರತೆ. ಡಾ. ರಮೇಶರಂಥ ಎಷ್ಟೋ ವಿದ್ವಾಂಸರು ಇದರ ಬಗ್ಗೆ ವಿಷಾದವನ್ನೂ ವ್ಯಕ್ತಪಡಿಸಿದ್ದಾರೆ. ಆದರೆ ಡಾ. ಪಿ. ರಾಜೇಂದ್ರನ್, ಡಾ. ಅ. ಸುಂದರ, ಡಾ. ಗುರುರಾಜ ಭಟ್ಟ ಮತ್ತು ಡಾ. ನರಸಿಂಹ ಮೂರ್ತಿಯವರ ಪ್ರಯತ್ನದಿಂದಾಗಿ ಶಿಲಾಯುಗ ಸಂಸ್ಕೃತಿಯ ಕೆಲವು ನೆಲೆಗಳು ಬೆಳಕಿಗೆ ಬಂದಿದೆ. ಇಲ್ಲಿ ವೈಜ್ಞಾನಿಕ ಉತ್ಖನನ (Scientific Excavation) ನಡೆಸಿದರೆ, ಇತಿಹಾಸಪೂರ್ವದ (Pre – historical) ಮಾಹಿತಿಗಳು ಲಭ್ಯವಾಹಬಹುದು.
ಈ ಪ್ರದೇಶಕ್ಕೆ ಸಂಬಂಧಿಸಿದ ಶಾಸನಗಳು ದಕ್ಷಿಣ ಭಾರತ ಶಾಸನ ಸಂಪುಟಗಳಲ್ಲಿ (ಸಂಪುಟ VII, IX – ಭಾಗ ೨) ಸಂಗ್ರಹೀತವಾಗಿದ್ದರೂ, ಇನ್ನು ಎಷ್ಟೋ ಶಾಸನಗಳು ಕತ್ತಲೆಯಲ್ಲೇ ಅಡಗಿಕೊಂಡಿವೆ. ಕಣ್ಣಿಟ್ಟು ಹುಡುಕಿದರೆ ಇನ್ನೂ ನೂರಾರು ಶಾಸನಗಳು ಬೆಳಕಿಗೆ ಬರಬಹುದು. ಮೂಡಬಿದರೆಯ ಜೈನಮಠವೊಂದರಲ್ಲಿಯೇ ಸುಮಾರು ೫೦ರಷ್ಟು ತಾಮ್ರ ಶಾಸನಗಳಿವೆ. ಶಾಸನ ಇಲಾಖೆಯು ಇವುಗಳ ವರದಿಯನ್ನು ಮಾಡಿದ್ದರೂ, ಮೂಲ ಪಠ್ಯ ಇನ್ನೂ ಅಭ್ಯಾಸಿಗಳ ಕೈಗೆ ಸಿಕ್ಕಿಲ್ಲ. ತುಳುನಾಡಿನಹೊರಗೆ ತುಳುನಾಡಿಗೆ ಸಂಬಂಧಿಸಿದ ಶಾಸನಗಳು ಸಾಕಷ್ಟಿವೆ. ಉದಾಹರಣೆಗೆ ಉತ್ತರ ಕನ್ನಡ ಜಿಲ್ಲೆಯ ಭಟ್ಕಳ, ಹಾಡೊಳ್ಳಿ, ಗೇರುಸೊಪ್ಪಾ, ಹೊನ್ನಾವರ, ಚಂದಾವರ ಮುಂತಾದ ಭಾಗಗಳಲ್ಲಿ ಶಾಸನಗಳು ಕಂಡುಬರುತ್ತಿದ್ದು ಅಲ್ಲಿ ಅವುಗಳ ಸಂಗ್ರಹ ಕಾರ್ಯವು ವ್ಯವಸ್ಥಿತವಾಗಿ ನಡೆದಿಲ್ಲ. ತುಳುನಾಡಿನಲ್ಲಿ ಮುಖ್ಯವಾಗಿ ದೇವಾಲಯ, ಜೈನಬಸದಿಗಳಲ್ಲಿರುವ ಶಾಸನಗಳನ್ನು ಶೋಧಿಸಬೇಕಾಗಿದೆ. ಏಕೆಂದರೆ ಜೈನ ವಿಗ್ರಹಗಳ ಪೀಠಭಾಗದಲ್ಲಿ ಅನೇಕ ಶಾಸನಗಳಿವೆ. ತುಳು ಅರಸರ ಆಸ್ಥಾನದಲ್ಲಿ ರಾಜಾಶ್ರಯವನ್ನು ಪಡೆದು ಕೃತಿ ರಚಿಸಿರುವ ಅನೇಕ ಕನ್ನಡ, ಸಂಸ್ಕೃತ, ಪ್ರಾಕೃತ ಕವಿಗಳಿದ್ದಾರೆ. ನಾವು ಕೈಗೊಂಡ ಅಧ್ಯಯನದ ಸಂದರ್ಭದಲ್ಲಿ, ಸುಮಾರು ೨೫ ಜೈನಕವಿಗಳು, ೬೯ ಕೃತಿಗಳನ್ನು ರಚಿಸಿದ ವಿಷಯವು ಬೆಳಕಿಗೆ ಬಂದವು (ತುಳುನಾಡಿನ ಜೈನಧರ್ಮ – ಒಂದು ಸಾಂಸ್ಕೃತಿಕ ಅಧ್ಯಯನ ಪುಟ: ೫೭೭). ಈ ಸಂಖ್ಯೆ ಖಂಡಿತವಾಗಿಯೂ ಇನ್ನಷ್ಟು ಹೆಚ್ಚುವ ಸಾಧ್ಯತೆ ಗಳಿವೆ. ಕೆಲವು ಕವಿಗಳ ಕೃತಿಗಳಲ್ಲಿ ಆಯಾ ಅರಸರಿಗೆ ಸಂಬಂಧಿಸಿದ ಮಹತ್ವದ ಮಾಹಿತಿಗಳು ಕಂಡುಬರುತ್ತವೆ. ಉದಾಹರಣೆಗೆ – ಸಂಗಮನ ಆಸ್ಥಾನ ಕವಿ ಕೋಟೇಶ್ವರನ (ಕ್ರಿ.ಶ.೧೪೪೫) ಜೀವಂಧರ ಷಟ್ಪದಿ, ಹಾಡುವಳ್ಳಿಯ – ಎರಡನೇ ದೇವರಸನ ಆಸ್ಥಾನ ಕವಿ ಅಕಳಂಕ ಬ್ರಹ್ಮನ (ಕ್ರಿ.ಶ. ೧೫೧೦) ಚಂದ್ರಸುಧಾ ಸೋನೆ, ಬಂಗವಾಡಿಯ ಲಕ್ಷ್ಮನ ಬಂಗರಸನ ಆಸ್ಥಾನ ಕವಿ ಚಂದ್ರಶೇಖರನ (ಕ್ರಿ.ಶ.೧೭೦೦) ರಾಮಚಂದ್ರ ಚರಿತ, ಚೌಟ ಚಿಕ್ಕರಾಯನ ಆಸ್ಥಾನ ಕವಿಗಳಾದ ಪಟ್ಟಾಭಿರಾಮನ (ಕ್ರಿ.ಶ. ೧೭೨೫) ರತ್ನಶೇಖರ ಚರಿತೆ, ಸುರಾಲ ಕವಿಯ (ಕ್ರಿ.ಶ. ೧೭೬೧) ಪದ್ಮಾವತೀ ಚರಿತೆ ಮೊದಲಾದ ಕೃತಿಗಳು ಇನ್ನೂ ಹಸ್ತಪ್ರತಿಗಳ ರೂಪದಲ್ಲಿಯೇ ಇವೆ. ಇಂಥ ಗ್ರಂಥಗಳೆಲ್ಲವೂ ಬೆಳಕಿಗೆ ಬಂದಾಗ, ತುಳುನಾಡಿನ ಅರಸರುಗಳ ಸಮಗ್ರ ಚಿತ್ರವನ್ನು ರೂಪಿಸುವುದು ನಮಗೆ ಸಾಧ್ಯವಾಗಬಹುದು.
ರಾಷ್ಟ್ರಕವಿ ಗೋವಿಂದ ಪೈ ಸಂಶೋಧನ ಕೇಂದ್ರದಲ್ಲಿ ಕಳೆದ ವರ್ಷ ಕನ್ನಡ ವಿಶ್ವವಿದ್ಯಾನಿಲಯ ಹಂಪಿ ಇದರ ಸಹಯೋಗದೊಡನೆ ಕರ್ನಾಟಕ ತುಳು ಅರಸು ಮನೆತನಗಳು ಈ ವಿಷಯದ ಮೇಲೆ ಎಡರು ದಿನಗಳ ಕಾಲ ವಿಚಾರಗೋಷ್ಠಿಯೊಂದು ನಡದಿತ್ತು. ಇದಕ್ಕೆ ಹಂಪೆ ವಿಶ್ವವಿದ್ಯಾನಿಲಯದ ಕುಲಪತಿಗಳಾದ ಡಾ. ಎಂ. ಎಂ. ಕಲಬುರ್ಗಿಯವರು ಮುಖ್ಯಕಾರಣ. ಇದಕ್ಕಿಂತ ಹಿಂದಿನ ವರ್ಷ (೧೯೯೮ ದಶಂಬರ್) ಧರ್ಮಸ್ಥಳ ಕ್ಷೇತ್ರದಲ್ಲಿ ಡಾ. ವೀರೇಂದ್ರ ಹೆಗ್ಗಡೆಯವರ ನೆರವಿನೊಡನೆ ಹಂಪೆ ವಿಶ್ವವಿದ್ಯಾನಿಲಯವು, ಗ್ರಂಥ ಸಂಪಾದನೆಯ ವಿಧಿ – ವಿಧಾನಗಳು ಈ ವಿಷಯದ ಮೇಲೆ ವಿಚಾರಗೋಷ್ಠಿಯೊಂದನ್ನು ನಡೆಸಿತ್ತು. ಆ ಸಂದರ್ಭದಲ್ಲಿ ಭಾಗವಹಿಸಿದ ಡಾ. ವೀರೇಂದ್ರ ಹೆಗ್ಗಡೆಯವರು ಮತ್ತು ಕುಲಪತಿಗಳಾದ ಡಾ. ಎಂ.ಎಂ. ಕಲಬುರ್ಗಿಯವರು, ತುಳುನಾಡಿನ ಸಾಂಸ್ಕೃತಿಕ ಜೀವನದ ಬಹುಮುಖ ಆಯಾಮಗಳನ್ನು ವಿಶ್ಲೇಷಿಸುತ್ತ, ಇಲ್ಲಿಯ ತುಳು ಅರಸು ಮನೆತನಗಳ ವೈಶಿಷ್ಟ್ಯವನ್ನು, ಸಾಹಿತ್ಯ, ಶಿಲ್ಪ, ಕಲೆ, ಹಸ್ತಪ್ರತಿಗಳ ಮೂಲಕ ಜ್ಞಾನಭಂಡಾರವನ್ನು ಸಂರಕ್ಷಿಸಿಕೊಂಡು ಬಂದಿರುವ ಅವರ ಕೊಡುಗೆಗಳನ್ನೂ ಪ್ರಾಸಂಗಿಕವಾಗಿ ಎತ್ತಹೇಳಿ, ಇವರ ಬಗ್ಗೆ ಗಂಭಿರ ಅಧ್ಯಯನದ ಅಗತ್ಯವನ್ನು ತಿಳಿಸಿದ್ದರು. ಈ ಹಿನ್ನೆಲೆಯಲ್ಲಿ ಗೋವಿಂದ ಪೈ ಸಂಶೋಧನ ಕೇಂದ್ರದ ನಿದೇರ್ಶಕರಾಗಿರುವ ಪ್ರೊ. ಎಚ್. ಕೃಷ್ಣಭಟ್ಟ ಅವರು ನಿವೃತ್ತ ನಿರ್ದೇಶಕರಾಗಿರುವ ಪ್ರೊ. ಕು.ಶಿ. ಹರಿದಾಸ ಭಟ್ಟರ ಸಲಹೆಯಂತೆ ತುಳು ಅರಸು ಮನೆತನಗಳ ಬಗ್ಗೆ ಕಾರ್ಯಕ್ರಮವನ್ನು ತಮ್ಮ ಕೇಂದ್ರದ ಮೂಲಕ ನಡೆಸಲು ಮುಂದೆ ಬಂದರು. ಹಂಪೆ ವಿಶ್ವವಿದ್ಯಾನಿಲಯದ ಪ್ರಸಾರಾಂಗ ನಿರ್ದೇಶಕ ಪ್ರೊ. ಎ.ವಿ. ನಾವಡ ಅವರೂ ಕೂಡ ಉತ್ಸಾಹದಿಂದ ಕಾರ್ಯಕ್ರಮವನ್ನು ಆಯೋಜಿಸುವಲ್ಲಿ ನೆರವಾದರು. ಕುಲಪತಿಗಳ ಸೂಚನೆಯಂತೆ, ಸ್ಥಳೀಯ ವಿದ್ವಾಂಸರುಗಳಿಗೆ ಗೋಷ್ಠಿಯಲ್ಲಿ ಭಾಗವಹಿಸಲು ಅವಕಾಶವನ್ನೂ ನೀಡಲಾಯಿತು. ಎರಡು ದಿನಗಳ ಕಾಲ ನಡೆದ ಈ ಗೋಷ್ಠಿಯಲ್ಲಿ ತುಳು ಅರಸು ಮನೆತನಗಳಿಗೆ ಸಂಬಂಧಿಸಿದ ೧೧ಪ್ರಬಂಬಂಧಗಳು ಮಂಡಿತವಾದುವು. ಅನೇಕ ಹೊಸ ಹೊಸ ವಿಷಯಗಳು, ಆಧಾರ ಸಾಮಗ್ರಿಗಳು ಗೋಷ್ಠಿಯಲ್ಲಿ ಚರ್ಚೆಗೆ ಬಂದವು. ಪ್ರತಿಯೊಬ್ಬ ಪ್ರಬಂಧಕಾರನೂ, ತಮಗೆ ಕೊಟ್ಟ ವಿಷಯದ ಮೇಲೆ ಸಾಕಷ್ಟು ಗಂಭೀರವಾಗಿ ಅಧ್ಯಯನ ನಡೆಸಿ, ಆಯಾ ಅರಸರುಗಳ ಮೂಲ ಸಾಮಗ್ರಿಗಳನ್ನು ಕಲೆಹಾಕುವತ್ತ ದಿಟ್ಟ ಪ್ರಯತ್ನವನ್ನು ನಡೆಸಿದ್ದರು. ಈ ಪ್ರಯತ್ನದ ಹೊರತಾಗಿಯೂ ಎಲ್ಲಾ ಅರಸರುಗಳ ಚರಿತ್ರೆಯ ಮೂಲ ಇನ್ನೂ ಒಗಟಾಗಿಯೇ ಇದೆ. ಚೌಟರಸರು, ಬಂಗರಸರು, ನಗಿರೆ – ಹಾಡುವಳ್ಳಿಯ ಸಾಳುವರು, ಅಜಿಲರು ಹೀಗೆಯಾವ ಅರಸರ ಬಗ್ಗೆ ನೋಡಿದರೂ, ನಮಗೆ ಅವರ ಮೂಲಚರಿತ್ರೆಯನ್ನಾಗಲೀ, ಕ್ರಮಬದ್ಧ ಆಲಿಕೆಯನ್ನಾಗಲೀ ಸ್ಪಷ್ಟವಾಗಿ ಗುರುತಿಸಲು ಸಾಧ್ಯವಾಗುತ್ತಿಲ್ಲ. ಏನಿದ್ದರೂ ೧೨ – ೧೩ನೇ ಶತಮಾನಗಳ ಅನಂತರವೇ ಇವರ ಉಲ್ಲೇಖಗಳು ಶಾಸನಗಳಲ್ಲಿ ಕಂಡುಬರುತ್ತವೆ. ಈ ದೃಷ್ಟಿಯಿಂದ ಸಂಶೋಧಕರು ಮುಂದಿನ ಹೆಜ್ಜೆಯನ್ನು ಇಡುವಲ್ಲಿ ಹೆಚ್ಚು ಕ್ರಿಯಾಶೀಲರಾಗಬೇಕಾಗಿದೆ. ಗೋಷ್ಠಿಯಲ್ಲಿ ಮಂಡಿಸಲ್ಪಟ್ಟ ಪ್ರಬಂಧಗಳು ಒಂದೆಡೆ ಪುಸ್ತಕರೂಪದಿಂದ ಜನರ ಕೈಗೆ ಸಿಗಬೇಕೆಂಬ ದೃಷ್ಟಿಯಿಂದ ಹಂಪೆಯ ವಿಶ್ವವಿದ್ಯಾಲಯದ ಮಾನ್ಯ ಕುಲಪತಿಗಳಾಗಿರುವ ಡಾ. ಎಂ. ಎಂ. ಕಲಬುರ್ಗಿಯವರು ಮತ್ತು ಪ್ರಸಾರಾಂಗ ನಿರ್ದೇಶಕರಾಗಿರುವ ಪ್ರೊ. ಎ.ವಿ. ನಾವಡ ಅವರು, ಇದರ ಪ್ರಕಟಣೆಯ ಜವಾಬ್ದಾರಿಯನ್ನು ನಮ್ಮ ಮೇಲೆ ಬಿಟ್ಟರು. ಆದರೆ ಅವರು ನಿರೀಕ್ಷಿಸಿದ ಸಮಯಕ್ಕೆ ಸರಿಯಾಗಿ ನಮ್ಮಿಂದ ಪುಸ್ತಕವನ್ನು ಹೊರತರಲು, ಅನಿವಾರ್ಯ ತಾಂತ್ರಿಕ ಕಾರಣಗಳಿಂದ ಸಾಧ್ಯವಾಗಿರಲಿಲ್ಲ. ಅಂತೂ ಈಗ, ಈ ಕೆಲಸವನ್ನು ಮುಗಿಸಿ ನಮ್ಮ ಆತಂಕವನ್ನು ಕಳೆದುಕೊಂಡಿದ್ದೇವೆ. ಸಹೃದಯ ಕನ್ನಡಿಗರು ಆಸ್ಥೆಯಿಂದ ಈ ಕೃತಿಯನ್ನು ಬರಮಾಡಿಕೊಂಡರೆ ನಮ್ಮ ಶ್ರಮ ಸಾರ್ಥಕವಾಗುತ್ತದೆ.
ಈ ತುಳು ಅರಸು ಮನೆತನಗಳ ಕುರಿತ ವಿಚಾರಗೋಷ್ಠಿಯನ್ನು ರಾಷ್ಟ್ರಕವಿ ಗೋವಿಂದ ಪೈ ಸಂಶೋಧನ ಕೇಂದ್ರದ ಸಹಯೋಗದಿಂದ ಉಡುಪಿಯಲ್ಲಿ ನಡೆಸಿಕೊಟ್ಟ ಹಾಗೂ ಈ ಗ್ರಂಥ ಸಂಪಾದನೆಯನ್ನು ನಮಗೆ ವಹಿಸಿಕೊಟ್ಟ ಹಂಪಿ ಕನ್ನಡ ವಿಶ್ವವಿದ್ಯಾನಿಲಯದ ಕುಲಪತಿ ಡಾ. ಎಂ. ಎಂ. ಕಲಬುರ್ಗಿ ಅವರಿಗೂ, ಪ್ರೊ. ಎ.ವಿ. ನಾವಡ ಅವರಿಗೂ ನಾವು ಕೃತಜ್ಞರು. ವಿಚಾರಗೋಷ್ಠಿಯನ್ನು ಸಂಘಟಿಸುವಲ್ಲಿ, ವಿದ್ವಾಂಸರನ್ನು ಆರಿಸುವಲ್ಲಿ ನೆರವಿತ್ತ ಡಾ. ಜಗದೀಶ ಶೆಟ್ಟರಿಗೂ, ಹಸ್ತಪ್ರತಿಗಳನ್ನು ಕೂಲಂಕಷವಾಗಿ ಪರಿಶೀಲಿಸಿದ ಡಾ. ಉಪ್ಪಂಗಳ ರಾಮಭಟ್ಟರಿಗೂ ನಮ್ಮ ಕೃತಜ್ಞತೆಗಳು. ಈ ಗ್ರಂಥದ ಮುದ್ರಣ ಕಾರ್ಯವನ್ನು ನಡೆಸಿಕೊಟ್ಟ ಮಣಿಪಾಲ ಪ್ರೆಸ್ಸಿನ ಬಂಧುಗಳಿಗೆ ನಮ್ಮ ಕೃತಜ್ಞತೆ.
ಹೆರಂಜೆ ಕೃಷ್ಣಭಟ್ಟ, ಉಡುಪಿ
ಡಾ. ಎಸ್. ಡಿ., ಶೆಟ್ಟಿ ಉಜಿರೆ
ತುಳು ಕರ್ನಾಟಕ ಅರಸುಮನೆತನಗಳು: ಆಳುಪರು ಒಂದು ಸಂಕ್ಷಿಪ್ತ ಅವಲೋಕನ
ಸಾವಿರಾರು ವರ್ಷ ಆಳಿದರು. ನೂರಾರು ವರ್ಷ ಬಾಳಿದರು ಎಂದು ಹೇಳುವುದು ವಾಡಿಕೆ. ನಿಖರವಾಗಿ ಉದಾಹರಣೆ ಕೊಡಬೇಕಾದಲ್ಲಿ ಮಾತ್ರ ಎಡಹುವುದು ಸಹಜ. ಆದರೆ ಕರಾವಳಿ ಕರ್ನಾಟಕದ ಮಟ್ಟಿಗೆ ಒಂದಾದರೂ ಉದಾಹರಣೆಯನ್ನು ಕೊಡುವ ಪ್ರಯತ್ನ ಮಾಡಬಹುದು.
ಸಾವಿರ ವರ್ಷಗಳ ವಂಶ ಎಂದರೆ ಅದೊಂದು ಬೃಹದ್ ಆಲದ ಮರ ಇದ್ದ ಹಾಗೆ. ಅಸಂಖ್ಯ ಬಿಳಲುಗಳನ್ನು ಹೊಂದಿದ್ದು ಮೂಲವನ್ನು ಪ್ರಯಾಸದಿಂದ ಶೋಧಿಸುವಂತಹ ಸಂದರ್ಭ ಇಲ್ಲಿ. ಸುಖ ದುಃಖಗಳನ್ನು ಬಿಂಬಿಸುವ ಚಿಗುರು ಮತ್ತು ಕೊರಡುಗಳ ವೈವಿಧ್ಯಮಯ ನರ್ತನ. ಈ ಎಲ್ಲವನ್ನೂ ಆಳುವ ವಂಶದ ಇತಿಹಾಸದಲ್ಲಿ ಕಾಣಬಹುದು.
ಮಹಾನ್ ರಾಜರಲ್ಲದಿದ್ದರೂ ಕರ್ನಾಟಕದ ಎಲ್ಲ ಸಮಕಾಲೀನ ಸಾಮ್ರಾಟರ ಬಲಗೈ ಬಂಟರಾಗಿ ಮೆರೆದವರು ಆಳುಪರು. ಸಾಮ್ರಾಟ ವಂಶಗಳೇ ನೇರವಾಗಿ ಇವರೊಂದಿಗೆ ವೈವಾಹಿಕ ಸಂಬಂಧಕ್ಕಾಗಿ ಕೈ ಚಾಚುವಂತಹ ಪ್ರತಿಭೆ ಇದ್ದವರು. ಈ ಪ್ರತಿಭೆಯ ಫಲವಾಗಿ ಕರಾವಳಿಯ ಸೀಮಿತ ಪ್ರದೇಶವನ್ನು ಅಷ್ಟೇ ಅಲ್ಲದೆ ಘಟ್ಟದ ಮೇಲಣ ವಿಶಾಲ ಪ್ರದೇಶದಲ್ಲಿ ತಮ್ಮ ಅಧಿಪತ್ಯವನ್ನು ಹೊಂದಿದವರು. ಇವರು ಶೂರರು, ಸಾಹಸಿಗರು ಹಾಗೂ ಪರಂಪರೆಯ ನಿರ್ಮಾಪಕರು.
ಆಳುಪರ ಮೂಲವನ್ನು ಹುಡುಕಿ ಹೊರಟರೆ ನಮಗೆ ಸ್ಪಷ್ಟ ಚಿತ್ರಣವೇನೂ ದೊರೆಯುವುದಿಲ್ಲ. ತುಳುನಾಡಿನ ಅರಸರು ಇವರು. ಆದರೆ ಇವರ ಬಗೆಗಿನ ಅತ್ಯಂತ ಪ್ರಾಚೀನ ದಾಖಲೆ ಮತ್ತು ಇತಿಹಾಸ ದೊರೆಯುವುದು ನೆರೆಕೆರೆಯ ಜಿಲ್ಲೆಗಳಲ್ಲಿ. ಹಾಸನ ಜಿಲ್ಲೆಯ ಬೇಲೂರು ಬಳಿಯ ಹಲ್ಮಿಡಿ ಗ್ರಾಮದಲ್ಲಿರುವ ಕನ್ನಡದ ಅತ್ಯಂತ ಪ್ರಾಚೀನ ಶಾಸನದಲ್ಲಿ[1] ಇವರ ಉಲ್ಲೇಖವಿದೆ. ಈ ಶಾಸನದ ಕಾಲವನ್ನು ಇತ್ತೀಚಿನವರೆಗೆ ಕ್ರಿ.ಶ. ೪೫೦ ಎಂದು ತಿಳಿಯಲಾಗಿತ್ತು. ಆದರೆ ನನ್ನ ಸಂಶೋಧನೆಯಿಂದ ಶಾಸನದ ಕಾಲ ಕ್ರಿ.ಶ. ೪೨೫[2]ಎಂಬ ಅಂಶ ಪ್ರಕಟವಾಗಿದೆ. ಆಳ್ವಗಣ ಪಶುಪತಿ ಇಲ್ಲಿ ಉಲ್ಲೇಖಿತನಾಗಿದ್ದಾನೆ. ಲಭ್ಯವಿರುವ ಅಲ್ಪ ಪುರಾವೆಗಳ ಆಧಾರದಲ್ಲಿ ಪಶುಪತಿಯನ್ನು ಆಳುಪರ ಪ್ರಥಮ ದೊರೆ ಎಂದು ವಿದ್ವಾಂಸರು ಗುರುತಿಸಿದ್ದಾರೆ.[3] ತಾಳಗುಂದದ ಎರಡು ಶಾಸನಗಳಲ್ಲಿ ಆಳುಪ ಪಶುಪತಿಯ ಉಲ್ಲೇಖ ಇದೆ. ಕ್ರಿ.ಶ. ಆರನೆಯ ಶತಮಾನಕ್ಕೆ ಸೇರುವ ಗುಡ್ನಾಪುರ[4] ಶಾಸನದಲ್ಲಿ ಆಳುಪರ ಉಲ್ಲೇಖ ಇದೆ. ಈ ಎಲ್ಲಾ ಶಾಸನಗಳು ಕದಂಬ ವಂಶಕ್ಕೆ ಸೇರಿದವು. ಆಳುಪರು ಈ ವಂಶದ ಸಾಮಂತರಾಗಿ ತಮ್ಮ ರಾಜಕೀಯ ಜೀವನವನ್ನು ಪ್ರಾರಂಭಿಸಿದರು.
ಬನವಾಸಿ ಕದಂಬರ ನಂತರ ಬಂದ ಬಾದಾಮಿ ಚಾಳುಕ್ಯ ಚಕ್ರೇಶರ ಕಾಲದಲ್ಲಿ ಆಳುಪರ ರಾಜಕೀಯ ದ್ರಭಾವ ಪರಾಕಾಷ್ಠೆಗೇರಿತ್ತು. ಜಿಲ್ಲೆಯ ಅತ್ಯಂತ ಪ್ರಾಚೀನ ತಮವಾದ ವಡ್ಡರ್ಸೆ[5] ಶಾಸನವು ಒಂದನೆಯ ಆಳುಪರಸನನ್ನು ಹೆಸರಿಸುತ್ತದೆ. ಶೃಂಗೇರಿಯ ಬಳಿಯ ಕಿಗ್ಗದ ಶಾಸನವು[6] ಈತನಿಗೆ ಗುಣಸಾಗರನೆಂಬ ಹೆಸರಿದ್ದುದನ್ನು ತಿಳಿಸುತ್ತದೆ. ಸೊರಬದ ಶಾಸನವು[7] ಈತನನ್ನು ಗುಣಸಾಗರ ಆಳುಪೇಂದ್ರ ಎಂದು ಹೆಸರಿಸಿದೆ. ಈತ ಬಾದಾಮಿ ಚಾಲುಕ್ಯ ವಂಶಕ್ಕೆ ಕಂಚಿಯ ಪಲ್ಲವರಿಂದ ಹಿಡಿದಿದ್ದ ಗ್ರಹಣ ವಿಮೋಚನೆಯಲ್ಲಿ ಪ್ರಮುಖ ಪಾತ್ರ ವಹಿಸಿದ್ದ. ಇದರ ಫಲವಾಗಿ ಪ್ರದೇಶದ ಮಾರಟೂರಿನಲ್ಲಿ ದೊರೆತಿರುವ ಚಾಳುಕ್ಯ ಚಕ್ರವರ್ತಿ ವಿಕ್ರಮಾದಿತ್ಯನ ತಾಮ್ರ ಶಾಸನದಲ್ಲಿ[8] ಆಳುಪರಸನ ಗುಣಗಾನವಿದೆ. ಆಳುಪರಸನ ಅಂತ್ಯವು ಗುಂಟೂರು ಜಿಲ್ಲೆಯ ಕಲ್ಲೂರಿನಲ್ಲಾಯಿತು.[9]
ಒಂದನೇ ಆಳುಪರಸನ ಮಗ ೧ನೆಯ ಚಿತ್ರವಾಹನ ತಂದೆಯಷ್ಟೆ ದೂರದರ್ಶಿತ್ವ ಉಳ್ವ ರಾಜಕಾರಣಿಯಾಗಿದ್ದ. ಈತನನ್ನು ನೋಡುವ ಸಲುವಾಗಿ ಚಕ್ರವರ್ತಿ ವಿಜಯಾದಿತ್ಯ ಬನವಾಸಿಗೆ ಬಂದ.[10] ಚಕ್ರವರ್ತಿಯ ಸೋದರಿ ಕುಂಕುಮ ದೇವಿಯನ್ನು ಆಳುಪ ರಾಜ ಚಿತ್ರವಾಹನ ಮದುವೆಯಾಗಿದ್ದ.[11] ಈಕೆ ಪರಮ ಜಿನಭಕ್ತಿ ಪುರಿಗೆರೆಯಲ್ಲಿ ಆನೆಸೆಜೆಯ ಬಸದಿಯನ್ನು ಕಟ್ಟಿಸಿದಳು. ಚಿತ್ರವಾಹನನ ಬೇಡಿಕೆಯ ಮೇರೆಗೆ ಚಕ್ರವರ್ತಿ ವಿಜಯಾದಿತ್ಯನು ಈ ಬಸದಿಗೆ ದಾನಧರ್ಮಗಳನ್ನು ಮಾಡಿದ.[12]
ಆಳುಪರ ಮತ್ತು ರಾಷ್ಟ್ರಕೂಟ ಚಕ್ರವರ್ತಿಗಳ ನಡುವಿನ ಸಂಬಂಧ ಮಧುರವಾಗಿರಲಿಲ್ಲ. ಹಾಗಾಗಿ ಘಟ್ಟದ ಮೇಲಣ ಭಾಗಗಳ ಆಳ್ವಿಕೆಯಿಂದ ಆಳುಪರು ವಂಚಿತರಾದರು. ಇದು ತುಳುನಾಡಿನಲ್ಲಿ ಸೋದರ ಸಂಬಂಧ ಯುದ್ಧಗಳಿಗೆ ಕಾರಣವಾಯಿತು. ಉದಿಯಾವರದಲ್ಲಿ ದೊರೆಯುವ ಅಸಂಖ್ಯ ಶಾಸನಗಳು ವೀರಗಲ್ಲುಗಳಾಗಿದ್ದು ಯಾದವೀ ಕಲಹದ ಹೆಗ್ಗುರುತಾಗಿವೆ.[13]
ಆಳುಪರು ಸ್ವಲ್ಪ ಕಾಲ ಕಂಚಿಯ ಪಲ್ಲವರ ಸಾಮಂತರಾಗಿದ್ದರೆಂದು ಕಂಡುಬರುತ್ತದೆ. ಆಂಧ್ರ ಪ್ರದೇಶದ ಗೂಡೂರು ತಾಲ್ಲೂಕಿನಲ್ಲಿರುವ ಮಲ್ಲಂನಲ್ಲಿ ದೊರೆತಿರುವ ಪಲ್ಲವ ನಂದಿವರ್ಮನ ಶಾಸನ[14] ಇದಕ್ಕೆ ಪುಷ್ಟಿ ಕೊಡುತ್ತದೆ. ಆದರೆ ಇದು ಹೆಚ್ಚು ಕಾಲ ಇದ್ದಂತೆ ಕಾಣುವುದಿಲ್ಲ. ಈ ಕಾಲದ ಆಳುಪ ರಾಜ ಎರಡನೆಯ ಆಳುಪರಸನಿಗೆ ಸಂಬಂಧಿಸಿದ ಪ್ರಮುಖ ದಾಖಲೆ ಎಂದರೆ ಬೆಳ್ಮಣ್ಣು ತಾಮ್ರಶಾಸನ.[15] ಇದು ಈವರೆಗೆ ದೊರೆತಿರುವ ಕನ್ನಡ ತಾಮ್ರಶಾಸನದಲ್ಲಿ ಪ್ರಥಮದ್ದು. ಶಿವಳ್ಳಿಯ ಮರಿಯಾದೆಯನ್ನು ಬೆಳ್ಮಣ್ಣಿಗೂ ವಿಸ್ತರಿಸಿದ ವಿಚಾರವನ್ನು ಇದು ತಿಳಿಸುತ್ತದೆ.
ರಾಷ್ಟ್ರಕೂಟ ಚಕ್ರವರ್ತಿಗಳನ್ನು ಎದುರಿಸಿದಂತೆ ಆಳುಪರು ಹೊಯ್ಸಳ ರಾಜರನ್ನೂ ಎದುರಿಸಿದರು. ಆದರೆ ಇದು ಹೆಚ್ಚು ಕಾಲ ನಿಲ್ಲಲಿಲ್ಲ. ಕೊನೆಗೆ ಆಳುವ ರಾಜಕುಮಾರಿ ಚಿಕ್ಕಾಯಿ ತಾಯಿಯನ್ನು ಹೊಯ್ಸಳ ಮೂರನೆಯ ಬಲ್ಲಾಳನಿಗೆ ಮದುವೆ ಮಾಡಿ ಕೊಟ್ಟು ಶಾಂತಿ ಕಾಪಾಡಿದರು. ಚಿಕ್ಕಾಯಿ ತಾಯಿ ತುಳು ನಾಡನ್ನು ಆಳಿದ ಕೊನೆಯ ಹೊಯ್ಸಳ ರಾಣಿ.[16]
ಆಳುಪರು ಆಳಿದ ರಾಜ್ಯವನ್ನು ಆಳ್ವ ಖೇಡ ೬೦೦೦ ಎಂದು ಹೆಸರಿಸಲಾಗಿದೆ. ಕೆಲವರ ಅಭಿಪ್ರಾಯದಂತೆ ಗ್ರೀಕ್ ಬರಹಗಾರ ಟಾಲೆಮಿಯು ಹೆಸರಿಸಿರುವ ‘ಒಲೊಖೊಯಿರ’ ಆಳ್ವ ಖೇಡವೆ. ಆದರೆ ಡಾ| ಗಣಪಯ್ಯ ಭಟ್ ಅವರ ಸಂಶೋಧನೆಯಲ್ಲಿ ಇದು ಸಮ್ಮತವಲ್ಲದ ವಾದ ಎಂದು ಗೊತ್ತಾಗಿದೆ.[17] ಆದರೆ ಡಾ| ಭಟ್ಟರ ವಾದದ ಬಗ್ಗೆ ಇನ್ನೂ ಹೆಚ್ಚಿನ ಚರ್ಚೆ ಮತ್ತು ಸಹಮತ ಏರ್ಪಡಬೇಕಾಗಿದೆ.
ಆಳುಪರು ಪ್ರಾರಂಭದಲ್ಲಿ ಮಂಗಳಾಪುರದಿಂದ ರಾಜ್ಯಭಾರ ಮಾಡಿದರು.[18] ಇದು ಈಗನ ಮಂಗಳೂರು ಅನಂತರದ ದಿನಗಳಲ್ಲಿ ಉದಿಯಾವರ ಇವರ ರಾಜಧಾನಿಯಾಯಿತು.[19] ಇದು ಒಂದು ರೀತಿಯಲ್ಲಿ ದಾಯಾದಿ ಕಲಹದ ಕೇಂದ್ರ ಸ್ಥಾನವಾಯಿತು. ಬನವಾಸಿ, ಹೊಂಬುಜ, ಪೆರ್ಗುಂಜೆಗಳೂ ಸಹ ಇವರ ರಾಜಧಾನಿಯಾಗಿದ್ದವು.[20] ಹೊಂಬುಚದೊಂದಿಗೆ ಪಟ್ಟಿಯನ್ನು ಸೇರಿಸಿ – ಪಟ್ಟಿ ಪೊಂಬುಚಪುರ – ಅದು ಈಗಿನ ಹುಮ್ಚ ಎಂದು ಹೇಳಲಾಗಿದೆ.[21] ಆದರೆ ಪಟ್ಟಿ ನಗರ ಕುಂದಾಪುರ ತಲ್ಲೂಕಿನಲ್ಲಿರುವ ವಾರಾಹಿ ದಂಡೆಯ ಮೇಲಿರುವ ಹಟ್ಟಿಯಂಗಡಿ ಇದು ಆಳುಪರ ರಾಜಧಾನಿಯಾಗಿತ್ತು.[22] ಇಲ್ಲಿಂದ ಆಳಿದ ಆಳುಪ ರಾಜರಿಗೆ ಪಟ್ಟಿಯೊಡೆಯ, ಪಾಂಡ್ಯಪಟ್ಟಿಯೊಡೆಯ ಎಂಬಿತ್ಯಾದಿ ಹೆಸರುಗಳಿದ್ದವು. ನನ್ನ ಸಂಶೋಧನೆಯಲ್ಲಿ, ಇದನ್ನು ಶ್ರುತಪಡಿಸಿರುತ್ತೇನೆ.[23] ರಾಜಕೀಯ ಇಳಿಗಾಲದಲ್ಲಿದ್ದಾಗ ಮೂಡಬಿದರೆ ಆಳುಪರ ರಾಜಧಾನಿಯಾಗಿತ್ತು.[24] ಮೂಡಬಿದರೆ ಜೈನ ಮುನಿಗಳನ್ನು ಗೌರವಿಸಿ ಅವರ ಕೃಪಾಶ್ರಯ ಪಡೆದರು. ಆದರೆ ಜೈನ ಧರ್ಮಾನುಯಾಯಿಗಳಾಗಲಿಲ್ಲ.
ಬೇರೆ ಸಾಮಂತ ರಾಜರಿಗೆ ಹೋಲಿಸಿದಲ್ಲಿ ಆಳುಪರ ಮಹಾನ್ ಸಾಮಂತರು. ಸಮಸ್ತ ಭುವನವಿಖ್ಯಾತ ಸೋಮ ಕುಳತಿಳಕ ಪಂಚ್ಯ ಮಹಾರಾಜಾಧಿರಾಜ ಪರಮೇಶ್ವರ ಭಟ್ಟಾರಕ ಶ್ರೀಮತ್ಪಾಂಡ್ಯ ಚಕ್ರವರ್ತಿ ಎಂಬಿತ್ಯಾದಿ ಬಿರುದಾಂಕಿತರು.[25] ಇವರ ಅಧೀನದಲ್ಲೂ ಅನೇಕ ಸಾಮಂತ ರಾಜ ಅಧಿಕಾರಿಗಳಿದ್ದರು. ಪ್ರಪ್ರಥಮವಾಗಿ ಬೆಳಕಿಗೆ ಬಂದಿರುವವರು ಕೆಲ್ಲಪುತ್ತಿಗೆಯ ಕೆಲ್ಲರು.[26] ಇವರು ಜೈನರು. ಇವರಂತೆ ಇದ್ದ ಇನ್ನೊಂದು ಜೈನ ವಂಶವೆಂದರೆ ಸುರಾಲಿನ ತೊಳಹರು.[27]
ಸಾಮಂತ ಅರಸರಾದರೂ ಚಿನ್ನದ ನಾಣ್ಯಗಳನ್ನು ಸ್ವತಂತ್ರವಾಗಿ ಛಾಪಿಸಿ ಚಲಾವಣೆಗೆ ತಂದ ಗೌರವ ಇವರಿಗೆ ಸಲ್ಲುತ್ತದೆ. ಸಾರ್ವಭೌಮರಲ್ಲದಿದ್ದರೂ ಸಾರ್ವಭೌಮ ಬಿರುದುಗಳನ್ನು ಹೊಂದಿದ್ದ ಇವರಿಗೆ ರಾಜಕೀಯ ವಲಯದಲ್ಲಿ ಹೆಚ್ಚಿನ ಮಾನ್ಯತೆ ಮತ್ತು ಗೌರವಗಳನ್ನು ಇವರ ಚಿನ್ನದ ನಾಣ್ಯಗಳು ಗಳಿಸಿಕೊಟ್ಟಿದ್ದವು.[28]
ಮಧ್ಯಯುಗೀನ ಕಾಲದಲ್ಲಿ ಆಳುಪರ ಪ್ರಮುಖ ಸಾಮಂತರಾಗಿದ್ದವರು ಹೊಂಬುಚದ ಶಾಂತರರು. ಉದಿಯಾವರದ ಅತ್ಯಂತ ಪ್ರಾಚೀನ ಶಾಸನವು ಶಾಂತರರನ್ನು ಹೆಸರಿಸುತ್ತದೆ.[29] ಕ್ರಿ.ಶ.೮ನೆಯ ಶತಕದ ಮಧ್ಯಭಾಗಕ್ಕೆ ಸೇರುವ ಈ ಶಾಸನವು ಶಾಂತರನ ಆಳು (ಸೈನಿಕ) ಮೆದುಮಾಣನ್ ಯುದ್ಧದಲ್ಲಿ ಹೋರಾಡಿ ಮಡಿದ ವಿಚಾರ ತಿಳಿಸುತ್ತದೆ. ಇಲ್ಲಿಂದ ಮುಂದೆ ೧೩ನೆಯ ಶತಮಾನದ ಕೊನೆಯವರೆಗೆ ಆಳುಪ – ಶಾಂತರ ಸಂಬಂಧ ಅವಿಚ್ಛಿನ್ನವಾಗಿತ್ತು.[30] ಐತಿಹಾಸಿಕವಾಗಿ ಬೆಳಕಿಗೆ ಬಂದಿರುವ ಈ ವಂಶದ ಪ್ರಥಮ ದೊರೆ ಜಿನದತ್ತರಾಯ.[31] ಈತ ಆಳುಪರನ್ನು ಸೋಲಿಸಿ ಆಳ್ವ ಖೇಡದ ಬಹುಭಾಗವನ್ನು ಆಕ್ರಮಿಸಿಕೊಂಡಿದ್ದ ಎಂದು ಬಿ.ಎಲ್. ರೈಸ್ ಹೇಳಿದ್ದಾರೆ.[32] ಅದನ್ನು ಡಾ| ಗುರುರಾಜ ಭಟ್ಟರು[33] ಆನಂತರ ಡಾ| ಹಂಪ ನಾಗರಾಜಯ್ಯ[34] ಪುನರುಚ್ಚರಿಸಿದ್ದಾರೆ. ಆದರೆ ಇದು ಸರಿಯಲ್ಲ. ಕಾರಣ ಈ ಎರಡೂ ವಂಶಗಳ ಒಳಗೆ ವಯವಾಹಿಕ ಸಂಬಂಧಗಳೊಂದಿಗೆ ಸನ್ಮಿತ್ರ ಸಂಬಂಧ ಬೆಳೆದಿದ್ದುದನ್ನು ಪ್ರಾರಂಭದಿಂದಲೂ ಕಾಣಬಹುದು[35]. ಆಳುಪ ಪಟ್ಟಿಯೊಡೆಯನ ಮಗಳು ಅಚಲದೇವಿ ವೀರ ಶಾಂತರನನ್ನು ಮದುವೆಯಾಗಿದ್ದಳು.[36] ಕ್ರಿ.ಶ. ೯೦೦ – ೯೩೦ ರವರೆಗೆ ಆಳಿದ ಆಳ್ವರಣಂಜಯ ತನ್ನ ಮಗಳಾದ ಎಂಜಲ ದೇವಿಯನ್ನು ಚಾಗಿ ಶಾಂತರನಿಗೆ ಮದುವೆ ಮಾಡಿಕೊಟ್ಟಿದ್ದ.[37] ಕ್ರಿ.ಶ. ೧೦೨೦ರಿಂದ ೧೦೫೦ರವರೆಗೆ ಆಳಿದ ೧ಎಯ ಬಂಕಿದೇವ ತನ್ನ ಮಗಳು ಮಂಕಬ್ಬರಸಿಯನ್ನು ಶಾಂತರ ತೈಲಪದೇವನಿಗೆ ಮದುವೆ ಮಾಡಿಕೊಟ್ಟಿದ್ದ.[38] ಶಾಂತರ ಅಮ್ಮಣನ ಮಗಳು ಬೀರಲು ದೇವಿಯನ್ನು ತಾನು ಮದುವೆಯಾಗಿದ್ದ.[39] ಪರಸ್ಪರ ವೈವಾಹಿಕ ಸಂಬಂಧ ಎರಡೂ ವಂಶಗಳ ರಕ್ಷಣೆಗೆ ಸದಾ ನೆರವಾಗಿತ್ತು. ಚೋಳರ ದಾಳಿಗೆ ಸಿಲುಕಿ ತನ್ನ ರಾಜ್ಯವನ್ನು ಕಳೆದುಕೊಂಡಿದ್ದ ಆಳುಪ ರಾಜ ೧ನೆಯ ಬಂಕಿ ದೇವನ ನೆರವಿಗೆ ಬಂದವ ಶಾಂತರ ರಾಜ ಅಮ್ಮಣ.[40] ಬಾರಕೂರಿನ ಶಾಸನವೊಂದು ಶಾಂತರ ಅಮ್ಮಣರ ವೀರಗಾಸೆಯನ್ನು ಈ ರೀತಿ ವರ್ಣಿಸಿದೆ. “ಮಾರಿ ಮೇಲೆ ವನ್ದ ಚೋಳನ ದಂಡಂ ಬೆಂಕೊಂಡರೆ ಯಟ್ಟಿ ಕೋಮರ ದಂಡ ಮುಖ್ಯರಾಗಿಳ್ದ ಮಂಡಳಿರ ಮಹಾಮಂಡಳಿರ್ನ್ನೂ ರಿರ್ಪದಿಂಬರಂ ಪೆಗಲಲ್ಲಿ ನಿಜಸ್ವಾಮಿ ಶ್ರೀ ಬಂಕೆಯಾಳು ಪೇನ್ದ್ರದೇವರ್ಗೊಪ್ಪಿಸಿ ನಿರಂತರ ಬೆಸೆ”.[41]
ಆಳುಪರಾಜ ಕುಲಶೇಖರ ತನ್ನ ನಿಕಟ ಸಂಬಂಧಿಯಾದ ಶಾಂತರ ಜಗದೇವರಸನ ರಕ್ಷಣೆಗೆ ಹೋಗಿ ಕಲಚೂರಿ ಧಾಳಿಯನ್ನು ಹಿಮ್ಮೆಟ್ಟಿಸಿದನು.[42]
ಕುಲಶೇಖರನ ತರುವಾಯ ಸ್ವಲ್ಪ ಕಾಲ ಆಳುಪ ರಾಜ್ಯಕ್ಕೆ ವಾರಿಸುದಾರ ರಿಲ್ಲದಿದ್ದಾಗ ಶಾಂತರ ಕುಂದಣನು ಸ್ವಲ್ಪ ಕಾಲ ರಾಜ್ಯವಾಳಿದನು.[43]
ಈತನ ಆಳ್ವಿಕೆಯ ಪ್ರಮುಖ ದಾಖಲೆಯು ಸು. ಕ್ರಿ.ಶ. ೧೨೨೦ಲ್ಲೆ ಸೇರಿವ ವರಂಗ ಜೈನ ಶಾಸನ.[44] ಇದು ಆಳುಪ ಇತಿಹಾಸಕ್ಕೆ ಮತ್ತು ತುಳುನಾಡಿನಲ್ಲಿ ಜೈನಧರ್ಮಕ್ಕೆ ಸಂಬಂಧಪಟ್ಟಂತೆ ಒಂದು ಪ್ರಮುಕ ಶಾಸನ.[45] ಕುಂದಣನ ನಂತರ ಇಳಿಮುಖವಾಗಿದ್ದ ಆಳುಪರಾಜ್ಯವನ್ನು ಆಳಿದವರು ವಲ್ಲಭದೇವ ದತ್ತಾಳುಪ, ವೀರ ಪಾಂಡ್ಯದೇವ ಈತನ ಪಟ್ಟದರಸಿ ಬಲ್ಲ ಮಹಾದೇವಿ ವಾಗದೇವರಸ, ಅಳಿಯ ಬಂಕಿದೇವ, ಸೋಯಿದೇವ ಮತ್ತು ೨ನೆಯ ಕುಲಶೇಖರ.[46] ಬಲ್ಲ ಮಹಾದೇವಿಯು ಅಳಿಯ ಬಂಕಿದೇವರಸನ ವಿರೋಧ ಎದುರಿಸಬೇಕಾಯಿತು. ರಕ್ತಪಾತಕ್ಕೆ ಅವಕಾಶ ಮಾಡಿಕೊಡದೆ ರಾಜ್ಯವನ್ನು ಎರಡು ಭಾಗ ಮಾಡಿ ಒಂದನ್ನು ತನ್ನ ಮಗ ನಾಗ ದೇವರಸನಿಗೂ ಮತ್ತೊಂದನ್ನು ಅಳಿಯ ಬಂಕಿದೇವನಿಗೂ ನೀಡಿದಳು.[47] ಕಟ್ಟ ಕಡೆಯಲ್ಲಿ ಇದ್ದ ಈ ಅರಸು ಮನೆತನದವರೆಂದರೆ – ೩ನೆಯ ಬಂಕಿದೇವ, ೩ನೆಯ ಕುಲಶೇಖರ ಮತ್ತು ೨ನೆಯ ವೀರ ಪಾಂಡ್ಯದೇವ.
ಆಳುಪರು ಪ್ರಾಚೀನ ಕಾಲದಿಂದಲೂ ಮಕ್ಕಳಕಟ್ಟು ಅನುಸರಿಸಿದವರು. ಹೀಗಾಗಿ ತಂದೆಯಿಂದ ಮಗನಿಗೆ ಪಟ್ಟವಾಗುತ್ತಿತ್ತು. ಆದರೆ ಬಂಕಿದೇವನ ಸಂಗತಿ ಬೇರೆ.[48] ಈತ ಅಳಿಯಕಟ್ಟನ್ನು ಅನುಸರಿಸಿ ಹಕ್ಕನ್ನು ಪ್ರತಿಸಾಧಿಸಿದ. ತತ್ಫಲವಾಗಿ ಆಳುಪರು ಅಳಿಯಕಟ್ಟನ್ನು ಇದೊಂದೆ ಸಂದರ್ಭದಲ್ಲಿ ಅನುಸರಿಸುವಂತಾಯಿತು.
ಸೋಮ ವಂಶಜರು, ಮೀನ ಲಾಂಛನೋಪೇತರು ಪಾಂಡ್ಯ ಚಕ್ರವರ್ತಿಗಳೂ ಆದ – ಆಳುಪರು ಶೈವ ಮತಾವಲಂಬಿಗಳು. ತುಳುನಾಡಿನಲ್ಲಿ ಶೈವ ಮತ ಭದ್ರವಾಗಿ ನೆಲೆಯೂರಲು ಇದು ಸಹಾಯಕವಾಯಿತು.[49] ಪ್ರಾಚೀನ ಕಾಲದಲ್ಲಿ ಶೈವ ಧರ್ಮದ ಅನೇಕ ಶಾಖೆಗಳು ಇಲ್ಲಿದ್ದುವು.[50] ಪಾಶುಪತರೊಂದಿಗೆ ಆಳುಪರು ತಮ್ಮನ್ನು ಗುರುತಿಸಿಕೊಂಡಿದ್ದಾರೆ. ಶಾಸನಗಳಲ್ಲಿ ಇವರನ್ನು ಪಾಶುಪತರ ದೊರೆ ಎಂದು ಕರೆಯಲಾಗಿದೆ.[51] ಪಾಶುಪತರ ಗುರುಗಳ ಪ್ರಭಾವದಿಂದ ತುಳುನಾಡಿನ ಬಹುತೇಕ ಕಡೆಗಳಲ್ಲಿ, ಶಿವಾಲಯಗಳು ರಚನೆಗೊಂಡವು. ಆದಿನಾಥೇಶ್ವರ, ಲೋಕೇಶ್ವರ, ನಖರೇಶ್ವರ, ಕುಂದೇಶ್ವರ, ಕೋಟೇಶ್ವರ, ಮಹಾಲಿಂಗೇಶ್ವರ, ಕಾಂತೇಶ್ವರ, ಬಂಕೇಶ್ವರ ಎಂಬಿತ್ಯಾದಿಯಾಗಿ ಕರೆಯಲ್ಪಡುವ ಎಲ್ಲ ಪ್ರಾಚೀನ ದೇವಾಲಯಗಳೂ ಇವರ ಕೊಡುಗೆಗಳು. ಶಿವಳ್ಳಿ ಕ್ಷೇತ್ರದ ಬೆಳವಣಿಗೆಗೆ ಇವರ ಕೊಡುಗೆ ಅಪಾರ. ಉತ್ತರದ ಕಾಶಿ ನಗರದಷ್ಟೇ ಪವಿತ್ರವಾಗಿ ಈ ಕ್ಷೇತ್ರ ಬೆಳೆದಿತ್ತು ಎನ್ನುವುದು ಶಾಸನಗಳಿಂದ ತಿಳಿದು ಬರುತ್ತದೆ.[52] ಶಿವಳ್ಳಿಯಷ್ಟೆ ಪ್ರಮುಖವಾಗಿ ಬೆಳೆದ ಇನ್ನೊಂದು ಕ್ಷೇತ್ರ ಬೆಳ್ಮಣ್ಣು.[53]
ಶಿವನೊಂದಿಗೆ ಶಕ್ತಿ ಪೂಜೆಯನ್ನು ಇವರು ಮಾಡಿದ್ದರು. ತುಳುನಾಡಿನ ಎರಡನೆಯ ಅತ್ಯಂತ ಪ್ರಾಚೀನ ಶಾಸನವಾದ ಪೊಳಲಿ ದುರ್ಗಾಪರಮೇಶ್ವರಿ ದೇವಾಲಯದ ಶಾಸನವು[54] – “ಸ್ವಸ್ತಿ ಶ್ರೀಮತಾಂ ವಿಪುಲವಂಶವಶೀಕೃತಮಹೀ ಭುಜಾಮ್ ಪಾಣ್ಡ್ಯಾನಾಮಾಳುಪೇನ್ದ್ರಾಣಾಂ ಅವ್ಯಾಸುಸ್ಸಪ್ತ ಮಾತರಃ” – ಎಂದು ಹೇಳುತ್ತದೆ. ಅಂದರೆ ತನ್ನ ವಂಶದ ಹಿರಿತನದ ಪ್ರಭಾವ ಬೀರಿ ಚಕ್ರವರ್ತಿಗಳನ್ನೂ ವಶೀಕರಿಸುವಂತಹ ಪಾಂಡ್ಯವಂಶದ ಆಳುಪೇಂದ್ರರನ್ನು ಸಪ್ತ ಮಾತೃಕೆಯರು ರಕ್ಷಿಸುವರು ಎಂದರ್ಥ.[55] ಮಾತೃ ಪ್ರಧಾನವಾದ ದುರ್ಗಾಪರಮೇಶ್ವರಿ ಆರಾಧನೆ ಇಲ್ಲಿ ವ್ಯಾಪಕವಾಗಿ ಹರಡಲು ಇದು ಸಹಾಯವಾಯಿತು. ಅದೇ ರೀತಿಯಲ್ಲಿ ವಿನಾಯಕ ಮತ್ತು ಸುಬ್ರಹ್ಮಣ್ಯ ದೇವರ ಆರಾಧನೆಗಳು ಒಟ್ಟೊಟ್ಟಿಗೆ ಬೆಳೆಯಿತು. ಆಳುಪರು ಎಲ್ಲ ದೇವಾಲಯಗಳಿಗೂ ದಾನಧರ್ಮಗಳನ್ನು ಮಾಡಿದ ವಿಚಾರ ಶಾಸನಗಳಿಂದ ತಿಳಿದು ಬರುತ್ತದೆ.[56]
ಪಾಶುಪತಶೈವ ಮತಾವಲಂಬಿಗಳಾದರೂ ಆಳುಪರು ಪರಮತ ಸಹಿಷ್ಣುಗಳು. ಇವರ ರಾಜಕೀಯ ಇತಿಹಾಸದ ಪ್ರಾರಂಭ ಕಾಲಕ್ಕೆ ಜೈನ ಅಧಿಕಾರಿಗಳು ಇವರ ಪ್ರಮುಖ ಸೇವಕರಾಗಿದ್ದರು.[57] ಕೆಲ್ಲಪುತ್ತಿಗೆಯ ಜೈನ ಕೆಲ್ಲವಂಶವು ಕನ್ನಡ ನಾಡಿನ ಅತ್ಯಂತ ಪ್ರಾಚೀನ ಜೈನ ರಾಜವಂಶವಾಗಿ ಬೆಳೆಯಲು ಆಳಪರು ಕಾರಣರು.[58]
ಆಳುಪ ರಾಜ ಒಂದನೆಯ ಚಿತ್ರವಾಹನ ಚಾಳುಕ್ಯ ರಾಜಕುಮಾರಿ ಕುಂಕುಮ ದೇವಿಯನ್ನು ಮದುವೆಯಾಗಿದ್ದು ಈಕೆ ಪರಮ ಜಿನ ಭಕ್ತೆ. ಈಕೆ ಗುಡಿಗೇರಿಯಲ್ಲಿ ಕಟ್ಟಿಸಿದ ಬಸದಿಗೆ ರಾಜ ಧರ್ಮಗಳನ್ನು ಮಾಡಿದ.[59]
ಜೈನ ಧರ್ಮದಂತೆ ಬೌದ್ಧ ಧರ್ಮವೂ ಕರಾವಳಿ ಭಾಗದಲ್ಲಿ ಹರಡಿತು.[60] ತುಳುನಾಡಿನಲ್ಲಿ ಕ್ರಿ.ಶ. ೧೦ – ೧೧ ಶತಕಗಳಲ್ಲಿ ಬೆಳೆದ ನಾಥ ಪಂಥವು ಬೌದ್ಧ ಧರ್ಮದ ಪ್ರಭಾವದಿಂದಾದ್ದು ಎಂದು ವಿದ್ವಾಂಸರು ಅಭಿಪ್ರಾಯ ಪಡುತ್ತಾರೆ.[61] ಕದಿರೆ ನಾಥ ಪಂಥದ ಪ್ರಮುಖ ಕೇಂದ್ರ. ಇಲ್ಲಿ ಲೋಕೇಶ್ವರನ ಕಂಚಿನ ಪ್ರತಿಮೆಯನ್ನು ಆಳುಪ ರಾಜ ಕುಂದವರ್ಮನು ಪ್ರತಿಷ್ಠಾಪಿಸಿದ. ಇದು ಶಿವನ ಪ್ರತಿಮೆಯ ಹೊರತು ಬೇರೆಯಲ್ಲ.[62]
ಆಳುಪ – ಶಾಂತರ ರಾಜಕೀಯ ಸಂಬಂಧವು ಜೈನ ಧರ್ಮದ ಪ್ರಸಾರಕ್ಕೆ ಅವಕಾಶ ಮಾಡಿಕೊಟ್ಟಿತು. ಆಳುಪ ರಾಣಿ ಜಾಕಳ ಮಹಾದೇವಿಯು ವರಂಗದ ನೇಮೀಶ್ವರ ಬಸದಿಯ ಜೀರ್ಣೋದ್ಧಾರ ಹಾಗೂ ಅಲ್ಲಿಯ ತಟಾಕ ನಿರ್ಮಾಣಕ್ಕೆ ಕಾರಣಳಾದಳು.[63] ಮೂಡಬಿದ್ರೆಯ ಚಾರುಕೀರ್ತಿ ಮುನಿಗಳ ಕೃಪಾಕಟಾಕ್ಷದಲ್ಲಿ ಆಳುಪರ ಕೊನೆಯ ದಿನಗಳು ಕಳೆಯಲ್ಪಟ್ಟವು. ಮೂಡಬಿದಿರೆಯ ಗುರು ಬಸದಿಯಲ್ಲಿ ಈ ರಾಜನ ಸಿಂಹಾಸನ ಓಲಗಶಾಲೆ ಇತ್ತು.[64]
೧೧ನೆಯ ಶತಮಾನದ ನಂತರ ಇಸ್ಲಾಂ ಧರ್ಮಕ್ಕೆ ಆಳುಪರು ಆಶ್ರಯ ನೀಡಿದರು. ವ್ಯಾಪಾರಕ್ಕಾಗಿ ಬಂದ ಅರಬ್ ವರ್ತಕರಿಂದ ಈ ಧರ್ಮ ಇಲ್ಲಿ ನೆಲೆಗೊಂಡಿತು.[65]
ಒಟ್ಟಿನಲ್ಲಿ ಸಾವಿರ ವರ್ಷಗಳ ಕಾಲ ಆಳಿದ ಆಳುಪರು ತುಳುನಾಡಿನಲ್ಲಿಯ ಭವ್ಯ ಸಂಸ್ಕೃತಿ ಮತ್ತು ವಿಶಿಷ್ಟ ರೀತಿಯ ಧರ್ಮ ಸಾಮರಸ್ಯಕ್ಕೆ ಭದ್ರಬುನಾದಿ ಹಾಕಿದರು. ಆಳುಪ ರಾಜವಂಶ ಈಗ ಇಲ್ಲ. ಆದರೆ ಅವರು ಕಟ್ಟಿ ಬೆಳೆಸಿದ ಸಂಸ್ಕೃತಿ ಪರಂಪರೆ ಸಮಾಜದಲ್ಲಿ ಹಾಸುಹೊಕ್ಕಾಗಿದೆ. ರಾಜವಂಶವೊಂದು ಸಮಾಜಕ್ಕೆ ಕೊಡಬಹುದಾದ ಶಾಶ್ವತ ಕೊಡುಗೆ ಇದು.
– ಡಾ || ಪಿ.ಎನ್‌. ನರಸಿಂಹಮೂರ್ತಿ*

ತುಳು ಕರ್ನಾಟಕ ಅರಸುಮನೆತನಗಳು: ಗೇರುಸೊಪ್ಪೆ ಮತ್ತು ಹಾಡುವಳ್ಳಿಯ ಸಾಳುವರು (೧)
ಉತ್ತರ ಕನ್ನಡ ಜಿಲ್ಲೆಯ ಹೊನ್ನಾವರದಿಂದ ೨೬ ಕಿ.ಮೀ. ದೂರದಲ್ಲಿರುವ ಗೇರುಸೊಪ್ಪೆ ಮತ್ತು ಭಟ್ಕಳದಿಂದ ೧೯ ಕಿ.ಮೀ. ದೂರದಲ್ಲಿರುವ ಹಾಡುವಳ್ಳಿಯು ಕ್ರಿ.ಶ. ೧೪ – ೧೫ನೇ ಶತಮಾನದಲ್ಲಿ ಸಾಳುವರ ರಾಜಧಾನಿಯಾಗಿ ಮೆರೆದಿತ್ತು. ಗೇರುಸೊಪ್ಪೆಗೆ ಭಲ್ಲಾತಕೀಪುರ, ಕ್ಷೇಮಪುರ, ನಗಿರೆ ಮುಂತಾದ ಹೆಸರುಗಳಿರುವಂತೆ,[1] ಆಡುವಳ್ಳಿಗೆ ಸಂಗೀತಪುರವೆಂದೂ ಕರೆಯಲಾಗುತ್ತಿತ್ತು.[2] ಕರಾವಳಿ ಜಿಲ್ಲೆಗಳ ಬಹುಭಾಗವನ್ನೊಳಗೊಂಡ ಇವರ ರಾಜ್ಯವು, ಘಟ್ಟದ ಮೇಲಿನ ಶಿವಮೊಗ್ಗ ಜಿಲ್ಲೆಯ ಕೆಲವು ಪ್ರದೇಶಗಳನ್ನೂ ಒಳಗೊಂಡಿದ್ದಿತು. ವಿಜಯನಗರ ಅರಸರ ಕೈಕೆಳಗೆ ಮಹಾ ಮಂಡಲೇಶ್ವರರಾಗಿದ್ದು ತುಳು, ಹೈವೆ, ಕೊಂಕಣ ಮೊದಲಾದ ರಜ್ಯಗಳನ್ನು ಇವರು ಪ್ರತಿಪಾಲಿಸುತ್ತಿದ್ದಂತೆ ಇಲ್ಲಿಯ ಶಾಸನಗಳು ಸ್ಪಷ್ಟಪಡಿಸುತ್ತವೆ. [3] ಮೂಡಬಿದಿರೆಯ ಶಾಸನವೊಂದು ಗೇರುಸೊಪ್ಪೆಯ ನಗರವನ್ನು ವರ್ಣಿಸುತ್ತ;
ತುಳು ದೇಶವೆಂಬ ಕಾಂತೆಯ
ವಿಲಸನ್ಮುಖ ಕಮಲಕೆಸೆವ ತಿಲಕವೆನಿಪ್ಪಾ
ಚೆಲುವಂ ತಳೆದುದು ನೋಡ
ಲ್ಕಿಳೆಯೊಳಗೀ ನಗಿರರಾಜ್ಯಮತನು ನಿವಾಸಂ !
ಎಂದು ಗೇರುಸೊಪ್ಪೆಯು ತುಳುದೇಶದ ರಾಜಧಾನಿಯಾಗಿ ವೈಭವದಿಂದ ಮೆರೆಯುತ್ತಿತ್ತೆಂದು ವಿವರಿಸುತ್ತದೆ. [4] ಗೇರುಸೊಪ್ಪೆ ಮತ್ತೆ ವಿಜಯನಗರಗಳ ನಡುವಣ ರಾಜಕೀಯ ಸಂಬಂಧಗಳು ಮತ್ತು ಈ ಭಾಗದ ಕೆಲವು ಶಾಸನಗಳ ಆಧಾರವನ್ನು ಗಮನಿಸಿ ಕೆಲವು ವಿದ್ವಾಂಸರು, ವಿಜಯನಗರದಲ್ಲಾಳಿದ ಸಾಳುವ ವಂಶಜರು ಗೇರುಸೊಪ್ಪೆಯ ಮೂಲದವರಿರಬೇಕೆಂದು ಅಭಿಪ್ರಾಯಪಟ್ಟಿದ್ದಾರೆ. [5] ಮಹಾಭಾರತ ಗ್ರಂಥದಲ್ಲೂ ಸಾಳುವರ ಉಲ್ಲೇಖ ಬಂದಿರುವುದು ಕುತುಹಲದ ಅಂಶವಾಗಿದೆ. [6] ಜೈನಮತಾವಲಂಬಿಗಳಾದ ಇವರು ತಮ್ಮನ್ನು ಸೋಮವಂಶದ ಕಾಶ್ಯಪಗೋತ್ರದವರೆಂದು ಕರೆದುಕೊಂಡಿದ್ದಾರೆ. [7] ಗೇರುಸೊಪ್ಪೆ ಮತ್ತು ಹಾಡುವಳ್ಳಿಗೆ ಸೇರಿದ ಈ ಅರಸರು ಒಂದೇ ಕುಟುಂಬಕ್ಕೆ ಸೇರಿದವರಾಗಿದ್ದರೂ, ಗೇರುಸೊಪ್ಪೆಯ ಸಾಳುವರು ಅಳಿಯ ಕಟ್ಟನ್ನೂ, ಹಾಡುವಳ್ಳಿಯವರು ಮಕ್ಕಳ ಕಟ್ಟನ್ನೂ ಪಾಲಿಸುತ್ತಿದ್ದರು. ಆದರೆ ಇವರ ಆಳ್ವಿಕೆಯ ಕೊನೆಯ ಭಾಗದಲ್ಲಿ ಹಾಡುವಳ್ಳಿಯವರೂ ಕೂಡ ಅಳಿಯ ಕಟ್ಟನ್ನೇ ಸ್ವೀಕರಿಸತೊಡಗಿದರು. ಮುಂದೆ ಈ ಮನೆತನಕ್ಕೆ ಸೇರಿದ ಕೊನೆಯ ರಾಣಿ ಚೆನ್ನಭೈರಾದೇವಿಯ ಕಾಲದಲ್ಲಿ ಎರಡೂ ರಾಜ್ಯಗಳು ಒಂದಾದವು ಮಾತ್ರವಲ್ಲ. ಸಾಳುವರ ಆಳ್ವಿಕೆಯೂ ಕೊನೆಗೊಂಡಿತು.
ಗೇರುಸೊಪ್ಪೆಯ ಸಾಳುವರು :
ಗೇರುಸೊಪ್ಪೆಯ ರಾಜ್ಯವು ಯಾವಾಗ ಅಸ್ತಿತ್ವಕ್ಕೆ ಬಂದಿತೆಂದು ಹೇಳಲು ಸ್ಪಷ್ಟ ಆಧಾರಗಳಿಲ್ಲ. ಆದರೆ ಸುಮಾರು ೧೨ – ೧೩ನೇ ಶತಮಾನದಲ್ಲಿ ಅಸ್ತಿತ್ವಕ್ಕೆ ಬಂದಿರಬೇಕೆಂದು ಮೂಡಬಿದರೆಯ ಹೊಸಬಸದಿಯಲ್ಲಿ ದೊರೆತ ಒಂದು ಶಾಸನದ ಆಧಾರದ ಮೇಲಿಂದ ಹೇಳಬಹುದಾಗಿದೆ. [8] ಆ ಶಾಸನವು (ಕ್ರಿ.ಶ. ೧೪೩೦) ಗೇರುಸೊಪ್ಪೆಯ ವಂಶಾವಳಿಯನ್ನು ಪ್ರಸ್ತಾಪಿಸುತ್ತ; ನಾರಣಾಂಕ, ನಾಗಣಾಂಕ ಮೊದಲಾದ ಅರಸರು ಆಳುತ್ತಿದ್ದರೆಂದೂ, ಆ ಬಳಿಕ ಕಾಮ, ಮಂಗರಸ, ಹೈವರಾಜ, ಇಮ್ಮಡಿ ಮಂಗರಾಜ, ಕೇಶವ, ಭೈರವೇಂದ್ರ ಇಮ್ಮಡಿ ಭೈರವೇಂದ್ರ ರಾಜರು ಆಳ್ವಿಕೆ ನಡೆಸಿದರೆಂದೂ ವಿವರಿಸುತ್ತದೆ. ಇವರಲ್ಲಿ ನಮಗೆ ನಾರಣಾಂಕ, ನಾಗಣಾಂಕರ ವಿಚಾರ ಏನೇನೂ ತಿಳಿಯುವುದಿಲ್ಲ. ಅನಂತರ ಇನ್ನೂ ಅನೇಕ ರಾಜರು ಆಳ್ವಿಕೆ ನಡೆಸಿದ ಬಳಿಕ ಹೊನ್ನನೃಪನು ಅರಸನಾದನೆಂದು ಆ ಶಾಸನವು (ಕ್ರಿ.ಶ. ೧೪೩೦) ಪ್ರಸ್ತಾಪಿಸುತ್ತ; “….ಮಲೆವರಗಂಡರುಂ ಕಲಿಮುಖಾಂಬುಜಹಸ್ತರನೇಕ ಭೂಪರುಂ ಸಲೆ ನಗಿರಾಳ್ದುಪೋದರವರಿಂ ಬಳಿಯಂ ಕಲಿಹೊನ್ನಭೂಪ ಅರಸನಾದಂ…” ಎಂದು ಸ್ತುತಿಸುತ್ತದೆ. ಹೊನ್ನನು ಕ್ರಿ.ಶ. ೧೩೩೦ ರಿಂದ ೧೩೪೫ ರ ವರೆಗೆ ಆಳಿರಬಹುದೆಂದು ಊಹಿಸಲಾಗಿದೆ. ಆ ಬಳಿಕ ಹೊನ್ನನೃಪನ ಮಗಳಾದ ಮಲ್ಲಿಕಬ್ಬೆಯ ಗಂಡ ಕಾಮನು ಸ್ವಲ್ಪ ಸಮಯ ಆಳ್ವಿಕೆ ನಡೆಸಿದನು. ನಂತರ ಮೊದಲನೆಯ ಮಂಗರಸನು ಪಟ್ಟವೇರಿದನು. ಇವನು ಎಷ್ಟು ಕಾಲ ಆಳ್ವಿಕೆ ನಡೆಸಿದನೆನ್ನುವುದು ಸ್ಪಷ್ಟವಿಲ್ಲ. ಮುಂದೆ ಇವನ ಅಳಿಯ ಹೈವರಾಜನು ಅಧಿಕಾರಕ್ಕೆ ಬಂದನು. ಇವನನ್ನು ಹೈವ, ಹಯಿವರಸ, ಹೈನನೃಪ ಮುಂತಾದ ಹೆಸರುಗಳಿಂದ ಆ ಕಾಲದ ಶಾಸನಗಳು ಸ್ತುತಿಸುತ್ತವೆ. ಇವನು ಮಹಾಪರಾಕ್ರಮಿಯೂ, ಸಮರ್ಥ ಆಡಳಿತಗಾರನೂ ಆಗಿದ್ದು, ನಗಿರೆ ರಜ್ಯದ ಜೊತೆಗೆ ಹಾಡುವಳ್ಳಿಯ ರಜ್ಯಕ್ಕೂ ದೊರೆಯಾಗಿದ್ದನು. ಕ್ರಿ.ಶ. ೧೩೭೮ರ ಗೇರುಸೊಪ್ಪೆಯ ಶಾಸನವು ಈ ಹೈವರಸನನ್ನು ಉಲ್ಲೇಖಿಸುತ್ತದೆ. [9] ನಮಗೆ ದೊರೆತಿರುವ ಈ ವಂಶದ ಪ್ರಾಚೀನ ಶಾಸನಗಳಲ್ಲಿ ತೇದಿ ಇರುವ ಶಾಸನ ಇದೇ ಆಗಿದೆ. ಇವನ ಕಾಲದಲ್ಲಿ ಹೊನ್ನಾವರ, ಚಂದಾವರ, ಗೋಕರ್ಣ, ಬನವಾಸಿ ಮುಂತಾದ ಪ್ರದೇಶಗಳು ನಗಿರೆರಾಜ್ಯದ ಕಕ್ಷೆಗೆ ಒಳಪಟ್ಟಿದ್ದವು. ಇವನು ವೀರನಾಗಿದ್ದಂತೆ, ಧರ್ಮಬೀರುವೂ ಆಗಿದ್ದನು. ತನ್ನ ಅನ್ವಯಾಗತವಾಗಿ ಬಂದ ಕೀರ್ತಿಗೆ ಜಯಸ್ತಂಭದಂತೆ ಇದ್ದನಂತೆ. ಮಲೆವರರಾಯರ ಗಂಡ ಶಿವ ಸಿಂಹಾಸನ ಚಕ್ರವರ್ತಿ, ಸಮ್ಯಕ್ತ್ವ ಚೂಡಾಮಣಿಯಾಗಿ ಮೆರೆದ ಈ ರಾಜನ ಪ್ರತಾಪಕ್ಕೆ ಸೋತು, ಅನ್ಯಮಂಡಳ ಭೂಪರು ರಕ್ಷಿಸು, ರಕ್ಷಿಸು ಹೈವರಾಜಯೆಂದು ಮೊರೆಯಿಡುತ್ತಿದ್ದರಂತೆ. ಇವನ ಮಡದಿ ಹೊನ್ನಬ್ಬೆ. ಕ್ರಿ.ಶ. ೧೩೯೮ರಲ್ಲಿ ವಿಜಯನಗರದ ವಿರುದ್ಧ ಚೌಟರಸರು ದಂಗೆಯೆದ್ದಾಗ, ಮಹಾಪ್ರಧಾನ ಮಂಗಪ್ಪ ದಂಡನಾಯಕನ ಜೊತೆಗೆ ಈ ಹೈವರಸನೂ ತನ್ನ ಸೈನ್ಯದೊಡನೆ ಅವನಿಗೆ ನೆರವಾಗಿದ್ದನು. [10]
ಇವನ ತರುವಾಯ ಎರಡನೆಯ ಮಂಗರಸನು ನಗರದ ದೊರೆಯಾಗಿ ಸ್ವಲ್ಪಕಾಲ ಆಳ್ವಿಕೆ ನಡೆಸಿದಂತೆ ಶಾಸನವೊಂದರಿಂದ ತಿಳಿದುಬರುತ್ತದೆ. [11] ಆ ಬಳಿಕ ಕೇಶವದೇವ ಒಡೆಯನು ನಗಿರೆಯ ದೊರೆಯಾದನು. ಹೈವನ ಅಳಿಯ ಸಂಗಮ, ಸಂಗಮನ ಅಳಿಯ ಕೇಶವನಿರಬೇಕೆಂದು ಅನ್ಯ ಆಧಾರಗಳಿಂದ ಹೇಳಲಾಗುತ್ತಿದೆ. [12] ಕಾಯ್ಕಿಣಿ ಶಾಸನವೊಂದರಲ್ಲಿ ಉಕ್ತವಾಗಿರುವಂತೆ ಇವನು ಕ್ರಿ.ಶ. ೧೪೨೫ರ ವರೆಗೂ ನಗಿರೆಯ ದೊರೆಯಾಗಿ ಕಾಣಿಸಿಕೊಳ್ಳುತ್ತಾನೆ. [13] ತನ್ನ ಹೆಚ್ಚಿನ ಸಮಯವನ್ನು ಯುದ್ಧದಲ್ಲಿ ಕಳೆದ ಇವನು ವಿಜಯನಗರ ಸಾಮ್ರಾಟರ ಆಧಿಪತ್ಯದಿಂದ ಮುಕ್ತನಾಗಲು ಬಯಸಿದಂತೆ ತೋರುತ್ತದೆ. ಇದರಿಂದ ವಿಜಯನಗರದ ಅಧಿಕಾರಿಗಳಾಗಿದ್ದ ಹಡಪದ ನಾಗಣ್ಣ ವೊಡೆಯ ಮತ್ತು ಭಾಸಪ್ಪವೊಡೆಯರು ಇವನ ಮೇಲೆ ಯುದ್ಧ ಮಾಡಿದರು. [14] ಇದೇ ರೀತಿ ಹಾಡುವಳ್ಳಿಯ ಸಂಗಿರಾಯನ ಮೇಲೂ ಇವನು ಯುದ್ಧ ನಡೆಸಿದ ವಿಚಾರವು ಕಾಯ್ಕಿಣಿಯ ವೀರಗಲ್ಲಿನಲ್ಲಿ ಉಕ್ತವಾಗಿದೆ. [15] ಕೇಶವನ ತರುವಾಯ ಅವನ ಸೋದರಳಿಯನಾದ ಸಂಗಮ ಅಥವಾ ಸಂಗಿರಾಯನು ನಗಿರೆಯ ದೊರೆಯಾದಂತೆ ತಿಳಿದುಬರುತ್ತದೆ. ಆದರೆ ಕೆಲವು ವಿದ್ವಾಂಸರು, ಹಯವನ ಅಳಿಯ ಸಂಗಮ, ಸಂಗಮನ ಅಳಿಯ ಕೇಶವನೆಂದು ಹೇಳಿದರೆ, [16] ಇನ್ನು ಕೆಲವರು ಎರಡನೆಯ ಮಮಗರಾಜನು ತೀರಿಕೊಂಡಾಗ ಅವನ ಅಳಿಯನಾದ ಕೇಶವನು ಪ್ರಾಪ್ತವಯಸ್ಕನಾಗಿರಲಿಲ್ಲವೆಂದು ತಿಳಿಸಿ, ಹಯವರಸನ ಮಗನೆಂಬ ರೀತಿಯಲ್ಲಿ ನಗಿರೆಯ ಮನೆತನದ ಸಂಬಂಧಿ ಸಂಗಿರಾಯನೇ ನಗಿರೆ ರಾಜ್ಯದ ಆಡಳಿತ ಸೂತ್ರವನ್ನು ವಹಿಸಿಕೊಂಡನೆಂದು ಹೇಳುತ್ತಾರೆ. [17] ಈ ದೃಷ್ಟಿಯಿಂದ ಕೇಶವನ ಸೋದರಳಿಯನಾದ ಸಂಗಮನು, ಎರಡನೆಯ ಸಂಗಿರಾಯನೆಂದು ನಾವು ಭಾವಿಸಬೇಕಾಗುತ್ತದೆ. ಆದರೆ ಇದಕ್ಕೆ ಇನ್ನಷ್ಟು ಸಮರ್ಥನೆ ಬೇಕು. ಆದರೂ ಸಂಗಿರಾಯನ ಆಳ್ವಿಕೆಗೆ ಸೇರಿದ ಕ್ರಿ.ಶ.೧೪೨೭ರ ಕಾಯ್ಕಿಣಿಯ ಶಾಸನವು ಅಂದಿನ ರಾಜಕೀಯ ದೃಷ್ಟಿಯಿಂದ ಗಮನಾರ್ಹವಾದುದು. [18]
ವಿಜಯನಗರ ಅರಸರ ನಿರೂಪದಿಂದ ತಿಮ್ಮಣ್ಣವೊಡೆಯನು, ಹೊನ್ನಾವರದ ರಾಜಧಾನಿಯಲ್ಲಿದ್ದು ಹೈವೆ, ತುಳು, ಕೊಂಕಣದ ಮೇಲಾಳಿಕೆಯನ್ನು ನೋಡಿ ಕೊಳ್ಳುತಿರುವಾಗ, ಕಾಸರಗೋಡಿನಲ್ಲಿದ್ದ (ಹೊನ್ನಾವರದ ಹತ್ತಿರದ ಕಾಸರಕೋಡು) ಹಂಜಮಾನ ಸಂಘದ ಮುಖ್ಯಸ್ಥ ಉಮ್ಮರ ಮರಕಾಲನು ಇವನೊಡನೆ ವಿರೋಧ ಕಟ್ಟಿಕೊಳ್ಳುತ್ತಾನೆ. ಅಪಾಯವನ್ನು ಗ್ರಹಿಸಿದ ಉಮ್ಮರ ಮರಕಾಲನು ತನ್ನ ರಕ್ಷಣೆಗಾಗಿ ನಗಿರೆಯ ಸಂಗಿರಾಯನ ಸಹಾಯವ್ನು ಯಾಚಿಸಿದಾಗ, ಕೋಟೇಶ್ವರ ನಾಯಕನ ನೇತೃತ್ವದಲ್ಲಿ ಸಾವಿರ ಕಾಪಿನ ಭಟರನ್ನು ಸಂಗಿರಾಯನು ಕಾಸರಗೋಡಿಗೆ ಕಳುಹಿಸಿ ಕೊಡುತ್ತಾನೆ. ಆದರೆ ಅಷ್ಟರಲ್ಲಿಯೇ ತಿಮ್ಮಣ್ಣವೊಡೆಯನು ಸೇನಾಸಮೇತನಾಗಿ ಮುನ್ನಡೆದು ‘ಮೋಸದಿ ಕಾಸರಕೋಡನು ಮುತ್ತಿ’ ಉಮ್ಮರ ಮರಕಾಲ ಮೊದಲಾದ ಹಂಜಮಾನದವರ ಹೆಣ್ಣುಮಕ್ಕಳನ್ನು ತೊಂದರೆಗೀಡು ಮಾಡಿದಾಗ, ಸಿಟ್ಟಿಗೆದ್ದ ಕೋಟೇಶ್ವರ ನಾಯಕನು ಯುದ್ಧಮಾಡಿ ಹಂಜಮಾನದವರನ್ನು ರಕ್ಷಿಸಿ ಸುರಕ್ಷಿತ ಸ್ಥಳಕ್ಕೆ ದೋಣಿಗಳ ಮೂಲಕ ಕಳುಹಿಸಿಕೊಡುತ್ತಾನೆ. ಈ ಭೀಕರ ಯುದ್ಧದಲ್ಲಿ, ಕೋಟೇಶ್ವರ ನಾಯಕನು ರಾಜಗುರು ರೇವಣ್ಣ ನಾಯಕರು ಕೆಡಹಿ, ಮುಂದೆ ನುಗ್ಗಿ ತನಗೆ ಇದಿರದ ‘ಮೂರು ಚಾವಡಿಯ ವೀರಭಟ’ರನ್ನು ಓಡಿಸಿ ಧರಣಿಗೆ ಬಿದ್ದು ವೀರಸ್ವರ್ಗವನ್ನು ಪಡೆದಂತೆ ಆ ಶಾಸನವು ವಿವರಿಸುತ್ತದೆ. [19] ಇವನು ಕೂಡ ವಿಜಯನಗರ ಸಾಮ್ರಾಟರಿಂದ ಮುಕ್ತನಾಗಲು ಬಯಸಿದಂತೆ ತೋರುತ್ತದೆ. ಆದರೆ ವಿಜಯನಗರದ ಅರಸರು ಅಂದಿನ ರಾಜಕೀಯದ ಸೂಕ್ಷ್ಮವನ್ನು ಅರಿತು, ಹೊನ್ನಾವರದ ರಾಜ್ಯಪಾಲನನ್ನು ಪದಚ್ಯುತಗೊಳಿಸಿ ಆ ಸ್ಥಾನಕ್ಕೆ ಲಕ್ಕಣ್ಣವೊಡೆಯರನ್ನು ನೇಮಿಸಿ ಸಂಗಿರಾಯನೊಡನೆ ಬಾಂಧವ್ಯವನ್ನು ಮುಂದುವರಿಸುತ್ತಾರೆ. ಈ ಸಂದರ್ಭದಲ್ಲಿ ಹಾಡುವಳ್ಳಿಯಲ್ಲೂ ಸಂಗಿರಾಯನೆಂಬ ಅರಸನಿದ್ದು, ನಗಿರೆಯ ಸಂಗಿರಾಯನೊಡನೆ ದ್ವೇಷ ಬೆಳೆಸಿದ್ದನು. ಈ ವಿರೋಧವು ಯುದ್ಧವಾಗಿ ಪರಿಣಮಿಸಿದ್ದನ್ನು ಕಾಯ್ಕಿಣಿಯ ಇನ್ನೊಂದು ವೀರಗಲ್ಲಿನಲ್ಲಿ ವಿವರಿಸಲಾಗಿದೆ. [20] ಇಲ್ಲಿಯವರೆಗೆ ನಗಿರೆಯ ಸಂಗಿರಾಯನನ್ನು ಬೆಂಬಲಿಸುತ್ತಿದ್ದ ಅಸಕಳಿಯ ಭೈರವದೇವನು ಹಾಡುವಳ್ಳಿಯ ಸಂಗಿರಾಯನಿಗೆ ತನ್ನ ಬೆಂಬಲವನ್ನು ನೀಡಿದ್ದರಿಂದ, ಸಿಟ್ಟಿಗೆದ್ದ ನಗಿರೆಯ ಸಂಗಿರಾಯನು ಹೊನ್ನಾವರದ ಲಕ್ಕಣ್ಣವೊಡೆಯರ ಸಹಾಯ ಪಡೆದು ಹಾಡುವಳ್ಳಿಯ ಮೇಲೆ ಯುದ್ಧ ನಡೆಸುತ್ತಾನೆ. ಈ ಯುದ್ಧವು ಕಾಯ್ಕಿಣಿಯ ಹತ್ತಿರದ ಕೋಟದ ಗಡಿಯಲ್ಲಿ ನಡೆದಾಗ ಜೋಗನಾಯಕನೆನ್ನುವವನೂ ಹಾಡುವಳ್ಳಿಯ ಹತ್ತಿರದ ಕೆರೆಯ ದಂಡೆಯ ಮೇಲೆ ಯುದ್ಧ ನಡೆದಾಗ ಯಿಸರಣ್ಣ ನಾಯಕನೆನ್ನುವವನೂ ಮಡಿಯುತ್ತಾರೆ. ಇದೇ ವರ್ಷದಲ್ಲಿ ನಗಿರೆಯ ಸಂಗಿರಾಯನು ತೀರಿಕೊಂಡ ನಂತರ, ಅವನ ಅಳಿಯ ಅಂದರೆ ಲಕ್ಷ್ಮೀದೇವಿಯ ಮಗನಾದ ಭೈರವನು ಪಟ್ಟಕ್ಕೆ ಬಂದನು. ಈ ಲಕ್ಷ್ಮೀದೇವಿಯನ್ನು ತಿಳುವಳ್ಳಿಪುರದ ಭೈರವ ಭೂಪನ ತಮ್ಮನಾದ ಕಾಯಪ್ಪನಿಗೆ ಮದುವೆ ಮಾಡಿಕೊಟ್ಟಿದ್ದರು. ಈ ದಂಪತಿಗಳಿಗೆ ಭೈರವ, ಚಿಕ್ಕಭೈರವ, ತಿಪ್ಪರಸ, ಅಂಬಿರಾಯ, ಕೇಶವದೇವಿ, ಸಿರಿಯಮರಸಿ ಹೆಸರಿನ ಮಕ್ಕಳು. [21] ಇವರಲ್ಲಿ ತಿಪ್ಪರಸ (ಮಲ್ಲಿರಾಯ) ಎನ್ನುವವನು ಸಂಗಿರಾಯನ ಮತ್ತೊಬ್ಬ ಸಹೋದರಿಯಾದ ಶಂಕರಾಂಬಿಕೆಯ ಮಗನೆಂದು ಭಾವಿಸಲಾಗುತ್ತಿದೆ. [22]
ಈ ಭೈರರಸನು ಪಟ್ಟಕ್ಕೆ ಬಂದ ಬಳಿಕ, ಹೊನ್ನಾವರದ ರಾಜ್ಯಪಾಲ ಅಂತಪ್ಪ ವೊಡೆಯನೊಡನೆ ಯುದ್ದ ನಡೆಸಿದನು. ಕ್ರಿ.ಶ. ೧೪೫೪ರಲ್ಲಿ ಹಳದೀಪುರದಲ್ಲಿ ಯುದ್ಧ ನಡೆದಾಗ ಬಸವನ ಬಳಿ ಯೋಧರು ಕೊಲ್ಲಲ್ಪಟ್ಟರೆಂದು ಅಲ್ಲಿಯ ಶಾಸನ ವಿವರಿಸುತ್ತದೆ. [23] ಧನ್ಯಕುಮಾರ ಚರಿತೆಯನ್ನು ಬರೆದ ಆದಿಯಪ್ಪ ಕವಿಯು ಈ ಅರಸನ ಆಸ್ಥಾನದಲ್ಲಿದ್ದನು. ಜಿನಭಕ್ತನಾದ ಇವನು ಗೇರುಸೊಪ್ಪೆ, ಮೂಡಬಿದರೆ, ಬೆಳಗುಳ, ಚಂದ್ರಗುತ್ತಿ, ಹೊನ್ನಾವರ ಮೊದಲಾದ ಸ್ಥಳಗಳಲ್ಲಿರುವ ಜಿನಮಂದಿರಗಳಿಗೆ ಅಪಾರ ದಾನಮಾಡಿದಂತೆ ಮೂಡಬಿದರೆಯ ಶಾಸನವು ವರ್ಣಿಸುತ್ತದೆ. [24] ನಗಿರೆಯ ಸಾಳ್ವ ಕವಿಯೂ ಕೂಡ ಈ ಭೈರವನನ್ನು ಮುಕ್ತಕಂಠದಿಂದ ಸ್ತುತಿಸಿದ್ದಾನೆ. [25] ನೋಂಪಿಯ ಕಥೆಯೊಂದರಲ್ಲೂ ಇವನ ಹೊಗಳಿಕೆ ಕಂಡುಬರುತ್ತದೆ. [26] ಸುಮಾರು ಮೂವತ್ತು ವರ್ಷಗಳಷ್ಟು ದೀರ್ಘಕಾಲ ರಾಜ್ಯವಾಳಿದ ಮೇಲೆ ಅಸ್ವಸ್ಥನಾದನು. ವ್ಯಾಧಿಯು ಬಲವತ್ತರವಾದಾಗ ಪರಮಗತಿ ಸಾಧನೆಗಾಗಿ ಮೂಡಬಿದರೆಯ ತ್ರಿಭುವನ ತಿಲಕ ಚೂಡಾಮಣಿ ಬಸದಿಗೆ ಒಂದು ಸಾವಿರ ಮುಡಿ ಆದಾಯ ಬರುವ ಭೂಮಿಯನ್ನು ದಾನಮಾಡಿದ ವಿಷಯವು ಅಲ್ಲಿಯ ಶಾಸನವೊಂದರಲ್ಲಿ ಉಕ್ತವಾಗಿದೆ. [27]
ಭೈರವ ಒಡೆಯನ ನಂತರ ನಗಿರೆಯ ಸಿಂಹಾಸನವು ಇಮ್ಮಡಿ ಭೈರವನ (ಅಂಬಿರಾಯ) ಪಾಲಿಗಾಯಿತು. ಇದರಿಂದ ಸಂಗಿರಾಯನ ಇನ್ನೊಬ್ಬ ಸಹೋದರಿ ಶಂಕರದೇವಿಯ ಮಗನಾದ ತಿಪ್ಪರಸ (ಮಲ್ಲಿರಾಯ)ನಿಗೆ ಅಸಮಾಧಾನವಾಯಿತು. ಇವನಿಗೆ ಸಾಳ್ವಮಲ್ಲ, ಸಾಳುವಮಲ್ಲ, ಸಾಳ್ವಮಲ್ಲಿರಾಯ, ಮಲ್ಲೇಶ, ಜಿನದಾಸ, ಸಾಳ್ವಮಲ್ಲ, ಕಠಾರಿಸಾಳ್ವ ಮೊದಲಾದ ಹೆಸರುಗಳು ಇದ್ದವೆಂಬುದು ಸಾಳ್ವಭಾರತದಿಂದ ತಿಳಿದುಬರುತ್ತದೆ. ಇವನು ಹೊನ್ನಾವರದ ರಾಜಧಾನಿಯಿಂದ ಆಳ್ವಿಕೆ ನಡೆಸುತ್ತಿದ್ದುದನ್ನು ಒಂದು ಶಾಸನವು ವಿವರಿಸುತ್ತದೆ. [28] ಇವನು ಅಂಬಿರಾಯನಿಗಿಂತ ಪರಾಕ್ರಮಶಾಲಿ ಹಾಗೂ ಮಹತ್ವಾಕಾಂಕ್ಷಿ. ನಗಿರೆಯ ಸಿಂಹಾಸನಕ್ಕಾಗಿ ಇಬ್ಬರೂ ಶತ್ರುಗಳಾದರು. ಈ ಹಗೆತನವು ಯುದ್ಧವಾಗಿ, ಕ್ರಿ.ಶ. ೧೪೭೧ರಲ್ಲಿ ಸಾಳುವ ಮಲ್ಲಿರಾಯನು ಜಯಗಳಿಸಿದನು. [29] ಈ ಯುದ್ಧದಲ್ಲಿ ಅಂಬಿರಾಯನು ಮಡಿದಿರಬೇಕು. ಏಕೆಂದರೆ ಅನಂತರ ಬಂದ ಯಾವ ಶಾಸನವೂ ಇವನನ್ನು ಸ್ಮರಿಸುವುದಿಲ್ಲ. ಸಾಳ್ವಮಲ್ಲನ ಶೌರ್ಯ, ಸಾಹಸನಗಳ ವರ್ಣನೆಗಳನ್ನು ಆಸ್ಥಾನ ಕವಿಯಾದ ಸಾಳ್ವನು ತನ್ನ ಕಾವ್ಯದಲ್ಲಿ ಸೊಗಸಾಗಿ ಮಾಡಿದ್ದಾನೆ. ಮೂಡಬಿದರೆಯ ಶಾಸನದಲ್ಲೂ ಇವನ ಯಶೋಗಾಥೆಯ ಚಿತ್ರ ಕಂಡುಬರುತ್ತದೆ :
ಜಡಿಯಲೊಡಂ ರಿಪುಕ್ಷಿತಿಪರೆಲ್ಲರ ಪಿಂದೊಡನೆಯ್ದೆ ಕಂಪಿಪರ್
ಪಡೆಯಲೊಡಂ ತದಂಗನೆಯರೋಲೆಯ ಸಾಲೊಡನಾಂತರುಚ್ಛಿದಂ
ಗೆಡವಿರ್ಪುದೆತ್ತೆ ತೋಳ್ಗೆ ಗೆಲೆವೆಣ್ಣೊಡನೊಂದಿ ವರ್ಪುದಾಜಿಯೊಳ್‌
ಸೆಡೆಯದೆ ತೋಳಬಾಳದಟನೇಳ್ಗೆಯೆ ಸಾಳುವ ಮಲ್ಲಿರಾಯನಾ ||
ಎಂದು ಆ ಶಾಸನ ಕವಿಯು ಸ್ತುತಿಸುತ್ತ, “…. ಶ್ರೀ ಸಾಳ್ವಮಲ್ಲೇಶನಂ ಪೊಗಳ್ವೀ ನಾಲಗೆಯ್ಯನರಂ ಪೊಗಳ್ವುದೇ ಪಾಲುಂಡು ಮೇಲುಂಬುದೇ” ಎಂದೂ, “ಪೊಗಳ್ದು ಬಾಜಿಸಿತು ಸಾಳುವಮಲ್ಲನ ಕೀರ್ತಿ ಡಿಂಡಿಮಂ’ ಎಂದು ಹೇಳುತ್ತಾನೆ. [30] ಇವನ ಪಟ್ಟಮಹಿಷಿ ಬೊಮ್ಮಲದೇವಿ. ಸಹೋದರಿ ಮಲ್ಲಿದೇವಿ. ಈಕೆಯ ಪತಿ ಶಾಂತ ದಂಡಾಧೀಶ. ಈ ಮಲ್ಲಿದೇವಿಯ ಮಗನ ಹೆಸರು ಸಾಳ್ವ ದೇವನೆಂದೇ. ಇವನ ಮತ್ತೊಂದು ಹೆಸರು ದೇವರಾಯ. ಆದರೆ ಸಾಳ್ವಭಾರತ ಮತ್ತು ಶಾಸನಗಳಲ್ಲಿ ಸಾಳ್ವದೇವನೆಂದೇ ಖ್ಯಾತನಾಗಿದ್ದಾನೆ. ಯುವರಾಜನಾಗಿ ನಿಯುಕ್ತಗೊಂಡ ಇವನು ಮುಂದೆ ನಗಿರೆಯ ಸಿಂಹಾಸನದ ಉತ್ತರಾಧಿಕಾರಿಯೂ ಆದನು. ಕ್ರಿ.ಶ. ೧೪೮೧ರಲ್ಲಿ ಇವನು ಆದಿಲಶಹ ಸುಲ್ತಾನನ ಸೇನಾಧಿಕಾರಿಯನ್ನು ಗೋವೆಯ ಯುದ್ಧದಲ್ಲಿ ಸೋಲಿಸಿದನು. ಇನ್ನೊಮ್ಮೆ ಗೋವೆಯ ನಿಜಾಮುದ್ದೀನ್‌ಮುಲಕನು ಹೈವೆರಾಜ್ಯದೊಳಗೆ ನುಗ್ಗಿಬಂದಾಗ ಮಿಡಿಜೆಯೆನ್ನುವ ಊರಲ್ಲಿ (ಈಗಿನ ಕುಮಟಾದ ಹತ್ತಿರವಿರುವ ಮಿರ್ಜಾನ್) ಎದುರಿಸಿದನು. [31] ಈ ಭೀಕರ ಕಾಳಗದಲ್ಲಿ ಸಾಳ್ವದೇವರಸನ ಬಂಟರಾದ ಕಲ್ಲಣ್ಣ ನಾಯಕ, ಭೈರು ನಾಯಕ, ತಮ್ಮಣ್ಣ ನಾಯಕರು ತೋರಿದ ರ್ಧೈಯ – ಸಾಹಸಗಳಿಂದ ಸುಲ್ತಾನನ ಸೇನೆ ಸೋತಿತು. ಯುದ್ಧದಲ್ಲಿ ವಿಜಯಿಗಳಾಗಿ ಹಿಂದಿರುಗಿದ ಈ ಮೂವರು, ತಮ್ಮ ಸ್ವಾಮಿಗಳಾದ ರಣಗಭಿನಾಯಕ, ದೇವು ನಾಯಕರು ವಿರೋಧಿಗಳಿಂದ ಬಂಧಿತರಾಗಿರುವ ವಿಚಾರ ತಿಳಿದು ಪುನಃ ಸುಲ್ತಾನನ ಮೇಲೆ ಬಿದ್ದು ಕಾದಾಡಿದರು. ಈ ಯುದ್ಧದಲ್ಲಿ ಮೂವರೂ ಪ್ರಾಣ ಕಳೆದುಕೊಳ್ಳುತ್ತಾರೆ. ಈ ಯುದ್ಧದಲ್ಲಿ ವಿಜಯಿಯಾದ ಸಾಳ್ವದೇವನು ವಿಜಯನಗರದ ವಿರುದ್ಧ ಸ್ವತಂತ್ರನಾಗಲು ಬಯಸಿ, ರಾಜಾಧಿರಾಜ, ರಾಜಪರಮೇಶ್ವರ ಮುಂತಾದ ಚಕ್ರವರ್ತಿ ಬಿರುದುಗಳನ್ನು ಧರಿಸಿದನು. ಇದರಿಂದ ಸಿಟ್ಟಿಗೆದ್ದ ವಿಜಯನಗರ ಚಕ್ರವರ್ತಿ ವಿರೂಪಾಕ್ಷನು ಸೈನ್ಯಸಮೇತನಾಗಿ ಬಂದು ಇವನನ್ನು ನಿಯಂತ್ರಿಸಬೇಕಾಯಿತು. ಸಾಳ್ವ ಭಾರತದಲ್ಲಿ ಉಕ್ತವಾಗಿರುವಂತೆ ಇವನ ಆಡಳಿತವು ಕ್ರಿ.ಶ. ೧೪೯೯ರಲ್ಲಿ ಮುಗಿಯಿತು. ಇವನ ನಂತರ, ಇವನ ತಂಗಿಯ ಮಗನೂ, ಸೋದರಳಿಯನೂ ಆದ ಭೈರರಸನು ಕ್ರಿ.ಶ.೧೫೦೦ ರಲ್ಲಿ ನಗಿರೆಯ ದೊರೆಯಾದನು. ಇವನು ಪಟ್ಟಕ್ಕೆ ಬಂದ ಕೂಡಲೇ ತುಳುನಾಡಿನ ಕೆಲವು ತುಂಡರಸರು ಇವನ ವಿರುದ್ಧ ಒಪ್ಪಂದವೊಂದನ್ನು ಮಾಡಿಕೊಂಡರು. [32] ನಗಿರೆಯ ಭೈರರಸನೆಂದು ಪ್ರಖ್ಯಾತನಾದ ಇವನ ಆಳ್ವಿಕೆಯು ಕ್ರಿ.ಶ.೧೫೧೦ ರಲ್ಲಿ ಕೊನೆಗೊಂಡು, ನಂತರ ಇಮ್ಮಡಿ ದೇವರಾಯನು ಇವನ ಉತ್ತರಾಧಿಕಾರಿಯಾದನು. ಇವನಿಗೆ ಸಾಳುವ ಕೃಷ್ಣದೇವರಸನೆಂಬ ಹೆಸರೂ ಇದ್ದಂತೆ ಕೆಲವರು ಹೇಳುತ್ತಾರೆ. [33] ಇವನ ಕಾಲದಲ್ಲಿ ವಿಜಯನಗರ ಕೃಷ್ಣದೇವರಾಯನಿಗೂ, ಗೋವೆಯ ಪೋರ್ತುಗೀಜರಿಗೂ ವೈಮನಸ್ಸು ಉಂಟಾದಾಗ, ಚಕ್ರವರ್ತಿಯ ಆಜ್ಞೆಯಂತೆ ಗೋವೆಯ ಮೇಲೆ ದಂಡೆತ್ತಿ ಹೋದನು. ಮಡಗೋವೆಯಲ್ಲಿ ಯುದ್ಧ ನಡೆದಾಗ, ಇಮ್ಮಡಿ ದೇವರಾಯನ ನಚ್ಚಿನ ಬಂಟಿರಾದ ತಮ್ಮಿನಾಯಕ ಮತ್ತು ವೀರ ನಾಯಕರು ಪರಂಗ ಸೈನ್ಯದ ಅಶ್ವದಳವನ್ನು ಮುರಿದು ವೀರಸ್ವರ್ಗವನ್ನು ಪಡೆದರು. [34]
ಇವನಿಗೆ ಸೇರಿದ ಕ್ರಿ.ಶ. ೧೫೨೧ರ ತಾಮ್ರಶಾಸನವೊಂದು ಉತ್ತರ ಕನ್ನಡ ಜಿಲ್ಲೆಯ ಸ್ವಾದಿ ಜೈನಮಠದಲ್ಲಿ ದೊರೆತಿದೆ. [35] ಇವನಿಗೆ ಭೈರವಾಂಬಾ ಹೆಸರಿನ ಮಗಳೂ, ಸಾಳುವಮಲ್ಲ ಹೆಸರಿನ ಮಗಳೂ ಇದ್ದಂತೆ ಅದರಲ್ಲಿ ವಿವರಿಸಲಾಗಿದೆ. ಈ ಭೈರವಾಂಬೆಯನ್ನು ಕಾರ್ಕಳದ ಪಾಂಡ್ಯನೃಪಾಲನಿಗೆ ಮದುವೆ ಮಾಡಿ ಕೊಡಲಾಗಿತ್ತು. ಈ ದಂಪತಿಗಳಿಗೆ ದೇವರಾಯ ಹೆಸರಿನ ಮಗನು ಜನಿಸಿದನೆಂದೂ ಅದರಲ್ಲಿ ವಿವರಿಸಿದೆ. ನಗಿರೆಯ ಚರಿತ್ರೆಗೆ ಸಂಬಂಧಿಸಿದಂತೆ ಇದು ಹೊಸ ಅಂಶವಾಗಿದೆ.
ಇವನ ಅನಂತರ ಸೋದರಳಿಯ ಕೃಷ್ಣದೇವರಸನು ನಗಿರೆಯ ದೊರೆಯಾದನು. ಕೆಲವರು ಊಹಿಸಿರುವಂತೆ ಇಮ್ಮಡಿ ಸಾಳುವ ಕೃಷ್ಣದೇವರಸನೇ, ಇಮ್ಮಡಿ ದೇವರಾಯನೆಂದು ಭಾವಿಸುವುದು ಸರಿಯಲ್ಲ. ಏಕೆಂದರೆ ಕೃಷ್ಣದೇವರಸ ಮತ್ತು ಇಮ್ಮಡಿ ದೇವರಾಯನನ್ನು ಶಾಸನಗಳು ಪ್ರತ್ಯೇಕವಾಗಿಯೇ ಹೆಸರಿಸುತ್ತವೆ. ಕ್ರಿ.ಶ. ೧೫೩೦ರಲ್ಲಿ ಹಾಡುವಳ್ಳಿಯ ದೊರೆಯಾದ ಗುರುರಾಯವೊಡೆಯನು ನಗಿರೆಯ ಮೇಲೆ ದಂಡೆತ್ತಿ ಬಂದಾಗ ಆತನನ್ನು ಸೋಲಿಸಿದ ವಿಚಾರವು ಕಾಯ್ಕಿಣಿಯ ಶಾಸನದಲ್ಲಿ ಬಂದಿದೆ. [36] ಈ ಯುದ್ಧದಲ್ಲಿ ಗುರುರಾಯವೊಡೆಯನ ವೀರಭಟ ಯೀಸರ ದೇವನಾಯಕನು ತೋಳಹರ ಬಳಿಯ ಬಿರುದು, ಚಿನ್ನದ ಕಕ್ಕಡೆಯನ್ನು ಗೆದ್ದುಯಿರಿದು ಯಿರಿಸಿಕೊಂಡು ತನುವೋಕುಳಿಯಾಗಿ ಮಡಿದನೆಂದು ವರ್ಣಿಸಲಾಗಿದೆ. ಕ್ರಿ.ಶ. ೧೫೪೦ರ ಸುಮಾರಿಗೆ ನಗಿರೆಯ ಕೃಷ್ಣದೇವರಸನು ಮಡಿದದ್ದರಿಂದ ಹಾಗೂ ಹಾಡುವಳ್ಳಿಯ ಗುರುರಾಜ ವೊಡೆಯನು ಮಡಿದದ್ದರಿಂದ ಈ ಎರಡೂ ರಾಜ್ಯಗಳಿಗೆ ರಾಣಿ ಚಿನ್ನಾದೇವಿಯು ಅಧಿಕಾರಿಯಾಗಿ ಕಾಣಿಸುತ್ತಾಳೆ. ಇವಳಿಗೂ ಕೃಷ್ಣದೇವರಸನಿಗೂ ಇದ್ದ ಸಂಬಂಧ ಸ್ಪಷ್ಟವಿಲ್ಲ. ಕೆಲವರು ಕುರುರಾಜವೊಡೆಯನ ಪೂರ್ವಾಧಿಕಾರಿಯಾದದೇವರಸವೊಡೆಯನ ಖಾಸಾತಂಗಿ ಭೈರಾದೇವಿ ಅಮ್ಮನ ಮಗಳೆಂದು ಭಾವಿಸಿದರೆ, [37] ಇನ್ನು ಕೆಲವರು ಕೃಷ್ಣದೇವರಸನ ಸೊಸೆಯೆನ್ನುತ್ತಾರೆ. [38] ಈ ವಿಷಯವನ್ನು ಮುಂದೆ ಚರ್ಚಿಸಲಾಗಿದೆ.

ತುಳು ಕರ್ನಾಟಕ ಅರಸುಮನೆತನಗಳು: ಕಾರ್ಕಳದ ಭೈರರಸ ಒಡೆಯರು (೧)
ಕಾರ್ಕಳದ ಭೈರರಸ ಒಡೆಯರ ಇತಿಹಾಸವನ್ನು ತಿಳಿಯಲು ನಮಗೆ ದೊರಕುವ ಮುಖ್ಯ ಆಧಾರ ಸಾಮಗ್ರಿಗಳು – ಶಾಸನಗಳು, ಕೈಫಿಯತ್ತು ಮತ್ತು ಪಾಡ್ದನಗಳು. ಶಾಸನಗಳು ಮತ್ತು ಕೈಫಿಯತ್ತು ಲಿಖಿತ ಆಧಾರಗಳಾದರೆ ಪಾಡ್ದನಗಳು ಅಲಿಖಿತ ಆಧಾರಗಳು. ಇವುಗಳಲ್ಲಿ ಶಾಸನಗಳನ್ನು ಮುಖ್ಯ ಆಧಾರಗಳೆಂದು ಪರಿಗಣಿಸಬೇಕಾಗುತ್ತದೆ. ಕೈಫಿಯತ್ತುಗಳಲ್ಲಿ ‘ಕಾರ್ಕಳದ ಅರಸರ ಕೈಫಿಯತ್ತು’ ಎಂಬುದು ಭೈರರಸರಿಗೆ ಸಂಬಂಧಿಸಿದ್ದು. ಇದು ಹತ್ತೊಂಬತ್ತನೆಯ ಶತಮಾನದ ಆದಿಕಾಲದ ರಚನೆಯಾಗಿದೆ. ಪಾಡ್ದನಗಳಲ್ಲಿ ಇತಿಹಾಸದ ಕೆಲವಂಶಗಳು ಮಾತ್ರ ಉಕ್ತವಾಗಿದ್ದು ಹೆಚ್ಚಿನ ವಿವರಗಳು ದೊರಕುವುದಿಲ್ಲ; ಕೆಲವು ಐತಿಹ್ಯಗಳು ದೊರಕುತ್ತವೆ.
ಇತಿಹಾಸಕಾರರು ಶಾಸನಗಳನ್ನು ಮುಖ್ಯ ಆಧಾರವಾಗಿಸಿ ಕೈಫಿಯತ್ತುಗಳನ್ನೂ ಉಪಯೋಗಿಸಿ ಇತಿಹಾಸ ನಿರೂಪಣೆ ಮಾಡಿದ್ದು ಅವರ ಬರವಣಿಗೆಗಳಲ್ಲಿ ಭೈರರಸರಿಗೆ ಸಂಬಂಧಿಸಿದಂತೆ ಈ ಕೆಳಗಿನವು ಬಹಳ ಮುಖ್ಯವಾಗಿವೆ:
೧. ಗಣಪತಿರಾವ್ ಐಗಳ್ ಅವರ “ದಕ್ಷಿಣ ಕನ್ನಡ ಜಿಲ್ಲೆಯ ಪ್ರಾಚೀನ ಇತಿಹಾಸ” (೧೯೨೩) ಎಂಬ ಗ್ರಂಥದ ‘ಕಾರ್ಕಳ ಭೈರರಸ ಒಡೆಯರು’ ಎಂಬ ಭಾಗ.
೨. ಡಾ| ಕೆ.ವಿ. ರಮೇಶ್ ಅವರ “A History of South Kanara” (1970) ಗ್ರಂಥದಲ್ಲಿ ಕೆಲವು ಭಾಗಗಳು.
೩. ಡಾ| ಪಿ. ಗುರುರಾಜ ಭಟ್ಟರ “Studies in Tuluva History and Culture” (1975) ಎಂಬ ಗ್ರಂಥದ “Feudatory States of Tulunadu” ಎಂಬ ಪ್ರಕರಣದ “Bhairarasa Odeyas of Karkala” ಎಂಬ ಭಾಗ.
೪. ಡಾ| ಸೂರ್ಯನಾಥ ಕಾಮತ್ ಅವರ ಅಪ್ರಕಟಿತ ಪಿಎಚ್.ಡಿ. ನಿಬಂಧ “Tuluva in Vijayanagara Times” (1965) ಎಂಬ ಗ್ರಂಥದಲ್ಲಿ ಭೈರರಸರಿಗೆ ಸಂಬಂಧಿಸಿದ ಭಾಗ.
೫. “ಕಾರ್ಕಳ – ಒಂದು ಪ್ರಾದೇಶಿಕ ಅಧ್ಯಯನ” (೧೯೮೫) ಎಂಬ ಗ್ರಂಥದಲ್ಲಿ ಡಾ| ಪಿ. ಎನ್. ನರಸಿಂಹಮೂರ್ತಿಗಳ ‘ಇತಿಹಾಸ ಕಲೆ ಮತ್ತು ಸಂಸ್ಕೃತಿ’ ಎಂಬ ಬರಹ.
ಭೈರರಸರ ಚರಿತ್ರೆಯನ್ನು ಇಂದು ನಿರೂಪಿಸಲು ಈ ಬರಹಗಳೇ ಮುಖ್ಯ ಆಧಾರಗಳಾಗಿವೆ. ಪ್ರಸ್ತುತ ಬರಹದಲ್ಲಿ ಡಾ| ಸೂರ್ಯನಾಥ ಕಾಮತ್ ಅವರ ಕೃತಿಯನ್ನು ಹೊರತು ಉಳಿದವುಗಳನ್ನು ಪರಾಮರ್ಶಿಸಲಾಗಿದೆ. ಈ ಬರಹಗಳಲ್ಲಿ ನೀಡಲಾದ ವಂಶವಿವರಗಳು, ಕಾಲವಿವರಗಳು ಮೊದಲಾದವುಗಳಲ್ಲಿ ಅಷ್ಟಿಷ್ಟು ವ್ಯತ್ಯಾಸಗಳಿವೆ. ಆದರೂ ಶಾಸನಾಧಾರಗಳಿಂದ ನಿರೂಪಿಸಿದ ಮುಖ್ಯ ವಿಷಯಗಳಲ್ಲಿ ಏಕಾಭಿಪ್ರಾಯವನ್ನು ಕಾಣಬಹುದು. ಈ ಎಲ್ಲ ಬರವಣಿಗೆಗಳನ್ನು ಸಾಧ್ಯವಾದಷ್ಟು ಸಮನ್ವಯಗೊಳಿಸಿ ಪ್ರಸ್ತುತ ಪ್ರಬಂಧವನ್ನು ಸಿದ್ಧಪಡಿಸಲಾಗಿದೆ. ಶಾಸನಪಾಠಗಳ ಮೂಲಗಳನ್ನು ಪರಿಶೀಲಿಸಲಾಗಿಲ್ಲ. ಕಾರ್ಕಳಕ್ಕೆ ಸಂಬಂಧಿಸಿದ ಇನ್ನೂ ಹಲವು ಶಾಸನಗಳನ್ನು ಓದಲಾಗಿದ್ದರೂ ಅವು ಅಪ್ರಕಟಿತವಾಗಿಯೇ ಇವೆ.
ಭೈರರಸ ಒಡೆಯರ ಆಳ್ವಿಕೆಯ ಪ್ರದೇಶವನ್ನು ‘ಕಳಸ – ಕಾರ್ಕಳ ರಾಜ್ಯ’ವೆಂದು ಉಲ್ಲೇಖಿಸಲಾಗಿದೆ. ಘಟ್ಟದ ಮೇಲಿನ ಕಳಸ ಸೀಮೆ ಮತ್ತು ಘಟ್ಟದ ಕೆಳಗಿನ ಕಾರ್ಕಳ ಸೀಮೆ ಈ ವಂಶದವರ ಆಡಳಿತಕ್ಕೊಳಪಟ್ಟ ಪ್ರದೇಶವಾಗಿತ್ತು.
[1]
ಭೈರರಸ ಎಂಬುದು ಭೈರವ ಎಂಬುದರ ರೂಪಾಂತರವಾದ ಭೈರ ಎಂಬುದಕ್ಕೆ ಅರಸ ಎಂಬುದು ಸೇರಿ ಆದ ರೂಪವೆಂದು ಒಂದು ಸಾಮಾನ್ಯ ಅಭಿಪ್ರಾಯವಾದರೆ, ದಕ್ಷಿಣದ ಜನತೆಯಲ್ಲಿ ಅಂಕಿತನಾಮವಾಗಿ ಬರುವ ಬಯ್ಯ ಅಥವಾ ಬಯ್ಯು ಎಂಬುದಕ್ಕೆ ಅರಸ ಎಂಬುದು ಸೇರಿ ಆದ ರೂಪವೆಂದು ಡಾ|ಗುರುರಾಜ ಭಟ್ಟರ ಊಹೆ. [2] ಈ ವಿಷಯದಲ್ಲಿ ಹೆಚ್ಚು ಹೇಳಬಹುದಾದುದಿಲ್ಲ. [3] ಪಾಡ್ದನಗಳಲ್ಲಿ ಕಾರ್ಕಳದ ರಾಜರನ್ನು ಭೈರಸೂಡ, ಭೈರಸೂಡವ ಎನ್ನಲಾಗಿದ್ದು ಇದು ‘ಭೈರರಸವೊಡೆಯ’ ಎಂಬುದರ ರೂಪಾಂತರವಾಗಿರಬಹುದೆಂದು ಊಹಿಸಬಹುದಾಗಿದೆ. [4]
ಭೈರರಸರು ಹೊಂಬುಚ್ಚ (ಪೊಂಬುಚ್ಚ)ದ ‘ಶಾಂತರ’ ರಾಜವಂಶಕ್ಕೆ ಸೇರಿದವರು. ಶಾಂತರ ವಂಶದ ಸ್ಥಾಪಕನಾದ ಜಿನದತ್ತನು ಪೊಂಬುಚ್ಚದ ಒಡೆಯನಾಗಿ ಕಳಸವನ್ನು ಗೆದ್ದು ಅನಂತರ ಘಟ್ಟದ ಕೆಳಗಿನ ಕಾರ್ಕಳವನ್ನು ಗೆದ್ದಿರಬೇಕೆಂದು ಲೂಯಿರೈಸ್ ಅವರು ಅಭಿಪ್ರಾಯಪಡುತ್ತಾರೆ. ಇದು ಸಂಶಯಾಸ್ಪದವಾದ ವಿಷಯ ವಾದರೂ, ಹಟ್ಟಿಯಂಗಡಿಯ ಒಂದು ಶಾಸನವು ಅಲ್ಲಿಗೆ ಆದಿಯಲ್ಲಿ ಜಿದತ್ತರಾಯ ನಿಂದ ನೀಡಲಾದ ದಾನದ ಬಗೆಗೆ ಹೇಳುವುದರಿಂದ ಸಂಪೂರ್ಣವಾಗಿ ಅಲ್ಲಗಳೆಯು ವಂತೆಯೂ ಇಲ್ಲವೆಂದು ಡಾ| ಗುರುರಾಜ ಭಟ್ಟರು ಹೇಳುತ್ತಾರೆ. [5]
ಕ್ರಿ.ಶ. ೧೫೨೩ರ ವರಾಂಗ ಶಾಸನವು ಭೈರರಸರ ವಂಶಾವಳಿಗೆ ಸಂಬಂಧಿಸಿದ ವಿವರಗಳನ್ನು ನೀಡುತ್ತಿದ್ದು ಇವರು ಶಾಂತರ ವಂಶದವರೇ ಎಂಬುದನ್ನು ಸ್ಪಷ್ಟವಾಗಿ ಹೇಳುತ್ತದೆ. ಶಾಸನದ ಪ್ರಕಾರ ನನ್ನಿ ಶಾಂತ ಎಂಬವನು ಈ ವಂಶದ ಮೂಲಪುರುಷ. ಅನಂತರದವನು ಸಹಕಾರ; ಅನಂತರದವನು ಜಿನದತ್ತ. ಜಿನದತ್ತನ ಅನಂತರ ಹಲವು ರಾಜರು ಆಳಿದ್ದು ಅನಂತರ ಭೈರವನು ದೊರೆಯಾದನೆಂಬ ವಿವರವಿದೆ. [6]
ಗಣಪತಿರಾವ್ ಐಗಳ್ ಅವರು ತಮ್ಮ ಗ್ರಂಥದಲ್ಲಿ ಜಿನದತ್ತರಾಯನು ಪೊಂಬುಚ್ಚದಲ್ಲಿ ವಂಶಸ್ಥಾಪನೆ ಮಾಡಿದ ಬಗೆಗೆ ವಿವರವಾಗಿ ಒಂದು ಕಥೆಯನ್ನು ಹೇಳಿರುತ್ತಾರೆ. ಉತ್ತರ ಮಧುರೆಯ ಉಗ್ರವಂಶದ ಸಾಕಾರಮಹಾರಾಯನ ಪಟ್ಟದ ರಾಣಿಯ ಮಗನಾದ ಜಿನದತ್ತನಿಗೆ ತನ್ನ ತಂದೆಯ ಉಪಪತ್ನಿಯಿಂದ ಪ್ರಾಣಭಯವುಂಟಾಗಿ ಹೊಂಬುಚ್ಚಕ್ಕೆ ಓಡಿಬಂದು ಅಲ್ಲಿ ಅರಮನೆ ಕಟ್ಟಿಸಿ ಪದ್ಮಾವತೀದೇವಿಯ ಪ್ರತಿಷ್ಠೆ ಮಾಡಿಸಿ ಕಳಸದ ಸೀಮೆಯನ್ನು ಆಳಿದನು ಎಂಬ ವಿವರಣೆಯು ಐಗಳ ಕೃತಿಯಲ್ಲಿದೆ. [7] ಜಿನದತ್ತನ ಮಕ್ಕಳಾದ ನೇಮಿಚಂದ್ರ ಪಾರ್ಶ್ವಚಂದ್ರರಲ್ಲಿ ಪಾರ್ಶ್ವಚಂದ್ರನು ಆಳುವ ಕಾಲದಲ್ಲಿ, ತನ್ನ ತಂದೆಯನ್ನುಭೈರವಿಯಾದ ಪದ್ಮಾವತಿಯೇ ರಕ್ಷಿಸಿದ್ದರಿಂದ ತನ್ನ ಹೆಸರಿಗೆ ಭೈರವ ಎಂಬ ಹೆಸರನ್ನೂ ತನ್ನ ತಾಯಿಯು ಪಾಂಡ್ಯರಾಜನ ಕುಮಾರಿಯಾದುದರಿಂದ ಪಾಂಡ್ಯ ಎಂಬ ಬಿರುದನ್ನೂ ಧರಿಸಿದನೆಂಬುದಾಗಿಯೂ ಇವನ ಬಳಿಕ ಆಳಿದ ಅರಸರೆಲ್ಲಾ ‘ಪಾಂಡ್ಯಭೈರವ ಅರಸ’ ಎಂಬುದನ್ನು ತಮ್ಮ ಹೆಸರಿಗೆ ಕೂಡಿಸುತ್ತಾ ಬಂದರೆಂದೂ ಐಗಳ ಕೃತಿಯಲ್ಲಿ ಹೇಳಲಾಗಿದೆ. [8] ಈ ವಿವರಗಳಿಗೆ ಇತಿಹಾಸ ತಜ್ಞರು ಯಾವ ಮಹತ್ತ್ವವನ್ನೂ ಕೊಟ್ಟಿಲ್ಲ. ಇದು ಹೊಂಬುಚ್ಚದ ಸ್ಥಳಪುರಾಣದ ವಿವರವೆಂದು ತೋರುತ್ತದೆ. ಪ್ರಾಯಶಃ ಈ ವಿವರಗಳಲ್ಲಿ ಯಾವ ಐತಿಹಾಸಿಕತೆಯೂ ಇಲ್ಲ. ಜಿನದತ್ತವೆಂಬವನು ಐತಿಹಾಸಿಕ ವ್ಯಕ್ತಿಯಾಗಿದ್ದನೆಂದಷ್ಟು ಮಾತ್ರ ಹೇಳಬಹುದಾಗಿದೆ.
ತುಳುನಾಡನ್ನಾಳುತ್ತಿದ್ದ ಆಳುಪ ವಂಶಕ್ಕೂ ಹೊಂಬುಚ್ಚದ ಶಾಂತರರಿಗೂ ವೈವಾಹಿಕ ಸಂಬಂಧವಿತ್ತೆಂದು ಶಾಸನಾಧಾರಗಳಿಂದ ತಿಳಿಯುತ್ತದೆ. ಕ್ರಿ.ಶ. ೧೦೭೭ರ ಹುಂಚ ಶಾಸನದಿಂದ ಶಾಂತಾರ ರಾಜ ಅಮ್ಮಣದೇವನ ಮಗಳನ್ನು (ಬೀರಲದೇವಿ) ಆಳುಪರಾಜ ಬಂಕಿಯಾಳ್ವನು (ಸು. ೧೦೨೦ – ೧೦೫೦) ಮದುವೆಯಾಗಿದ್ದನೆಂದೂ ಬಂಕಿಯಾಳ್ವನ ತಂಗಿ ಮಂಕಬ್ಬರಸಿಯನ್ನು ಶಾಂತಾರ ಅಮ್ಮಣನ ಮಗ ತೈಲಪದೇವನು ಮದುವೆಯಾಗಿದ್ದನೆಂದು ತಿಳಿಯುತ್ತದೆ. [9] ಸುಮಾರು ಕ್ರಿ.ಶ. ೧೨೨೦ಕ್ಕೆ ಸರಿಹೊಂದುವ ಕಾಲವಿವರವಿಲ್ಲದ ವರಾಂಗ ಶಾಸನವು[10] ತ್ರಿಭುವನಮಲ್ಲ ಶಾಂತರನ ತಮ್ಮನಾದ ಕುಂಡಣನು ಆಳುಪ ಕುಲಶೇಖರನ (ಮೊದಲನೆಯ ಕುಲಶೇಖರ ಸು. ೧೧೬೦ – ೧೨೨೦) ಅನಂತರ ಆಳುಪ ರಾಜ್ಯವನ್ನಾಳಿದನೆಂದು ತಿಳಿಸುತ್ತದೆ. ಕುಲಶೇಖರನು ತೀರಿಕೊಂಡಾಗ ಸಿಂಹಾಸನಕ್ಕೆ ಯೋಗ್ಯರಾದವರು ಇಲ್ಲದುದರಿಂದ, ಆಳುಪ ರಾಜಕುಮಾರಿಯನ್ನು ಮದುವೆಯಾಗಿದ್ದಿರಬಹುದಾದ ಕುಂಡಣನು ಆಳಿದನೆಂದು (ಸು. ೧೨೨೦ – ೧೨೩೦) ಊಹಿಸಲಾಗಿದೆ. [11] ಒಟ್ಟಿನಲ್ಲಿ ಘಟ್ಟದ ಮೇಲಿನ ಶಾಂತಾರ ಅರಸರಿಗೂ ಘಟ್ಟ ಕೆಳಗಿನ ತುಳುನಾಡಿಗೂ ಹತ್ತಿರದ ಸಂಬಂಧವಿತ್ತು.
ಕಳಸದಲ್ಲಿ ಆಳುತ್ತಿದ್ದ ಶಾಂತಾರವಂಶದ ಶಾಖೆಯವರನ್ನು ಕ್ರಿ.ಶ. ೧೨೦೯ರ ಮೂಡಿಗೆರೆ ಶಾಸನದಿಂದ ಗುರುತಿಸಬಹುದಾಗಿದೆ. “ಶ್ರೀ ಕಳಸೇಶ್ವರ ದೇವರ ದಿವ್ಯ ಶ್ರೀಪಾದ ಪದ್ಮಾರಾಧಕ ಪರಬಲಸಾಧಕರುಮಪ್ಪ ಮಾಂಡಳಿಕ ಗಂಡರ ದಾವಣಿ ವೀರ ಬಲ್ಲದೇವ”, ಮಲ್ಲುದೇವ ಮತ್ತು ಮಾರುದೇವರನ್ನು ಈ ಶಾಸನದಲ್ಲಿ ಹೆಸರಿಸಲಾಗಿದೆ. ಈ ವಂಶವನ್ನು ಶಾಂತಾರ ವಂಶದಿಂದ ಒಡೆದು ಬೇರೆಯಾದ ಶಾಖೆಯೆಂದು ಗುರುತಿಸಲಾಗಿದೆ. [12] ಕಳಸನಾಥ ಅಥವಾ ಕಳಸೇಶ್ವರ ದೇವರು ಇವರ ಆರಾಧ್ಯದೈವವೆಂದೂ ಶಾಸನದಿಂದ ತಿಳಿದುಬರುತ್ತದೆ. ಈ ಕಳಸೇಶ್ವರ ಅಥವಾ ಕಳಸನಾಥ ದೇವರ ಉಲ್ಲೇಖ ಇನ್ನೂ ಹಲವು ಶಾಸನಗಳಲ್ಲಿ ಬರುತ್ತದೆ.
ಇವರ ಅನಂತರ ಜಾಕಲ ಮಹಾದೇವಿ (ಕ್ರಿ.ಶ. ೧೨೪೬ – ೧೨೭೦) ಮತ್ತು ಕಾಳಲಮಹಾದೇವಿ (ಕ್ರಿ.ಶ. ೧೨೭೦ – ೧೨೮೧) ಎಂಬಿಬ್ಬರು ರಾಣಿಯರು ಆಳಿದ ಬಗೆಗೆ ಮೂಡಿಗೆರೆಯ ಹಲವು ಶಾಸನಗಳು ತಿಳಿಸುತ್ತವೆ. ತಾವು ಜೈನರಾದರೂ ತಮ್ಮ ವಂಶದ ಕುಲದೇವರಾದ ಕಳಸನಾಥನಿಗೆ ಇವರು ಹಲವು ದಾನಗಳನ್ನು ನೀಡಿದರು. [13] ಮೂಡಿಗೆರೆಯ ತಾಮ್ರಶಾಸನವು ಬಲದೇವ ಮತ್ತು ರಾಯ ಬಲ್ಲಹದೇವ ಎಂಬ ರಾಜರು ಕ್ರಮವಾಗಿ ಕ್ರಿ.ಶ. ೧೨೮೪ ಮತ್ತು ಕ್ರಿ.ಶ. ೧೨೮೫ರಲ್ಲಿ ಆಳುತ್ತಿದ್ದರೆಂದು ತಿಳಿಸುತ್ತದೆ. [14] ಈ ರಾಯಬಲ್ಲಹದೇವನ ಕಾಲದಲ್ಲಿ ಕಳಸ ರಾಜ್ಯವು ಘಟ್ಟದ ಕೆಳಗಿನ ಕಾರ್ಕಳಕ್ಕೆ ವಿಸ್ತರಿಸಿರಬೇಕೆಂದು ಡಾ| ಗುರುರಾಜ ಭಟ್ಟರು ಊಹಿಸುತ್ತಾರೆ. ಈ ಊಹೆಗೆ ಉಡುಪಿ ತಾಲೂಕಿನ ಆತ್ರಾಡಿಯ ಶಾಸನವೊಂದು ಆಧಾರವಾಗಿದೆ. ಕ್ರಿ.ಶ. ಹದಿಮೂರನೆಯ ಶತಮಾನಕ್ಕೆ ಸೇರುವುದೆಂದು ಊಹೆಯಿಂದ ಕಾಲನಿರ್ಣಯಮಾಡಲಾದ, ತೇದಿಯಿಲ್ಲದ ಈ ಶಾಸನದಿಂದ ಮಹಾಮಂಡಳೇಶ್ವರ ಬಲ್ಲಮದೇವರಸ, ನಾರನಾಳ್ವ, ಅಧಿಕಾರಿ, ಮೂಡಿಳರು, ಹಾಕಳಗ್ರಾಮದ ಮುನ್ನೂರ್ವರು ಮತ್ತು ಹರಿಕದ ಹನ್ನೆರಡು ಮಹಾಜನರೊಳಗೆ ಬೆಡುಂಗಳ ಮತ್ತು ಕೆಲವು ಆದಾಯಗಳನ್ನು ಅನುಭವಿಸುವ ವಿಷಯದಲ್ಲಿ ಒಂದು ಒಪಪಂದವಾದಂತೆ ತಿಳಿಯುತ್ತದೆ. ಕ್ರಿ.ಶ. ೧೨೮೪ – ೧೨೮೫ರಲ್ಲಿ ಆಳುತ್ತಿದ್ದ ರಾಯಬಲ್ಲಹದೇವನನ್ನೇ ಇದು ಉಲ್ಲೇಖಿಸುತ್ತಿರಬೇಕೆಂದು ಡಾ| ಗುರುರಾಜ ಭಟ್ಟರ ಅಭಿಪ್ರಾಯ. ಈ ‘ಮಹಾಮಂಡಳೇಶ್ವರ ಬಲ್ಲಮದೇವರಸ’ ಯಾವನೇ ಆಳುಪ ರಾಜನಿಗೆ ಅನ್ವಯಿಸುವುದಿಲ್ಲವೆಂದು ಕಳಸದ ರಾಯಬಲ್ಲಹದೇವನನ್ನೇ ನಿರ್ದೇಶಿಸುವಂತೆ ಕಂಡು ಬರುವುದರಿಂದ ಅವನು ಆ ಕಾಲದಲ್ಲಿ ಆಳ್ವಖೇಡವನ್ನು ಆಳುತ್ತಿದ್ದ ಆಳುಪರಾಣಿ ಬಲ್ಲಮಹಾದೇವಿಗೆ ಅಧೀನನಾಗಿ ಆಳ್ವಿಕೆ ಮಾಡುತ್ತಿದ್ದಿರಬೇಕೆಂದೂ ಅವರು ಊಹಿಸಿದ್ದಾರೆ. ಈ ಹಾಕಳವೆಂಬುದು ಈಗಿನ ಪರ್ಕಳವೆಂದೂ ಹರಿಕವೆಂಬುದು ಈಗಿನ ಹೆರ್ಗವೆಂದೂ ಡಾ| ಗುರುರಾಜ ಭಟ್ಟರು ಹೇಳಿರುತ್ತಾರೆ. (ಆದರೆ ಇವುಗಳಲ್ಲಿ ‘ಹರಿಕ’ ಎಂಬುದು ಇಂದಿನ ‘ಪರೀಕ’ ವಾಗಿರುವ ಸಾಧ್ಯತೆಯಿದೆ. ಪರೀಕವು ಆತ್ರಾಡಿಗ್ರಾಮದಲ್ಲೇ ಇದೆ). ಈ ಅಭಿಪ್ರಾಯವನ್ನು ಇತರ ಇತಿಹಾಸಕಾರರು ಮಾನ್ಯಮಾಡಿದಂತಿಲ್ಲ. [15]
ಈ ವಂಶದಲ್ಲಿ ಮುಂದೆ ಕಾಣಿಸುವವನು ಕಾಳಲದೇವಿಯ ಪುತ್ರನಾದ ವೀರ ಪಾಂಡ್ಯದೇವ. ಈತನ ಕಾಲದಲ್ಲಿ ಸಮುದ್ರ ಪಾಂಡ್ಯನ ಕಡೆಯ ಮರಕಾಲನು ಕಂಡ್ಯ ಅಗ್ರಹಾರಕ್ಕಾಗಿ ಆಗ್ರಹಿಸಿ, ದಾಳಿಮಾಡಿದನೆಂದೂ ವೀರಪಾಂಡ್ಯನು ಮರಕಾಲನ ಮೇಲೆ ಬಿದ್ದು ಅವನನ್ನು ತುಂಡರಿಸಿ ಅವನ ಸೊತ್ತುಗಳೆಲ್ಲವನ್ನೂ ವಶಪಡಿಸಿಕೊಂಡನೆಂದೂ ಒಂದು ಶಾಸನ ತಿಳಿಸುತ್ತದೆ. ಈತ ಕಾಳಲದೇವಿಯ ಮಗನೆಂದು ಇನ್ನೊಂದು ಶಾಸನವೂ ತಿಳಿಸುತ್ತದೆ. ವೀರಪಾಂಡ್ಯನ ಈ ವಿಜಯದ ಬಗೆಗೆ ಡಾ| ಪಿ.ಎನ್. ನರಸಿಂಹ ಮೂರ್ತಿಗಳು ಬರೆಯುತ್ತಾ “ಹೀಗೆ ಹೊಯ್ಸಳ ಸಾಮ್ರಾಜ್ಯವನ್ನು ಪಾಂಡ್ಯರ ದಾಳಿಯಿಂದ ರಕ್ಷಿಸಿ ಮಹತ್ತರ ವಿಜಯ ಸಾಧೀಸಿದನು. ಇದರಿಂದಾಗಿ ಅವನ ರಾಜ್ಯವೂ ಉಳಿಯಿತು” ಎಂದು ಅಭಿಪ್ರಾಯಪಟ್ಟಿದ್ದಾರೆ. [16] ಈ ಅಭಿಪ್ರಾಯದಂತೆ ಈ ವೀರಪಾಂಡ್ಯನು ಹೊಯ್ಸಳರ ಸಾಮಂತನೆಂದು ತಿಳಿಯಬೇಕಾಗುತ್ತದೆ. ಆದರೆ ಕ್ರಿ.ಶ. ೧೨೯೭ರ ತಾಮ್ರ ಶಾಸನವೊಂದರ ಅಧ್ಯಯನದಿಂದ ಈತನ ಸ್ವತಂತ್ರನಾಗಿ ಆಳುತ್ತಿದ್ದನೆಂದು ತಿಳಿಯಬೇಕಾಗುವುದೆಂದು ಡಾ| ಗುರುರಾಜ ಭಟ್ಟರು ಅಭಿಪ್ರಾಯ ಪಡುತ್ತಾರೆ. [17]

ಚತುರ್ಮುಖ ಬಸದಿ
ಈ ವಂಶದವರಿಗೆ ಸಂಬಂಧಿಸಿದ ಕಾರ್ಕಳದಲ್ಲಿ ದೊರಕಿರುವ ಶಾಸನಗಳಲ್ಲಿ ಅತ್ಯಂತ ಪ್ರಾಚೀನವಾದುದು ಲೋಕಾನಾಥರಸನಿಗೆ ಸಂಬಂಧಿಸಿದ ಕ್ರಿ.ಶ. ೧೩೩೪ – ೩೫ರ ಹಿರಿಯಂಗಡಿ ಶಾಸನ, ಲೋಕನಾಥರಸನು ‘ಮಹಾಮಂಡಳೇಶ್ವರ, ಸಮಧಿಗತ ಪಂಚಮಹಾಶಬ್ದ’ ಎಂದು ಕರೆಯಲ್ಪಟ್ಟಿದ್ದರೂ ‘ಸಮಸ್ತ ಭುವನಾಶ್ರಯ ಪೃಥ್ವೀವಲ್ಲಭ, ಮಹಾರಾಜಾಧಿರಾಜ ರಾಜಪರಮೇಶ್ವರ, ಪರಮಭಟ್ಟಾರಕ’ ಎಂಬ ಬಿರುದುಗಳಿಂದಲೂ ಅಲಂಕೃತನಾಗಿದ್ದಾನೆ. ಅಲ್ಲದೆ ಉತ್ತರಮಧುರಾಧೀಶ್ವರ, ಮಹೋಗ್ರ ವಂಶಲಲಾಮ, ಪಟ್ಟಿಪೊಂಬುಚ್ಚಪುರದ ಒಡೆಯ ಮತ್ತು ಚಾರುಕೀರ್ತಿ ಪಂಡಿತ ದೇವನ ಶಿಷ್ಯ – ಎಂದೂ ಕರೆಯಿಸಿಕೊಂಡಿದ್ದಾನೆ. ಇದರಿಂದಾಗಿ ಇವನು ಶಾಂತರ ವಂಶಜ ನೆಂಬುದು ಸ್ಪಷ್ಟ. ಈ ದಾಖಲೆಯಿಂದಾಗಿ, ಜಿನದತ್ತರಾಯನ ವಂಶಸ್ಥರು ತಮ್ಮ ಆಡಳಿತದ ಕೇಂದ್ರವನ್ನು ಕಳಸದಿಂದ ಶಿಶಿಲಕ್ಕೂ ಅಲ್ಲಿಂದ ಕಾರ್ಕಳಕ್ಕೂ ಬದಲಾಯಿಸಿ ಕೊಂಡರೆಂಬುದು ಸ್ಥಿರವಾಗುತ್ತದೆಂದು ಡಾ| ಗುರುರಾಜ ಭಟ್ಟರು ಹೇಳುತ್ತಾರೆ. [18]
ಕಾರ್ಕಳಕ್ಕೆ ಭೈರರಸರು ಬರಲು ಕಾರಣವೇನೆಂಬುದನ್ನು ತಿಳಿಸುವ ಕಥೆಯೊಂದು ಕೈಫಿಯತ್ತಿನಲ್ಲಿದ್ದು ಐಗಳ್ ಅವರು ಅದನ್ನು ಉದ್ಧರಿಸಿರುತ್ತಾರೆ. ಎರಡೂ ಮೂಲಗಳಲ್ಲಿ ಅಷ್ಟಿಷ್ಟು ವ್ಯತ್ಯಾಸವಿದ್ದರೂ ಮುಖ್ಯ ಅಭಿಪ್ರಾಯ ಒಂದೇ ಆಗಿದೆ. ಕಾರ್ಕಳದಲ್ಲಿ ಏಳುನಾಡುಗಳ ಅಧಿಕಾರವುಳ್ಳ ಕಾಬೆಟ್ಟು ಹೆಗ್ಗಡೆ ಎಂಬಾತ ಒಡೆಯನಾಗಿದ್ದನಂತೆ. [19] ಆತ ಪ್ರಜೆಗಳನ್ನು ಪೀಡಿಸುತ್ತಿದ್ದ. ಪ್ರಜೆಗಳು ಕಪ್ಪ ನೀಡಲು ಹೋದ ಸಮಯದಲ್ಲಿ ತಾನು ಮಂಚದ ಮೇಲೆ ಮಲಗಿ ಕಪ್ಪವನ್ನು ಸ್ವೀಕರಿಸುತ್ತೇನೆಂದು ಹೆಗ್ಗಡೆಯು ಹೇಳಿದಾಗ ಪ್ರಜೆಗಳು ಒಪ್ಪದಿರಲು, ಹೆಗ್ಗಡೆಯೇ “ನಾನು ಮಲಗಿ ಕಪ್ಪ ತೆಗೆದುಕೊಳ್ಳುವಾಗ ನೀವು ಕಪ್ಪ ಕೊಡಿರಿ” ಎಂಬುದನ್ನು ಒಪ್ಪಿದರು. ಮರುದಿನ ಕಪ್ಪ ನೀಡಲು ಬಂದಾಗ ಹೆಗ್ಗಡೆಯು ಪ್ರಜೆಗಳನ್ನು ಅಪಮಾನ ಮಾಡಲಿಕ್ಕಾಗಿಯೇ ಒಂದು ಕೆಸರಿನ ಸ್ಥಳದಲ್ಲಿ ಮಂಚ ಹಾಕಿ ಮಲಗಿದ್ದನು. ಅಲ್ಲಿ ಕುಳಿತುಕೊಳ್ಳಲಾರದ ಪ್ರಜೆಗಳು ತಮಗೆ ರಾಜನೇ ಬೇಡವೆಂದು ಹೊರಟುಹೋದರು. ಅವರು ಹೊಂಬುಚ್ಚದ ಜಿನದತ್ತ ರಾಯನ ವಂಶದ ಭೈರರಸನಿಗೆ ದೂರುಕೊಡಲು, ಮಂದಿ ಮಾರ್ಬಲ ತೆಗೆದುಕೊಂಡು ಭೈರರಸನು ಕಳಸಕ್ಕೆ ಬಂದು ಅದನ್ನು ಸ್ವಾಧೀನಪಡಿಸಿ ಘಟ್ಟದ ಕೆಳಗಿಳಿದು ಕೆರವಸೆಗೆ ಬಂದು ಅಲ್ಲಿ ವಾಸವಾಗಿದ್ದು ಅಲ್ಲಿಂದ ಸೈನ್ಯ ತೆಗೆದುಕೊಂಡು ಕಾಬೆಟ್ಟಿಗೆ ಬರುವಾಗ ಕಾಬೆಟ್ಟು ಹೆಗ್ಗಡೆಯು ಓಡಿಹೋದನು. ಅನಂತರ ಭೈರರಸರು ಕಾರ್ಕಳದಲ್ಲಿ ಅರಮನೆ ಕಟ್ಟಿ ನೆಲೆಯಾದರು. ಏಳುನಾಡು ಹೆಗ್ಗಡೆಯ ನಾಡುಗಳನ್ನೂ ಇವರೇ ಆಳಿದರು. [20] ಈ ಕಥೆಯ ಘಟನೆಗಳು ಭೈರರಸು ಹೊಯ್ಸಳರ ಕೈಕೆಳಗಿನವರಾಗಿದ್ದಾಗ ನಡೆಯಿತೆಂದು ಐಗಳ್ ಅವರು ಹೇಳುತ್ತಾರೆ. [21] ಡಾ| ಪಿ.ಎನ್. ನರಸಿಂಹ ಮೂರ್ತಿಗಳು “ಐತಿಹಾಸಿಕ ಸತ್ಯಸಂಗತಿಗಳೇನೇ ಇದ್ದರೂ ಸಾಮಾನ್ಯವಾಗಿ ಅರಸೊತ್ತಿಗೆಗಳ ಬಗ್ಗೆ ಸ್ವಾರಸ್ಯವಾದ ಕಥೆಗಳು ಹುಟ್ಟುವುದು ಸಹಜ. ಕಾರ್ಕಳದ ಅರಸೊತ್ತಿಗೆ ಅಂತಹ ಒಂದು ಕಥೆಯಿಂದ ಹೊರತಾಗಿಲ್ಲ” ಎಂಬ ಮುನ್ನಡಿಯೊಡನೆ ಈ ಕಥೆಯನ್ನು ಉದ್ಧರಿಸಿದ್ದಾರೆ. [22] ಇತರ ಇತಿಹಾಸ ಸಂಶೋಧಕರು ಈ ಕಥೆಯ ವಿಷಯದಲ್ಲಿ ಮೌನವಾಗಿದ್ದಾರೆ. ಈ ಕಥೆ ಜಾನಪದ ಮೂಲದಿಂದ ಬಂದುದಾಗಿರಬೇಕು ಮತ್ತು ಅನಂತರ ಕೈಫಿಯತ್ತಿನಲ್ಲಿ ದಾಖಲಾಗಿರಬೇಕು. ಭೈರರಸರ ಕಾರ್ಕಳ ಪ್ರವೇಶಕ್ಕೆ ಈ ಕಥೆ ಸಂಬಂಧಿಸಿದಂತೆ ಹೆಣೆಯಲಾಗಿದ್ದರೂ ಅದರ ಐತಿಹಾಸಿಕತೆಯನ್ನು ತಿಳಿಯಲು ಇತರ ಆಧಾರಗಳಿಲ್ಲ. ಒಂದು ವೇಳೆ ಇದುಭೈರರಸರ ಆಗಮನಕ್ಕೆ ಸಂಬಂಧಿಸಿದೇ ಇದ್ದರೂ ಪ್ರಜಾಪೀಡಕನಾದ ಹೆಗ್ಗಡೆಯೊಬ್ಬನನ್ನು ಸಮರ್ಥನಾದ ರಾಜನೊಬ್ಬ ನಿಯಂತ್ರಿಸಿದ ಯಾವೊಂದು ಘಟನೆಯನ್ನು ಆಧರಿಸಿದುದಿರಬಹುದು. ಆಮೇಲೆ ಅದು ಭೈರರಸರಿಗೆ ಹೊಂದಿಸಲ್ಪಟ್ಟಿರಬಹುದು.
ಹಿರಿಯಂಗಡಿಯ ಶಾಸನದಲ್ಲಿ ಹೇಳಲಾದ ಲೋಕನಾಥ ದೇವರಸನು ಶ್ರೀಮತು ಬೊಮ್ಮಿ ದೇವರಸ ಮತ್ತು ಸಿದ್ದಲದೇವಿಯರ ಮಗನೆಂದು ಆ ಶಾಸನದಿಂದಲೇ ತಿಳಿಯುತ್ತದೆ. ವೀರ ಪಾಂಡ್ಯದೇವನ ಅನಂತರ ಸಿದ್ದಲದೇವಿಯ ಪರವಾಗಿ ಬೊಮ್ಮಿ ದೇವರಸನು ಆಳಿರಬೇಕೆಂದೂ ಅನಂತರ ಲೋಕನಾಥ ದೇವರಸನು ಆಳಿರಬೇಕೆಂದೂ ಇಲ್ಲಿ ಅಧಿಕಾರವು ಅಳಿಯ ಸಂತಾನ ನಿಯಮಗಳಂತೆ ಹಸ್ತಾಂತರಗೊಂಡಿದೆಯೆಂದೂ ಸಿದ್ದಲದೇವಿಯು ವೀರ ಪಾಂಡ್ಯನ ತಂಗಿಯೆಂದೂ ವೀರಪಾಂಡ್ಯನು ರಾಯಬಲ್ಲಹ ದೇವನ ತಮ್ಮನಾಗಿದ್ದಿರಬೇಕೆಂದೂ ಡಾ| ಗುರುರಾಜ ಭಟ್ಟರು ಅಭಿಪ್ರಾಯಪಟ್ಟಿದ್ದಾರೆ. ಡಾ| ಸೂರ್ಯನಾಥ ಕಾಮತರು ಸೂಚಿಸುವ ಬೊಮ್ಮಿ ದೇವರಸನು ವೀರ ಪಾಂಡ್ಯ ದೇವನ ಮಗನೆಂದು ಅಭಿಪ್ರಾಯವನ್ನು ಅವರು ಅಲ್ಲಗಳೆದಿದ್ದಾರೆ. [23]
ಈ ಲೋಕನಾಥ ದೇವರಸನ ವಿಷಯದಲ್ಲಿ ಡಾ| ಕೆ.ವಿ.ರಮೇಶ್ ಅವರ ಅಭಿಪ್ರಾಯ ಸ್ವಲ್ಪ ಬೇರೆಯಾಗಿದೆ. ಹಿರಿಯಂಗಡಿಯ ಶಾಸನದಲ್ಲಿ ಲೋಕನಾಥ ದೇವರಸನ ಗುರುಪರಂಪರೆಯ ಚಾರುಕೀರ್ತಿ ಪಂಡಿತ ದೇವನನ್ನು ‘ಬಲ್ಲಾಳರಾಯ ಚಿತ್ತ ಚಮತ್ಕಾರ’ ಎಂದು ಕರೆಯಲಾಗಿದ್ದು, ಲೋಕನಾಥ ದೇವರಸನು ಸಾಂತಳಿಗೆ – ೧೦೦೦ವನ್ನು ಆಗ ಆಳಿಕೊಂಡಿದ್ದ ಶಾಂತರ ವಂಶದವನೆಂದೂ ಹೊಯ್ಸಳ ಮೂರನೆಯ ಬಲ್ಲಾಳನ (ಕ್ರಿ.ಶ. ೧೨೯೧ – ೧೩೪೨) ಸಾಮಂತನಾಗಿದ್ದನೆಂದೂ ಅವರು ಅಭಿಪ್ರಾಯ ಪಟ್ಟಿದ್ದಾರೆ. [24] ಮಾತ್ರವಲ್ಲ ಬಲ್ಲಾಳನ ನಿಷ್ಠಾವಂತ ಸಾಮಂತನಾದುದರಿಂದ ಕಾರ್ಕಳವನ್ನು ಸಾಂತಳಿಗೆ – ೧೦೦೦ ದೊಳಗೆ ಸೇರಿಸಿಕೊಳ್ಳಲು ಆತನಿಗೆ ಒಪ್ಪಿಗೆ ದೊರೆತಿರಬೇಕೆಂದೂ, ಮುಂದೆ ವಿಜಯನಗರ ಕಾಲದಲ್ಲಿ ಕಳಸದ ಶಾಂತರು ಈ ಪ್ರದೇಶದ ಮೇಲೆ ಅಧಿಕಾರ ಸ್ಥಾಪಿಸಲು ಇದು ಅವಕಾಶ ಮಾಡಿಕೊಟ್ಟಿತೆಂದೂ ಅವರು ಅಭಿಪ್ರಾಯಪಡುತ್ತಾರೆ. [25] ಆಳುಪ ರಾಜನ ಮಗಳೊಬ್ಬಳನ್ನು ಶಾಂತರ ರಾಜನಿಗೆ ವಿವಾಹ ಮಾಡಿಕೊಡಲಾಗಿದ್ದು ಈ ಸಂಬಂಧದ ಮಕ್ಕಳಲ್ಲೊಬ್ಬಾತ ಈ ಲೋಕನಾಥ ದೇವರಸನಾಗಿರಬೇಕೆಂದೂ ಅವರ ಅಭಿಪ್ರಾಯವಿದೆ. [26]
ಅರಿರಾಯರ ಗಂಡರ ದಾವಣಿ, ಹುಸಿವರ ಶೂಲ, ಶರಣಾಗತ ವಜ್ರಪಂಜರ, ಮರೆಹೊಕ್ಕವರ ಕಾವ – ಎಂಬ ಬಿರುದುಗಳನ್ನು ಧರಿಸಿದ ವೀರ ಚೆನ್ನರಸ ಒಡೆಯನನ್ನು ಉಲ್ಲೇಖಿಸುವ, ಕಾರ್ಕಳ ತಾಲೂಕಿನ ಮೀಯಾರಿನ ಶಾಸನವು ಕ್ರಿ.ಶ. ೧೩೮೫ರದು. ಈ ಶಾಸನವು ಶ್ರೀ ಕಳಸನಾಥ ದೇವರನ್ನು ಉಲ್ಲೇಖಿಸುತ್ತದೆ. ಆದುದರಿಂದ ಕಳಸ – ಕಾರ್ಕಳ ರಾಜರಲ್ಲಿ ವೀರ ಚೆನ್ನರಸನನ್ನು ಗಣಿಸಲು ಯಾವ ಸಂಶಯವೂ ಇಲ್ಲ. ಕಾರ್ಕಳದಲ್ಲಿ ಈ ವಂಶದವರು ಭದ್ರವಾಗಿದ್ದುದನ್ನು ಈ ಶಾಸನ ಆಧಾರದಿಂದ ತಿಳಿಯಬಹುದೆಂದು ಡಾ| ಗುರುರಾಜ ಭಟ್ಟರ ಅಭಿಪ್ರಾಯ. ವೀರ ಚೆನ್ನರಸನಿಗೂ ಲೋಕನಾಥ ದೇವರಸನಿಗೂ ಏನು ಸಂಬಂಧವೆಂಬುದನ್ನು ಹೇಳುವುದು ಕಷ್ಟವಾದರೂ ವೀರ ಚೆನ್ನರಸನು ಲೋಕನಾಥ ದೇವರಸನ ಅಳಿಯನೆಂದು ಊಹಿಸಬಹುದೆಂದು ಅವರು ಹೇಳುತ್ತಾರೆ. [27]
ಲೋಕನಾಥ ದೇವರಸ ಮತ್ತು ವೀರ ಚೆನ್ನರಸರ ಸಂಬಂಧದ ವಿಷಯವಾಗಿ ಡಾ| ಪಿ.ಎನ್. ನರಸಿಂಹ ಮೂರ್ತಿಗಳು ಹೇಳಿದುದು ಹೀಗಿದೆ: “ಲೋಕನಾಥ ತನ್ನ ದೀರ್ಘಕಾಲದ ಆಳ್ವಿಕೆಯಲ್ಲಿ ವಿಜಯನಗರ ಸಾಮ್ರಾಜ್ಯದ ಹುಟ್ಟನ್ನು ಕಂಡ. ಈತನ ಉತ್ತರಾಧಿಕಾರಿ ಯಾರೆಂಬುದನ್ನು ಅವನ ಶಾಸನಗಳು ತಿಳಿಸುವುದಿಲ್ಲ. ಬೊಮ್ಮಲದೇವಿ ಮತ್ತು ಸೋಮಲದೇವಿ ಎಂಬಿಬ್ಬರು ಹಿರಿಯ ಸೋದರಿಯರಿದ್ದರೆಂಬುದು ಮಾತ್ರ ಗೊತ್ತಾಗುತ್ತದೆ. ಪ್ರಾಯಶಃ ಮುಂದೆ ಆಳಿದ ಅರಿರಾಯರಗಂಡ ದಾವಣಿ ಶ್ರೀ ವೀರಕಾಳಲದೇವಿಯು ಈ ಸೋದರಿಯರಲ್ಲೊಬ್ಬಳ ಮಗಳಾಗಿರಬೇಕು. ಇವಳ ಇಬ್ಬರು ಪುತ್ರರಾದ ವೀರ ಚೆನ್ನರಸ ಮತ್ತು ಪಾಂಡ್ಯದೇವರಸರು ಒಟ್ಟಿಗೆ ರಾಜ್ಯಭಾರ ಮಾಡಿದರು. ಕೆರವಾಸೆಯ ವರ್ಧಮಾನ ಬಸದಿಯು ಇವರ ಕಾಲದಲ್ಲಿ (ಕ್ರಿ.ಶ.೧೩೭೮) ನಿರ್ಮಾಣವಾಯಿತು”. [28]

[27] ಡಾ| ಗುರುರಾಜ ಭಟ್, STHC, ಪು.೮೫.
[28] ಕಾರ್ಕಳ ಒಂದು ಪ್ರಾದೇಶಿಕ ಅಧ್ಯಯನ, ಪು. ೧೨. ಈ ಕಾಳಲದೇವಿಯ ಪತಿ ನಾಗಪ್ಪವೊಡೆಯ ಎಂಬವನೆಂದೂ, ವಿಜಯನಗರದ ಆಳ್ವಿಕೆಯನ್ನು ಒಪ್ಪಿಕೊಂಡು ಈತನು ರಾಜ್ಯವಾಳಿದನೆಂದೂ ಕ್ರಿ.ಶ. ೧೩೬೫ರ ಶಾಸನವೊಂದರಲ್ಲಿ ಇವನ ಉಲ್ಲೇಖವಿದೆಯೆಂದೂ ಡಾ| ನರಸಿಂಹ ಮೂರ್ತಿ ಹೇಳಿದ್ದಾರೆ. ಅದೇ ಪು. ೧೪.
ತುಳು ಕರ್ನಾಟಕ ಅರಸುಮನೆತನಗಳು: ಬಂಗಾಡಿಯ ಬಂಗರು (೧)
ಪ್ರಸ್ತಾವನೆ:
ಕರಾವಳಿ ಕರ್ನಾಟಕವನ್ನಾಳಿದ ಪ್ರಸಿದ್ದ ಅರಸು ಮನೆತನಗಳ ಪೈಕಿ ದಕ್ಷಿಣ ಕನ್ನಡ ಜಿಲ್ಲೆಯ ಬೆಳ್ತಂಗಡಿ ತಾಲೂಕಿನ ಬಂಗವಾಡಿಯಿಂದ ಆಳಿದ ಬಂಗ ಅರಸು ಮನೆತನವೂ ಒಂದು. ಈ ಜಿಲ್ಲೆಯ ಇತಿಹಾಸವನ್ನು ಅಧ್ಯಯನ ಮಾಡುತ್ತಾ ಹೋದಂತೆ ಬಂಗರ ಇತಿಹಾಸದ ಭವ್ಯತೆಯು ನಮಗೆ ಮನದಟ್ಟಾಗುತ್ತದೆ. ವೈಯಕ್ತಿಕವಾಗಿ ಇವರು ಜೈನ ಮತಕ್ಕೆ ಸೇರಿದವರಾಗಿದ್ದರೂ ಪರಮತ ಸಹಿಷ್ಣುಗಳಾಗಿ ಇತರ ಎಲ್ಲಾ ಧರ್ಮಗಳನ್ನು ಸಮಾನ ಗೌರವದಿಂದ ಕಾಣುತ್ತಿದ್ದರು. ಇದರಿಂದಾಗಿ ಇವರ ಆಡಳಿತಕ್ಕೆ ಒಳಪಟ್ಟಿದ್ದ ರಾಜ್ಯದಲ್ಲಿ ಸಾಮಾಜಿಕ ಸಾಮರಸ್ಯ ಹಾಗೂ ಶಾಂತಿ ಸೌಹಾರ್ದಗಳು ನೆಲೆಸಿದ್ದವು. ವಿಜಯನಗರ ಸಾಮ್ರಾಜ್ಯದ ಆಶ್ರಯದಲ್ಲಿ ಪ್ರಬಲರಾಗಿ ಬೆಳೆದ ಈ ಅರಸು ಮನೆತನವು ಇಕ್ಕೇರಿಯ ಆಡಳಿತದಲ್ಲಿ ಸ್ವಲ್ಪ ಮುಗ್ಗುರಿಸಿತು. ಟಿಪ್ಪುವಿನ ಹಾಗೂ ಬ್ರಿಟಿಷರ ಆಳ್ವಿಕೆಯ ಕಾಲದಲ್ಲಿ ಬಹಳ ಸಂಕಷ್ಟಗಳನ್ನು ಎದುರಿಸಬೇಕಾಯಿತು. ಇವರ ಪೈಕಿ ಒಬ್ಬ ಅರಸ ಸ್ವಾತಂತ್ರ್ಯ ಹೋರಾಟದಲ್ಲಿ ಭಾಗವಹಿಸಿ, ಬ್ರಿಟಿಷರಿಂದ ಗಲ್ಲು ಶಿಕ್ಷೆಯನ್ನು ಅನುಭವಿಸಬೇಕಾಯಿತು. ಇಂದಿಗೂ ಬಂಗರ ಅರಮನೆ ಎಂಬ ದೊಡ್ಡದೊಂದು ಮನೆ ಬಂಗಾಡಿಯಲ್ಲಿದೆ. ಇದು ೧೯೦೪ರಲ್ಲಿ ನಿರ್ಮಿಸಲ್ಪಟ್ಟಿತ್ತು. ಬಂಗ ವಂಶದ ಕೊನೆಯ ಸದಸ್ಯರೆಂದು ಹೇಳಿಕೊಳ್ಳುವ ಶ್ರೀ ರವಿರಾಜ ಬಲ್ಲಾಳ ಎಂಬವರು ಇಲ್ಲಿ ವಾಸವಾಗಿದ್ದಾರೆ.
ಬಂಗ ಅರಸು ಮನೆತನವು ಪ್ರಾಬಲ್ಯವನ್ನು ಹೊಂದಿದ್ದ ಕಾಲದಲ್ಲಿ ಸಮರ್ಥ ಆಳ್ವಿಕೆಯನ್ನು ನಡೆಸಿದುದು ಮಾತ್ರವಲ್ಲದೆ ಹಲವಾರು ಆರ್ಥಿಕ ಸುಧಾರಣೆಗಳನ್ನೂ ಕೈಗೊಂಡಿದ್ದಿತು. ಇವರ ಬಂಗಾಡಿ ಗದ್ಯಾಣಗಳ ಉಲ್ಲೇಖ ಜಿಲ್ಲೆಯ ಕೆಲವು ಶಾಸನಗಳಲ್ಲಿ ಕಂಡು ಬರುತ್ತದೆ. ‘ಬಡತನ ಬಂದರೆ ಬಂಗಾಡಿಗೆ ಹೋಗು’ ಎಂಬ ಒಂದು ಮಾತು ಇಂದಿಗೂ ಉಳಿದುಕೊಂಡು ಬಂದಿದೆ. ಬಂಗಾಡಿಗೆ ಹೋದರೆ ಬಂಗಾರದ ಅನ್ನ ಎಂಬ ಇನ್ನೊಂದು ಮಾತು ನಮ್ಮ ಜಾನಪದ ಸಾಹಿತ್ಯದಲ್ಲಿ ಇಂದಿಗೂ ಕಂಡು ಬರುತ್ತದೆ. ನೆರೆಹೊರೆಯ ಅರಸು ಮನೆತನಗಳೊಡನೆ ಶಾಂತಿ ಒಪ್ಪಂದಗಳು ಅಥವಾ ವೈವಾಹಿಕ ಸಂಬಂಧವನ್ನು ಹೊಂದಿದ್ದುದರಿಂದ ಇವರ ರಾಜ್ಯಕ್ಕೆ ಆಗಾಗ ಆಕ್ರಮಣ, ಯುದ್ಧಗಳ ಭೀತಿ ಇರಲಿಲ್ಲ. ಇಂತಹ ಅನುಕೂಲ ಸನ್ನಿವೇಶವನ್ನು ಒದಗಿಸಿಕೊಂಡಿದ್ದ ಬಂಗ ಅರಸರು ಶಾಸ್ತ್ರ, ಸಾಹಿತ್ಯ, ಕಲೆಗಳಿಗೆ ಉದಾರ ಆಶ್ರಯವನ್ನು ಕೊಟ್ಟು ನಾಡಿಗೆ ಅಮೂಲ್ಯ ಕಾಣಿಕೆಯನ್ನು ಕೊಟ್ಟಿದ್ದಾರೆ.
ಬಂಗರ ಮೂಲ:
ಬಂಗ ಅರಸರ ಮೂಲದ ಕುರಿತು ಏನನ್ನೂ ನಿರ್ಧಾರಾತ್ಮಕವಾಗಿ ಹೇಳಲು ಸಾಧ್ಯವಿಲ್ಲ. ಇವರು ಮೊದಲಿನಿಂದಲೂ ಈ ಬಂಗಾಡಿಯಲ್ಲೇ ವಾಸಿಸುತ್ತಿದ್ದ ಮೂಲ ನಿವಾಸಿಗಳೇ, ಅಥವಾ ಬೇರೆ ಕಡೆಯಿಂದ ಇಲ್ಲಿಗಾಗಮಿಸಿ, ತಮ್ಮ ಆಳ್ವಿಕೆಯನ್ನು ಪ್ರಾರಂಭಿಸಿದವರೇ – ಎಂಬ ವಿಷಯದಲ್ಲಿ ಭಿನ್ನಾಭಿಪ್ರಾಯಗಳಿವೆ. ನಿಜವಾಗಿಯೂ, ಇವರ ಮೂಲದ ಕುರಿತು ಸರಿಯಾದ ಮಾಹಿತಿಯನ್ನು ಒದಗಿಸುವ ಸಮಕಾಲೀನ ದಾಖಲೆಗಳಾವುವೂ ಸಿಗುವುದಿಲ್ಲ. ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಕೇವಲ ೧೫ನೇ ದಾಖಲೆಗಳಾವುವೂ ಸಿಗುವುದಿಲ್ಲ. ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಕೇವಲ ೧೫ನೇ ಶತಮಾನದ ಪ್ರಾರಂಭದಿಂದ ಬರೆಯಲ್ಪಟ್ಟ ಶಾಸನಗಳಲ್ಲಿ ಮಾತ್ರ ಇವರ ಉಲ್ಲೇಖವಿದೆ.
“ದಕ್ಷಿಣಕನ್ನಡ ಜಿಲ್ಲೆಯ ಪ್ರಾಚೀನ ಇತಿಹಾಸ”ವೆಂಬ ಗ್ರಂಥದಲ್ಲಿ ಶ್ರೀ ಗಣಪತಿ ರಾವ್ ಐಗಳವರು ಕ್ರಿ.ಶ. ೧೨ನೇ ಶತಮಾನದಿಂದಲೇ ಬಂಗರಸರು ಇಲ್ಲಿಂದ ರಾಜ್ಯವಾಳುತ್ತಿದ್ದರು ಎಂದು ತೋರಿಸಿ ಕೊಟ್ಟಿದ್ದಾರೆ. ಕ್ರಿ.ಶ. ೧೪೬೦ರ ಸುಮಾರಿಗೆ ಕಾಮಿರಾಜ ಬಂಗನ ಆಸ್ಥಾನದಲ್ಲಿದ್ದ ವಿಜಯವರ್ಣಿಯು ತನ್ನ “ಶೃಂಗಾರಾರ್ಣವ ಚಂದ್ರಿಕಾ” ಎಂಬ ಗ್ರಂಥದಲ್ಲಿ ತನ್ನ ಪ್ರಭುವಿಗಿಂತ ಮೊದಲು ಈ ಅರಮನೆಯಿಂದ ಆಳಿದ ಕೆಲವು ಅರಸರ ಕುರಿತು ಮಾಹಿತಿಗಳನ್ನು ಒದಗಿಸಿದ್ದಾನೆ. ಗಣಪತಿ ರಾವ್ ಐಗಳವರು ಹೇಳುವಂತೆ ಅವರ ಪೈಕಿ ಮೊದಲ ಅರಸನಾದ ವೀರನರಸಿಂಹ ಬಂಗನಿಗೆ ಶಾಲಿವಾಹನ ಶಕ ೧೦೭೯ (ಅಂದರೆ ೧೧೫೭ನೇ ಇಸವಿ)ನೇ ಬಹುಧಾನ್ಯ ಸಂವತ್ಸರದ ಫಾಲ್ಗುಣ ಬಹುಳ ದಶಮಿಯಂದು ಬಂಗಾಡಿಯಲ್ಲಿ ಪಟ್ಟಾಭಿಷೇಕವಾಗಿ ಆ ದಿನದಿಂದಲೇ ಅವರ ರಾಜ್ಯಭಾರವು ಪ್ರಾರಂಭವಾಯಿತು. ಮುಂದೆ ನಿರಂತರವಾಗಿ ಬಂಗರಸರು ಬಂಗಾಡಯಿಂದ ರಾಜ್ಯವಾಳುತ್ತಿದ್ದರು.
ಆದರೆ, ಬಂಗಾಡಿಯಿಂದ ಆಳಲು ಪ್ರಾರಂಭೀಸಿದ ಒಂದನೇ ವೀರ ನರಸಿಂಹ ಬಂಗನು ಯಾರು? ಅವನ ಮೂಲವು ಯಾವುದು? ಅವನು ಇಲ್ಲಿಯವನೇ? ಅಥವಾ ಬೇರೆ ಕಡೆಯಿಂದ ಇಲ್ಲಿಗೆ ಬಂದು ನೆಲೆಸಿದವನೇ? ಎಂಬ ವಿಷಯದಲ್ಲಿಯೂ ಅಷ್ಟೇ ಭಿನ್ನಾಭಿಪ್ರಾಯಗಳಿವೆ. ಈವರೆಗೆ ದೊರೆತ ದಾಖಲೆಗಳ ಪ್ರಕಾರ ಬಂಗರು ಇಲ್ಲಿಗೆ ಬೇರೆ ಕಡೆಯಿಂದ ಬಂದವರೇ ಆಗಿದ್ದಾರೆ. ಶ್ರೀ ಗಣಪತಿ ರಾವ್‌ಐಗಳ ಅವರ ಗ್ರಂಥ – ಬಂಗರು ಬೇರೆ ಕಡೆಯಿಂದ ಇಲ್ಲಿಗೆ ವಲಸೆ ಬಂದವರೆಂದು ಹೇಳುತ್ತದೆ. ಡಾ| ಗುರುರಾಜ ಭಟ್ಟರು ತಮ್ಮ “ತುಳುನಾಡಿನ ಇತಿಹಾಸ ಮತ್ತು ಸಾಂಸ್ಕೃತಿಕ ಅಧ್ಯಯನ’ ಎಂಬ ಗ್ರಂಥದಲ್ಲಿ ಇದೇ ಅಭಿಪ್ರಾಯವನ್ನು ಕೊಟ್ಟಿದ್ದಾರೆ(ಪುಟ ೬೧).
ಬಂಗರು ಇಲ್ಲಿಗೆ ಬೇರೆ ಕಡೆಯಿಂದ ಬಂದವರಾದರೆ, ಅವರ ಮೂಲ ಸ್ಥಾನ ಯಾವುದು? ಇಲ್ಲಿಗೆ ಬರುವುದಕ್ಕಿಂತ ಮೊದಲು ಅವರು ಎಲ್ಲಿದ್ದರು? ಎಂಬುದು ಇನ್ನೊಂದು ಪ್ರಶ್ನೆ. ಇದನ್ನು ನಿರ್ಧರಿಸುವುದು ಸ್ವಲ್ಪ ಕಷ್ಟದ ವಿಚಾರ. ಬೆಳ್ತಂಗಡಿ ತಾಲೂಕಿನಲ್ಲಿರುವ ಬಂಗಾಡಿ ಅಥವಾ ಬಂಗವಾಡಿಯಂತೆ ಕರ್ನಾಟಕದ ಕೋಲಾರ ಜಿಲ್ಲೆಯ ಮುಳುಬಾಗಿಲು ತಾಲೂಕಿನಲ್ಲಿ ಬಂಗವಾಡಿ ಎಂಬ ಒಂದು ಊರು ಇದ್ದುದು ಕಂಡು ಬರುತ್ತದೆ. ಕ್ರಿ.ಶ. ೧೦ನೇ ಶತಮಾನಕ್ಕಿಂತ ಮೊದಲಿನ ಕಾಲದ ಶಿಲಾ ಶಾಸನ ವೊಂದು
[1]ಆ ಬಂಗವಾಡಿಯಲ್ಲಿ ಇರಿವನೊಳಂಬನೆಂಬೊಬ್ಬನು ಒಂದು ಕರೆಯನ್ನು ಕಟ್ಟಿಸಿದ ವಿಚಾರವನ್ನು ತಿಳಿಸುತ್ತದೆ. ಅದೇ ಸ್ಥಳದಲ್ಲಿ ಸಿಕ್ಕಿರುವ ಇನ್ನೊಂದು ಶಾಸನವು[2]ಕ್ರಿ.ಶ. ೯೫೦ರದ್ದಾಗಿದ್ದು ಅದು ಶ್ರೀಮತ್ ವಿಕ್ರಮಾದಿತ್ಯ ತಿರುವಯ್ಯ ಎಂಬವನು ಆಳುತತಿದ್ದಾಗ ಬಂಗವಾಡಿಯ ಕೆರೆಗೆ ಧನಸಹಾಯ ಕೊಟ್ಟ ವಿಷಯವನ್ನು ಹೇಳುತ್ತದೆ. ಇದೇ ಜಿಲ್ಲೆಯ ತುರುವೆಕರೆ ತಾಲೂಕಿನ ಸೂಳೆಕೆರೆ ಎಂಬಲ್ಲಿ ಸಿಕ್ಕಿರುವ ಕ್ರಿ.ಶ. ೧೧೧೩ರ ಶಿಲಾ ಶಾಸನವು[3]ಬಂಗಾವಡಿಯನ್ನು ಉಲ್ಲೇಖಿಸುತ್ತದೆ. ಅದರಂತೆ ಇನ್ನೊಂದು ಶಾಸನವೂ[4] ಬಂಗವಾಡಿಯನ್ನು ಕುರಿತು ಪ್ರಸ್ತಾಪಿಸುತ್ತದೆ. ಈ ಎಲ್ಲಾ ಉಲ್ಲೇಖಗಳಿಂದ ಕ್ರಿ.ಶ. ೧೧೧೩ರವರೆಗೆ ಬಂಗವಾಡಿಯೆಂಬ ಊರೊಂದು ಕೋಲಾರ ಜಿಲ್ಲೆಯಲ್ಲಿ ಇತ್ತೆಂದಾಯಿತು. ಆದರೆ, ಅಲ್ಲೊಂದು ಬಂಗವಾಡಿ ಇತ್ತು. ಇಲ್ಲೊಂದು ಬಂಗವಾಡಿ ಇದೆ – ಎಂಬ ಮಾತ್ರದಿಂದಲೇ ಅದಕ್ಕೂ ಇದಕ್ಕೂ ಸಂಬಂಧ ಕಲ್ಪಿಸಿ ಹೇಳುವುದು ಸರಿಯಾಗಲಾರದು. ಒಂದೇ ಹೆಸರಿನ ಊರುಗಳು ಹಲವು ಕಡೆ ಇರುತ್ತವೆ. ಎರಡನೆಯದಾಗಿ, ಬಂಗವಾಡಿ ಎಂಬ ಊರು ಅಲ್ಲಿದ್ದರೂ, ಬಂಗರು ಎಂಬ ಅರಸರು ಅಲ್ಲಿ ಇದ್ದರು ಎಂಬುದನ್ನು ಮೇಲೆ ಹೇಳಿದ ಯಾವ ಶಾಸನವೂ ಸೂಚಿಸುವುದಿಲ್ಲ. ಆದುದರಿಂದ, ಈ ಬಂಗರಸರು ಮೂಲದಲ್ಲಿ ಅಲ್ಲಿದ್ದವರು ಮತ್ತು ಅಲ್ಲಿಂದ ಇಲ್ಲಿಗೆ ಬಂದವರು ಎಂದು ಹೇಳಲು ಸಾಧ್ಯವಿಲ್ಲ. ಮೂರನೆಯದಾಗಿ, ಒಂದು ವೇಳೆ ಬಂಗರು ಅಲ್ಲಿ ಇದ್ದಿದ್ದರೆ ಅವರು ಇಷ್ಟು ದೂರಕ್ಕೆ ವಲಸೆ ಬರುವ ಕಾರಣವೇನಿರಬಹುದು? ಅಂತಹ ವಲಸೆಯ ಸಂದರ್ಭವಾದರೂ ಯಾಕೆ ಬಂದಿರಬಹುದು? ಅವರು ಅಲ್ಲಿಂದ ವಲಸೆ ಬಂದ ವಿವರಣೆಯನ್ನು ಯಾವ ದಾಖಲೆಗಳೂ ನಮಗೆ ಒದಗಿಸುವುದಿಲ್ಲ. ಆದುದರಿಂದ ಈ ಬಂಗರಸರು ಕೋಲಾರ ಜಿಲ್ಲೆಯ ಬಂಗವಾಡಿಯಿಂದ ಇಲ್ಲಿಗೆ ಬಂದವರು ಎಂದು ಹೇಳುವುದು ಕಷ್ಟಕರ.
ಆದರೆ, ಈಗಿನ ಬಂಗಾಡಿ ಅರಮನೆಯ ಸದಸ್ಯರು ತಾವು ಗಂಗನಾಡು, ವಂಗದೇಶದಿಂದ ಬಂದವರೆಂದು ಹೇಳುತ್ತಾರೆ. ಈ ಗಂಗನಾಡು ಯಾವುದು? ಗಂಗನಾಡು ಎಂಬ ಒಂದು ಊರು ಉಡುಪಿ ಜಿಲ್ಲೆಯ ಕುಂದಾಪುರ ತಾಲೂಕಿನ ಶಿರೂರಿನಿಂದ ನೇರವಾಗಿ ಪೂರ್ವಕ್ಕೆ ಸುಮಾರು ೧೫ ಕಿ.ಮೀ. ದೂರದಲ್ಲಿದೆ. ಬಂಗವಂಶದವರು ಅಲ್ಲಿಂದ ಬಂದಿರಬಹುದೇ? ಎರಡನೆಯದಾಗಿ, ನಿಜವಾಗಿಯೂ ಅವರು ಹೇಳುವಂತಹ ವಂಗದೇಶವಾದರೂ ಯಾವುದು? ಬಹು ಪ್ರಾಚೀನ ಕಾಲದಿಂದಲೂ ವಂಗದೇಶವೆಂದು ಪ್ರಸಿದ್ಧವಾಗಿರುವುದು ಈಗಿನ ಬಂಗಾಳ. ಬಂಗರು ಬಂಗಾಳದಿಂದ ಬಂದಿರಬಹುದೆಂಬುದನ್ನು ಸಮರ್ಥಿಸಲು ಈಗ ಸಿಗುವ ಆಧಾರಗಳೇನೂ ಸಾಕಾಗಲಾರವು.
ಬಂಗವಾಡಿಯ ಬಂಗರು ಮತ್ತು ಮೈಸೂರು ಜಿಲ್ಲೆಯ (ತಲಕಾಡಿನ) ಗಂಗವಾಡಿಯ ಗಂಗರ ಉತ್ತರಾಧಿಕಾರಿಗಳು ಆಗಿರಬಹುದೇ ಎಂಬ ಒಂದು ಊಹೆಗೆ ಅವಕಾಶವಿದೆ. ಈ ಗಂಗರು ಕ್ರಿ.ಶ. ೧೦೦೪ರಲ್ಲಿ ಚೋಳರೊಡನೆ ಮಾಡಿದ ಯುದ್ಧದಲ್ಲಿ ಪೂರ್ಣವಾಗಿ ಸೋತು ಹೋಗಿ ತಮ್ಮ ಅರಸೊತ್ತಿಗೆಯನ್ನು ಕಳೆದುಕೊಂಡರು. ಆದುರಿಂದ ಪ್ರಾಧಾನ್ಯತೆಯಿಂದ ಆದ್ಯಶ್ಯರಾದ ಗಂಗರು ಮುಂದೆ ತಲೆ ಎತ್ತಲಿಕ್ಕಾಗಿ ಸ್ಥಳವನ್ನು ಹುಡುಕುತ್ತಾ ಸಮಯವನ್ನು ಕಾಯುತ್ತಿದ್ದರು. ಕೆಲವು ದಶಕಗಳ ಬಳಿಕ, ಘಟ್ಟದಿಂದ ಇಳಿದು ಬಂದ ಈ ಗಂಗರು ಪ್ರಾಯಶಃ ತಮ್ಮ ವಂಶದ ಹೆಸರನ್ನು ಬಂಗರು ಎಂದು ಬದಲಾಯಿಸಿಕೊಂಡು ತಮ್ಮ ರಾಜ್ಯದ ಹೆಸರನ್ನು ಗಂಗವಾಡಿಯ ಬದಲು ಬಂಗವಾಡಿ ಎಂದೂ ಬದಲಾಯಿಸಿಕೊಂಡರು – ಎಂದು ಹೇಳಲು ಸಾಧ್ಯವಿದೆ. ಶತ್ರುಗಳ ಧಾಳಿಯಿಂದ ಸುಕ್ಷಿತವಾಗಿರಲು ಅನುಕೂಲಕರವಾಗಿರುವಂತಹ, ಸುತ್ತಲಿರುವ ಪರ್ವತಗಳಿಂದ ರಕ್ಷಿಸಲ್ಪಟ್ಟಂತಹ ಹಾಗೂ ಭವ್ಯ ಸಂಪತ್ತಿನಿಂದ ತುಂಬಿದ್ದ ಈಗಿನ ಬಂಗಾಡಿಯಲ್ಲಿ ಅವರು ತಮಗೆ ಸರಿಯಾಗಿ ಸುರಕ್ಷಿತ ಸ್ಥಾನವನ್ನು ಪಡೆದಿರಬಹುದು.
ಕ್ರಿ.ಶ. ೧೦೦೪ರಲ್ಲಿ ಗಂಗವಾಡಿಯಲ್ಲಿ ಸೋತು ಹೋದ ಗಂಗರು, ಅಲ್ಲಿ ಮತ್ತೆ ತಲೆ ಎತ್ತಿರುವುದು ನಮಗೆ ಕಂಡು ಬರುವುದಿಲ್ಲ. ಪ್ರಾರಂಭದಿಂದಲೇ ಸಮರ್ಥವಾದ ಆಳ್ವಿಕೆಯನ್ನು ಹೊಂದಿದ್ದ ಬಂಗರು ಕ್ರಿ.ಶ. ೧೦೦೪ಕ್ಕಿಂತ ಮೊದಲು ನಮಗೆ ಇತಿಹಾಸದಲ್ಲಿ ಕಂಡು ಬರುವುದಿಲ್ಲ. ಆದುದರಿಂದ, ಅಲ್ಲಿ ಅರಸೊತ್ತಿಗೆ ಕಳೆದುಕೊಂಡ ಗಂಗರು ಇಲ್ಲಿ ಬಂಗರಾಗಿ ಮತ್ತೆ ತಲೆ ಎತ್ತಿರಬಹುದು. ಗಂಗರು ಜೈನಮತೀಯರು, ಅದರಂತೆ ಬಂಗರೂ ಮೊದಲಿನಿಂದಲೇ ಜೈನಮತೀಯರಾಗಿರುವರು. ಸರ್ವ ಧರ್ಮ ಪ್ರೋತ್ಸಾಹಕರಾದ ಗಂಗರು ಸೋಮನಾಥ, ಮಹಾಲಿಂಗೇಶ್ವರ, ಗಣಪತಿ ಮುಂತಾದ ಹಿಂದೂ ದೇವತೆಗಳ ಭಜಕರಾಗಿದ್ದು, ಆ ದೇವತೆಗಳಿಗೆ ತಮ್ಮ ರಾಜ್ಯಗಳಲ್ಲಿ ದೇವಸ್ಥಾನಗಳನ್ನು ಕಟ್ಟಿಸಿಕೊಟ್ಟಿದ್ದರು. ಅದರಂತೆ ಬಂಗಾಡಿಯ ಬಂಗರೂ, ಇದೇ ದೇವತೆಗಳಿಗೆ ದೇವಾಲಯಗಳನ್ನು ಕಟ್ಟಿಸಿಕೊಟ್ಟಿದ್ದರು. ಗಂಗರು ಭಾರವಿ, ದಂಡಿಯಂತಹ ಸಂಸ್ಕೃತ ಕವಿಗಳಿಗೆ ಆಶ್ರಯವನ್ನು ಕೊಟ್ಟಿದ್ದರೆ, ಬಂಗರೂ, ವಿಜಯವರ್ಣಿಯಂತಹ ಶ್ರೇಷ್ಠ ಕವಿಗಳಿಗೆ ತಮ್ಮ ಆಳ್ವಿಕೆಯ ಪ್ರಾರಂಭದಲ್ಲೇ ರಾಜಾಶ್ರಯವನ್ನು ಕೊಟ್ಟರು. ಹಾಗೆ ತಮ್ಮ ಪರಂಪರೆಯನ್ನು ಉಳಿಸಿಕೊಂಡು ಹೋದರು.
ಕೊನೆಯದಾಗಿ, ಬಂಗರಸರ ಮೂಲದ ಕುರಿತು ಇರುವ ಜನಜನಿತವಾದ ಹೇಳಿಕೆಯನ್ನು ಈಗ ವಿಮರ್ಶಿಸಬಹುದು. ಇದು ಶ್ರೀ ಗಣಪತಿ ರಾವ್ ಐಗಳ್ ಅವರ ದಕ್ಷಿಣ ಕನ್ನಡ ಜಿಲ್ಲೆಯ ಪ್ರಾಚೀನ ಇತಿಹಾಸದಲ್ಲಿ[5]ಹೇಳಲ್ಪಟ್ಟಿದೆ. ಅದರಂತೆ ಬಂಗರು ಮೈಸೂರು ಜಿಲ್ಲೆಯಲ್ಲಿದ್ದ ಗಂಗವಾಡಿಗೆ ಸೇರಿದ್ದ ಚಿಕ್ಕದೊಂದು ರಾಜ್ಯದಿಂದ ಬಂದವರು. ಬಂಗರ ಪೂರ್ವಜರಾಗಿದ್ದ ಚಂದ್ರಶೇಖರನೆಂಬವನೊಬ್ಬನು ಗಂಗವಾಡಿಗೆ ಸೇರಿದ್ದ ಸಣ್ಣ ರಾಜ್ಯವನ್ನು ಆಳಿಕೊಂಡಿರುವಾಗ ಹೊಯ್ಸಳ ರಾಜನಾದ ವಿಷ್ಣುವರ್ಧನನು (ಕ್ರಿ.ಶ. ೧೧೦೮ – ೫೨) ಇವನೊಡನೆ ಯುದ್ಧ ಸಾರಿದನು. ಆ ಯುದ್ಧದಲ್ಲಿ ಚಂದ್ರಶೇಖರ ರಾಜ ಮಡಿದನು. ರಾಜ್ಯವು ಹೊಯ್ಸಳರ ವಶವಾಯಿತು. ಎಲ್ಲವನ್ನೂ ಕಳಕೊಂಡ ಚಂದ್ರಶೇಖರನ ಪರಿವಾರದವರು ಆ ಅರಸನ ಕುಮಾರ ನೊಂದಿಗೆ ಮಲೆನಾಡಿನಲ್ಲಿ ಅಡಗಿಕೊಂಡಿದ್ದರು. ಮುಂದೆ ವಾಸ್ತವ್ಯಕ್ಕಾಗಿ ಸುರಕ್ಷಿತ ಸ್ಥಳವನ್ನು ಹುಡುಕುತ್ತಾ ಪಶ್ಚಿಮ ಘಟ್ಟಗಳನ್ನು ದಾಟಿ ಈ ಕಡೆಗೆ ಬಂದರು. ಸುತ್ತಲೂ ಎತ್ತರವಾದ ಘಟ್ಟಗಳಿಂದ ರಕ್ಷಿಸಲ್ಪಟ್ಟು ಮಧ್ಯದಲ್ಲಿ ವಿಶಾಲವಾಗಿ ಹರಡಿದ್ದ ಈಗಿನ ಬಂಗಾಡಿಯ ಬಯಲು ಪ್ರದೇಶಕ್ಕೆ ಬಂದು ನೆಲೆಸಿದರು. ತಮ್ಮ ಕುಲದೇವರಾದ ಸೋಮನಾಥನನ್ನೂ ಶಾಂತೀಶ್ವರನನ್ನೂ ಪೂಜಿಸುತ್ತಾ, ಮಂಜುಳನಾದದೊಂದಿಗೆ ಹರಿಯುತ್ತಿದ್ದ ನೇತ್ರಾವತಿ ನದಿಯ ಸನಿಹದಲ್ಲೇ ಸಂತೋಷದಿಂದ ಜೀವನವನ್ನು ನಡೆಸುತ್ತಿದ್ದರು.
ವಿಷ್ಣುವರ್ಧನನ ನಂತರ ಪಟ್ಟಕ್ಕೆ ಬಂದ ಅವನ ಮಗನಾದ ವೀರನರಸಿಂಹ (ಕ್ರಿ.ಶ. ೧೧೫೨ – ೭೩) ನು ತನ್ನ ರಾಜ್ಯದ ವಿವಿಧ ಭಾಗಗಳ ಜನ ಜೀವನವನ್ನು ವೀಕ್ಷಿಸುತ್ತಾ ಬಂಗಾಡಿಗೆ ಬಂದನು. ಆಗ ಚಂದ್ರಶೇಖರನ ರಾಜಪರಿವಾರದವರು ಹಸುಳೆಯಾಗಿದ್ದ ರಾಜಕುಮಾರನೊಂದಿಗೆ ಸಾರ್ವಭೌಮನ ಬಳಿಗೆ ಹೋದರು. ಸರ್ವ ರಾಜ ಲಕ್ಷಣಗಳಿಂದ ಸಂಪನ್ನನಾಗಿದ್ದ ಈ ಮಗುವನ್ನು ಆತನು ಆತನು ಆತ್ಮೀಯತೆಯಿಂದ ಬರಮಾಡಿಕೊಂಡು, ಆತನಿಗೆ ತನ್ನ ಹೆಸರನ್ನೇ ಇಟ್ಟು ವೀರನರಸಿಂಹ ಬಂಗರಾಜನೆಂದು ಕರೆದನು. ತನ್ನ ಸಾಮ್ರಾಜ್ಯದ ಈ ಭೂಭಾಗಕ್ಕೆ ಆತನನ್ನೇ ಒಡೆಯನನ್ನಾಗಿ ನೇಮಿಸಿದನು. ನೇತ್ರಾವತಿ ನದಿಯು ಸಮುದ್ರ ಸೇರುವ ವರೆಗಿನ ಪ್ರದೇಶದಲ್ಲಿದ್ದ ೧೫ ಮಾಗಣೆಗಳನ್ನು ಆತನ ರಾಜ್ಯವನ್ನಾಗಿ ನಿರ್ಣಯಿಸಿದನು. ಅಂದು ಅವನ ರಾಜ್ಯಕ್ಕೆ ಸೇರಿದ್ದ ೧೫ ಮಾಗಣೆಗಳು – ಮೇಲ್ಬಂಗಾಡಿ, ಕೆಳಬಂಗಾಡಿ, ಬೆಳತಂಗಡಿ, ಮಾಯಾಬಯಲು, ಉಪ್ಪಿನಂಗಡಿ, ಪುತ್ತೂರು, ಮೊಗರ್ನಾಡು, ಮಣಿನಾಲ್ಕೂರು, ಬಾಯರ‍್ಕಜೆಕಾರು, ಬಂಟವಾಳ, ಕೊಡಿಯಾಳ, ಸಜಿಪ, ಹರೇಕಳ, ವರ್ಕಾಡಿ ಮತ್ತು ಮಂಜೇಶ್ವರ. ಹೊಯ್ಸಳ ವೀರನರಸಿಂಹನು ಕೊಟ್ಟಿದ್ದ ವೀರನರಸಿಂಹ ಎಂಬ ಹೆಸರನ್ನು ಮುಂದಿನ ಎಲ್ಲಾ ಬಂಗ ಅರಸರೂ ತಮ್ಮ ಹೆಸರಿನೊಂದಿಗೆ ಸೇರಿಸಿಕೊಳ್ಳುತ್ತಿದ್ದರು. ಈ ರೀತಿಯಿಂದ ಅರಸು ಕುಮಾರನ್ನು ಬಂಗರಾಜ್ಯದ ಅಧಿಪತಿಯನ್ನಾಗಿ ನೇಮಿಸುವಾಗ ಒಬ್ಬ ಅರಸನಿಗಿರಬೇಕಾದ ಎಲ್ಲಾ ವಸ್ತುಗಳನ್ನು ಹೊಯ್ಸಳ ಸಾರ್ವಭೌಮನು ಒದಗಿಸಿಕೊಟ್ಟನು. ಬಿಳಿಯ ಪಟ್ಟದ ಕುದುರೆ, ರಣಕಹಳೆ, ಚಾಮರಗಳು, ಮುದ್ರೆಯುಂಗುರ, ಪಟ್ಟದ ಕತ್ತಿ, ಪಟ್ಟದ ಆನೆ – ಮುಂತಾದ ಸಕಲ ಸಾಹಿತ್ಯಗಳೊಂದಿಗೆ ಈ ಅರಸು ಕುಮಾರನು ಕೆಳ ಬಂಗಾಡಿಗೆ ಬಂದು ಶಾಲಿವಾಹನ ಶಕ ೧೦೭೯(ಕ್ರಿ.ಶ. ೧೧೫೭) ರಲ್ಲಿ ವಿಧ್ಯುಕ್ತವಾಗಿ ಪಟ್ಟಾಭಿಷಿಕ್ತನಾಗಿ ರಾಜ್ಯವಾಳತೊಡಗಿದನು.

ಬಂಗಾಡಿ ಅರಮನೆ
 
ಬಂಗರ ಸಂಕ್ಷಿಪ್ತ ಇತಿಹಾಸ:
ಶಾಸನೇತರ ಆಧಾರಗಳ ಪ್ರಕಾರ ಬಂಗಾಡಿಯಿಂದ ಆಳಿದ ಅರಸರ ಪೈಕಿ ವೀರನರಸಿಂಹ ಬಂಗನೇ ಮೊತ್ತ ಮೊದಲಿನ ಅರಸ. ಹೊಯ್ಸಳ ಸಾರ್ವಭೌಮನಾದ ವಿಜಯನರಸಿಂಹನಿಂದ ರಾಜನೆಂದು ಗಣಿಸಲ್ಪಟ್ಟ ಬಳಿಕ ವೀರನರಸಿಂಹ ಬಂಗನು ಕೆಳ ಬಂಗಾಡಿಯಲ್ಲಿ ತನ್ನ ಆಳ್ವಿಕೆಯನ್ನು ಪ್ರಾರಂಭಿಸಿ, ಆ ಕಾಲದಲ್ಲಿ ಹಲವಾರು ಲೋಕೋಪಯೋಗಿ ಕೆಲಸಗಳನ್ನು ಕೈಗೊಂಡು. ತನ್ನ ರಾಜ್ಯವನ್ನು ವಿಭಾಗಿಸಿ, ನಾಲ್ಕು ಜನ ಗುತ್ತಿನವರಿಗೆ ಅದರ ಆಡಳಿತೆಯನ್ನು ವಹಿಸಿಕೊಟ್ಟು ತನ್ನ ರಾಜ್ಯದಲ್ಲಿ ಆಡಳಿತವು ಸುಸೂತ್ರವಾಗಿ ನಡೆಯುವಂತೆ ಮಾಡಿದ.
ತಾನು ಕಟ್ಟಿಸಿದ ತನ್ನ ನೂತನ ಅರಮನೆಯ ಬಳಿಯಲ್ಲೇ, ತನ್ನ ಕುಲದೇವತೆ ಯಾದ ಶ್ರೀ ಸೋಮನಾಥನಿಗೂ ಒಂದು ದೇವಾಲಯವನ್ನು ಕಟ್ಟಿಸಿದ. ಅದರಂತೆ, ಮುಂದೆ ಬಂಗಾಡಿಯಲ್ಲಿ, ಮಹಾ ಗಣಪತಿ ದೇವಾಲಯವನ್ನೂ ವೀರಭದ್ರ ದೇವಾಲಯವನ್ನು ಕಟ್ಟಿಸಿದ. ಬಂಗಾಡಿಯಲ್ಲಿ ಅತ್ಯಂತ ಪ್ರಾಚೀನವೂ ವಿಶೇಷ ದೈವಿಕ ಶಕ್ತಿಯುಳ್ಳದ್ದೂ ಆಗಿರುವ ಶ್ರವಣಕುಂಡ ಮತ್ತು ಕ್ಷೇತ್ರಪಾಲನ ಸ್ಥಾನಗಳನ್ನೂ ಈತನೇ ನಿರ್ಮಿಸಿದನೆಂದು ಹೇಳಳಾಗಿದೆ.

ಬಂಗಾಡಿ ಅರಮನೆ ಬಸದಿ ದೇವರು
ಆಡಳಿತದಲ್ಲಿ ಸಮರ್ಥತೆಯು ಹೆಚ್ಚುವಂತೆ ಮಾಡುವುದಕ್ಕಾಗಿ ಸರ್ವಧರ್ಮಗಳನ್ನು ಸಮಾನವಾಗಿ ಪ್ರೋತ್ಸಾಹಿಸುವ ಉದಾತ್ತ ನೀತಿಯನ್ನು ಪ್ರಾರಂಭಿಸಿ ತನ್ನ ವಂಶದ ಮುಂದಿನವರಿಗೆ ಒಂದು ಆದರ್ಶವನ್ನು ಹಾಕಿಕೊಟ್ಟನು. ಈ ರೀತಿ ಅರಮನೆ. ಅರಮನೆಯವರ ಪರಿವಾರದವರ ಮನೆಗಳು ಮತ್ತು ದೇವಾಲಯಗಳು ನಿರ್ಮಾಣಗೊಂಡದ್ದರಿಂದ ಬಂಗಾಡಿಯು ಆಗಲೇ ಒಂದು ಚಿಕ್ಕ ಪಟ್ಟಣವಾಗಿ ಬೆಳೆಯಿತು. ಈ ಪಟ್ಟಣಕ್ಕೆ ರಕ್ಷಣೆಯ ದೃಷ್ಟಿಯಿಂದ ಅಗತ್ಯವೆನಿಸಿದ್ದ ಒಂದು ಕೋಟೆಯನ್ನು ಈ ಪಟ್ಟಣದ ಸುತ್ತಲೂ ಕಟ್ಟಿಸಿದನು. ಅಂದಿನ ಬಂಗಾಡಿಯ ಪಟ್ಟಣವು, ಈಗಿನ ಅರಮನೆಯ ವಾಯುವ್ಯ ದಿಕ್ಕಿನಲ್ಲಿ ಸುಮಾರು ಅರ್ಧ ಕಿಲೋಮೀಟರ್ ದೂರದಲ್ಲಿದ್ದು ಇಂದಿಗೂ ಆ ಪ್ರದೇಶವನ್ನು ಕೋಟೆ ಎಂದೇ ಕರೆಯುತ್ತಾರೆ.
ಒಂದನೆಯ ವೀರ ನರಸಿಂಹ ಬಂಗನ ಮರಣಾನಂತರ ಅವನ ಮಗನಾದ ಚಂದ್ರಶೇಖರನು ಕ್ರಿ.ಶ. ೧೨೦೮ರಲ್ಲಿ ಪಟ್ಟವೇರಿದ. ಈತನ ಕಾಲದಲ್ಲಿ ಬಂಗರ ರಾಜ್ಯವು ಇನ್ನಷ್ಟು ವಿಸ್ತಾರವಾಗಿ ಮಂಗಳೂರಿನ ವರೆಗೂ ಹರಡಿತು. ಆದುದರಿಂದ ಮಂಗಳೂರಿನಲ್ಲಿರುವ ಶರವು ಶ್ರೀ ಮಹಾಗಣಪತಿ ದೇವಾಲಯದ ಬಳಿಯಲ್ಲಿ ತನ್ನ ಅರಮನೆಯನ್ನು ಕಟ್ಟಿಸಿದ. ಅದೇ ಸಮಯಕ್ಕೆ ಚೀನಾ ದೇಶದಿಂದ ಹಡಗುಗಳು ಮಂಗಳೂರಿನ ಬಂದರಕ್ಕೆ ವ್ಯಾಪಾರಕ್ಕಾಗಿ ಬರುತ್ತಿದ್ದುವು. ಈ ಅಂತರ್‌ರಾಷ್ಟ್ರೀಯ ವ್ಯಾಪಾರದಿಂದಾಗಿ ಹೇರಳ ಆದಾಯವನ್ನೂ ಗಳಿಸಿದ ಬಂಗರನ್ನು “ಹಣವಿನ ಬಂಗ” ರೆಂದು ಕರೆಯುವುದು ರೂಢಿಯಾಯಿತು.
ಮುಂದಿನ ಪದುಮಾಲಾದೇವಿಯ ಬಳಿಕ ಆಕೆಯ ಮಗನಾದ ಒಂದನೇ ಹಾವಳಿ ಬಂಗರಾಯನು ಕ್ರಿ.ಶ. ೧೨೮೭ರಲ್ಲಿ ಪಟ್ಟವೇರಿದ. ಈತನು ತನ್ನ ಆಳ್ವಿಕೆಯ ಪ್ರಾರಮಭದಲ್ಲಿ ಬೆಳ್ತಂಗಡಿಯ ಕುತ್ಯಾರಿನಲ್ಲಿರುವ ಶ್ರೀ ಸೋಮನಾಥ ದೇವಾಲಯವನ್ನು ಜೀರ್ಣೋದ್ಧಾರಗೊಳಿಸಿ, ಅದಕ್ಕೆ ಉಂಬಳಿಯನ್ನು ಕೊಟ್ಟ. ಅದರಂತೆ ಅಲ್ಲಿ ಒಂದು ಕೋಟೆಯನ್ನೂ ಕಟ್ಟಿಸಿದ. ಅಲ್ಲಿದ್ದ ಜೈನ ಶ್ರಾವಕರಿಗಾಗಿ ಹೊಸದಾಗಿ ಬೆಳ್ತಂಗಡಿ ಬಸದಿಯನ್ನು ಕಟ್ಟಿಸಿ ಅದಕ್ಕೆ ಉಂಬಳಿಯನ್ನೂ ಹಾವಳಿ ಬಂಗರಾಯನು ಕೊಟ್ಟ. ಈ ಬಸದಿ ಇಂದಿಗೂ ಇದೆ. ಕೋಟೆ ಎಂದು ಕರೆಯಲ್ಪಡುವ ಸ್ಥಳ ಈಗ ಇರುವುದಾದರೂ, ಇಲ್ಲಿ ಈಗ ಹಲವಾರು ಹೊಸ ಕಟ್ಟಡಗಳು ತಲೆ ಎತ್ತಿರುವುದರಿಂದ ಅಂದಿನ ಮಣ್ಣಿನ ಕೋಟೆಯನ್ನು ಇಂದು ಕಾಣಲು ಸಾಧ್ಯವಿಲ್ಲ.
ಅವನ ನಂತರ ಆಳ್ವಿಕೆಗೆ ಬಂದ ಆತನ ತಂಗಿ ಶಂಕರದೇವಿಯ ಕಾಲದಲ್ಲಿ ಆಲೂಪ ಅರಸನು ತನ್ನ ಅಧೀನದಲ್ಲಿದ್ದ ಪೇಜಾವರ, ಮುಂಡುಕೂರು, ವಾಮಂಜೂರು, ನೀರುಮಾರ್ಗ ಮುಂತಾದ ೭ ಸೀಮೆಗಳನ್ನು ಶಂಕರದೇವಿಗೆ ಕೊಟ್ಟು ಆಕೆಯನ್ನು ‘ಒಡೆಯ’ ಎಂಬ ಬಿರುದಿನಿಂದ ಗೌರವಿಸಿಕೊಂಡನು. ಇದೇ ಸಮಯಕ್ಕೆ ಹೊಯ್ಸಳರು ಅಧಿಕಾರದಲ್ಲಿ ಬಹು ಕ್ಷೀಣಗೊಂಡದ್ದರಿಂದ ಈಕೆಯ ಸ್ವತಂತ್ರಳಾಗಿ ಆಳತೊಡಗಿದಳು.
ಈಕೆಯ ಅನಂತರ ಕ್ರಿ.ಶ. ೧೪೦೦ ರಲ್ಲಿ ಪಟ್ಟಕ್ಕೆ ಬಂದ ಒಂದನೇ ಲಕ್ಷ್ಮಪ್ಪರಸ ಬಂಗರಾಯನ ಕಾಲದಲ್ಲಿ ಹಲವಾರು ಪ್ರಮುಖ ಘಟನೆಗಳು ನಡೆದುವು. ಈತನ ರಾಜ್ಯದ ಮೇಲೆ, ಮುಖ್ಯವಾಗಿ ಮಂಗಳೂರಿನ ಮೇಲೆ, ನೀಲೇಶ್ವರದ ರಾಜನು ಆಗಾಗ ಧಾಳಿಯನ್ನು ನಡೆಸುತ್ತಿದ್ದನು. ಇದರಿಂದಾಗ ಲಕ್ಷ್ಮಪ್ಪರಸ ಬಂಗರಾಯನು ಮೂಡುಬಿದ್ರೆಯ ಚೌಟ ಅರಸ, ಅಲ್ಲಪ್ಪಶೇಖ ಚೌಟನೊಡನೆ ಸ್ನೇಹವನ್ನು ಬೆಳೆಸಿ ತಮ್ಮಿಬ್ಬರ ಸೈನ್ಯದ ಸಹಾಯದಿಂದ ಆ ನೀಲೇಶ್ವರದ ಅರಸನನ್ನು ಸೋಲಿಸಿದನು. ಈ ಸಹಾಯಕ್ಕಾಗಿ ಅಲ್ಲಪ್ಪಶೇಖ ಚೌಟರಾಯನಿಗೆ ಈತನು ಮಣೇಲ, ಪೇಜಾವರ, ಮುಂಡುಕೂರು ಎಂಬ ಮೂರು ಸೀಮೆಗಳನ್ನು ಬಿಟ್ಟುಕೊಟ್ಟನು.
ಮಂಗಳೂರಿನಲ್ಲಿ ಇದ್ದು ಬಂಗಾಡಿಗೂ ಮಂಗಳೂರಿಗೂ ಮಧ್ಯೆ ಇನ್ನೊಂದು ಅರಮನೆಯನ್ನು ಕಟ್ಟಬೇಕೆಂದು ಭಾವಿಸಿ, ನದಿಯ ಸಮೀಪವಿದ್ದು, ವ್ಯಾಪಾರಕ್ಕೆ ಅನುಕೂಲವಾಗಿದ್ದ ಪಾಣೆಮಂಗಳೂರಿನ ಹತ್ತಿರ ಕ್ರಿ.ಶ. ೧೪೧೭ನೇ ಇಸವಿಯಲ್ಲಿ ನಂದಾವರದ ಅಮರನೆಯನ್ನು ಕಟ್ಟಿಸಿದನು. ಮುಂದೆ ಕೆಲವು ಶತಮಾನಗಳ ವರೆಗೆ ನಂದಾವರವು ಬಂಗರ ಉಪರಾಜಧಾನಿಯಾಗಿ ಮೆರೆಯಿತು. ನಂದಾವರದ ಈ ಅರಮನೆಯ ಸುತ್ತಲೂ ಮಣ್ಣಿನ ಒಂದು ಕೋಟೆಯನ್ನು ಕಟ್ಟಿಸಿ, ಕೋಟೆಯ ಒಳಗಡೆಯೇ ಶಿಲಾಮಯವಾದ ವೀರಭದ್ರ ದೇವಾಲಯವನ್ನು ಕಟ್ಟಿಸಿದನು. ಇದನ್ನು ಇತ್ತೀಚೆಗಿನ ವರೆಗೂ ಕಾಣಬಹುದಾಗಿತ್ತು. ಅದರಂತೆ ಆಧೀಶ್ವರ ಸ್ವಾಮಿಗೆ ಒಂದು ಬಸದಿಯನ್ನೂ, ಮುಖ್ಯಪ್ರಾಣ ದೇವರಿಗೆ ಒಂದು ಗುಡಿಯನ್ನೂ ನಿರ್ಮಿಸಿದ್ದನು. ಈತನ ಕಾಲಕ್ಕಾಗುವಾಗ ಬಂಗ ಅರಸರಿಗೆ, ಬಂಗಾಡಿ, ಬೆಳ್ತಂಗಡಿ, ಮಂಗಳೂರು ಮತ್ತು ನಂದಾವರ ಎಂಬ ನಾಲ್ಕು ಕಡೆಗಳಲ್ಲಿ ಅರಮನೆಗಳಿದ್ದವು.
ಹೇಗಿದ್ದರೂ ನಮಗೆ ಬಂಗ ಅರಸರ ಶಾಸನೋಕ್ತ ಉಲ್ಲೇಖಗಳು ಸಿಗುವುದು ಕ್ರಿ.ಶ. ೧೪೧೦ರಷ್ಟು ತಡವಾಗಿ. ಈಗಿನ ಮಂಗಳೂರು ತಾಲೂಕು ಮೂಲ್ಕಿಯ ಬಳಿಯ ಬಪ್ಪನಾಡು ದುರ್ಗಾದೇವಸ್ಥಾನದ ಶಾಸನ[6] ದಲ್ಲಿ ಪಾಂಡ್ಯಪ್ಪ ಅರಸ ಬಂಗನ ಉಲ್ಲೇಕ ಬರುತ್ತದೆ. ಆದರೆ ಈ ಶಾಸನವು ಆ ಅರಸನ ಬಗ್ಗೆ ಹೆಚ್ಚಿನ ಮಾಹಿತಿಯೆನ್ನೇನೂ ಕೊಡುವುದಿಲ್ಲ. ಆದರೆ ಕ್ರಿ.ಶ. ೧೪೧೭ರ ಪಾವಂಜೆ ಶಾಸನ[7]ವಿಠಲದೇವಿಯೆಂಬವಳು ಬಂಗವಂಶದ ರಾಣಿಯಾಗಿದ್ದಳು ಎಂದು ತಿಳಿಸುತ್ತದೆ. ಆದುದರಿಂದ ಬಂಗ ವಂಶದಲ್ಲಿ ಸ್ತ್ರೀಯರೂ ರಾಜ್ಯಭಾರ ಮಾಡಿದ್ದಾರೆ ಎಂಬುದಕ್ಕೆ ಇದೊಂದು ನಿಖರ ದಾಖಲೆಯಾಗುತ್ತದೆ. ಈಕೆ ಹಿಂದೆ ಆಳಿದ್ದ ಪಾಂಡ್ಯಪ್ಪರಸ ಬಂಗನ ಸಹೋದರಿ. ಇದರಿಂದಾಗಿ ಜೈನರಲ್ಲಿ ಆಗ ಆಚರಣೆಯಲ್ಲಿದ್ದ ಅಳಿಯ ಸಂತಾನ ಪದ್ಧತಿಯನ್ನು ಬಂಗ ಅರಸು ಮನೆತನವೂ ಆಗಲೇ ಸ್ವೀಕರಿಸಿತ್ತು ಎಂದು ತಿಳಿಯುತ್ತದೆ. ಈ ಶಾಸನದ ಅನುಸಾರ ಆಕೆ ವೈದಿಕನೊಬ್ಬನಿಗೆ ಭೂದಾನವನ್ನು ಕೊಟ್ಟಿದ್ದಳು.
ವಿಠಲ ದೇವಿಯ ಬಳಿಕ ಆಳಿದ ಪ್ರಾಯಶಃ ಆಕೆಯ ಮಗ ಎರಡನೇ ಪಾಂಡ್ಯಪ್ಪರಸ ಬಂಗನೆಂದು ಕರೆಯಬಹುದೆಂದನಿಸುತ್ತದೆ. ಈತನೊಬ್ಬ ಪ್ರಸಿದ್ದ ಅರಸ. ಈತ ಪುತ್ತೂರಿನಲ್ಲೊಂದು ಅರಮನೆಯನ್ನು ಕಟ್ಟಿಸಿಕೊಂಡು ಆಳುತ್ತಿದ್ದನೆಂದು ಊಹಿಸಬಹುದಾಗಿದೆ. ಪುತ್ತೂರು ಶ್ರೀ ಮಹಾಲಿಂಗೇಶ್ವರ ದೇವಾಲಯದ ನಿರ್ಮಾಣ ಕಥನದಲ್ಲಿ ಬರುವ “ಸ್ಥಳೀಯ ಬಂಗರಾಜ” ಈತನೇ ಆಗಿರಬೇಕು. ಈತನೇ ಅಲ್ಲಿಯ ಶಾಂತಿನಾಥ ಬಸದಿಯನ್ನೂ ನಿರ್ಮಿಸಿರಬೇಕು. ಈತ ಈ ದೇವಾಲಯದ ಕ್ರಿ.ಶ. ೧೪೩೧ರ ಶಾಸನ[8] ದಲ್ಲೂ ಪಣಂಬೂರಿನ ಒಂದು ಶಾಸನ[9] ದಲ್ಲೂ ಉಲ್ಲೇಖಿತನಾಗಿದ್ದಾನೆ. ಈ ಪೈಕಿ ಎರಡನೇ ಶಾಸನದಲ್ಲಿ ಈತನನ್ನು ಶ್ರೀ ವಿಠಲದೇವಿಯರಾದ “ಬಂಗರ ಕುಮಾರ” ಎಂದು ಉಲ್ಲೇಖಿಸಲಾಗಿದೆ. ಈತನ ಕಾಲದಲ್ಲೇ ಪುತ್ತೂರಿನ ಈ “ಮಹಾದೇವ” ದೇವಲಾಯಕ್ಕೆ ಇಮ್ಮಡಿ ದೇವರಾಯ ಒಡೆಯನ ಗುರುಗಳಾಗಿದ್ದ ಕ್ರಿಯಾಶಕ್ತಿ ದೇವ ಒಡೆಯರು ಆಗಮಿಸಿ, ಆ ದೇವಾಲಯದ ಸುವ್ಯವಸ್ಥಿತ ಆಡಳಿತಕ್ಕೆ ಬೇಕಾದ ವ್ಯವಸ್ಥೆಯನ್ನು ಮಾಡಿದ್ದರು. ಜೈನರಾಗಿದ್ದ ಬಂಗರು ಶಿವಾಲಯಕ್ಕೆ ಕೊಟ್ಟ ಉದಾರಾಶ್ರಯವನ್ನು ಇದರಿಂದ ತಿಳಿದುಕೊಳ್ಳಬಹುದು.
ಬಂಗ ಅರಸು ಮನೆತನದಲ್ಲಿ ತೀರಾ ವಿಶೇಷವಾಗಿ ಕಂಡುಬರುವ ಹೆಸರು ಬಸವಣ್ಣರಸ ಬಂಗ. ಈತ ಉಡುಪಿ ತಾಲೂಕಿನ ಪೆರಡೂರು ಶಾಸನ[10] ದಲ್ಲಿ ಉಲ್ಲೇಖಿಸಲ್ಪಟ್ಟಿದ್ದಾನೆ. ಈತ ೧೪೫೭ರಲ್ಲಿ ಬಂಗಾಡಿಯಲ್ಲಿ ಆಳುತ್ತಿದ್ದನೆಂಬುದನ್ನು ಬಿಟ್ಟರೆ ಈತನ ಬಗ್ಗೆ ಬೇರೆ ಏನೂ ತಿಳಿದು ಬರುವುದಿಲ್ಲ.
ಈತನ ಅನಂತರ ಪಟ್ಟವೇರಿದ್ದ ಕಾಮರಾಯ ಬಂಗ ಎಂಬವನು ೧೪೬೧, [11] ೧೪೬೯, [12] ಮತ್ತು ೧೪೭೩, [13]ರ ಈ ಮೂರು ಶಾಸನಗಳಲ್ಲಿ ಉಲ್ಲೇಖಿಸಲ್ಪಟ್ಟಿದ್ದಾನೆ. ಈತನ ಬಗ್ಗೆ ಈ ಶಾಸನಗಳು ಕೆಲವು ಕುತೂಹಲಕಾರಿ ವಿವರಗಳನ್ನೀಯುತ್ತವೆ. ಇವುಗಳ ಪೈಕಿ ಮೊದಲನೆಯದಾದ ಕ್ರಿ.ಶ. ೧೪೬೧ರ ಕೆರೆವಾಸೆಯ ಶಾಸನವು ಕಳಸ ಕಾರ್ಕಳ ರಾಜ್ಯದ ೨ನೇ ಪಾಂಡ್ಯಪ್ಪ ಭೈರರಸವೊಡೆಯನು ಈ ಕಾಮಿರಾಯ ಬಂಗನೊಡನೆ ಮಾಡಿಕೊಂಡ ಒಪ್ಪಂದವನ್ನು ತಿಳಿಸುತ್ತದೆ. ಅದರ ಅನುಸಾರ ಬೇರೆ ಯಾವುದೇ ಶತ್ರುಗಳು ಬಂಗರಾಜ್ಯದ ಮೇಲೆ ಧಾಳಿ ಇಟ್ಟರೆ, ಕಾರ್ಕಳದ ಅರಸನು ಈತನ ಸಹಾಯಕ್ಕೆ ಬರಬೇಕಿತ್ತು. ಹಾಗೂ ಸೈನ್ಯವನ್ನು ಕಳಹಿಸಬೇಕಿತ್ತು. ಕಾರ್ಕಳ ರಾಜ್ಯದ ಮೇಲೆ ಧಾಲಿಯಾದರೆ ತಾನು ಸಹಾಯಕ್ಕೆ ಬರುವುದಾಗಿ ಕಾಮಿರಾಯನೂ ಒಪ್ಪಿದ್ದ. ಕ್ರಿ.ಶ. ೧೪೬೮ – ೬೯ರಲ್ಲಿ ಮಂಗಳೂರು ರಾಜ್ಯದ ರಾಜ್ಯಪಾಲ ವಿಠಲರಸನಿಗೂ, ಈ ಅರಸನಿಗೂ ಪರಸ್ಪರ ವೈಷಮ್ಯ ಉಂಟಾಯಿತು. ಪರಿಣಾಮವಾಗಿ ರಾಜ್ಯಪಾಲನು ಬಂಗನ ರಾಜ್ಯಕ್ಕೆ ಸೇರಿದ್ದ ಕೊಡಿಯಾಲ ಮತ್ತು ನೀರುಮಾರ್ಗ ಗ್ರಾಮಗಳಲ್ಲಿ ಕೆಲವರ ಮನೆಗಳನ್ನು ಸುಟ್ಟು ಹಾಕಿ ದಾಂಧಲೆ ಎಬ್ಬಿಸಿದ. ಈ ವಿಚಾರವನ್ನು ಬಂಗರಸೂ ಆತನ ಅಧಿಕಾರಿ ದೇವಣ್ಣ ಕೊಠಾರಿ ಎಂಬವನೂ ವಿಜಯನಗರದ ಚಕ್ರವರ್ತಿಗೆ ದೂರು ಸಲ್ಲಿಸಿದರು. ಚಕ್ರವರ್ತಿಯ ಆಜ್ಞೆಯ ಅನುಸಾರ ಈಗಿನ ಬೆಳ್ತಂಗಡಿ ತಾಲೂಕಿನ ಉಜಿರೆ ಗ್ರಾಮವನ್ನು ಬಂಗ ಅರಸನಿಗೆ ಬಿಟ್ಟುಕೊಡಲಾಯಿತು. ಆದುದರಿಂದ ಈ ಗ್ರಾಮದವರು ಎಲ್ಲಾ ತೆರಿಗೆಗಳನ್ನು ತನಗೆ ಕೊಡಬೇಕೆಂದು ಕಾಮಿರಾಯ ಬಂಗನು ಆಜ್ಞೆ ಹೊರಡಿಸಿ ಈ ಉಜಿರೆ ಶಾಸನ (ಸ್ಥಳೀಯ ಶ್ರೀ ಜನಾರ್ಧನ ದೇವಾಲಯದಲ್ಲಿರುವ ಕ್ರಿ.ಶ. ೧೪೬೯ರ ಶಾಸನ) ವನ್ನು ಬರೆಸಿದ.

ತುಳು ಕರ್ನಾಟಕ ಅರಸುಮನೆತನಗಳು: ಕುಂಬಳೆ ಅರಸು ಮನೆತನ (೧)
ಪ್ರಾಚೀನರ ಪ್ರಕಾರ ಕೊಂಕಣದಿಂದ ಕನ್ಯಾಕುಮಾರಿ[1] ವರೆಗೆ ಪರಶುರಾಮ ಸೃಷ್ಟಿ. ಇದರೊಳಗೆ ವ್ಯಾಪಿಸಿರುವ ತುಳುನಾಡಿನ ವ್ಯಾಪ್ತಿ ಆಗಿಂದಾಗ ಹೆಚ್ಚು ಕಡಿಮೆಯಾದಂತೆ ತೋರುತ್ತದೆ. ಒಂದು ಹೇಳಿಕೆಯ ಪ್ರಕಾರ, ಗೋಕರ್ಣದಿಂದ ಪಯಸ್ವಿನಿ ನದಿವರೆಗೆ[2] ಇನ್ನೊಂದರ ಪ್ರಕಾರ ಕಲ್ಯಾಣಪುರ ಹೊಳೆಯಿಂದ ತ್ರಿಕರಿಪುರ ಹೊಳೆವರೆಗೆ[3] ತುಳುನಾಡು. ಕ್ರಿ.ಶ. ೬೦೨ರ, ಚಾಲುಕ್ಯ ಮಂಗಳೇಶನ ಮಹಾಕೂಟದ ಸ್ತಂಭ ಶಾಸನದಲ್ಲಿ ಹೇಳಿದ ‘ಆಲುವ’ ತುಳುನಾಡು[4]. ಇದೇ ಆಲುವ ಖೇಡ ಅಥವಾ ಆಳ್ವ ಖೇಡ. ಈ ಕರಾವಳಿ ಪ್ರದೇಶ ಪಶ್ಚಿಮ ಘಟ್ಟದ ಸಾಲುಗಳಿಂದ ದಟ್ಟ ಅರಣ್ಯದಿಂದ ಬೇರ್ಪಟ್ಟು ದುರ್ಗಮವಾಗಿತ್ತು. ಬಹುಕಾಲ ಇದು ಮೇಲಿನ ಜನರಿಗೆ ಅಜ್ಞಾತವಾಗಿತ್ತು. ಇಲ್ಲೂ ಪಶ್ಚಿಮ ಘಟ್ಟದಿಂದ ಇಳಿದು ಬರುವ ಹಲವಾರು ಸಣ್ಣ ದೊಡ್ಡ ನದಿಗಳು, ಹೊಳೆಗಳು ಈ ಭೂಭಾಗವನ್ನು ಬೇರ್ಪಡಿಸಿವೆ. ಮಾರ್ಗ, ಸಂಚಾರ ಸೌಕರ್ಯಗಳು ಇರಲೇ ಇಲ್ಲ. ಪರಂಪರಾಗತ ಕಥೆಯ ಪ್ರಕಾರ ಪರಶುರಾಮನು ಬೆಟ್ಟದ ತುದಿಯಿಂದ ತಾನು ಎಸೆದ ಕೊಡಲಿಯು ಬಿದ್ದಲ್ಲಿವರೆಗೆ ಭೂಭಾಗವನ್ನು ಬಿಟ್ಟುಕೊಡಬೇಕೆಂದು ಸಮುದ್ರರಾಜನಿಂದ ಕೇಳಿ ಪಡೆದ ಭೂಪ್ರದೇಶವಿದು. ಅಂದರೆ ಘಟ್ಟದ ಪಾದದವರೆಗೂ ಸಮುದ್ರ ವ್ಯಾಪಿಸಿತ್ತು. ಈ ದಂತ ಕಥೆಯಲ್ಲಿ ಎರಡು ಸತ್ಯಗಳು ಅಡಗಿರುವಂತೆ ತೋರುತ್ತದೆ. ಸಮುದ್ರವು ಭೂಭಾಗವನ್ನು ಕೊರೆದು ಆಕ್ರಮಿಸುವುದು, ಬಿಟ್ಟು ಕೊಡುವುದು ಭೌಗೋಲಿಕವಾಗಿ ನಡೆಯುವ ಪ್ರಕ್ರಿಯೆ. ಇತ್ತೀಚೆಗಿನ ಭೂ ಸಂಶೋಧನೆಯಿಂದಲೂ ಈ ಮಾತಿಗೆ ಬೆಲೆ ಬಂದಿದೆ. ಆರ್ಯ ಅಥವಾ ಬ್ರಾಹ್ಮಣ ಧರ್ಮವನ್ನು ತಂದ ಮೊದಲಿಗ ಪರಶುರಾಮನಿರಬಹುದು. ಇದರ ಪ್ರಕಾರ ಸಮುದ್ರದಿಂದ ಮುಕ್ತವಾದ ಈ ಪ್ರದೇಶ ಬಹಳ ಕಾಲದ ನಂತರ, ಪರಶುರಾಮನಂತಹ ಸಮರ್ಥರ ಆಗಮನದದ ನಂತರ ಕೃಷಿ, ಸಂಸ್ಕೃತಿ, ನಾಗರಕತೆಗಳ ಬೀಡಾಯಿತು. ಪರಶುರಾಮನ ಕಾಲವನ್ನು ಸಾಧಾರಣವಾಗಿ ಕ್ರಿ.ಪೂ. ೨೪೦೦ ವರ್ಷಗಳೆಂದು[5] ಊಹಿಸಿದರೆ ಇಲ್ಲಿನ ಸಂಸ್ಕೃತಿಯ ಗಡುವು ಅದೇ ಆಗಬಹುದು. ಅವನು ಅಥವಾ ಅವನಂತಹ ಮುಂದುವರಿದ ಜನಾಂಗ ಈ ದುರ್ಗಮ ಪ್ರದೇಶಕ್ಕೆ ಬರುವ ಮೊದಲು ಇದು ಕಾಡಿನಿಂದ ತುಂಬಿ ಗುಡ್ಡಕಾಡು ಜನರ ನೆಲೆಬೀಡಾಗಿತ್ತು. ಪರಶುರಾಮನ ಪರಶು – ಕೊಡಲಿಯು ಕಾಡನ್ನು ಕಡಿದು ಕೃಷಿ ವ್ಯವಸಾಯ ಮಾಡಿದ್ದನ್ನು ಸಂಕೇತಿಸಬಹುದು. ಹೆಚ್ಚು ಬುದ್ಧಿವಂತ ಜನರು ಬಂದು ಇಲ್ಲಿನ ಮೂಲನಿವಾಸಿಗಳನ್ನು ಗೆದ್ದು ಅವರನ್ನು ತಮ್ಮ ಅಂಕಿತಕ್ಕೊಳಪರಿಸಿದರು. ನೆರೆಯ ಗೋವಾ, ಕರ್ನಾಟಕ ಮತ್ತಿತರ ಭಾಗಗಳಿಂದ ಬೇರೆ ಬೇರೆ ವರ್ಗಗಳ, ಭಾಷೆಗಳ ಜನ ಬೇರೆ ಬೇರೆ ಕಾಲದಲ್ಲಿ ಬಂದು ಸುರಕ್ಷಿತವಾದ ಫಲವತ್ತಾದ ಪ್ರಕೃತಿ ರಮ್ಯವಾದ ಈ ಪ್ರದೇಶದಲ್ಲಿ ನೆಲೆಸಿದ್ದರಿಂದ ಮೂಲನಿವಾಸಿಗಳಿಗಿಂತ ಆಗಂತುಕರೇ ಇಲ್ಲಿ ಹೆಚ್ಚಾಗಿದ್ದಾರೆನ್ನಬಹುದು. ಆಗಂತುಕರೇ ಇಲ್ಲಿ ಹೆಚ್ಚಾಗಿದ್ದಾರೆನ್ನಬಹುದು. ಆದ್ದರಿಂದಲೇ ಇಲ್ಲಿ ಜನ, ಭಾಷೆ, ಸಂಸ್ಕೃತಿ ವೈವಿಧ್ಯವಿದೆ. ಪ್ರಾಚೀನ ಕರ್ನಾಟಕದ ದಕ್ಷಿಣ ತುದಿಯ ಗಡಿ ಚಂದ್ರಗಿರಿ ಅಥವಾ ಪಯಸ್ವಿನಿ ಹೊಳೆ, ಇಕ್ಕೇರಿ ಅರಸರ ಕಾಲದಲ್ಲಿ ನೀಲೇಶ್ವರ, ತ್ರಿಕರಿಪುರದವರೆಗೂ ವ್ಯಾಪಿಸಿತ್‌ಉತ. ತುಳುನಾಡು ಕಲ್ಯಾಣಪುರ ಹೊಳೆಯಿಂದ ದಕ್ಷಿಣ ತುದಿಯವರೆಗೆ ಹಬ್ಬಿತ್ತು.
ಪೋರ್ತುಗೀಜರ, ಬ್ರಿಟಿಷರ ಆಗಮನದ ನಂತರ ಕರಾವಳಿ ಕರ್ನಾಟಕಕ್ಕೆ ಕೆನರಾ (CANARA) ಎಂಬ ಹೆಸರಾಗಿ ಇದರಲ್ಲಿ ಉತ್ತರ, ದಕ್ಷಿಣ (North, South) ಎಂಬ ವಿಭಾಗಗಳೂ ಆದವು. ಪೋರ್ತುಗೀಜರು ತಮ್ಮ ಭಾಷೆಯ ಜಾಯಮಾನದ ಪ್ರಕಾರ ‘ಕನ್ನಡ’ ಎಂಬುದನ್ನೇ ‘ಕೆನರಾ’ ಎಂದು ಕರೆದರು[6] ಎಂಬ ಮಾತನ್ನು ಇನ್ನಷ್ಟು ಚಿಂತಿಸಬೇಕು. ಶ್ರೀ ಗೌರೀಶ ಕಾಯ್ಕಿಣಿ ವರು ದಿ| ಎಸ್.ಸಿಲ್ವಾ ಮತ್ತು ದಿ| ಹನುಮಂತರಾವ್‌ ಅವರ ಮಾತನ್ನು ಉದ್ಧರಿಸಿದ್ದಾರೆ – ”ಈ ಕ್ಯಾನರಾ” “ಕನ್ನಡ”ದ ಅಪ್ರಭ್ರಂಶವೇ ಅಲ್ಲ. ಟಿಪ್ಪುವಿನ ರಾಜ್ಯದಲ್ಲಿ ಈ ಕರಾವಳಿಯ ಸೀಮೆಯನ್ನು “ಸೂಬಾ ಕಿನಾರಾ” ಎಂದು ಕರೆಯುತ್ತಿದ್ದರು. ಈ ‘ಕಿನಾರಾ’ ಶಬ್ದವೇ ಪೋರ್ತುಗೀಜರ, ಬ್ರಿಟಿಷರ ಬಾಯಲ್ಲಿ ‘ಕ್ಯಾನರಾ’ (CANARA) ಆಗಿರಬೇಕು[7]. ‘ಕಿನಾರಾ’, ಸಮುದ್ರ ಕಿನಾರೆ, ದಡ ಎಂಬ ಅರ್ಥ ಇಲ್ಲಿ ಸ್ಪಷ್ಟ. ‘ಕನ್ನಡ’ ಎಂದು ಹೇಳುವಲ್ಲೆಲ್ಲಾ ‘ಕ್ಯಾನರಾ’ ಎನ್ನುವುದಿಲ್ಲ. ಈ ಕರಾವಳಿಯ ಪ್ರದೇಶಕ್ಕೆ ಮಾತ್ರ ಆ ಹೆಸರಾದ್ದರಿಂದ ಅದು ‘ಕಿನಾರಾ’ ಎಂಬುದರಿಂದಲೇ ಹುಟ್ಟಿಕೊಂಡಿರಬೇಕು.
ತುಳು ನಾಡು :
ತುಳು ಭಾಷೆಯನ್ನಾಡುವ ಪ್ರದೇಶವನ್ನು ಮಾತ್ರ ಹೇಳುವುದಿದ್ದರೆ ಉಡುಪಿ ಹತ್ತಿರದ, ಕಲ್ಯಾಣಪುರ ಹೊಳೆಯಿಂದ ಕಾಸರಗೋಡಿನ ಹತ್ತಿರದ ಚಂದ್ರಗಿರಿ ಅಥವಾ ಪಯಸ್ವಿನಿ ಹೊಳೆಯವರೆಗೆ ಈ ಪ್ರದೇಶ ವ್ಯಾಪಿಸಿದೆ. ಪೂರ್ವದಲ್ಲಿ ಪಶ್ಚಿಮ ಘಟ್ಟ, ಪಶ್ಚಿಮದಲ್ಲಿ ಅರಬೀ ಸಮುದ್ರ ಇದರ ಮೇರೆಗಳು, ‘ತುಳು ನಾಡು’ ಅಥವಾ ‘ತುಳುವ’ ಹೆಸರು ಹತ್ತನೆಯ ಶತಮಾನದ ಆನಂತರ ಬಂದಿರಬೇಕು ಎಂಬ ಅಭಿಪ್ರಾಯ ವ್ಯಕ್ತಪಪಡಿಸಿದ್ದಾರೆ ದಿ|ಗೋವಿಂದ ಪೈಗಳು. [8] ‘ತುಳು’ ಶಬ್ದದ ಬಗೆಗೆ ರೆವರೆಂಡ್ ಬ್ರಿಗೆಲ್‌ (ತುಳುಗ್ರಾಮರ್‌), ಎ.ಮ್ಯಾನರ್‌ (ತುಳು ನಿಘಂಟು), ಗೋವಿಂದ ಪೈ, ಸೇರಿಯಾಪು ಕೃಷ್ಣ ಭಟ್ಟ ಮೊದಲಾದವರ ಅಭಿಪ್ರಾಯಗಳನ್ನು ಚರ್ಚಿಸಿ ಡಾ| ಗುಂಡ್ಮಿ ಚಂದ್ರಶೇಖರ ಐತಾಳರು ‘ತುಳು’ವಿಗೆ ಮೃದುವಾದ ಭಾಷೆ ಎಂಬ ಅರ್ಥ ಮಾಡಿದ್ದಾರೆ. ‘ತುಳು’ ಮೂಲ ದ್ರಾವಿಡ ಶಬ್ದವಾಗಿದ್ದು ಮೂಲ ದ್ರಾವಿಡ ವರ್ಗದವರು ಆಡುವ ಭಾಷೆಯಾಗಿತ್ತು. ಇವರಂತೆಯೇ ತುಡ, ತೊಡ, ತೋಡವೂ ಒಂದು ಪ್ರಾಚೀನ ದ್ರಾವಿಡ ಜನಾಂಗ. ‘ತುಳ್‌’ ಅಂದರೆ ಕುಣಿ ಎಂಬ ಅರ್ಥ ಮಲಯಾಳ ಮೊದಲಾದ ಇತರ ದ್ರಾವಿಡ ಭಾಷೆಗಳಲ್ಲೂ ಇದೆ. (ತುಳ್ಳಲ್‌-ಓಟ್ಟಂ ತುಳ್ಳಲ್‌- ಮಲಯಾಳ). ತುಳು ಆದಿವಾಸಿಗಳಿಗೆ ಸಂತೋಷ ಸಮಾರಂಭಗಳಲ್ಲಿ, ವಿನೋದಕ್ಕಾಗಿ ಕುಣಿಯುವ ಸಂಪ್ರದಾಯವಿದೆ. ತುಳು ಮೂಲ ನಿವಾಸಿಗಳಾದ ಹರಿಜನರು ಅವರ ಮದುವೆಗೆ ತುಳ್ಳೆಲ್‌-ಚುಳ್ಯೆಲ್‌ ಎನ್ನುತ್ತಾರೆ. ಆ ಸಂದರ್ಭದಲ್ಲಿ ದುಡಿ ಬಾರಿಸುತ್ತಾ ಅವರು ಕುಣಿಯುತ್ತಾರೆ. ಅವರ ಕುಣಿತವನ್ನು ನೋಡಿದ ಇತರರು ಅವರನ್ನು ತುಳ್ಳುವರ್‌ತುಳುವರ್‌ ಎಂದು ಕರೆದಿರಬಹುದು. ಮುಂದೆ ಆ ಭಾಷೆಯ ಅಥವಾ ಅದರ ರೂಪಾಂತರಗಳನ್ನಾಡುವ ಇತರರಿಗೂ ಅದೇ ಹೆಸರು ಬಂದಿರಬಹುದು. ನನ್ನ ಗುರುಗಳಾದ ಪ್ರೊ| ಎಂ. ಮರಿಯಪ್ಪ ಭಟ್ಟರೊಂದಿಗೆ ಈ ವಿಚಾರ ಚರ್ಚಿಸಿದಾಗ ಅವರೂ ಇದನ್ನು ಒಪ್ಪಿಕೊಂಡಿದ್ದರು.
ಕುಂಬಳೆ :
ತುಳುನಾಡಿನ ದಕ್ಷಿಣ ತುದಿ, ತುಳುವಿನ ತಿರುಳು, ಕುಂಬಳೆ ಸೀಮೆ ಅಥವಾ ಕಾಸರಗೋಡು ಪ್ರದೇಶ. ಪ್ರಾಚೀನ ಕಾಲದಲ್ಲಿ ‘ಕುಂಬಳೆ’ ಒಂದು ಸಣ್ಣ ರಾಜ್ಯವಾಗಿದ್ದು ಕಾಸರಗೋಡು ಅದರ ದಕ್ಷಿಣ ತುದಿಯಲ್ಲಿರುವ ಒಂದು ಚಿಕ್ಕ ಪ್ರದೇಶವಾಗಿತ್ತು. ಕುಂಬಳೆ ರಾಜ್ಯವು ಉತ್ತರದಲ್ಲಿ ನೇತ್ರಾವತಿಯಿಂದ ದಕ್ಷಿಣದಲ್ಲಿ ಚಂದ್ರಗಿರಿವರೆಗೆ ಪೂರ್ವದಲ್ಲಿ ಪಶ್ಚಿಮ ಘಟ್ಟ, ಪಶ್ಚಿಮದಲ್ಲಿ ಅರಬೀ ಸಮುದ್ರವೇ ಮೇರೆಯುಳ್ಳದ್ದಾಗಿದೆ. [9] ಮುಂದೆ ಈ ಉತ್ತರದ ಗಡಿ ಈಚೆಗೆ ಉಪ್ಪಳದ ಹೊಳೆವರೆಗೆ ಸೀಮಿತವಾದಂತೆ ತೋರುತ್ತದೆ. ಕುಂಬಳೆಯೇ ಕುಂಬಳೆ ರಾಜ್ಯದ ಕೇಂದ್ರವಾಗಿದ್ದು ಇದಕ್ಕೆ ಕಬೇನಾಡು ಎಂಬ ಹೆಸರೂ ಇತ್ತು. ಕುಂಬಳೆಯ ಹತ್ತಿರವೇ ಕುಂಬಳೆಯ ಹತ್ತಿರವೇ ‘ಕಬೆಕ್ಕೋಡು’ ಎಂಬ ಹಳ್ಳಿಯಿದೆ. ಬ್ರಿಟಿಷರ ಅನಂತರ ಆಡಳಿತ ಕೇಂದ್ರವು ಒಮ್ಮೆ ಬೇಕಲಕ್ಕೆ ಆಮೇಲೆ ಕಾಸರಗೋಡಿಗೆ ವರ್ಗಾವಣೆಗೊಂಡಿತು. ತುಳುನಾಡಾದ ಕುಂಬಳೆ ಅಚ್ಚ ತುಳು ಪ್ರದೇಶವಾದರೂ ಇಲ್ಲಿನ ಪಾಳೆಯಗಾರರು ಕರ್ನಾಟಕದ ಅರಸರ ಅಧೀನದಲ್ಲಿ ಆಡಳಿತ ನಡೆಸುತ್ತಿದ್ದುದರಿಂದ ಅತ್ಯಂತ ಪ್ರಾಚೀನಕಾಲದಿಂದಲೇ ಇಲ್ಲಿ ಆಡಳಿತದ, ವ್ಯವಹಾರದ ಸಾಹಿತ್ಯದ ಭಾಷೆ ಕನ್ನಡವಾಗಿಯೇ ಈಗಲೂ ನಡೆದು ಬರುತ್ತಿದೆ. ಪ್ರಾಚೀನ, ಅನಂತಪುರದ ತುಳು ಶಾಸನ, ಹದಿನಾರನೇ ಶತಮಾನದ ತುಳು ಗ್ರಂಥಗಳಾದ ಶ್ರೀ ಭಾಗವತೊ; ಕಾವೇರಿ, ಇತ್ತೀಚೆಗೆ ಪುಂಡೂರು ವೆಂಕಟರಾಜ ಪುಣಿಂಚತ್ತಾಯರು ಹುಡುಕಿ ಹಿಡಿದ, ಕೇವಲ ಐದೇ ಹಾಳೆ ಸಿಕ್ಕಿದ “ತುಳು ಕರ್ಣಪರ್ವ” [10] ಈ ಪ್ರದೇಶದ ಸುತ್ತುಮುತ್ತಲೇ ಸಿಕ್ಕಿವೆ. ಮಧ್ವಾಚಾರ್ಯರ ಕಾರ್ಯಕ್ಷೇತ್ರವಾದ ಕೂಡ್ಲು, ಕಾವು ಇಲ್ಲೇ ಇರುವವು. ಮಧ್ವಾಚಾರ್ಯರು ವಾದದಲ್ಲಿ ಗೆದ್ದು ಶಿಷ್ಯನಾಗಿ ಸ್ವೀಕರಿಸಿದ ತ್ರಿವಿಕ್ರಮ ಪಂಡಿತಾಚಾರ್ಯ ಮತ್ತವನ ಕುಟುಂಬದವರೆಲ್ಲಾ ಇಲ್ಲೇ ಹತ್ತಿರದ ಕಾವು ಎಂಬ ಕಾಸರಗೋಡಿನ ಹತ್ತಿರದ ಊರಿನವರು. ಮಧ್ವಾಚಾರ್ಯರು ಹಲವು ಶಿಷ್ಯರಿಗೆ ಸನ್ಯಾಸ ನೀಡಿದ “ಕಣ್ವತೀರ್ಥ”, ಗ್ರಂಥಗಳನ್ನು ಭೂಗತಗೊಳಿಸಿದ ಕಟ್ಟೆತ್ತಿಲ ಇಲ್ಲೇ ಇವೆ. ಯಕ್ಷಗಾನ ಪಿತಾಮಹ ಪಾರ್ತಿಸುಬ್ಬ, ಆಧುನಿಕ ಕವಿಗಳಾದ ಮಂಜೇಶ್ವರ ಗೋವಿಂದ ಪೈ, ಕಯ್ಯಾರ ಕಿಞ್ಞಣ್ಣ ರೈ, ಡಾ| ಕೆ.ವಿ. ತಿರುಮಲೇಶ ಮೊದಲಾದವರು ಇಲ್ಲಿನವರು.
ಪ್ರಾಂತ ಪುನಾರಚನೆಯ ಮೊದಲು ದಕ್ಷಿಣ ಕನ್ನಡ ಜಿಲ್ಲೆಯ ಪ್ರಮುಖ ದೊಡ್ಡ ತಾಲೂಕಾಗಿದ್ದ ಈ ಭಾಗವು ಪ್ರಾಂತ ಪುನಾರಚನೆಯ ನೆಪದಲ್ಲಿ ಕೇರಳಕ್ಕೆ ತಳ್ಳಲ್ಪಟ್ಟಿತು. ಕೇರಳದ ಉತ್ತರ ತುದಿಯಾಗಿ, ಕರ್ನಾಟಕದ ದಕ್ಷಿಣದ ಕೊನೆಯ ಗಡಿನಾಡಾಗಿ ಎರಡೂ ರಾಜ್ಯಗಳಿಂದ ಅವಗಣಿಸಲ್ಪಟ್ಟ ಪ್ರದೇಶವಾಗಿದೆ. ಆಡಳಿತ ಕೇಂದ್ರವು ಕಾಸರಗೋಡು ಪಟ್ಟಣಕ್ಕೆ ವರ್ಗಾವಣೆಗೊಂಡು ೧೯೮೪, ಮೇ ೨೪ರಂದು ಜಿಲ್ಲಾ ಕೇಂದ್ರದ ಪಟ್ಟವನ್ನೇರಿದೆ.
ಕುನ್‌+ಪೊಳೆ – ಕುಂಬೊಳೆ – ಕುಂಬಳೆ – ಅಂದರೆ ಹೊಳೆಯಿಂದ ಆವೃತವಾದ ‘ಕುನ್‌’ – ಗುಡ್ಡ ಪ್ರದೇಶ. ಪ್ರಾಚೀನ ಅರಮನೆ ಇದ್ದ ಜಾಗ ಕೋಟೆಕ್ಕಾರು (ಕಂಚಿಕಟ್ಟೆ) ಈ ಲಕ್ಷಣವನ್ನು ಹೊಂದಿದೆ. ಕುಂಬಳೆ ಪೇಟೆಯಿಂದ ಒಂದು ಮೈಲು ಉತ್ತರಕ್ಕೆ ಇಕ್ಕೇರಿ ನಾಯಕರು ಕಟ್ಟಿದ ಕೋಟೆಯಿರುವ ಜಾಗವೂ ಉಪ್ಪಳ ಹೊಳೆ ಸೀರೆ ಹೊಳೆಗಳಿಂದಾವೃತವಾಗಿ ಸಹಜ ಕೋಟೆಯಾಗಿದೆ. ಇಲ್ಲಿಗೂ ಕುಂಬಳೆ ಎಂಬ ಹೆಸರು ಸಾರ್ಥಕ. ದಿ| ವಾಸುದೇವ ಚರಡಪ್ಪ ನಾಯಕರು ಕೂಂಬ+ಹೊಳೆ ಎಂದು ವಿಂಗಡಿಸಿ ಹೋಳೆಯಿಂದ ಆವೃತ ಪ್ರದೇಶವೆಂದು ಅರ್ಥಯಿಸಿದ್ದಾರೆ. [11] ಮುದ್ದಣನ ರಾಮೇಶ್ವಮೇಧದ ಟಿಪ್ಪಣಿಯಲ್ಲಿ (ಪುಟ ೫೨), ತೆಕ್ಕುಂಜ ಗೋಪಾಲಕೃಷ್ಣ ಭಟ್ಟರು “ಯಾಗ ಶಾಲೆಯಂ ನೇರ್ಪಡಿಸಿ ಕುಂಬೆಯಂ ಬಲಿದು” ಎಂಬಲ್ಲಿ ‘ಕುಂಬೆ’ ಶಬ್ದಕ್ಕೆ ಆವರಣ ಎಂಬರ್ಥ ಕೊಟ್ಟಿದ್ದಾರೆ. ಈ ಲಕ್ಷಣವಿರುವ, ಈ ಹೆಸರಿರುವ ಪ್ರದೇಶಗಳು ಹಲವಿವೆ – ಉಡುಪಿ ತಾಲೂಕಿನ ಫಲಿಮಾರಿನ ಹತ್ತಿರ ಕುಂಪ್ಳಿ, ಶಿರ್ವದ ಹತ್ತಿರ ಕುಂಬ್ಳೆ, ಕುಕ್ಕೆಹಳ್ಳಿಯ ಪಕ್ಕದಲ್ಲಿ ಕುಂಬ್ಳೆ ಇತ್ಯಾದಿ. [12] ಕುಂಭ+ಹೊಳೆ – ಕುಂಭದಿಂದ ಹರಿದ ನೀರು ಹೊಳೆಯಾಯಿತು ಇತ್ಯಾದಿ ಕಾಲ್ಪನಿಕ ವಿವರಣೆಗಳು ಹೊಂದಿಕೆಯಾಗವು. ಕುಂಬಳೆಗೆ ಇನ್ನೊಂದು ಹೆಸರು ಕಣಿಪುರ, ಕಣ್ಯಾರ. ಇದು ಇಲ್ಲಿರುವ ಗೋಪಾಲಕೃಷ್ಣ ದೇವಸ್ಥಾನದಿಂದ, ‘ಕೃಷ್ಣ’ ಶಬ್ದದಿಂದ ಬಂದುದು. ‘ಕೃಷ್ಣ’ವು ಕಣ್ಣ, ಕಣಿ ಆಗಿ ಕಣಿಪುರ – ಕಣ್ಯಾರ ಆಗಿದೆ. ಇದನ್ನೇ ಕಣ್ವಪುರವೆಂದು ಮಹರ್ಷಿಯ ಹೆಸರಿಗೆ ಜೋಡಿಸಿ ವೈಭವೀಕರಿಸಲಾಗಿದೆ. ಮಲಯಾಳದಲ್ಲಿ ಕಣ್ಣಸಾಮಾನ್ಯ ಹೆಸರು, ಹಿಂದಿಯಲ್ಲಿ ಕನ್ನೆಯ್ಯಾ ಬಳಕೆ ಇದೆ. ರಾಷ್ಟ್ರಕೂಟ ‘ಕನ್ನರ’ ಎಂಬ ಹೆಸರೂ ಕೃಷ್ಣ ಮೂಲದಿಂದಲೇ ಬಂದಿರಬಹುದು.
ಕುಂಬಳೆ ಅರಸರ ಮೂಲ ವಾಸಸ್ಥಾನ ಕಣ್ಯಾರ ದೇವಸ್ಥಾನದಿಂದ ಸುಮಾರು ಒಂದೂವರೆ ಮೈಲು ಪೂರ್ವದಲ್ಲಿ ಕೋಟೆಕ್ಕಾರು ಎಂಬಲ್ಲಿ ಹೊಳೆಯ ಪಕ್ಕದಲ್ಲಿದೆ. ಅಂದಿನ ಅವಶೇಷಗಳನ್ನು ಇಲ್ಲಿ ಗುರುತಿಸಬಹುದು. ಇವರ ಶಾಖೆಯೇ ಕೊಡ್ಯಮ್ಮೆ ಎಂಬಲ್ಲಿ ಈಗ ನೆಲಸಿದೆ. ಇನ್ನೊಂದು ಶಾಖೆ ಮಾಯಿಪ್ಪಾಡಿಯಲ್ಲಿ ನೆಲೆಸಿದೆ. ಪ್ರಾಚೀನ ಸ್ಥಾನಮಾನಗಳೆಲ್ಲಾ ಕೊಡ್ಯಮ್ಮೆಯಲ್ಲಿರುವವರಿಗೇ ಸಲ್ಲುತ್ತಿತ್ತು. ಮಾಯಿಪ್ಪಾಡಿ ಶಾಖೆ ಪ್ರಬಲವಾದಾಗ ಇವರು ನಿಸ್ತೇಜರಾದರು. ಇವರು ಬಲ್ಲಾಳ ಉಪನಾಮದ ಜೈನರಾದರೂ ಆರಾಧ್ಯ ಪಟ್ಟದ ದೇವರು ಗೋಪಾಲಕೃಷ್ಣನೇ.
ಕುಂಬಳೆಯ ಅರಸು ಮನೆತನ ಪಾಳೆಯಗಾರ ಅಥವಾ ಸಾಮಂತ ಮನೆತನ, ಇದು ಸ್ವತಂತ್ರವಾಗಿ ಕೋಟೆಕಟ್ಟಿ ಸೈನ್ಯವಿಟ್ಟು ನಾಣ್ಯ ಚಲಾವಣೆ ನಡೆಸಿ ಆಳಿದುದಲ್ಲ. ಕರ್ನಾಟಕದ ಚಕ್ರವರ್ತಿಗಳ ಕೈಕೆಳಗೆ, ಅವರಿಗೆ ಕಂದಾಯ ವಸೂಲಿ ಮಾಡಿಕೊಡುವ, ಪರಕೀಯ ಆಕ್ರಮಣವಾಗದಂತೆ ತಡೆಯುವ, ಸೈನ್ಯಕ್ಕೆ ಗಂಡುಗಲಿಗಳನ್ನೊದಗಿಸಿ ಕೊಡುವ ಹಿರಿಯ ಶ್ರೀಮಂತ ಜಮೀನ್ದಾರಿ ಮನೆತನ. ಚಕ್ರವರ್ತಿಯ ಅಧಿಕಾರ ಸೂತ್ರ ಇವರ ಕೈಯಲ್ಲಿ ಹಾದು ಹೋಗುವುದರಿಂದ, ಶ್ರೀಮಂತ ಸ್ಥಾನಮಾನ ಗಳಿಸಿದ್ದರಿಂದ ಇವರೂ ಅರಸರು, ರಾಜರು ಎನಿಸಿಕೊಂಡರು. ಕೆಲವೊಮ್ಮೆ ಚಕ್ರವರ್ತಿಯ ಬಿರುದುಗಳನ್ನು ತಮಗೂ ಅನ್ವಯಿಸಿಕೊಂಡರು.
ಕುಂಬಳೆ ಅರಸು ಮನೆತನದ ಇತಿಹಾಸ :
ಇದು ಚಿಕ್ಕ ಪಾಳೆಯ ಪಟ್ಟವಾದುದರಿಂದ ದೊಡ್ಡ ಇತಿಹಾಸಕಾರರು ಈ ಮನೆತನದ ಕಡೆಗೆ ಲಕ್ಷ್ಯವನ್ನೇ ಹರಿಸಿಲ್ಲ. ಅಖಿಲ ಕರ್ನಾಟಕದ ನೆಲೆಯಲ್ಲಿ ಇದೊಂದು ಚುಕ್ಕಿ ಮಾತ್ರ. ಆಧುನಿಕರೂ ಈ ಕಡೆಗೆ ದೃಷ್ಟಿ ಹಾಯಿಸಿಲ್ಲ. ಇದರ ಬಗೆಗೆ ಹೆಚ್ಚು ಲಿಖಿತ ದಾಖಲೆಗಳೂ ಲಭ್ಯವಾಗುವುದಿಲ್ಲ. ದಕ್ಷಿಣ ಕನ್ನಡದ ಇತಿಹಾಸ ಬರೆದ ಗಣಪತಿ ರಾವ್ ಐಗಳ್‌, ಕೇಶವಕೃಷ್ಣ ಕುಡ್ವ, ಡಾ|ಗುರುರಾಜ ಭಟ್ಟ ಮೊದಲಾದವರು ಅಲ್ಪ ಸ್ವಲ್ಪ ಪ್ರಸ್ತಾವಿಸಿ ಬಿಟ್ಟಿದ್ದಾರೆ. ತುಳು ನಾಡಿನ ಇತಿಹಾಸವೆಂದರೆ ಹೆಚ್ಚಾಗಿ ಆಲುಪರನ್ನೇ ಗಣಿಸುತ್ತಾರೆ. ಇದು ಕರ್ನಾಟಕದಿಂದ ಹೊರಗೆ ಕೇರಳಕ್ಕೆ ಕಡಿದು ಹೋಗಿರುವುದೂ ಒಂದು ಕಾರಣವಿರಬಹುದು. ಇದೇ ಅರಸು ಮನೆತನದ ಶ್ರೀ ಉದಯವರ್ಮ ರಾಜರು “ತುಳುನಾಡಿನ ಗತ ವೈಭವ” ಎಂಬ ಹೆಸರಿನಲ್ಲಿ ೧೯೭೦ರ ದಶಕದಲ್ಲಿ (೪ – ೫ – ೧೯೭೦ ರಿಂದ ೨೮ – ೧೨ – ೧೯೭೦ರವರೆಗೆ) ಉದಯವಾಣಿಯಲ್ಲಿ ಧಾರಾವಾಹಿಯಾಗಿ ಪ್ರಕಟಿಸಿದ್ದು, ಅದೇ ಕನ್ನಡ ಸಾಹಿತ್ಯ ಪರಿಷತ್ತಿನ ಕಾಸರಗೋಡು ಘಟಕದಿಂದ ಪುಸ್ತಕ ರೂಪದಲ್ಲಿ ಪ್ರಕಟವಾಗಿದೆ. ಅವರು ಮುಖ್ಯವಾಗಿ ಈ ಪ್ರದೇಶದ ಕ್ಷೇತ್ರ ಮಾಹಾತ್ಮ್ಯ, ಕೆಲವು ಶಾಸನ, ದಾಖಲೆಗಳನ್ನಾಧರಿಸಿ ಇದರ ಇತಿಹಾಸವನ್ನು ರೂಪಿಸಲು ಪ್ರಯತ್ನಿಸಿದ್ದಾರೆ. ಪ್ರಸ್ತುತ ಲೇಖಕನಿಂದ ಕ್ಷೇತ್ರ ಕಾರ್ಯ, ವ್ಯಕ್ತಿಗಳ ಸಂದರ್ಶನ ಮತ್ತು ಕೆಲವು ದಾಖಲೆಗಳ ಆಧಾರದಿಂದ ೧೯೯೪ರಲ್ಲಿ ಪ್ರಕಟವಾದ “ಗಡಿನಾಡು – ಕಾಸರಗೋಡು” ಎಂಬ ಪುಸ್ತಕದಲ್ಲಿ ಕುಂಬಳೆ ಅರಸು ಮನೆತನದ ಇತಿಹಾಸವನ್ನು ಸಂಕ್ಷೇಪವಾಗಿ ಕೊಡಲಾಗಿದೆ. ಲಿಖಿತ ಆಧಾರಗಳು ಇಲ್ಲದಿರುವುದರಿಂದ ಅರಸರ ವಂಶಾವಳಿಯನ್ನಾಗಲೀ, ಅವರ ಕಾರ್ಯಭಾರದ ವಿವರಗಳನ್ನಾಗಲೀ ಕಾಲಾನುಗುಣವಾಗಿ ಕ್ರಮಬದ್ಧವಾಗಿ ಕೊಡುವುದು ಅಸಾಧ್ಯ. ಪ್ರಸ್ತುತ ಲೇಖಕನು ಮೈಸೂರು ಶಾಸನ ಶಾಸ್ತ್ರ ಇಲಾಖೆಯ ಡಾ|ಕೆ.ವಿ.ರಮೇಶರ ಒಪ್ಪಿಗೆಯಿಂದ ಶ್ರೀ ಮಾಧವ ಕಟ್ಟಿಯವರೊಡನೆ ಈ ಪ್ರದೇಶದ ಶಾಸನಗಳ ಪ್ರತಿ ತೆಗೆದರೂ ಅವು ಅಸ್ಪಷ್ಟವಾಗಿರುವುದರಿಂದ ಹೆಚ್ಚು ಪ್ರಯೋಜನವಾಗಲಿಲ್ಲ.
ಸ್ಥಳ ಪುರಾಣಗಳು ಕುಂಬಳೆ ಅರಸರ ಬಗೆಗೆ ಬೆಳಕು ಚೆಲ್ಲುತ್ತವೆ. ಸ್ಕಂದ ಪುರಾಣದ ಸಹ್ಯಾದ್ರಿ ಖಂಡದ “ವೇಲಾಪುರ ಮಾಹಾತ್ಮ್ಯ” ವೆಂಬುದು ಉಪ್ಪಳ ಸಮೀಪದ ಐಲ ದುರ್ಗಾಪರಮೇಶ್ವರೀ ದೇವಸ್ಥಾನದ ಕತೆಯನ್ನು ಹೇಳುವಲ್ಲಿ ಕುಂಬಳಿ ಅರಸನ ವಿಚಾರ ಬರುತ್ತದೆ. ಕದಂಬ ದೊರೆ ಮಯೂರಶರ್ಮನ ಮಗ ಚಂದ್ರಾಂಗದ, ಮಗಳು ಸುಶೀಲೆ. ಇವರು ತೀರ್ಥಯಾತ್ರೆಗೆ ಕನ್ಯಾಕುಮಾರಿವರೆಗೆ ಹೋಗಿ ಹಿಂತಿರುಗುವಾಗ ಕುಂಬಳೆಯ ಹೊಳೆಯ ಪಕ್ಕದಲ್ಲಿ ಸುಶೀಲೆಯು ಗಂಧರ್ವಪೀಡಿತಳಾದಳು. ಅವಳ ಕಾಯಿಲೆಯನ್ನು ಯಾರಿಗೂ ಗುಣಪಡಿಸಲಾಗದೆ ಬ್ರಾಹ್ಮಣನೊಬ್ಬನು ಗುಣಪಡಿಸುತ್ತಾನೆ. ಅವನಿಗೇ ಅವಳನ್ನು ಮದುವೆ ಮಾಡಿ ತುಳು ರಾಜ್ಯದ ಒಡೆತನವನ್ನು, ಮೂವತ್ತೆರಡು ಗ್ರಾಮಗಳನ್ನು ಕೊಡುತ್ತಾನೆ. ಇಲ್ಲಿಂದ ಮುಂದೆ ಈ ವಂಶದ ಸ್ತ್ರೀಯರು ಬ್ರಾಹ್ಮಣರನ್ನು ಮದುವೆಯಾಗುವ ಕ್ರಮವು ರೂಢವಾಯಿತು. (ತದಾ ಪ್ರಭೃತಿ ತದ್ವಂಶ್ಯಾಃಸ್ತ್ರಿಯೋ ವವ್ರುಃ ದ್ವಿಜಾನ್‌ ಪತೀನ್‌ ವೇ.ಮಾ. ಅಧ್ಯಾಯ ೨, ಶ್ಲೋಕ ೩೩). ಆ ಸುಶೀಲೆಯ ಮಗನೇ ಕವಿಸಿಂಹ. ಅವನು ಒಂದು ಸಲ ಬೇಟೆಗೆ ಹೋದಾಗ ಅರಿಯದೆ ಋಷಿಯನ್ನು ಕೊಂದ ಪಾಪ ಪರಿಹಾರಕ್ಕಾಗಿ ತಪಸ್ಸು ಮಾಡುತ್ತಾನೆ. ಸುಬ್ರಹ್ಮಣ್ಯನನ್ನು ತಪಸ್ಸಿನಿಂದ ಒಲಿಸಿ ಕುಮಾರ ಮಂಗಲದಲ್ಲಿ ದೇವಾಲಯ ಪ್ರತಿಷ್ಠೆ ಮಾಡುತ್ತಾನೆ. ಮದವೂರ ದೇವಸ್ಥಾನದ ಶಿವನನ್ನು ಪೂಜಿಸುತ್ತಾನೆ. ಐಲದಲ್ಲಿ ಶಂಕರನೆಂಬ ಬ್ರಾಹ್ಮಣನ ನೇತೃತ್ವದಲ್ಲಿ ದುರ್ಗಾಪರಮೇಶ್ವರೀ ದೇವಸ್ಥಾನ ಸ್ಥಾಪಿಸುತ್ತಾನೆ. ಮುಗರನೆಂಬ ಚಂಡಾಲ ಮುಖ್ಯನನ್ನು ಮಾಟ ಮಂತ್ರಾದಿಗಳಿಂದ ಗೆಲ್ಲುತ್ತಾನೆ. (ಚಂಡಾಲಾ ಮುಗರಾಖ್ಯ ಬಲೇಧಿಕಾಃ ರಾಜ್ಯಂ ಚಕ್ರುರ್ನಿರಾತಂಕಂ ದ್ವಾತ್ರಿಂಶತ್‌ಗ್ರಾಮಸಂಮಿತಮ್‌ವೇ. ಮಾ. ಅಧ್ಯಾಯ ೫, ಶ್ಲೋಕ ೧೦, ಅಧ್ಯಾಯ ೮, ಶ್ಲೋಕ ೭.) ಇಲ್ಲಿ ಮೂಲ ನಿವಾಸಿಗಳನ್ನು ಗೆದ್ದು ರಾಜ್ಯಸ್ಥಾಪನೆ ಮಾಡಿದುದು ಐತಿಹಾಸಿಕ ವಸ್ತುವಾಗಿ ತೋರುತ್ತದೆ. ಅಹಿಚ್ಛತ್ರದಿಂದ (ಹೈಗ ನಾಡಿನಿಂದ) ಮೂವತ್ತೆರಡು ಬ್ರಾಹ್ಮಣ ಕುಟುಂಬಗಳನ್ನು ತಂದು ನೆಲೆಗೊಳಿಸಿದನು. ಅವರಿಗೆ ತಂತ್ರಾಧಿಕಾರಾದಿಗಳನ್ನು ನಿಯಮಿಸಿದನು. ಕವಿಸಿಂಹನು ಪಯಸ್ವಿನೀ ನದಿಯ ತಟದಲ್ಲಿ ಪಾಂಡ್ಯನೊಡನೆ ನಡೆದ ಘೋರ ಯುದ್ಧದಲ್ಲಿ ಅವನನ್ನು ಸೋಲಿಸಿ ಸೆರೆ ಹಿಡಿದು ತಾಯ ಪಾದಕ್ಕೊಪ್ಪಿಸಿದ ವರ್ಣನೆ ಇದೆ. ಈ ಕವಿಸಿಂಹನನ್ನೊಳಗೊಂಡ ‘ವೇಲಾಪುರ ಮಾಹಾತ್ಮ್ಯ’ ಕಥೆ ಯಕ್ಷಗಾನವಾಗಿಯೂ ಮೆರೆದಿದೆ. ಈ ಕಥೆಯನ್ನು ನೋಡಿದರೆ ಐತಿಹಾಸಿಕ ವಸ್ತು ಪುರಾಣ ಲೇಪವನ್ನು ಪಡೆದಂತೆ ತೋರುತ್ತದೆ. ಹೊರಗಿನಿಂದ ಬಂದ ಈ ನಾಗರೀಕ ಜನ ಇಲ್ಲಿನ ಮೂಲ ನಿವಾಸಿಗಳನ್ನು ಗೆದ್ದು ತಮ್ಮ ರಾಜ್ಯ ಸ್ಥಾಪನೆ ಮಾಡಿದರೆಂಬುದು ಐತಿಹಾಸಿಕ ಸತ್ಯವಾಗಿ ತೋರುತ್ತದೆ. ಆಗ ಇಲ್ಲಿ ಬ್ರಾಹ್ಮಣರೇ ಇಲ್ಲದುದರಿಂದ ಹೊರಗಿನಿಂದ ಅವರನ್ನು ತರಬೇಕಾಯಿತು. ಮೂಲ ನಿವಾಸಿಗಳು ತಮ್ಮದೇ ಕೋಟೆ ಕಟ್ಟಿ ತಮ್ಮಲ್ಲೊಬ್ಬ ರಾಜನಾಗಿ ಆಳಿದ ಕುರುಹಾಗಿ ಇಲ್ಲಿ ಕೆಲವು ಮಣ್ಣಿನ ಕೋಟೆಗಳು, ಬಲವಾದ ಮದಿಲುಗಳು ಕಂಡುಬರುತ್ತವೆ. ಉದಾ – ಮದಪೂರ ಹತ್ತಿರ, ಕಾಟುಕುಕ್ಕೆ ಹತ್ತಿರ ಇಂತಹ ಮಾಯಲಂಕೋಟೆಗಳಿವೆ. ಮಾಯಿಲ ಎಂಬುದು ಅವರಲ್ಲೊಬ್ಬನ ಹೆಸರಾಗಿರಬಹುದು. ಮದವೂರ ದೇವಸ್ಥಾನವು ಈ ಕವಿಸಿಂಹನಿಗಿಂತ ಹಿಂದಿನದೆಂಬುದು ಇಲ್ಲಿ ಸ್ಪಷ್ಟವಾಗುತ್ತದೆ.
“ಕವಿಸಿಂಹ” ಹೆಸರು – ಕುಂಬಳೆ ಅರಸು ಮನೆತನದ ಮೂಲ ಪುರುಷ ಕದಂಬ ಮಯೂರ ಶರ್ಮನ ಮೊಮ್ಮಗ ‘ಕವಿಸಿಂಹ’ನೆಂದು ಅವನ ವೃತ್ತಾಂತವನ್ನು “ವೇಲಾಒಉರ ಮಾಹಾತ್ಮ್ಯ” ಎಂಬ ಐಲ ದುರ್ಗಾಪರಮೇಶ್ವರಿಯ ಮಾಹಾಥ್ಮ್ಯವನ್ನು ಸಾರುವ ಸ್ಥಳ ಪುರಾಣ ಹೇಳುತ್ತದೆ. ನಾರಾಯಣ ಪಂಡಿತನ ಮಧ್ವವಿಜಯ ಸಂಸ್ಕೃತ ಕಾವ್ಯವದಲ್ಲಿ ಕವಿಸಿಂಹ (ಕಬೆಸಿಂಹ – ಸ್ತಂಭ ವಿಶಿಷ್ಟಸಿಂಹ) ನ ಉಲ್ಲೇಖವಿದೆ. ಈ ಕಾವ್ಯ ಸುಮಾರು ಹದಿಮೂರನೆಯ ಶಥಮಾನದ್ದಾಗಿದ್ದು ಈ ಮಧ್ಯದಲ್ಲಿ ಕವಿಸಿಂಹ ಹೆಸರು ದೊರೆಯುವುದಿಲ್ಲ. ಕ್ರಿ.ಶ. ಹತ್ತನೆಯ ಶತಮಾನದ ತಳಂಗೆರೆಯ ಶಾಸನದಲ್ಲಿ, ಹದಿನೈದನೆಯ ಶತಮಾನದ ಅನಂತಪುರದ ತುಳು ಶಾಸನದಲ್ಲಿ ಜಯಸಿಂಹನೆಂದು ದೊರೆಯ ಹೆಸರನ್ನು ಹೇಳಿದೆ. ಈ ಪ್ರದೇಶದಲ್ಲಿ ಅರಸು ಮನೆತನ ಇದೊಂದೇ ಆದುದರಿಂದ ಯೋಚಿಸಬೇಕಾಗುತ್ತದೆ. ಈ ಮನೆತನದ ಅರಸರ ವ್ಯಕ್ತಿನಾಮ ಬೇರೆ ಇದ್ದು ‘ಕವಿಸಿಂಹ’ ವಂಶನಾಮವಾಗಿ ತೋರುತ್ತದೆ. ಕೊಡ್ಯಮ್ಮೆಯಲ್ಲಿರುವ ಇದೇ ವಂಶಸ್ಥರು ಇತ್ತೀಚೆಗಿನವರೆಗೆ ‘ಕವಿಸಿಂಹ’ ಎಂಬ ಬಿರುದನ್ನಿಟ್ಟುಕೊಂಡಿದ್ದರು. ಮೂಲ ಕೋಟೆಕಾರು (ಕಂಚಿಕಟ್ಟೆ) ಯಿಂದ ಬಂದು ಕೊಡ್ಯಮ್ಮೆಯಲ್ಲಿ ನೆಲೆಸಿದ – ಇವರು ಹಿಂದಿನ ಎಲ್ಲಾ ಬಿರುದು ಸ್ಥಾನ ಮಾನಗಳನ್ನು ಪಡೆದಿದ್ದರು. ಈಗಿನ ಕೃಷ್ಣಯ್ಯ ಬಲ್ಲಾಳರನ್ನು ೪-೫-೧೯೮೬ರಂದು ಭೇಟಿಯಾದಾಗ ಅವರು ಈ ವಿಚಾರ ತಿಳಿಸಿದ್ದರು. ಅಳಿಯ ಸಂತಾನದ ಕಟ್ಟಿನಂತೆ ಅಧಿಕಾರ ಪಡೆಯುವ ಇವರು ‘ಬಲ್ಲಾಳ’ ಕುಲನಾಮವನ್ನೂ ಇಟ್ಟುಕೊಂಡಿದ್ದು, ಇವರು ಜೈನ ಮತಾವಲಂಬಿಗಳೂ ಆಗಿರುವುದು ಈಚೆಗೆ ಎನ್ನಬಹುದು. ಕೃಷ್ಣಯ್ಯ ಬಲ್ಲಾಳರು ಹೇಳಿದ ಪ್ರಕಾರ ಕವಿಸಿಂಹ ವರ್ಮ ರಾಜರು ಈಗ್ಗೆ ಇಪ್ಪತ್ತೈದು ವರ್ಷಗಳ ಹಿಂದೆ ತಮ್ಮ ತೊಂಬತ್ತರ ವಯಸ್ಸಿನಲ್ಲಿ ನಿಧನರಾದರು. ಕುಂಬಳ ಗೋಪಾಲಕೃಷ್ಣ ದೇವಸ್ಥಾನದಲ್ಲಿ ಸೀಮೆ ಹಿರಿಸ್ಥಾನ ಇವರಿಗೆ ಸಲ್ಲುತ್ತಿತ್ತು.
ಕವಿಸಿಂಹ ಕುಲ ನಾಮವಲ್ಲದೆ ವ್ಯಕ್ತಿನಾಮವಲ್ಲವೆಂಬುದು ಈ ಅರಸರ ಬಿರುದಾವಳಿಯನ್ನೊಳಗೊಂಡ ಒಂದು ಶಾಸನದಿಂದಲೂ ತಿಳಿದು ಬರುತ್ತದೆ. “ಬನವಸೆಪುರವರಾಧೀಶ್ವರ ಸೂರ್ಯಕುಲತಿಲಕ ಸಾಹಸದ ಸಂಜಯ ಸತ್ಯರತ್ನಾಕರ ಸರಸ್ವತೀಕರ್ಣ ಕುಂಡಲಾಭರಣ ಶ್ರೀ ಮದನೇಶ್ವರಪಾದ ಪದ್ಮಾರಾಧಕರುಮಪ್ಪ ಶ್ರೀ ವೀರ ಪ್ರತಾಪರಾದ ಕುಂಬಳೆ ಧರ್ಮ ಸಿಂಹಾಸನದ ಸೋಮನಾಥರ್‍ಸರಾದ ಕವಿಸಿಂಹರ್‍ಸರು”. [13] ಇಲ್ಲಿ ಸೋಮನಾಥರಸ ಎಂಬ ವ್ಯಕ್ತಿನಾಮದ ಕೊನೆಯಲ್ಲಿ ‘ಕವಿಸಿಂಹ’ ಎಂದಿರುವುದರಿಂದ ಇದು ಬಿರುದಿನಂತೆ ತೋರುತ್ತದೆ. ಶ್ರೀ ಉದಯ ವರ್ಮ ರಾಜರು ಅವರ ಪೂರ್ವೋಕ್ತ ಗ್ರಂಥದಲ್ಲಿ (ಪುಟ ೭೪) “ಜಯಸಿಂಹನು ಸಂಸ್ಕೃತ ಪಂಡಿತನಾಗಿ ಕಾವ್ಯಗಳನ್ನು ಬರೆದುದರಿಂದ ಅವನಿಗೆ ಕವಿಜಯಸಿಂಹನೆಂಬ ಹೆಸರು ಬಂತು. ಇವನ ವಂಶಜರು ಮುಂದೆ ಕವಿಸಿಂಹನೆಂಬ ಹೆಸರನ್ನಿಟ್ಟುಕೊಂಡರು” ಎಂದಿದ್ದಾರೆ. ವೇಲಾಪುರ ಮಾಹಾತ್ಮ್ಯದಲ್ಲಿ ‘ಕವಿಸಿಂಹ’ ಎಂದೇ ಹೆಸರು ಹೇಳಿ ಅವನ ಸಂಸ್ಕೃತ ಪಾಂಡಿತ್ಯವನ್ನೂ ಹೇಳಿದೆ. ಇದೇ ಗ್ರಂಥದ ಪುಟ ಎಪ್ಪತ್ತೈದರಲ್ಲಿ ಇಕ್ಕೇರಿ ಶಿವಪ್ಪ ನಾಯಕನು ೧೬೫೪ರಲ್ಲಿ ಕುಂಬಳೆ ಕೃಷ್ಣರಾಯನನ್ನು ಯುದ್ಧದಲ್ಲಿ ಸೋಲಿಸಿದ ಮೇಲೆ ಮಾಯಿಪ್ಪಾಡಿ ಶಾಖೆ ಆರಂಭವಾಯಿತೆನ್ನುತ್ತಾರೆ. ‘ಜಯಸಿಂಹ’ ಹೆಸರಿನೊಂದಿಗೆ ‘ಕವಿಸಿಂಹ’ ಎಂಬ ಕುಲನಾಮವನ್ನು ಸೇರಿಸದೆ ಬಿಟ್ಟಿರಬೇಕು. ಮಧ್ವವಿಜಯದಲ್ಲಿ ಕವಿಸಿಂಹನನ್ನು ಜಯಸಿಂಹ ಎಂದೂ ಹೇಳಿದೆ.
ಬನವಾಸಿ ಮಯೂರವರ್ಮನ ಕಾಲವನ್ನು ಕ್ರಿ.ಶ. ೩೫೦ – ೩೬೫ ಎಂದು ನಿರ್ಧರಿಸಲಾಗಿತ್ತು. (ಬಾ.ರಾ.ಗೋಪಾಲ – ಕರ್ನಾಟಕದ ಇತಿಹಾಸ, ಮೈಸೂರು ೧೯೮೬, ಪುಟ ೯೬). ಇದನ್ನು ಒಪ್ಪಿದರೆ ಅವನ ಮೊಮ್ಮಗನ ಕಾಲ ನಾಲ್ಕನೆಯ ಶತಮಾನದ ಕೊನೆ, ಐದನೆಯ ಶತಮಾನದ ಆದಿಯೆನ್ನಬಹುದು. ಅಡೂರು ಮದವೂರು ದೇವಸ್ಥಾನಗಳು ಇದಕ್ಕೂ ಹಿಂದಿನವೆನ್ನಬೇಕಾಗುತ್ತದೆ.
ಕದಂಬರು ಕ್ರಿ.ಶ. ೪ನೇ ಶತಮಾನದಿಂದ ಆರನೇ ಶತಮಾನದವರೆಗೆ ಸ್ವತಂತ್ರರಾಗಿಯೂ ಆಮೇಲೆ ಹಲವಾರು ಶಾಖೆಗಳಾಗಿ ಕರ್ನಾಟಕದ ಹಲವಾರು ಪ್ರದೇಶಗಳಲ್ಲಿ ಕರ್ನಾಟಕ ಚಕ್ರವರ್ತಿಗಳ ಸಾಮಂತರಾಗಿ ಹದಿನಾಲ್ಕನೆಯ ಶತಮಾನದವರೆಗೆ ಆಳಿದರು. ಬನವಾಸಿ, ಹಾನಗಲ್ಲು, ಗೋವಾ ಮತ್ತು ಚಂದಾವರದ ಕದಂಬ ಶಾಖೆಗಳು ಪ್ರಮುಖ. ಚಂದಾವರದ ಕದಂಬರಿಗೂ ತುಳುನಾಡಿನ ಆಳುಪ ಅರಸು ಮನೆತನಕ್ಕೂ ಸಂಬಂಧವಿತ್ತು. [14] ಕುಂಬಳೆ ಅರಸರು ಹಾನಗಲ್ಲು ಕದಂಬ ಶಾಖೆಯವರೆನ್ನಲಾಗಿದೆ. ಈಗಲೂ ತುಳುನಾಡಿನಲ್ಲಿ ಕದಂಬ (ಕಡಂಬ) ಎಂಬ ಕುಲನಾಮವಿರುವ ಜನವರ್ಗವಿದೆ. ‘ಕವಿಸಿಂಹ’ ಕುಲವು ಬಲ್ಲಾಳ ಕುಲನಾಮವುಳ್ಳದಾಗಿದ್ದು ಇವರು ಅಳಿಯ ಸಂತಾನ ಕಟ್ಟಿನವರು. ರಾಜನಾಗುವ ಮೊದಲು ಯಜ್ಞೋಪವೀತಧಾರಣೆ ಇತ್ತು ಎನ್ನಲಾಗಿದೆ. [15] ಕದಂಬ ವಂಶದ ಈ ಅರಸರು ಮುಂದೆ ಹೊಯ್ಸಳ ಬಲ್ಲಾಳರ ಅಧೀನಕ್ಕೆ ತುಳುನಾಡು ಒಳಪಟ್ಟಾಗ ಅವರ ಪ್ರಭಾವದಿಂದ ಜೈನಧರ್ಮವನ್ನೂ ‘ಬಲ್ಲಾಳ’ ಕುಲನಾಮವನ್ನೂ ಪಡೆದಿರುವ ಸಂಭಬವಿದೆ. ಕುಂಬಳೆ ಅರಸರ ಶಾಖೆಗಳು ಕೊಡ್ಯಮ್ಮೆ, ಮಾಯಿಪ್ಪಾಡಿ, ಕಾರಡ್ಕ ಚಿಪ್ಪಾರು, ಅಡ್ವಳ, ಮೊಗ್ರಾಲು, ತಳಂಗೆರೆ, ಚಂಗಳ, ಪಟ್ವಾಜೆ ಮೊದಲಾದೆಡೆಗಳಲ್ಲಿದ್ದುವು. ಆಡಳಿತಕ್ಕೆ, ಕಂದಾಯ ವಸೂಲಿಗೆ ಅನುಕೂಲವಾಗುವಂತೆ ಅಲ್ಲಲ್ಲಿ ಸ್ಥಾಪಿಸಿದ ಇವರ ಬೀಡುಗಳು ಬಲ್ಲಾಳರ ಬೀಡು (ಬೂಡು ತು.) ಎಂದೇ ಪ್ರಸಿದ್ಧವಾಗಿವೆ.
ಕುಂಬಳೆ ಇತಿಹಾಸ :
ಈ ಪ್ರದೇಶಕ್ಕೆ ಸಂಬಂಧಿಸಿದಂತೆ ಸ್ಪಷ್ಟವಾದ ಲಿಖಿತ ದಾಖಲೆಗಳು ಅತ್ಯಲ್ಪ ಮಾತ್ರ ಸಿಗುವುದರಿಂದ ಹಿರಿಯರ ಸಂದರ್ಶನ, ಪ್ರವಾಸಿಗಳ ಕಥನ, ಜಾನಪದರ ಹೇಳಿಕೆ, ಸ್ಥಳ ಪುರಾಣ ಮೊದಲಾದವುಗಳಿಂದ ಇತಿಹಾಸವನ್ನು ರೂಪಿಸಬೇಕಾಗುತ್ತದೆ. ಇಲ್ಲಿನ ಇತಿಹಾಸವನ್ನು ಪ್ರಾಚೀನ ಕಾಲ, ಮಧ್ಯ ಕಾಲ, ಆಧುನಿಕ ಕಾಲ ಎಂದು ವಿಂಗಡಿಸಬಹುದು.
ಪ್ರಾಚೀನ ಕಾಲ – ೧೩ನೇ ಶತಮಾನದ ಕೊನೆಯವರೆಗೆ.
ಮಧ್ಯ ಕಾಲ – ೧೪ನೇ ಶತಮಾನದಿಂದ ೧೯ನೇ ಶತಮಾನದ ಕೊನೆಯವರೆಗೆ.
ಆಧುನಿಕ ಕಾಲ – ೨೦ನೇ ಶತಮಾನದಿಂದ.
ಇಲ್ಲಿನ ಅರಸು ಮನೆತನದ ಇತಿಹಾಸ ೧೯೪೭ರ ಸ್ವಾತಂತ್ರ್ಯದ ಕಾಲಕ್ಕೆ ಕೊನೆಗೊಳ್ಳುತ್ತದೆ.

ತುಳು ಕರ್ನಾಟಕ ಅರಸುಮನೆತನಗಳು: ಪುತ್ತಿಗೆ – ಮೂಡಬಿದರೆಯ ಚೌಟರು (೧)
“ತುಳುನಾಡು” ಅಥವಾ ಹಿಂದಿನ ಅವಿಭಜಿತ ಕೆನರಾ ಜಿಲ್ಲೆಯು ತನ್ನ ವೈವಿಧ್ಯಮಯ ಸಾಹಸ, ಕೃಷಿ, ಕೈಗಾರಿಕೆ, ವ್ಯಾಪಾರ ಮುಂತಾದ ಕಾರ್ಯ ಚಟುವಟಿಕೆಗಳಿಂದಾಗಿ ಬಹಳ ಪ್ರಾಚೀನ ಕಾಲದಲ್ಲೇ ಪ್ರಪಂಚದ ಇತಿಹಾಸದ ಪುಟಗಳಲ್ಲಿ ತನ್ನ ಹೆಸರನ್ನು ದಾಖಲಿಸಿಕೊಂಡಿರುವ ಒಂದು ಪ್ರದೇಶ. ತನ್ನ ಗಡಿಯ ಎಲ್ಲೆಯನ್ನು ಮೀರಿ ಹೊರಗಿನ ಪ್ರದೇಶವನ್ನು ತನ್ನ ಮಡಿಲೊಳಗೆ ಸೇರಿಸುವ ಸಾಮರ್ಥ್ಯ ಮತ್ತು ಇಚ್ಛೆಯಿರುವ ಯಾವುದೇ ಬಲಿಷ್ಠ ರಾಜಮನೆತನಗಳು ಇಲ್ಲಿ ಹುಟ್ಟಿ ಬಾರದಿದ್ದರೂ ಬಹಳಷ್ಟು ಸಾಮಂತರು, ಪಾಳೇಯಗಾರರು ಮತ್ತು ಚಿಕ್ಕ ಅರಸರು ಸೀಮಿತ ಪರಿಧಿಯೊಳಗೆ ತಮ್ಮ ಸಾಮರ್ಥ್ಯದ ಪೂರ್ಣ ಅರಿವನ್ನು ಮಾಡಿಕೊಡಲು ಪ್ರಯತ್ನಿಸಿದ್ದಾರೆ. ೧೪ನೇ ಶತಮಾನದಲ್ಲಿ ವಿಜಯನಗರ ಸಾಮ್ರಾಜ್ಯಕ್ಕೆ ಅಡಿಗಲ್ಲನ್ನು ಹಾಕುವ ಹಿಂದೇ ಸ್ವತಂತ್ರವಾಗಿದ್ದ ಈ ಅರಸು ಮನೆತನಗಳು ನಂತರ ಈ ಜಿಲ್ಲೆಗೆ ಇಂಗ್ಲೀಷ್ ಮತ್ತು ಇತರ ವಿದೇಶೀಯರ ಆಗಮನದ ತನಕ ಹೆಚ್ಚುಕಡಿಮೆ ಸ್ವತಂತ್ರವಾಗಿದ್ದವು. ಅಂದರೆ ತಮ್ಮ ಅಧಿರಾಜರಿಗೆ ಕಪ್ಪವನ್ನು ಪಾವತಿಸುತ್ತಿದ್ದ ಈ ಅರಸರು ತಮ್ಮ ರಾಜ್ಯದ ಆಂತರಿಕ ಆಡಳಿತದಲ್ಲಿ ಸ್ವತಂತ್ರರಾಗಿದ್ದರು. ವಿಜಯನಗರದ ಕೈವಶವಾದಾಗಲೂ ತುಳುನಾಡನ್ನು ಅದರ ನೇರ ಆಡಳಿತದ ಕೈಕೆಳಗೆ ತರುವ ಯಾವುದೇ ಪ್ರಯತ್ನಕ್ಕೆ ಅಲ್ಲಿಯ ಅರಸರು ಮುಂದಾಗಲಿಲ್ಲ. ಬದಲಿಗೆ ಈ ಪ್ರಾಂತ್ಯವನ್ನು ಬಾರಕೂರು ಮತ್ತು ಮಂಗಳೂರು ಕೇಂದ್ರವಾಗಿರುವ ಎರಡು ಉಪ – ವಿಭಾಗಗಳನ್ನಾಗಿ ಮಾಡಿ ಎರಡು ಪ್ರತ್ಯೇಕ ಗವರ್ನರ್‌ಗಳ ಮೂಲಕ ಈ ಪ್ರದೇಶದ ಮೇಲೆ ತನ್ನ ಹತೋಟಿಯನ್ನು ಸ್ಥಾಪಿಸಿತ್ತು. ಇಲ್ಲಿ ತನ್ನ ಬುದ್ಧಿಚಾತುರ‍್ಯವನ್ನು ಪ್ರದರ್ಶಿಸಿದ ವಿಜಯನಗರವು ಇಲ್ಲಿಯ ಅರಸರ ರಾಜಕೀಯ ಅಧಿಕಾರವನ್ನು ಪೂರ್ಣವಾಗಿ ಕಿತ್ತುಕೊಳ್ಳುವ ಗೋಜಿಗೆ ಹೋಗದೆ ಅವರನ್ನು ತನ್ನ ಮಿತ್ರರನ್ನಾಗಿ ಇಟ್ಟುಕೊಂಡಿತು. ತುಳುನಾಡಿನಲ್ಲಿ ಹುಟ್ಟಿ ಬೆಳೆದು ಚರಿತ್ರಾರ್ಹ ಸಾಧನೆಗೈದ ಇಂತಹ ಹಲವು ಅರಸು ವಂಶಗಳಲ್ಲಿ “ಪುತ್ತಿಗೆಯ ಚೌಟ” ಮನೆತನವು ಕೂಡ ಒಂದು. ಒಂದೊಮ್ಮೆ ಈ ನಾಡನ್ನು ಆಕ್ರಮಿಸಿದ ವಿದೇಶೀಯರನ್ನು ಹೊರದಬ್ಬುವ ಅಪರೂಪದ ಸಾಹಸಕ್ಕೆ ಕೈಹಚ್ಚಿದ ಈ ಅರಸು ಮನೆತನದ ದೇಶಪ್ರೇಮಿ ಕಾರ್ಯವನ್ನು ನೆನೆದು ಸ್ಮರಿಸುವುದು ಈ ನಾಡಿನ ಜನರ ಕರ್ತವ್ಯವೂ ಹೌದು.
ಚೌಟ ವಂಶದ ಮೂಲ:
ತುಳುನಾಡಿನಲ್ಲಿ ತಮ್ಮ ಆಳ್ವಿಕೆಯನ್ನು ಪ್ರಾರಂಭಿಸುವ ಹಿಂದೆ ಚೌಟ ವಂಶದವರು ಮೈಸೂರು ಪ್ರಾಂತ್ಯದಿಂದ ಕೆನರಾ ಜಿಲ್ಲೆಗೆ ವಲಸೆ ಬಂದಿರಬೇಕೆಂದು ತಿಳಿಯಲಾಗಿದೆ. ಆದರೆ ಮೂಲತಃ ಅವರು ಯಾವ ಸ್ಥಳದವರು ? ಆ ವಂಶ ಹೇಗೆ ಜನ್ಮತಳೆಯಿತು? ಅವರ ಮೂಲಸ್ಥಾನದಿಂದ ಕೆನರಾ ಜಿಲ್ಲೆಗೆ ವಲಸೆ ಬರಲು ಕಾರಣವಾದ ಅಂಶಗಳಾವುವು? ಎಂಬ ಬಗ್ಗೆ ಸರಿಯಾದ ದಾಖಲೆ ಆಧಾರಗಳಿಲ್ಲವೆಂದು ಡಾ| ಗುರುರಾಜ ಭಟ್ಟರು ಹೇಳಿದ್ದಾರೆ.[1]
ಉತ್ತರ ಕನ್ನಡ ಜಿಲ್ಲೆಯ ಭಟ್ಕಳ ತಾಲೂಕಿನ ದೊರೆತ ಕ್ರಿ.ಶ.೧೩೯೮ ಕ್ಯಾಕಿಣಿ ಶಾಸನದಲ್ಲಿ ಹೆಸರಿಸಲ್ಪಟ್ಟ ‘ಚೌಟರು’ ದಕ್ಷಿಣ ಕನ್ನಡ ಜಿಲ್ಲೆಯ ಪುತ್ತಿಗೆಯ ಚೌಟರೆಂದು ‘ಕರ್ನಾಟಕ ಶಾಸನಗಳು’ (ಸಂಪುಟ ೧, ನಂಬ್ರ ೩೫ ಮತ್ತು ೩೬) ಸಂಪುಟದಲ್ಲಿ ತಪ್ಪಾಗಿ ಪ್ರಕಟವಾಗಿದೆಯೆಂದು ಡಾ| ಗುರುರಾಜ ಭಟ್ಟರು ಅಭಿಪ್ರಾಯ ಪಟ್ಟಿದ್ದಾರೆ.[2]
ಹರಿಹರ II ವಿಜಯನಗರವನ್ನು ಆಳುತ್ತಿದ್ದಾಗ ಈ ಎರಡು ಶಾಸನಗಳನ್ನು ಹೊರಡಿಸಲಾಯಿತು. ಈ ಎರಡು ಶಾಸನಗಳು ವೀರಸ್ತಂಭ ಮಾದರಿಯದ್ದು. ಯುದ್ಧದಲಿ ಮಡಿದ ಜಕ್ಕಣ್ಣ ನಾಯಕ ಮತ್ತು ತಮ್ಮ ನಾಯಕ ಮತ್ತು ನಗಿರೆಯ ರಾಜಗುರು ಬೊಮ್ಮಣ್ಣ ನಾಯಕನ ಮಗ ಜಕ್ಕಣ್ಣ ನಾಯಕನ ವೀರಮರಣದ ಸ್ಮರಣಾರ್ಥ ಶಾಸನವಿರುವ ಈ ವೀರಸ್ತಂಭಗಳನ್ನು ಸ್ಥಾಪಿಸಲಾಗಿದೆ. ಕ್ರಿ.ಶ. ೧೩೯೮ರ ಡಿಸೆಂಬರ್ ೧೦ರಂದು ವಿಜಯನಗರದ ಮಹಾಪ್ರಧಾನಿ ಮಂಗಪ್ಪ ದಂಡನಾಯಕನು ತುಳು ರಾಜ್ಯದ ಮೇಲೆ ದಾಳಿ ಮಾಡಿ ‘ಬಿದರೆ’ಯಲ್ಲಿ ಬೀಡು ಬಿಟ್ಟ ಸಮಯದಲ್ಲಿ ‘ಚವಟ’ ಅಥವಾ ಚೌಟ ಸೈನ್ಯವನ್ನು ಸೋಲಿಸಿದ. ಚೌಟರನ್ನು ಸೋಲಿಸಿದ ನಂತರ ನಗಿರೆಯ ಮಹಾಮಾಂಡಲೇಶ್ವರ ಹಯೀವರಸನಿಗೆ ತನ್ನ ಸೈನಿಕರ ಮೂಲಕ ರಕ್ಷಣೆ ನೀಡಿ ಹಿಂದೆ ಕಳುಹಿಸಿದ. ಆ ಸಂದರ್ಭದಲ್ಲಿ ಚೌಟರು ಆಕ್ರಮಣಕೋರರ ವಿರುದ್ಧ ದಾಳಿ ಮಾಡಿದಾಗ ಈ ಮೇಲೆ ಹೆಸರಿಸಿದ ವೀರಯೋಧರು ಸಾವನ್ನಪ್ಪಿದರು ಎಂದು ಈ ಎರಡು ಶಾಸನದಲ್ಲಿ ಹೇಳಲಾಗಿದೆ.[3]
ಆದುದರಿಂದ ಮಂಗಪ್ಪ ದಂಡನಾಯಕನ ನಾಯಕತ್ವದಲ್ಲಿ ತುಳುನಾಡಿನ ಮೇಲೆ ದಾಳಿ ಮಾಡಿದ ಸೈನ್ಯಕ್ಕೆ ನಗಿರೆಯ ಅರಸನಾದ ಹಯೀವರಸನು ಸಹಾಯ ನೀಡಿದ್ದ. ಈ ಎರಡು ಸೈನ್ಯಗಳು ಒಂದಾಗಿ ಚೌಟರ ಮೇಲೆ ದಾಳಿ ಮಾಡಿದ್ದವು. ಆದರೆ ಹೀಗೆ ಸೋಲಿಸಲ್ಪಟ್ಟ ಚೌಟ ಅರಸನು ಯಾರು ಎಂಬ ಬಗ್ಗೆ ಈ ಶಾಸನದಲ್ಲಿ ಉಲ್ಲೇಖವಿಲ್ಲ. ಅದು ಕ್ರಿ.ಶ.೧೩೯೦ರ ಮೂಡಬಿದರೆಯ ಶಾಸನದಲ್ಲಿ ತಿಳಿಸಲಾಗಿರುವ ವಿಕ್ರ ಚೌಟನಿರಬೇಕೆಂದು ಡಾ| ಕೆ.ವಿ.ರಮೇಶ್‌ರವರು ಅಭಿಪ್ರಾಯ ಪಟ್ಟಿದ್ದಾರೆ. ಆದರೆ ಕರ್ನಾಟಕ ಶಾಸನಗಳ ಸಂಪಾದಕರು, ಕ್ಯಾಕಿಣಿ ಶಾಸನಗಳಲ್ಲಿ ಉಲ್ಲೇಖಿಸಲ್ಪಟ್ಟ ಬಿದಿರೆಯು, ಮೂಡಬಿದರೆಯೆಂದು, ಸೋತ ಚೌಟರು, ಪುತ್ತಿಗೆಯ ಚೌಟರೆಂದು ತಪ್ಪಾಗಿ ಅಭಿಪ್ರಾಯಪಟ್ಟಿದ್ದಾರೆಂದು ಡಾ| ಗುರುರಾಜ ಭಟ್ಟರು ಹೇಳಿದ್ದಾರೆ. ಏಕೆಂದರೆ ಗುರುರಾಜ ಭಟ್ಟರ ಪ್ರಕಾರ ಈ ಶಾಸನದಲ್ಲಿ ಉಲ್ಲೇಖಿಸಲ್ಪಟ್ಟ ತುಳು ದೇಶವು ಭಟ್ಕಳ, ಹಾಡುವಳ್ಳಿ, ಗೇರುಸೊಪ್ಪೆ ಮುಂತಾದ ಸ್ಥಳಗಳನ್ನು ಒಳಗೊಂಡ ಒಂದು ಪ್ರದೇಶ. ಅಲ್ಲದೇ ಇಲ್ಲಿ ಉಲ್ಲೇಖಿಸಲ್ಪಟ್ಟಿರುವ ಬಿದಿರೆ ಎಂಬುದು ಶಿವಮೊಗ್ಗ ಜಿಲ್ಲೆಯ ಸಾಗರ ತಾಲೂಕಿನಲ್ಲಿರುವ ಬಿದಿರೂರು (ಬಿದಿರುನಾಡು ಅಥವಾ ವೇಣುಪುರ) ಎಂಬ ಪ್ರದೇಶ. ಆದುದರಿಂದ ಈ ಶಾಸನದಲ್ಲಿ ಉಲ್ಲೇಖಿಸಲ್ಪಟ್ಟ ಚೌಟರು ಈ ಬಿದುರೆ ಎಂಬ ಸ್ಥಳದವರೇ ಹೊರತು; ದಕ್ಷಿಣ ಕನ್ನಡದ ಮೂಡಬಿದರೆಗೆ ಸೇರಿದವರಲ್ಲ. ಆದರೆ ಇದರ ಆಧಾರದಲ್ಲಿ ಕೆಲವೊಂದು ಹೊಸ ವಿಚಾರಗಳ ಬಗ್ಗೆ ಊಹಿಸುವ ಅವಕಾಶ ದೊರೆತಿದೆ. ಅಂದರೆ ಚೌಟರು ಮೂಲತಃ ಸಾಗರ ತಾಲೂಕಿನ ಬಿದುರೆಗೆ ಸೇರಿದವರು. ನಂತರ ೧೨ ಅಥವಾ ೧೩ನೇ ಶತಮಾನದಲ್ಲಿ ವಿಸ್ತಾರವಾದ ಹೊಸ ರಾಜ್ಯ ಸ್ಥಾಪಿಸುವ ಉದ್ದೇಶದಿಂದ ಅಥವಾ ತಮ್ಮ ಮೂಲರಾಜ್ಯವನ್ನು ಕಳಕೊಂಡು ಪುತ್ತಿಗೆ – ಮೂಡಬಿದರೆಗೆ ವಲಸೆ ಬಂದಿರಬಹುದೆಂದು ಡಾ| ಗುರುರಾಜ ಭಟ್ಟರು ಈ ಶಾಸನದ ಆಧಾರದಲ್ಲಿ ತರ್ಕಿಸಿದ್ದಾರೆ.[4] ಏಕೆಂದರೆ ಚೌಟರು ಶಿವಮೊಗ್ಗ ಜಿಲ್ಲೆಯ ಹೊಸನಗರದಿಂದ ಬಂದಿರುವ ಬಗ್ಗೆ ಐತಿಹ್ಯ (ಅಭಿಪ್ರಾಯ)ವೊಂದು ಮೂಡಬಿದರೆಯಲ್ಲಿ ಪ್ರಚಲಿತದಲ್ಲಿದೆ ಎಂದವರು ಹೇಳಿದ್ದಾರೆ.
ಚೌಟ ಶಬ್ದದ ಉತ್ಪತ್ತಿ:
“ಚೌಟ” ಎಂಬ ಶಬ್ದ ಯಾವ ಮೂಲದಿಂದ ಮತ್ತು ಹೇಗೆ ಉತ್ಪತ್ತಿ ಯಾಯಿತೆಂಬುದರ ಬಗ್ಗೆ ಹಲವು ವಿವರಣೆಗಳನ್ನು ಕೊಡಲಾಗಿದೆ. ಈ ಶಬ್ದಕ್ಕೆ “ಚುಟು” (Chutu=ಚೋಟು, ಜುಟ್ಟೆ, ಜುತ್ತೆ = ಪ್ರದೇಶವೆಂಬ ಅರ್ಥವಿದೆ) ಎಂಬ ಶಬ್ದದೊಡನೆ ಸಂಬಂಧವಿದೆಯಂದು ಮಂಜೇಶ್ವರ ಗೋವಿಂದ ಪೈಯವರು ತಮ್ಮ “ಪಂಚಕಜ್ಜಾಯ” (ವಿಜಯನಗರದ ತುಳುವ ಅಥವಾ ತುಳುವರ್ ವಂಶ, ೧೯೨೭)ದಲ್ಲಿ ಬರೆದಿದ್ದಾರೆಂದು ಡಾ| ಗುರುರಾಜ ಭಟ್ಟರು ತಮ್ಮ ಗ್ರಂಥದಲ್ಲಿ ಉಲ್ಲೇಖಿಸಿದ್ದಾರೆ.[5] ಚುಟು ಎಂಬ ಪದಕ್ಕೆ ಚೋಟು ಅಥವಾ ಚಿಕ್ಕ ಅಥವಾ ಪ್ರದೇಶವೆಂಬ ಅರ್ಥವಿದೆಯೆಂದು ಡಾ| ಕಿಟ್ಟಲ್ ತಮ್ಮ ಕನ್ನಡ – ಇಂಗ್ಲಿಷ್ ಡಿಕ್ಷ್‌ನರಿಯಲ್ಲಿ ಅರ್ಥವಿವರಣೆಯನ್ನು ನೀಡಿದ್ದಾರೆ.[6] ಅಂದರೆ ಒಂದು ಚಿಕ್ಕ ಪ್ರದೇಶದ ಅಧಿಪತಿ ಅಥವಾ ಮುಖ್ಯಸ್ಥನನ್ನು ಚೌಟ ಎಂದು ಕರೆಯಲಾಗುತ್ತಿತ್ತು ಎಂದು ಊಹಿಸಬಹುದು. ಭಾರತದ ಶಾಸನಗಳ ವಾರ್ಷಿಕ ವರದಿ (ನಂಬ್ರ ೫೦೫, ೧೯೧೫)ಯಲ್ಲಿ ಚೌಟ ಶಬ್ದವು “ಚೌಡರ್” ಎಂಬ ಶಬ್ದದಿಂದ ಉತ್ಪತ್ತಿಯಾಗಿರಬಹುದೆಂದು ತಿಳಿಸಲಾಗಿದೆ.[7] ಏಕೆಂದರೆ ಪ್ರಾಚೀನ ಕಾಲದ ಸ್ಥಳೀಯ ಆಡಳಿತದ ಓರ್ವ ಅಧಿಕಾರಿಯನ್ನು “ಚೌಡರ್” ಎಂದು ಕರೆಯಲಾಗುತ್ತಿತ್ತು. ಸ್ಥಳೀಯ ಆಡಳಿತದ ಅಧಿಕಾರಿಯಾಗಿದ್ದ ಓರ್ವ ಚೌಡರ್ ಮುಂದೆ ಆ ಪ್ರದೇಶವನ್ನು ತನ್ನ ವಶಕ್ಕೆ ತೆಗೆದುಕೊಂಡು “ಚೌಟ” ಎಂಬ ವಂಶದ ಆಳ್ವಿಕೆಗೆ ನಾಂದಿ ಶಬ್ದವು ಚತುತೋ ಅಥವಾ “ಚತುರ್ಥ” ಎಂಬ ಪ್ರಾಕೃತ್ ಭಾಷೆಯ ಶಬ್ದದಿಂದ ಬಂದಿರಬೇಕೆಂದು ಹೇಮಚಂದ್ರನ, ಪ್ರಾಕೃತವ್ಯಾಕರಣ ಪುಸ್ತಕದ ಆಧಾರದಲ್ಲಿ ಡಾ| ಗುರುರಾಜ ಭಟ್ಟರು ಅಭಿಪ್ರಾಯಪಟ್ಟಿದ್ದಾರೆ.[8] ಸಾಮಾನ್ಯವಾಗಿ ಶಾಸನಗಳಲ್ಲಿ ಆಗಾಗ್ಗೆ ಸಿಗುವ “ಚೌಡ” ಎಂಬ ಶಬ್ದವು “ಚೌಟ” ಎಂಬ ಶಬ್ದದ ರೂಪಾಂತರವಿರುಬಹುದೆಂದು ಡಾ| ಗುರುರಾಜ ಭಟ್ಟರು ತಮ್ಮ ಮತ್ತೊಂದು ಊಹೆಯನ್ನು ನಮ್ಮ ಮುಂದಿಟ್ಟಿದ್ದಾರೆ.
ಚೌಟ ಅರಸರ ರಾಜಕೀಯ ಇತಿಹಾಸ:
ಚೌಟರ ಕೈಫಿಯತ್ತು ಮತ್ತು ಇತರ ಕೆಲವು ಆಧಾರಗಳ ಪ್ರಕಾರ ಕ್ರಿ.ಶ.೧೨ನೇ ಶತಮಾನದ ಉತ್ತರಾರ್ಧದಲ್ಲೇ ತುಳುನಾಡಿನ ಉಳ್ಳಾಲ – ಸೋಮೇಶ್ವರ ಪ್ರಾಂತ್ಯದಲ್ಲಿ ಪ್ರಬಲರಾಗಿದ್ದ ಇವರು ಮುಂದೆ ಪುತ್ತಿಗೆಗೆ ತಮ್ಮ ನೆಲೆಯನ್ನು ಬದಲಾಯಿಸಿಕೊಂಡರು. ಆದರೆ ಈ ಚೌಟರು ಶಾಸನಗಳಲ್ಲಿ ಮೊಟ್ಟಮೊದಲಿಗೆ ಕಾಣಿಸಿಕೊಳ್ಳುವುದು ಕ್ರಿ.ಶ.೧೩೯೦ರಲ್ಲಿ ಮಾತ್ರ. ಪುತ್ತಿಗೆಯಿಂದ ಬಹಳ ಕಾಲದ ತನಕ ಆಳಿದ ಚೌಟರು, ಜೈನ ಅರಸರು. ವಿಜಯನಗರದ ಕಾಲಾಂತರ ಇವರ ಆಡಳಿತ ಕೇಂದ್ರ ಮೂಡಬಿದರೆಗೆ ಸ್ಥಳಾಂತರಗೊಂಡಿತು.
ಚೌಟ ವಂಶದ ಮೂಲ ಮತ್ತು ಅವರ ಶಾಸನಗಳಿಂದ ದೊರೆಯುವ ನಿಜವಾದ ಇತಿಹಾಸಕ್ಕೂ, ಕೈಫಿಯತ್ತಿನಲ್ಲಿ ಕೊಟ್ಟಿರುವ ವಿವರಗಳು ಮತ್ತು ಇತಿಹಾಸಕ್ಕೂ ಬಹಳ ವ್ಯತ್ಯಾಸವಿದೆ. ಈ ಬಗ್ಗೆ ಹಲವು ಭಿನ್ನಾಭಿಪ್ರಾಯಗಳಿವೆ. ಶ್ರೀ ಲೋಕನಾಥ ಶಾಸ್ತ್ರಿಯವರು ತಮ್ಮ “ಮೂಡಬಿದರೆಯ ಚರಿತ್ರೆ” (ವೀರವಾನಿ ವಿಲಾಸ, ಜೈನ ಸಿದ್ಧಾಂತ ಭವನ, ೧೯೩೭) ಎಂಬ ಗ್ರಂಥದಲ್ಲಿ ನೀಡಿರುವ ಚೌಟ ಅರಸರ ಅನುಕ್ರಮಣಿಕೆ ಪಟ್ಟಿಯಲ್ಲಿ ಕ್ರಿ.ಶ.೧೧೬೦ ರಿಂದ ೧೧೭೯ರ ತನಕ ಆಳಿದ ೧ನೇ ತಿರುಮಲರಾಯ ಚೌಟನು ಪ್ರಥಮ ಅರಸನೆಂದು ಬರೆದಿದ್ದಾರೆಂದು, ಡಾ| ಗುರುರಾಜ ಭಟ್ಟರು ತಮ್ಮ ‘ತುಳುವ’ ಗ್ರಂಥದಲ್ಲಿ ಉಲ್ಲೇಖಿಸಿದ್ದಾರೆ.[9] ಗಣಪತಿ ರಾವ್ ಐಗಳ್‌ರವರು ಕೂಡ ತಮ್ಮ ‘ಇತಿಹಾಸ’ ಪುಸ್ತಕದಲ್ಲಿ ಇದೇ ರೀತಿ ಬರೆದಿದ್ದಾರೆ. ಆದರೆ ಚೌಟ ಅರಸರ ಆಳ್ವಿಕೆ ಬಗ್ಗೆ ಶಾಸನಾಧಾರಗಳು ಬಹಳ ನಂತರದ ಅವಧಿಗೆ ಮಾತ್ರ ದೊರೆತಿವೆ. ಚೌಟರ ಬಗ್ಗೆ ಶಾಸನಗಳಲ್ಲಿ ಪ್ರಸ್ತುತ ಕಾಣಸಿಕ್ಕಿರುವ ಉಲ್ಲೇಖವು ಮಡಿಕೇರಿಯ ವೆಂಗೂಳು ಗ್ರಾಮದಲ್ಲಿ ಸಿಕ್ಕಿದ ಕ್ರಿ.ಶ. ೧೨೬೪ರ ಮಡಿಕೇರಿ ಶಾಸನದಲ್ಲಿ. ಸತ್ಯರಾಯ ಎಂಬಾತನ ಬೆಂಬಲಿಗನಾದ ವೀರಮುನಿವರಾಧಿತ್ಯ ಗೋಕುಲ ದೇವರಸ ಎಂಬ ಮಹಾಮಾಂಡಳೇಶ್ವರನು “ಚೌಟು” (ಚೌಟುವಿಭದ) ಎಂಬಾತನನ್ನು ಸೋಲಿಸಿದ ಎಂದು ಈ ಶಾಸನ ತಿಳಿಸುತ್ತದೆ ಎಂದು ಡಾ| ಗುರುರಾಜ ಭಟ್ಟರು ತಮ್ಮ ಗ್ರಂಥದಲ್ಲಿ ಬರೆದಿದ್ದಾರೆ.[10](ಕೊಡಗಿನ ಶಾಸನ ೭೫) ಆದರೆ ಈ ಶಾಸನದಲ್ಲಿ ಚೌಟು ಎಂಬ ಶಬ್ದದ ಹೊರತಾಗಿ ಚೌಟವಂಶದ ಚರಿತ್ರೆಯ ಬಗ್ಗೆ ಯಾವುದೇ ಮಾಹಿತಿ ಲಭ್ಯವಿಲ್ಲ.
ತಮ್ಮ “ಇತಿಹಾಸ” ಎಂಬ ಗ್ರಂಥದಲ್ಲಿ ಚೌಟ ಅರಸರ ರಾಜಕೀಯ ಇತಿಹಾಸದ ಬಗ್ಗೆ ಬಹಳ ದೀರ್ಘ ಮತ್ತು ಸಮಗ್ರ ವಿವರಗಳನ್ನು ನೀಡಿರುವ ಶ್ರೀ ಗಣಪತಿರಾವ್ ಐಗಳ್‌ರವರು, ಉಳ್ಳಾಲ – ಸೋಮೇಶ್ವರ, ಪುತ್ತಿಗೆ ಮತ್ತು ಮೂಡಬಿದರೆಯಿಂದ ಆಳಿದ ಚೌಟ ಅರಸರ ಈ ಕೆಳಗಿನ ಅನುಕ್ರಮಣಿಕೆ ಪಟ್ಟಿಯೊಂದಿಗೆ ವಿವರಣೆ ನೀಡಿದ್ದಾರೆ.[11]
ಹೊಯ್‌ಸಳ ರಾಜನಾದ ವಿಷ್ಣುವರ್ಧನನು ತುಳು ರಾಜ್ಯವನ್ನು ಜಯಿಸಿ ಅಲ್ಲಿಯ ಅರಸರನ್ನು ಸೆರೆಹಿಡಿದುಕೊಂಡು ಹೋದನೆಂದು ಮೈಸೂರು ಸಂಸ್ಥಾನದ ಹಳೇಬೀಡಿ ನಲ್ಲಿರುವ ಕ್ರಿ.ಶ.೧೧೧೭ನೇ ಇಸವಿಯ ಶಾಸನದಿಂದ ತಿಳಿದುಬರುತ್ತದೆ. ವಿಷ್ಣುವರ್ಧನನ ನಂತರ ತುಳುನಾಡಿನಲ್ಲಿ ಜೈನ ಅರಸರು ತಲೆಎತ್ತಿದರು. ಹೀಗೇ ಉನ್ನತಿಗೆ ಬಂದ ಅರಸರಲ್ಲಿ ಚೌಟರಾಜನು ಒಬ್ಬನು. ಈ ವಂಶದವರು ಪುತ್ತಿಗೆ, ಮೂಡಬಿದರೆಗಳನ್ನು ರಾಜಧಾನಿಯನ್ನಾಗಿ ಮಾಡುವುದಕ್ಕಿಂತ ಮೊದಲು ಉಳ್ಳಾಲ ಅವರ ರಾಜಧಾನಿಯಾಗಿತ್ತು ಎಂದು ಐಗಳ್‌ರವರು ತಮ್ಮ ‘ಇತಿಹಾಸ’ ಎಂಬ ಗ್ರಂಥದಲ್ಲಿ ಹೇಳಿದ್ದಾರೆ. ಅವರ ಪ್ರಕಾರ ಕ್ರಿ.ಶ.೧೧೬೦ – ೧೧೭೯ರ ತನಕ ಆಳ್ವಿಕೆ ಮಾಡಿದ ೧ನೇ ತಿರುಮಲರಾಯನು ಈಗ ಸಿಕ್ಕಿರುವ ಮಾಹಿತಿ ಪ್ರಕಾರ ಚೌಟ ವಂಶದ ಪ್ರಥಮ ಅರಸ. ಆದರೆ ಚೌಟರು ಅದಕ್ಕಿಂತಲೂ ಹಿಂದೆ ತುಳುನಾಡಿನಲ್ಲಿ ಆಳುತ್ತಿದ್ದರು. ಆದರೆ ವಿಷ್ಣುವರ್ಧನನು ತುಳುನಾಡಿನ ಮೇಲೆ ಮಾಡಿದ ದಾಳಿಯಿಂದಾಗಿ ಅವರು ತಮ್ಮ ರಾಜ್ಯವನ್ನು ಕಳಕೊಳ್ಳಬೇಕಾಯಿತು. ಆದರೆ ಹೀಗೇ ಕಳಕೊಂಡ ರಾಜ್ಯವನ್ನು ತಿರುಮಲರಾಯನು ಮತ್ತೆ ಸ್ಥಾಪನೆ ಮಾಡಿದನು ಎಂದವರು ಅಭಿಪ್ರಾಯಪಟ್ಟಿದ್ದಾರೆ.
೧. ೧ನೇ ತಿರುಮಲರಾಯ (ಕ್ರಿ.ಶ.೧೧೬೦ – ೧೧೭೯):
ತಿರುಮಲರಾಯ ಚೌಟನು ಅಳಿದುಹೋದ ತನ್ನ ರಾಜ್ಯವನ್ನು ಕ್ರಿ.ಶ. ೧೧೬೦ ರಲ್ಲಿ ಮತ್ತೆ ಸ್ಥಾಪನೆ ಮಾಡಲು ಪ್ರಯತ್ನಿಸಿದನು. ಈ ತಿರುಮಲ ಚೌಟನು ಆಗ ಉಳ್ಳಾಲದ ಹತ್ತಿರುವಿರುವ ಸೋಮೇಶ್ವರ ಎಂಬ ಗ್ರಾಮದಲ್ಲಿ ವಾಸವಾಗಿದ್ದನು. ಚೌಟ ವಂಶದ ಕುಲದೇವರು ಉಳ್ಳಾಲ – ಸೋಮೇಶ್ವರದ ಸೋಮನಾಥ. ಈ ದೇವರ ದೇವಸ್ಥಾನವು ಅದರ ಭದ್ರತೆಗಾಗಿ ಕಟ್ಟಿದ ಕೋಟೆಯು ಈಗಲೂ ಇದೆ. ತೀರ ಇತ್ತೀಚೆಗಿನ ತನಕ ಇದರ ಆಡಳಿತ ವ್ಯವಸ್ಥೆಯ ಸ್ಥಳೀಯ ಒಂದೇ ಜಾತಿಗೆ ಸೇರಿದ ಮೊಕ್ತೇಸರರ ಕೈಕೆಳಗಿತ್ತು. ಆದರೆ ಪ್ರಸ್ತುತ ಇದರ ನಿರ್ವಹಣಾ ಜವಾಬ್ದಾರಿ ಪುರಾತತ್ತ್ವ ಇಲಾಖೆಗೆ ಸೇರಿದೆ. ಚೌಟರ ಅರಮನೆಯ ಉಳ್ಳಾಲದ ಹತ್ತಿರ ತೊಕ್ಕೊಟ್ಟಿನಲ್ಲಿತ್ತೆಂದು ಅಲ್ಲಿರುವ ಕೋಟೆಯಿಂದಲೂ ಹಾಳುಬಿದ್ದ ಮನೆಯ ಅಡಿಸ್ಥಳಗಳಿಂದಲೂ ತಿಳಿದುಕೊಳ್ಳಬಹುದೆಂದು ಐಗಳ್‌ರವರು ಹೇಳಿದ್ದಾರೆ. ಈಗ ಅದರ ಎಲ್ಲಾ ಕುರುಹುಗಳು ನಾಶವಾಗಿ ಹೋಗಿವೆ. ಈ ತಿರುಮಲರಾಯನು ಅರಮನೆಯನ್ನು ಜೀರ್ಣೋದ್ಧಾರ ಮಾಡುವುದಕ್ಕಾಗಿ ಬಿದ್ದು ಹೋದ ತನ್ನ ಹಿರಿಯರ ಅರಮನೆಯನ್ನು ಸರಿಪಡಿಸುವಾಗ ಸ್ವಲ್ಪ ದ್ರವ್ಯವೂ ಸಿಕ್ಕಿತು. ನಂತರ ಅವನು ಅರಮನೆಯನ್ನು ತಿರುಗಿ ಯೋಗ್ಯ ರೀತಿಯಲ್ಲಿ ಕಟ್ಟಿಸಿದನು. ಆಮೇಲೆ ತನ್ನ ಹಿರಿಯರ ಪ್ರಜೆಗಳಾಗಿದ್ದ ಉಳ್ಳಾಲದ ಮಾಗಣೆಯವರನ್ನು, ಸೋಮೇಶ್ವರ ಗ್ರಾಮದವರನ್ನು, ತಲಪಾಡಿ ಅಮ್ಮೆಂಬಳ ಮಾಗಣೆಯವರನ್ನು, ಬಾಳೆಪುಣಿ, ಕೈರಂಗಳ ಗ್ರಾಮದವರನ್ನು ಕರೆಯಿಸಿ ಅವರ ಒಪ್ಪಿಗೆ ಪ್ರಕಾರ ತನ್ನ ರಾಜ್ಯವನ್ನು ಪುನಃ ಸ್ಥಾಪಿಸಿದನು.
೨. ೧ನೇ ಚನ್ನರಾಯ (ಕ್ರಿ.ಶ.೧೧೭೯ – ೧೨೧೯):
ತಿರುಮಲರಾಯ ಕಾಲವಾದ ನಂತರ ಅವರ ಅಳಿಯನಾದ ಚನ್ನರಾಯನು ಶಾ.ಶ. ೧೧೦೧ನೇ ವಿಕಾರಿ ಸಂರದ ಜ್ಯೇಷ್ಠ ಶು. ೫ನೇ ದಿವಸ ಪಟ್ಟಕ್ಕೆ ಬಂದನು. ಈ ಅರಸನ ಅಳಿಯನಾದ ವರದಯ್ಯನು ತನ್ನ ಸಂಬಂಧಿಕರಾದ ಸುರಾಲ ತೋಳಾರರಲ್ಲಿ ಹೋಗಿ ಹಿಂತಿರುಗಿ ಬರುವಾಗ ಮಾರ್ಗ ಮಧ್ಯೆ ಪುತ್ತಿಗೆ ಮಾಗಣೆ ಪರಾರಿಯ ಕಬರಗುಡ್ಡೆ ಬಳಿಯಲ್ಲಿ ಒಂದು ಕಾಸರಕನ ಮರದ ಬುಡದಲ್ಲಿ ಕೂತು ಸುತ್ತಲೂ ನೋಡುವಾಗ ಆ ಸ್ಥಳವೂ ಅರಮನೆ ಕಟ್ಟಲು ಯೋಗ್ಯವಾದುದೆಂದು ಆಲೋಚಿಸಿದನು. ಈ ಬಗ್ಗೆ ಒಂದು ಐತಿಹ್ಯವಿದೆ. ವರದಯ್ಯನ ಆ ಕಾಸರಕನ ಮರದ ಬುಡದಲ್ಲಿ ಕೂತಿರುವಾಗ, ಆಗತಾನೆ ನೆಲಕ್ಕೆ ಬಿದ್ದ ಆ ಮರದ ಹಣ್ಣೊಂದನ್ನು ನಾಲಗೆಯ ಮೇಲಿಟ್ಟನು. ಸಹಜವಾಗಿ ಕಹಿಯಾದ ಆ ಹಣ್ಣು ಅವನಿಗೆ ಅತ್ಯಂತ ರುಚಿಯಾಗಿ ಕಂಡಿತು. ಅಂತಹ ವೃಕ್ಷವಿರುವ ತಾಣ ಮಹಿಮಾಸ್ಪದವಾದುದೆಂದು ಯೋಚಿಸಿದ ಅವನು ಅಲ್ಲೊಂದು ಅರಮನೆಯನ್ನು ಕಟ್ಟಲು ನಿಶ್ಚಯಿಸಿದನು.[12] ಅನಂತರ ತನ್ನ ಮಾವನ ಹತ್ತಿರ ಆಲೋಚಿಸಿ ಅಲ್ಲಿಯೇ ಅರಮನೆಯನ್ನು ಕಟ್ಟಿಸಿದನು. ಕಾಸರಕನ ಮರದ ಬುಡದಲ್ಲಿ ಕೂತಾಗ ಅರಮನೆ ಕಟ್ಟಲು ಆಲೋಚನೆಯು ಬಂದುದರಿಂದ ಆ ಅರಮನೆಗೆ “ಕಾಯರ ಮಂಜದ” ಅಥವಾ “ಕಾಯೆರಮಂಜಿ” ಅರಮನೆಯೆಂದು ಹೆಸರಿಟ್ಟನು. ಈಗಲೂ ಆ ಅರಮನೆಯು ಹಾಳುಬಿದ್ದು ಅಡಿಸ್ಥಳ ಮಾತ್ರವೇ ಇದ್ದು ಅದರಲ್ಲಿ ಕಾಡು ಬೆಳೆದು ಇದ್ದರೂ ಆ ಸ್ಥಳಕ್ಕೆ ಕಾಯರಮಂಜ ಅರಮನೆ ಸ್ಥಳವೆಂದು ಹೇಳುತ್ತಾರೆ. ಆಮೇಲೆ ಗ್ರಾಮದವರ ಮನಸ್ಸನ್ನು ಸಂತೋಷಪಡಿಸುವುದಕ್ಕಾಗಿ ಅರಮನೆಯ ಆಗ್ನೇಯಕ್ಕೆ ಆ ಗ್ರಾಮಸ್ಥರು ನಂಬಿಕೊಂಡು ಬರುವ “ದೈವಂತಿ” ಎಂಬ ದೈವಕ್ಕೆ ಒಂದು ಗುಡಿಯನ್ನು ಕಟ್ಟಿಸಿಕೊಟ್ಟನು. ಚೌಟ ಅರಸರು ಕಟ್ಟಿಸಿದ ಕಾಯೆರ ಮಂಜಿ ಅರಮನೆ ಪ್ರಸ್ತುತ ಸಂಪೂರ್ಣವಾಗಿ ನಾಶವಾಗಿ ಅದರ ಅವಶೇಷಗಳು ಉಳಿಯದೆ ಹೋದ ಬಗ್ಗೆ ಐತಿಹ್ಯ ಒಂದಿದೆ. ಕಾಯೆರಮಂಜಿ ಅರಮನೆಯ ನಿರ್ಮಾಣಕ್ಕೆ ದೈವಂತಿ ದೈವವು ದ್ರವ್ಯವನ್ನು ದೊರಕಿಸಿಕೊಟ್ಟಿತು. ಅರಮನೆಗೂ, ದೇವಾಲಯಕ್ಕೂ ಒಂದೇ ಮುಹೂರ್ತದಲ್ಲಿ ಕೆಸರುಗಲ್ಲು ಹಾಕಬೇಕೆಂದು ನಿರ್ಧರಿಸಿದರು. ಅರಮನೆ ಪರಾರಿಯಲ್ಲಿ, ದೇವಾಲಯ ಚಿಲಿಂಬಿಕಟ್ಟೆಯಲ್ಲಿ. ಈ ಎರಡು ಸ್ಥಳಗಳಿಗೆ ಒಂದರಿಂದೊಂದಕ್ಕೆ ತಕ್ಕಷ್ಟು ದೂರವುಂಟು ನೋಡಿ, ಅದಕ್ಕಾಗಿ ಕೆಸರುಗಲ್ಲಿಡುವ ಮುಹೂರ್ತ ಸಂಧಿಸಿದೊಡನೆ ಚಿಲಿಂಬಿಕಟ್ಟೆಯಲ್ಲಿ ಗರ್ನಾಲು ಹಾರಿಸಿ ದೇವಾಲಯದ ಕೆಸರುಗಲ್ಲಿಡುವುದು; ಅದೇ ಗರ್ನಾಲಿನ ಸದ್ದನ್ನು ಅನುಸರಿಸಿ ಅತ್ತಕಡೆ ಪರಾರಿಯ ಅರಮನೆಗೂ ಕೆಸರುಗಲ್ಲಿಡುವುದು ಎಂದು ನಿಶ್ಚಯಿಸಿದನು. ಅದರಂತೆ ಎಲ್ಲ ಏರ್ಪಾಡುಗಳಾದವು. ಆದರೆ ಮುಹೂರ್ತ ಹತ್ತಿರವಿದೆಯೆನ್ನುವಾಗ ಪರಾರಿಗೆ ಸಮೀಪದ ಗುಡ್ಡದಲ್ಲಿ ಯಾರೋ ಬೇಟೆಗಾರ ಕಾಡುಹಂದಿಗೆ ಗರ್ನಾಲು ಹೊಡೆದಾಗ, ಅದೇ ಮುಹೂರ್ತದ ಗರ್ನಾಲೆಂದು ತಿಳಿದು ಪರಾರಿಯಲ್ಲಿ ಅರಮನೆಯ ಕೆಸರುಗಲ್ಲನ್ನು ಮುಹೂರ್ತಕ್ಕೆ ಮುನ್ನವೇ ಇಟ್ಟುಬಿಟ್ಟರು. ಈ ಕಾರಣದಿಂದಾಗಿ ಆ ಅರಮನೆಯು ಸಂಪೂರ್ಣವಾಗಿ ನಶಿಸಿಹೋಗಿದೆ, ಎಂಬ ಒಂದು ತಿಳುವಳಿಕೆ ಸ್ಥಳೀಯ ಜನರಲ್ಲಿದೆ.[13] ಆದರೆ ನಿಜವಾಗಿ ಈ ವಂಶದ ರಾಜಧಾನಿಯು ಪುತ್ತಿಗೆಯಿಂದ, ಮೂಡಬಿದರೆಗೆ ಸ್ಥಳಾಂತರಗೊಂಡ ನಂತರದ ದಿನಗಳಲ್ಲಿ ಮಳೆ, ಗಾಳಿ, ಬಿಸಿಲಿನ ಹೊಡೆತಕ್ಕೆ ಸಿಲುಕಿದ ಕಾಯೆರಮಂಜಿ ಅರಮನೆಯ ಸಂರಕ್ಷಣಾ ಕಾರ್ಯದತ್ತ ನಂತರದ ಅರಸರು ಯಾವುದೇ ಗಮನ ನೀಡದೆ ಹೋದದ್ದರಿಂದ ಈ ಅರಮನೆಯು ನಾಶವಾಗಿ ಹೋಗಿದೆ.
ಕಾಯೆರಮಂಜಿ ಅರಮನೆಯನ್ನು ಕಟ್ಟಿಸಿದ ವರದಯ್ಯನು ನಂತರ ಸ್ವಲ್ಪ ಸೈನ್ಯವನ್ನು ಕೂಡಿಸಿ ಸುತ್ತಮುತ್ತಲಿನ ಸೀಮೆಯನ್ನು ಗೆಲ್ಲಲು ನಿಶ್ಚಯಿಸಿದನು. ಅದೇ ಸಮಯದಲ್ಲಿ ತುಳುನಾಡಿನ ಹೊರಗಿನ ಘಟ್ಟದ ಮೇಲಿನಿಂದ ಬಂದ ರಾಜತಂತ್ರ ಪ್ರವೀಣರಾದ ಕರ್ನಾಟಕದ ಬ್ರಾಹ್ಮಣರಾದ ತಿಮ್ಮಪ್ಪಯ್ಯ, ವೆಂಕಟನಾರ್ಣಪ್ಪಯ್ಯ, ನಾಗಭಟ್ಟ ಎಂಬವರು ವರದಯ್ಯನ ಕೈಕೆಳಗೆ ಸೇವೆ ಸಲ್ಲಿಸಲು ಒಪ್ಪಿಕೊಂಡರು. ಆಗ ಪುತ್ತಿಗೆ ಸೀಮೆಯನ್ನು ಆಳುತ್ತಿದ್ದ ಸರಳೀಮಂಚದ ತಿಮ್ಮಪ್ಪಯ್ಯ ಬಲ್ಲಾಳನು, ವರದಯ್ಯನ ವಿರುದ್ಧ ಯುದ್ದ ಸಾರಿದನು. ಆದರೆ ಈ ಯುದ್ಧದಲ್ಲಿ ವರದಯ್ಯನು ಜಯಗಳಿಸಿದ. ಪರಿಣಾಮವಾಗಿ ಬಲ್ಲಾಳನ ಕೈಕೆಳಗಿದ್ದ ಪುತ್ತಿಗೆಯು ವರದಯ್ಯನ ವಶವಾಯಿತು. ಅನಂತರ ವರದಯ್ಯನು ಬೊಣ್ಯದ ಬೆಟ್ಟಿನ ತಿಮ್ಮಯ್ಯ ಬಂಗನನ್ನು, ಯಾದರ ಬಲ್ಲಾಳನನ್ನು ಸೋಲಿಸಿ ಅವರ ಗ್ರಾಮಗಳನ್ನು ತನ್ನ ಸ್ವಾಧೀನ ಮಾಡಿಕೊಂಡು ಅರಮನೆಯನ್ನು ಮೊದಲಿಗಿಂತಲೂ ಹೆಚ್ಚು ದೊಡ್ಡದಾಗಿ ಕಟ್ಟಿಸಿದ. ಆಗ ಮಿಜಾರು ಸೀಮೆಯನ್ನು ಆಳುತ್ತಿದ್ದ ಚನ್ನಪ್ಪರಸ ಎಂಬುವನು ವರದಯ್ಯನ ಮೇಲೆ ಕಣ್ಣಿಟ್ಟು ಯುದ್ದಕ್ಕೆ ಬರಲು ಸೋಮೇಶ್ವರದಿಂದ ಚನ್ನರಾಯ ಚೌಟನು, ಪುತ್ತಿಗೆಯಿಂದ ವರದಯ್ಯನು ತಮ್ಮ ಸೈನ್ಯದೊಂದಿಗೆ ಚನ್ನಪ್ಪರಸನ ವಿರುದ್ಧ ಹೋರಾಡಿ ಅವನನ್ನು ಸೋಲಿಸಿದರು. ಈ ಜಯದ ನಂತರ ವರದಯ್ಯನು ಮಿಜಾರು ಮಾಗಣೆಯನ್ನು ತನ್ನ ರಾಜ್ಯಕ್ಕೆ ಸೇರಿಸಿಕೊಂಡ. ಅಂದರೆ ವರದಯ್ಯನು ಪರಾರಿಯಲ್ಲಿ ಕಾಯೆರಮಂಜಿ ಅರಮನೆಯನ್ನು ಪ್ರಥಮ ಬಾರಿಗೆ ಕಟ್ಟಿಸಿದಾಗ ಅದು ಚೌಟರ ಅಧೀನಕ್ಕೆ ಒಳಪಟ್ಟ ಸ್ಥಳವಾಗಿರಲಿಲ್ಲ. ಸರಳೀಮಂಚದ ತಿಮ್ಮಪ್ಪಯ್ಯ ಬಲ್ಲಾಳನಿಗೆ ಸೇರಿದ ಸ್ಥಳದಲ್ಲಿ ಅರಮನೆಯನ್ನು ಕಟ್ಟಿದ ವರದಯ್ಯನು ನಂತರ ಅವನ ವಿರುದ್ಧವೇ ಯುದ್ದ ಸಾರಿ ಅವನನ್ನು ಸೋಲಿಸಿ ಪುತ್ತಿಗೆಯನ್ನು ವಶಪಡಿಸಿ, ನಂತರ ಚೌಟ ವಂಶದ ರಾಜಧಾನಿಯನ್ನು ಉಳ್ಳಾಲ – ಸೋಮೇಶ್ವರದಿಂದ ಪುತ್ತಿಗೆ ಸ್ಥಳಾಂತರಿಸಿದ.
ಆದರೆ ಪುತ್ತಿಗೆಯನ್ನು ಚೌಟ ಅರಸರು ವಶಪಡಿಸಿ ತಮ್ಮ ಆಳ್ವಿಕೆಯನ್ನು ಪ್ರಾರಂಭಿಸುವುದಕ್ಕಿಂತ ಹಿಂದೆ ಅದನ್ನು ಆಳುತ್ತಿದ್ದ ಅರಸರ ಅಂತ್ಯ ಹೇಗಾಯಿತು ? ಮತ್ತು ಅದು ಚೌಟ ಅರಸರ ಕೈಗೆ ಹೇಗೆ ಬಂತೆಂಬುದರ ಬಗ್ಗೆ ಅಲ್ಲಿ ಪ್ರಚಲಿತದಲ್ಲಿರುವ ಐತಿಹ್ಯಗಳು ಬೇರೆಯೇ ಕಥೆಯನ್ನು ಹೇಳುತ್ತವೆ. ಚೌಟರಸರು ಪುತ್ತಿಗೆಯಲ್ಲಿ ರಾಜ್ಯಸ್ಥಾಪನೆ ಮಾಡುವುದಕ್ಕೆ ಮೊದಲು. ಜೋಗಿಯರಸನೊಬ್ಬ ಇಲ್ಲಿ ಆಳುತ್ತಿದ್ದು, ಅವನು ಪ್ರಜಾಪೀಡಕನಾಗಿದ್ದುದರಿಂದ ಪ್ರಜೆಗಳು ಅವನನ್ನು ದ್ವೇಷಿಸುತ್ತಿದ್ದರು. ಇದೇ ಗ್ರಾಮದ ಪರಾರಿ ಎಂಬಲ್ಲಿ ಒಂದು ರಸಬಾವಿಯಿತ್ತು. ಅದರಲ್ಲಿ ಕಬ್ಬಿಣವನ್ನು ಮುಳುಗಿಸಿದರೆ ಚಿನ್ನವಾಗುತ್ತದೆಂಬ ಪ್ರತೀತಿ ಜನರಲ್ಲಿತ್ತು. ಆ ದುಷ್ಟ ಅರಸನಿಗೆ ಹೇಗಾದರೂ ಒಂದು ಕೊನೆತರಲು ನಿರ್ಧರಿಸಿದ ಅಲ್ಲಿಯ ಜನರು ರಸಬಾವಿಯ ನೆಪಮಾಡಿಕೊಂಡು “ಇದರ ಸತ್ಯಾಸತ್ಯತೆಯನ್ನು ಅರಸರೇ ಈ ಜಗತ್ತಿಗೆ ಜಾಹೀರು ಮಾಡಿಕೊಡಬೇಕೆಂದು” ಉಪಾಯದಿಂದ ಕೇಳಿಕೊಂಡರು. ಮೋಸಹೋದ ಅರಸನು ಕಬ್ಬಿಣವನ್ನು ಕೈಯಲ್ಲಿ ಹಿಡಿದು ಬಾವಿಗಿಳಿದಾಗ ಜನರು ಮೇಲಿನಿಂದ ಬಾವಿಯನ್ನು ಕಲ್ಲಿನಿಂದ ಮುಚ್ಚಿಬಿಟ್ಟರು. ನನ್ನನ್ನು ಮೋಸಗೊಳಿಸಿದಿರಲ್ಲ, ನನಗೆ ನ್ಯಾಯ ಬೇಡವೇ ? ಎಂದು ಜೋಗಿಯರಸನು ಬಾವಿಯೊಳಗಿಂದಲೆ ಬೊಬ್ಬೆಯಿಟ್ಟಾಗ, ಜನರು, ಸ್ವಲ್ಪ ತಾಳು, ನಾಲ್ಕು ಜನ ಸೇರಿ ಚರ್ಚಿಸಿ ತೀರ್ಮಾನ ಮಾಡಿ ಹೇಳುತ್ತೇವೆ ಎಂದರು. ಬಹಳ ಸಂಕಟದಿಂದದ್ದ ಅವನು, ಇನ್ನು ಮುಂದೆ ನಾಲ್ಕು ಜನ ಸೇರಿ ನಿರ್ಣಯಿಸುತ್ತೇವೆಂದು ಪ್ರಾರಂಭಿಸುವ ಯಾವ ಕೆಲಸವು ಈ ಊರಲ್ಲಿ ಆಗದಿರಲಿ ಎಂದು ಶಾಪಕೊಟ್ಟು ಪ್ರಾಣ ಬಿಟ್ಟನು. ಅವನ ತರುವಾಯ ಇಲ್ಲಿ ಚೌಟ ಅರಸರ ಆಳ್ವಿಕೆ ಪ್ರಾರಂಭವಾಯಿತೆಂದು ಈ ಐತಿಹ್ಯ ಹೇಳುತ್ತದೆ. ಪುತ್ತಿಗೆಯ ಹಿಂದಿನ ಅರಸ ಪ್ರಜಾಪೀಡಕನಾಗಿರಬಹುದು. ಆದರೆ ಇಲ್ಲಿರುವ ಇತರ ವಿಚಾರಗಳು ಬರೇ ಕಥೆ ಮಾತ್ರ. ಚಾರಿತ್ರಿಕ ವಿಷಯಗಳಲ್ಲ.
ಆಮೇಲೆ ಚನ್ನರಾಯನು ಸಹ ಉಳ್ಳಾಲದ ಸೋಮೇಶ್ವರದ ಅರಮನೆಯನ್ನು ಬಿಟ್ಟು ಪುತ್ತಿಗೆ ಅರಮನೆಯಲ್ಲಿಯೇ ನೆಲೆ ನಿಂತನು. ಆದರೆ ಸೋಮನಾಥ ದೇವರ ಪೂಜೆಯ ಪ್ರಸಾದವು ದಿನನಿತ್ಯವು ಪುತ್ತಿಗೆ ಅರಮನೆಗೆ ಬರುತ್ತಿತ್ತು. ನಂತರದ ದಿನಗಳಲ್ಲಿ ಚನ್ನರಾಯನು ತನ್ನ ರಾಜ್ಯಭಾರವನ್ನು ಕ್ರಮಪಡಿಸುವ ಕಾರ್ಯಕ್ಕೆ ಹೆಚ್ಚಿನ ಗಮನ ನೀಡಲಾರಂಭಿಸಿದ. ನರ್ಸಪ್ಪಯ್ಯ ಎಂಬವನನ್ನು ಪ್ರಧಾನಿಯಾಗಿ ನಿಯಮಿಸಿ ಪುತ್ತಿಗೆಯಲ್ಲಿ ಅವನಿಗೆ ಭೂಮಿಯನ್ನು ಉಂಬಳಿಯಾಗಿ ಕೊಟ್ಟು ಮನೆ ಸಹ ಕಟ್ಟಿಸಿಕೊಟ್ಟನು. ಸೀಮೆಯ ಶಾನಭವಿಕೆಯನ್ನು ವೆಂಕಟನಾರ್ಣಪ್ಪಯ್ಯನಿಗೂ, ಕವಳಿಗೆ ಶಾನಭವಿಕೆಯನ್ನು (ಖಜಾಂಚಿ, ಕೋಶಾಧಿಕಾರಿ) ನಾರ್ಣಪ್ಪಯ್ಯನಿಗೂ ಕೊಟ್ಟು ಅವರನ್ನು ಮೂಡಬಿದರೆಯಲ್ಲಿಯೆ ನಿಲ್ಲಿಸಿದನು. ಪೌರೋಹಿತ್ಯದ ಕೆಲಸವನ್ನು ನಾಗಪ್ಪಯ್ಯನಿಗೆ ನೀಡಿದ. ಅವಸರದವನಾಗಿ ಅಥವಾ ಆಪ್ತ ಕಾರ್ಯದರ್ಶಿ (Personal Assistant) ದ್ರಾವಿಡ ಬ್ರಾಹ್ಮಣ ರಾಮಭದ್ರಯ್ಯ ಎಂಬವನಿಗೆ ನೇಮಕ ನೀಡಿ ಬೆಳುವಾಯಿ ಗ್ರಾಮದ ಅಂಬಾಡಿಬೈಲಿನಲ್ಲಿ ಸ್ಥಳ ಉಂಬಳಿ ಬಿಟ್ಟನು. ಪುಟ್ಟಯ್ಯ, ಲಕ್ಷ್ಮೀನಾರಾಯಣ ಇವರಿಬ್ಬರಿಗೆ ರಾಯಸದ ಕೆಲಸಕ್ಕೆ ನೇಮಕ ಮಾಡಿದನು. ಸೈನ್ಯದ ಶಾನಭವಿಕೆಯನ್ನು ಸ್ಥಾನಿಕ ಬ್ರಾಹ್ಮಣ ನಾರ್ಣಪ್ಪಯ್ಯನಿಗೂ ಕೊಟ್ಟನು. ಪದುಮನಾಯಕ. ತಮ್ಮಯ್ಯ ನಾಯಕ. ಕೊಲ್ಲೂರು ನಾಯಕ ಮತ್ತು ತಿಮ್ಮಪ್ಪ ನಾಯಕ ಎಂಬ ೪ ಮಂದಿಯನ್ನು ತನ್ನ ಸೇನಾಧಿಪತಿಗಳನ್ನಾಗಿ ನೇಮಿಸಿದ. ಅಲ್ಲದೇ ಅನಂತರ ಯುದ್ಧದ ಸಮಯದಲ್ಲಿ ತನ್ನ ಪ್ರಜೆಗಳಲ್ಲಿ ಮನೆಗೆ ಒಬ್ಬ ಗಂಡಸಿನ ಪ್ರಕಾರ ಸೈನಿಕನಾಗಿ ಹೊರಡಬೇಕೆಂದು ಅಪ್ಪಣೆ ಹೊರಡಿಸಿದ.
೩. ದೇವುರಾಯ (ಕ್ರಿ.ಶ.೧೨೧೯ – ೧೨೪೫):
ಚನ್ನರಾಯನ ತರುವಾಯ ಅವನ ಅಳಿಯ ವರದಯ್ಯನು, ದೇವುರಾಯ ಚೌಟ ಎಂಬ ಹೆಸರಿನಿಂದ ಕ್ರಿ.ಶ.೧೨೧೯ಕ್ಕೆ ಸರಿಯಾದ ಶಾ.ಶ.೧೧೪೧ನೇ ಪ್ರಮಾದಿ ಸಂವತ್ಸರದ ಶ್ರಾವಣ ಶು| ೧೭ರಲ್ಲಿ ಪಟ್ಟಕ್ಕೆ ಬಂದನು. ಮಾವನ ಕಾಲದಲ್ಲಿಯೇ ಇವನು ರಾಜ್ಯದ ಸ್ಥಿತಿಯನ್ನು ಸರಿಪಡಿಸಿಕೊಂಡುದರಿಂದ ಇವನ ಆಳ್ವಿಕೆ ಕಾಲದಲ್ಲಿ ಯಾವ ವಿಶೇಷ ಘಟನೆಗಳು ನಡೆಯಲಿಲ್ಲ.
೪. ೨ನೇ ತಿರುಮಲರಾಯ (ಕ್ರಿ.ಶ.೧೨೪೫ – ೧೨೮೩):
ದೇವುರಾಯನ ನಂತರ ಅವನ ಅಳಿಯ ತಿರುಮಲರಾಯನು ಶಾ.ಶ. ೧೧೬೭ರ ವಿಶ್ವಾವಸು ಸಂ|ರದ ಆಶ್ವೀಜ ಶು| ೧೩ರಲ್ಲಿ ಪಟ್ಟಕ್ಕೆ ಬಂದನು. ಇವನು ಶಿವಭಕ್ತ. ತನ್ನ ಆಳ್ವಿಕೆ ಕಾಲದಲ್ಲಿ “ವೃಷಭ ಧ್ವಜ” ವನ್ನು ತನ್ನ ರಾಜ್ಯದ ಧ್ವಜವನ್ನಾಗಿ ಮಾಡಿಕೊಂಡ ಇವನು ವಿದ್ಯಾವಂತರಿಗೆ ಬಹಳಷ್ಟು ಮನ್ನಣೆ ನೀಡುತ್ತಿದ್ದ. ಪುತ್ತಿಗೆ ಅರಮನೆಗೆ ಬಂದು ನಿಂತ ಮೇಲೆ ಪ್ರತಿದಿನವೂ ಸೋಮೇಶ್ವರದಿಂದ ಪ್ರಸಾದ ಬರಲಿಕ್ಕೆ ಅನಾನುಕೂಲವಾದ್ದರಿಂದ ಪುತ್ತಿಗೆ ಅರಮನೆಯ ಹತ್ತಿರ ಸೋಮನಾಥ ದೇವರಿಗೆ ಒಂದು ದೇವಸ್ಥಾನವನ್ನು ಕಟ್ಟಿಸಿ ಶಾ.ಶ. ೧೧೭೭ನೇ ರಾಕ್ಷಸ ಸಂ| ರದ ವೈಶಾಖ ಶು| ೭ರಲ್ಲಿ ದೇವತಾ ಪ್ರತಿಷ್ಠೆಯನ್ನು ಮಾಡಿಸಿದನು. ದೇವಸ್ಥಾನದ ಸಮೀಪ ಪಂಚಧೂಮಾವತಿ ದೈವಕ್ಕೆ ಒಂದು ಗುಡಿಯನ್ನು ಕಟ್ಟಿಸಿದನು.
ಪುತ್ತಿಗೆ ಅರಸರು, ಪುತ್ತಿಗೆ ಸಮೀಪದ ಚಿಲಿಂಬಿಕಟ್ಟೆ ಎಂಬ ಸ್ಥಳದಲ್ಲಿ “ಮಹತೋಭಾರ ಸೋಮನಾಥೇಶ್ವರ” ವೆಂಬ ದೇವಸ್ಥಾನವನ್ನು ಕಟ್ಟಿಸುವ ಸಂದರ್ಭದಲ್ಲಿಯೂ ನಡೆದಿದೆ ಎನ್ನಲಾದ ಘಟನೆಗಳ ಬಗ್ಗೆ ಐತಿಹ್ಯಗಳಿವೆ. ದೇವಸ್ಥಾನ ಕಟ್ಟಲು ಸೂಕ್ತ ಸ್ಥಳ ಪರಿಶೀಲಿಸುತ್ತಾ ಪರಾರಿಯಿಂದ ದೂರ ಬಂದಾಗ, ಚಿಲಿಂಬಿಕಟ್ಟೆ ಎಂಬಲ್ಲಿ ಒಂದು ಹುಲಿಯು ಒಂದು ಕಬೆತಿ ದನದೊಂದಿಗೆ ಸ್ನೇಹಭಾವದಿಂದ ಕುಳಿತಿರುವ ದೃಶ್ಯವು ಪುತ್ತಿಗೆಯ ಚೌಟ ಅರಸರ ದೃಷ್ಟಿಗೆ ಬಿತ್ತು. ಹೀಗಾಗಿ ಅದು ಬಹಳ ಕಾರಣಿಕದ ಸ್ಥಳವೆಂದು ತಿಳಿದ ಅರಸರು ಅಲ್ಲಿಯೇ ದೇಗುಲವೊಂದನ್ನು ಕಟ್ಟಲು ನಿರ್ಧರಿಸಿದರು. ದೇವಸ್ಥಾನದ ನಿರ್ಮಾಣ ಕಾರ್ಯವನ್ನು ಕೈಗೆತ್ತಿಕೊಂಡ ನಂತರ ಶಿವಲಿಂಗವನ್ನು ತರಲು ಕೆಲವು ಬ್ರಾಹ್ಮಣರನ್ನು ಕಾಶಿಗೆ ಕಳುಹಿಸಿದರು. ಅವರು ಲಿಂಗಸಹಿತವಾಗಿ ಬರುವಾಗ, ಮಾರ್ಗ ಮಧ್ಯದಲ್ಲಿ ಅದು ಕದ್ದುಹೋಯಿತು. ಆದುದರಿಂದ ಅವರು ಪುನಃ ಕಾಶಿಗೆ ಹಿಂತಿರುಗಬೇಕಾಯಿತು. ಆದರೆ ಇತ್ತಕಡೆ ದೇವಸ್ಥಾನದ ನಿರ್ಮಾಣಕಾರ್ಯ ಸಂಪೂರ್ಣವಾಗಿ ಮುಗಿದು ಅದರ ಪ್ರತಿಷ್ಠಾಪನೆಯ ಮುಹೂರ್ತ ಸಮೀಪಿಸಿದರೂ ಶಿವಲಿಂಗ ಮಾತ್ರ ಬರಲೇ ಇಲ್ಲ. ಆಗ ಅಲ್ಲಿಯೇ ದೇವರಗುಡ್ಡ ಎಂಬಲ್ಲಿ ಲಿಂಗಾಯಿತರು ಪೂಜಿಸುತ್ತಿದ್ದ ಲಿಂಗವನ್ನು ಗುಟ್ಟಾಗಿ ತಂದು ಪ್ರತಿಷ್ಠಿಸಲಾಯಿತು. ತಮ್ಮ ಪೂಜೆಗೆ ಈ ರೀತಿ ಭಂಗ ಬಂದಾಗ, ಲಿಂಗಾಯಿತರು ಚೌಟರಸರ ಬಳಿಗೆ ಬಂದು ನ್ಯಾಯ ಬೇಡಿದರು. ಆಗ ಅರಸರು. ಇನ್ನಾವ ಬಗೆಯಲ್ಲೂ ಇದರ ತೀರ್ಮಾನ ಸಾಧ್ಯವಿಲ್ಲ. ಲಿಂಗದ ತಲೆಗೆ ಕತ್ತಿಯಿಂದ ಒಂದೇಟು ಹೊಡೆಯೋಣ; ಅದರ ತಲೆಯಿಂದ ಭಸ್ಮ ಬಂದರೆ ನೀವೇ ಕೊಂಡುಹೋಗಿ; ಹಾಲು ಬಂದರೆ ಇಲ್ಲೇ ಇರಲಿ ಎಂದರು. ಅದರಂತೆ ಮಾಡಿದಾಗ ಲಿಂಗದ ತಲೆಯಿಂದ ಹಾಲು ಚಿಮ್ಮಿತು. ಲಿಂಗಾಯಿತರು ಲಿಂಗವನ್ನು ಬಿಟ್ಟುಹೋದರು. ಈಗಲೂ ಲಿಂಗದ ತಲೆಯ ಮೇಲೊಂದು ಹೊಂಡವಿದ್ದು ನಿತ್ಯವೂ ಅದನ್ನು ಗಂಧದಿಂದ ತುಂಬುತ್ತಾರೆ. ಬ್ರಾಹ್ಮಣರು ಕಾಶಿಯಿಂದ ತಡವಾಗಿ ತಂದ ಲಿಂಗವನ್ನು ದೇವಸ್ಥಾನದ ಸರೋವರ ಕಟ್ಟೆಯಲ್ಲಿ ಸ್ಥಾಪಿಸಲಾಯಿತು ಎಂಬ ಸ್ವಾರಸ್ಯಕರ ಐತಿಹ್ಯವಿದೆ.[14] ವಿಶಾಲ ಮತ್ತು ಅಚ್ಚು ಕಟ್ಟಾಗಿರುವ ಈ ದೇವಸ್ಥಾನವನ್ನು ಶಾ.ಶ. ೧೧೭೭ರಲ್ಲಿ ಅಂದರೆ ಕ್ರಿ.ಶ.೧೨೫೫ರಲ್ಲಿ ನಿರ್ಮಿಸಲಾಯಿತೆಂದು ತಿಳಿಯಲಾಗಿದೆ. ಈ ದೇವಸ್ಥಾನದ ಸಮೀಪದಲ್ಲೇ ನಿರ್ಮಲ ಜಲಭರಿತವಾದ ಚಿಲಿಂಬಿಕಟ್ಟೆಯಿದೆ.
ಹಿಂದೆ ಈ ದೇವಸ್ಥಾನದಲ್ಲಿ “ಭೂಮಂಡಲ ರಥ” ವೆಂಬ ಬಹುಸುಂದರವಾದ ತೇರೊಂದಿತ್ತು. ಆದರೆ ನಂತರ ಅದು ಪೂರ್ಣವಾಗಿ ಜೀರ್ಣವಾಗಿ ಹೋಗಿದ್ದು, ಪ್ರಸ್ತುತ ಅದರ ಕೆಲವು ಸುಂದರ ಚಿತ್ರಪಟ್ಟಿಕೆಗಳನ್ನು ಮಾತ್ರ ದೇವಸ್ಥಾನದಲ್ಲಿ ರಕ್ಷಿಸಿಟ್ಟಿದ್ದಾರೆ. ನಂತರ ಭೂಮಂಡಲ ರಥಕ್ಕೆ ಬದಲಾಗಿ “ಆಳುಪಲ್ಲಂಕಿ” ಎಂಬ ಬೃಹತ್ ರಥವೊಂದನ್ನೂ ನಿರ್ಮಿಸಲಾಗಿದೆ. ಮೇಷ ಸಂಕ್ರಮಣದಲ್ಲಿ ಇಲ್ಲಿ ವರ್ಷಾವಧಿ ಜಾತ್ರೆ ನಡೆಯುತ್ತಿದ್ದು ಆಗ ಉತ್ಸವ ಮೂರ್ತಿಗಳನ್ನು ಆ ರಥದಲ್ಲಿ ಆಲಂಕರಿಸಿಟ್ಟು ಎಳೆಯುತ್ತಾರೆ. ಪ್ರಸ್ತುತ ಕಲೆಂಬೆಟ್ಟು, ಪಳಕಳ, ಪಟ್ಲ, ಸಂಪಿಗೆ, ಮಿತ್ತಬೈಲು, ಗುಡ್ಡೆಯಂಗಡಿ, ಹಂಡೇಲು, ಕಡಲಕೆರೆ ಮುಂತಾದ ಸ್ಥಳಗಳು ಪುತ್ತಿಗೆ ಗ್ರಾಮಕ್ಕೆ ಸೇರಿವೆ, ‘ಹುತ್ತ’ಗಳು ಹೆಚ್ಚಾಗಿದ್ದುದರಿಂದ ಇಲ್ಲಿಗೆ ಪುತ್ತಿಗೆ ಎಂಬ ಹೆಸರು ಬಂತೆನ್ನಲಾಗುತ್ತದೆ. (ಅಷ್ಟಮಠಗಳ ಮೂಲಕ ಪ್ರಸಿದ್ಧವಾಗಿರುವ ಇನ್ನೊಂದು ಪುತ್ತಿಗೆ ಉಡುಪಿ ಜಿಲ್ಲೆಯ, ಉಡುಪಿ ತಾಲೂಕಿನಲ್ಲಿದೆ.)

ತುಳು ಕರ್ನಾಟಕ ಅರಸುಮನೆತನಗಳು: ಮೂಲಿಕೆ ಸಾವಂತರಸರು – ಐತಿಹಾಸಿಕ ವಿಶ್ಲೇಷಣೆ (೧)
ಪೀಠಿಕೆ :
ಸಾವಂತರಸರು ಮೂಲಿಕೆ ಸೀಮೆಯನ್ನು ೧೪ನೇ ಶತಮಾನದಿಂದ ೧೮ನೇ ಶತಮಾನದ ಅಂತ್ಯದವರೆಗೆ ಆಳಿದ್ದರು. ಇವರ ಸೀಮೆಯ ವಿಸ್ತಾರ ಶಾಂಭವಿ (ಮೂಲಿಕೆ)ಯಿಂದ ದಕ್ಷಿಣಕ್ಕೆ ನಂದಿನಿ (ಪಾವಂಜೆ) ಹೊಳೆಗಳ ಮಧ್ಯೆ ಇರುವ ಅಗಲ ಕಿರಿದಾದ ಕರಾವಳಿ ಪ್ರದೇಶದ. ಪೂರ್ವದಲ್ಲಿ ಮೂಂಡಕೂರಿನ ವರೆಗೆ ವಿಸ್ತರಿಸಿತ್ತು. ಇವರ ಸೀಮೆಯಲ್ಲಿ ಅಯಿಕಳ, ಅತ್ತೂರು, ಕುಬೆವೂರು, ಪಂಜ, ಒಳಲಂಕೆ, ಕಾರ್ನಾಡು, ಬಪ್ಪನಾಡು, ಕುಡೆತ್ತೂರು, ತಾಳಿಪಾಡಿಗಳೆಂಬ ಒಂಬತ್ತು ಮಾಗಣೆಗಳು ಒಳಗೊಂಡಿವೆ. ಇಷ್ಟಲ್ಲದೆ ೪೦ ಗುತ್ತುಗಳು ಇದ್ದವು. ಇದು ತುಳು ದೇಶದ ಮಧ್ಯದಲ್ಲಿದ್ದು “ಮೂಲಿಕೆಯೆಂಬ ಪೊಳಲತಿಸೊಬಗಿನಿಂದಿಹುದು” ಎಂದು ಇಲ್ಲಿಯೇ ನೆಲಸಿದ್ದ ಕವಿ ಪದ್ಮಾನಾಭನು ತನ್ನ ಕಾವ್ಯದಲ್ಲಿ ತಿಳಿಸಿದ್ದಾನೆ. ಇವನ ಕಾವ್ಯವು ಹದಿನೇಳನೇ ಶತಮಾನದ ಕೊನೆಯ ದಶಕ ಹದಿನೆಂಟನೆ ಶತಮಾನದ ಮೊದಲ ದಶಕಗಳಲ್ಲಿ ರಚಿತವಾಯಿತು.
[1]
ಸಾವಂತರಸರ ಇತಿಹಾಸ ಅಧ್ಯಯನ ಬೆಳವಣಿಗೆ:
ಮೂಲಿಕೆ ಸಾವಂತರಸ ಅಧ್ಯಯನದ ಪ್ರಯತ್ನವನ್ನು ಗಣಪತಿ ರಾವು, ಐಗಳು ಮತ್ತು ಬಾಬು ಎಂ. ೧೯೨೩ – ೨೪ರಲ್ಲಿ ನಡೆಸಿದ್ದರು. ಆಗ ಲಭ್ಯವಿದ್ದ ಆಕರಗಳನ್ನು ಸಂಗ್ರಹಿಸಿ ಮತ್ತು ವಿಶ್ಲೇಷಿಸಿ ಐಗಳವರು ತಮ್ಮ ಗ್ರಂಥವನ್ನು ಬರೆದರು. ಇವರ ಪ್ರಯತ್ನವನ್ನು ಸ್ವಲ್ಪಮಟ್ಟಿಗೆ ಬಾಬು ಎಂ. ಮುಂದುವರಿಸಿದರು. [2] ಈ ವರ್ಷಗಳ ನಂತರ ಸಾವಂತರಸರ ಕುರಿತಾಗಿ ವಿವಿಧ ತರಹಗಳ ದಾಖಲೆಗಳು ಸಿಗುತ್ತಾ ಇವೆ. ಇವುಗಳಲ್ಲಿ ಶಾಸನಗಳು, ದೇಶಿಯ ದಾಖಲೆ ಪತ್ರಗಳು, ಕನ್ನಡ ಭಾಷೆಯ ಕಾವ್ಯಗಳು, ತುಳು ಪಾಡ್ದನಗಳು ಮತ್ತು ವಿದೇಶಿಯ ಆಕರಗಳು, ಕನ್ನಡ ಭಾಷೆಯ ಕಾವ್ಯಗಳು, ತುಳು ಪಾಡ್ದನಗಳು ಮತ್ತು ವಿದೇಶಿಯ ಆಕರಗಳು, ಇವುಗಳನ್ನೆಲ್ಲಾ ಉಪಯೋಗಿಸಿಕೊಂಡು ಸಾವಂತರಸರ ಇತಿಹಾಸ ಪುನಾರಚಿಸುವ ಕಾರ್ಯ ನಡೆಯುತ್ತಾ ಇದೆ. ಶ್ರೀ ಐಗಳರ ನಂತರ ಈ ಕೆಲಸವನ್ನು ಪ್ರಥಮವಾಗಿ ನಡೆಸಿದವರು ದಿ| ಭಾಸ್ಕರ ಆನಂದ ಸಾಲೆತ್ತೂರರು. ೧೯೨೯ರ Bombay Branch of Historicla Society ಸಂಚಿಕೆಯಲ್ಲಿ ‘ಕಾರ್ನಾಡಿನ ರಾಣಿ’ ಎಂಬ ಸಂಶೋಧನಾತ್ಮಕ ಲೇಖನವನ್ನು ಬರೆದರು. [3] ಈ ಲೇಖನದಲ್ಲಿ ಕಾರ್ನಾಡಿನ ರಾಣಿ ಪೋರ್ತುಗೀಜರನ್ನು ಕೂಡಿಕೊಂಡು ಕೆಳದಿ ವೆಂಕಟಪ್ಪ ನಾಯಕನನ್ನು ಎದುರಿಸಿ ವಿಫಲವಾದುದನ್ನು ಸಾಲೆತ್ತೂರರು ತಿಳಿಸಿದ್ದಾರೆ. ಇದಕ್ಕೆ ಇವರು ಉಪಯೋಗಿಸಿಕೊಂಡ ಮುಖ್ಯ ಆಧಾರ ಪೋರ್ತುಗೀಜ ದಾಖಲೆಗಳು ಮತ್ತು ಪಿಯತ್ರೊ ದೆಲ್ಲಾವೆಲ್ಲಿಯ ವರದಿ. ಇಷ್ಟೆಲ್ಲ ಇದೇ ವಿದ್ವಾಂಸರು ಸಾವಂತರಸರ ಕುರಿತಾಗಿ ೧೯೩೮ರಲ್ಲಿ[4] ಪರಿಷ್ಕೃತಗೊಂಡ ದಕ್ಷಿಣ ಕನ್ನಡ ಜಿಲ್ಲೆಯ ಗಝೇಟಿಯರ್‌ನಲ್ಲೂ ಸೂಕ್ಷ್ಮ ವಿವರಗಳನ್ನು ನೀಡಿದ್ದಾರೆ. ಮೂಲ್ಕಿ ಸಾವಂತರಸರ ಇತಿಹಾಸ ಅಧ್ಯಯನಕ್ಕೆ ಒಂದು ಹೊಸ ತಿರುವು ೧೯೫೦ರಲ್ಲಾಯಿತು. ಇದಕ್ಕೆ ಮುಖ್ಯ ಕಾರಣ ಇದೇ ವರ್ಷ ಪುಟ್ಟಸ್ವಾಮಿಯವರು ಪದ್ಮನಾಭ ಕವಿ ಬರೆದ ಪದ್ಮಾವತಿ ಮಹಾತ್ಮ್ಯ ಅಥವಾ ಜಿನದತ್ತರಾಯ ಚರಿತ್ರೆ ಎಂಬ ಕಾವ್ಯವನ್ನು ಸಂಪಾದಿಸಿ “ಮಂಗಳೂರಿನ ವಿವೇಕಾಭ್ಯುದಯ”ದಲ್ಲಿ ಪ್ರಕಟಿಸಿದರು. ಇದರ ಹಿನ್ನೆಲೆಯಲ್ಲಿ ದೊ. ಲ. ನರಸಿಂಹಾಚಾರ‍್ಯರು ಮೂಲಿಕೆ ಸಾವಂತರ ಕುರಿತಾಗಿ ಕೆಲವು ಉಪಯುಕ್ತ ಮಾಹಿತಿಗಳನ್ನು ತನ್ನ ಲೇಖನದಲ್ಲಿ ತಿಳಿಸಿದರು. ಇವುಗಳಲ್ಲಿ ಮುಖ್ಯವಾದುದು ಸಾವಂತರಸ ವಂಶಾವಳಿ. ಈ ಲೇಖನ ೧೯೫೪ರಲ್ಲಿ ಪ್ರಕಟವಾಯಿತು. [5] ೧೯೫೯ರಲ್ಲಿ ಎಂ. ಗೋವಿಂದ ಪೈಗಳ ಲೇಖನವು ಮೂಲಿಕೆಯಲ್ಲಿ ದುಗ್ಗಣ್ಣ ಸಾವಂತನು ಕ್ರಿ.ಶ. ೧೩೭೮ರಲ್ಲಿ ಆಳಿಕೊಂಡಿದ್ದನೆಂಬ ಒಂದು ಹೊಸ ಸಂಗತಿಯನ್ನು ತಿಳಿಸಿದರು. ಇದಕ್ಕೆ ಮುಖ್ಯ ಆಧಾರ ಮೂಲಿಕೆ ಕೋಟೆಕೇರಿ ಬಸದಿಯ ಹಿಂದಿರುವ ಶಿಲಾಶಾಸನ. [6] ಆದರೆ ಈ ಶಾಸನ ಈಗ ಓದಲಾರದಷ್ಟು ಹಾಳಾಗಿದೆ.
೧೯೬೦ – ೧೯೮೦ರ ದಶಕಗಳಲ್ಲಿ ಕೆಲವು ವಿದ್ವಾಂಸರು ಶಾಸನಗಳು ಮತ್ತು ಇನ್ನಿತರ ಸಮಕಾಲೀನ ಐತಿಹಾಸಿಕ ದಾಖಲೆಗಳನ್ನು ಅಧ್ಯಯನಿಸಿ ಮೂಲಿಕೆ ಸಾವಂತರಸರ ಕುರಿತಾಗಿ ಕೆಲವು ಹೊಸ ಮಾಹಿತಿಗಳನ್ನು ನೀಡಿದರು. ಇಂತಹ ವಿದ್ವಾಂಸರುಗಳಲ್ಲಿ ಸೂರ್ಯನಾಥ ಕಾಮತ್‌[7], ಕೆ.ವಿ. ರಮೇಶ್‌[8], ಪಿ. ಗುರುರಾಜ ಭಟ್ಟ[9] ಪ್ರಮುಖರು. ಮೂಲಿಕೆ ಸಾವಂತರಸರ ಇತಿಹಾಸ ಅಧ್ಯಯನಿಸುವಲ್ಲಿ ಗುರುರಾಜ ಭಟ್ಟರ ಬರಹಗಳು ಗಮನಿಸುವಂತಾದ್ದೆ. ಏಕೆಂದರೆ ಈ ಬರಹಗಳು ಸಾವಂತರಸರ ಸಮಗ್ರ ಚಟುವಟಿಕೆಗಳನ್ನು ಕೊಡಲು ಪ್ರಯತ್ನಿಸಿವೆ. ಇಷ್ಟಲ್ಲದೆ ಇವುಗಳಲ್ಲಿ ಆಗ ಲಭ್ಯವಿದ್ದ ಎಲ್ಲಾ ಆಕರಗಳ ಮಾಹಿತಿಗಳು ಇವೆ. ದಿ I ಬಿ. ಎಸ್. ಶಾಸ್ತ್ರಿಯವರ ಗ್ರಂಥವು[10] ಮೂಲಿಕೆ ಸಾವಂತರಸರ ಅಧ್ಯಯನಕ್ಕೆ ಇನ್ನೊಂದು ಹೊಸ ಆಕರಗಳನ್ನು ನೀಡಿವೆ. ಅದು ಯಾವುದೆಂದರೆ ಇವರೆಗೆ ತಿಳಿಯದಿದ್ದ ಪೋರ್ತುಗೀಜ ದಾಖಲೆಗಳು. ಈ ದಾಖಲೆಗಳ ಆಧಾರದಿಂದ ಶಾಸ್ತ್ರೀಯವರು ಕಾರ್ನಾಡಿನ ರಾಣಿಯ ವಿಚಾರ ಕುತೂಹಲಕರ ಮಾಹಿತಿಗಳನ್ನು ನೀಡಿದ್ದಾರೆ. ಈ ರಾಣಿಯು ಪೋರ್ತುಗೀಜ ಮತ್ತು ಬಂಗರಸನೊಂದಿಗೆ ಕೂಡಿಕೊಂಡು ಕೆಳದಿ ವೆಂಕಟಪ್ಪ ಮತ್ತು ಉಳ್ಳಾಲ ಅಬ್ಬಕ್ಕದೇವಿ (II) ಯರೊಂದಿಗೆ ಹೋರಾಡಿದ ವಿಷಯವನ್ನು ಈ ವಿದ್ವಾಂಸರು ತಿಳಿಸಿದ್ದಾರೆ.
೧೯೮೦ – ೯೦ರ ದಶಕದಲ್ಲಿ ಕೆ.ಜಿ. ವಸಂತಮಾಧವ, ಪಿ.ಎನ್. ನರಸಿಂಹ ಮೂರ್ತಿ, ಪಿ.ಶ್ರೀನಿವಾಸ ಭಟ್ಟ ಮತ್ತು ಎಸ್.ಡಿ. ಶೆಟ್ಟರು ಮೂಲಿಕೆ ಸಾವಂತರಸರ ಕುರಿತಾಗಿರುವ ಕೆಲವು ದಾಖಲೆಗಳನ್ನು ಪತ್ತೆಹಚ್ಚಿ ಈ ಅರಸು ಮನೆತನದ ಇತಿಹಾಸ ಅಧ್ಯಯನಕ್ಕೆ ಒಂದು ಹೊಸ ತಿರುವು ಬರುವ ಅವಕಾಶವನ್ನು ನೀಡಿದ್ದಾರೆ. ಈ ಎಲ್ಲಾ ವಿದ್ವಾಂಸರುಗಳು ಸಾವಂತರಸರ ರಾಜಕೀಯ ಚಟುವಟಿಕೆಗಳಿಗೆ ಹೆಚ್ಚಿನ ಮಾಹಿತಿಗಳನ್ನು ನೀಡಿದ್ದಾರೆ. ಇವರೆಲ್ಲರ ಪ್ರಯತ್ನದಿಂದ ಹೊಸ ರಾಜರಾಣಿಯರುಗಳ ಹೆಸರುಗಳು ಬೆಳಕಿಗೆ ಬಂದಿವೆ.
ಸಾವಂತರಸರ ಇತಿಹಾಸ ಅಧ್ಯಯನ ಆಕರಗಳ ಪರಿಚಯ:
ಸಾವಂತರಸರ ಇತಿಹಾಸವನ್ನು ತಿಳಿಯಲು ನಮಗೆ ಹಲವಾರು ಆಕರಗಳಿವೆ. ಇವು ಗಳಲ್ಲಿ ಶಾಸನಗಳು ಪ್ರಮುಖ ಸ್ಥಾನವನ್ನು ಹೊಂದಿವೆ. ಈ ಶಾಸನಗಳು ಈ ಅರಸುಗಳ ಹೆಸರುಗಳನ್ನು ನಮೂದಿಸಿ, ಇವರ ರಾಜಕೀಯ ಚಟುವಟಿಕೆಗಳನ್ನು ತಿಳಿಸುತ್ತವೆ. ಇಷ್ಟಲ್ಲದೆ ಹೆಚ್ಚಿನ ಶಾಸನಗಳು ಈ ಅರಸು ಮನೆತನದವರ ಧಾರ್ಮಿಕ ಪ್ರವೃತ್ತಿ, ಇವರ ಸೀಮೆಯಲ್ಲಿನ ಆರ್ಥಿಕ ಮತ್ತು ಭೌಗೋಳಿಕ ಪರಿಸ್ಥಿತಿಗಳನ್ನು ಪರಿಚಯಿಸುತ್ತವೆ.
ಇಲ್ಲಿನ ಶಿಲ್ಪಕಲೆಯ ವೈಶಿಷ್ಟ್ಯಗಳ ಪರಿಚಯವು ಇವರ ಸೀಮೆಯಲ್ಲಿರುವ ಕೆಲವು ಶಾಸನಗಳಿಂದ ತಿಳಿದು ಬರುತ್ತದೆ. ಈ ಅರಸು ಮನೆತನದ ಕೆಲವು ಶಾಸನಗಳು ಮೂಡಬಿದ್ರೆ, ಎಲ್ಲೂರು ಮತ್ತು ಘಟ್ಟದ ಮೇಲಿನ ನಗರ, ಸೊರಬ ಮತ್ತು ಸಾಗರ ತಾಲೂಕುಗಳಲ್ಲಿವೆ. ಇವುಗಳಲ್ಲಿ ನಮ್ಮ ಗಮನ ಹರಿಯುವ ಶಾಸನ ಮೂಡಬಿದ್ರೆಯ ತಾಮ್ರ ಶಾಸನ, ಇದು ಇಲ್ಲಿನ ತ್ರಿಭುವನ ಚೂಡಾಮಣಿ ಬಸದಿಯಲ್ಲಿದೆ. ಇದರ ತೇದಿ ೧೩೮೯. [11] ಈ ಶಾಸನವು ಕಿಂನಿಕ ಹೆಗಡೆ ಮತ್ತು ಇವನ ತಮ್ಮ ಕೋಟೆ ಒಂದಾಗಿ ತಮ್ಮ ಸ್ಥಳ ಏಳಿಂಜೆಯ ಮರೆಪಾಡಿಯ ಬಾಗಿಲುಗದ್ದೆ ಮತ್ತು ಬೆಟ್ಟುಗದ್ದೆಗಳ ಉತ್ಪತ್ತಿಯನ್ನು ಮೂಡಬಿದ್ರೆಯ ಬಸದಿಯ ಧಾರ್ಮಿಕ ಕಾರ್ಯಗಳನ್ನು ನಡೆಸಲು ಬಿಟ್ಟದ್ದನ್ನು ತಿಳಿಸುತ್ತದೆ. ಇಲ್ಲಿ ತಿಳಿಸಿದ ಕಿಂನಿಕ[12] ಸಾವಂತರಸರ ವಂಶದವನಾಗಿದ್ದಾನೆ. ಈ ಶಾಸನದಿಂದ ತಿಳಿದು ಬರುವ ಮುಖ್ಯ ಸಂಗತಿಯೇನೆಂದರೆ ಈ ವಂಶಸ್ಥರು ಪ್ರಥಮವಾಗಿ ಏಳಿಂಜೆಯಲ್ಲಿದ್ದರು.
ಜೈನ ಮತಕ್ಕೆ ಪ್ರೋತ್ಸಾಹ ನೀಡುವಲ್ಲಿ ಈ ಅರಸು ಮನೆತನದವರು ಆಸಕ್ತರಾಗಿದ್ದರು. ಈ ಕಿಂನಿಕ ಹೆಗಡೆಯ ಉಲ್ಲೇಖ ಬಪ್ಪನಾಡು ದುರ್ಗಾಪರಮೇರ್ಶವರಿ ದೇವಸ್ಥಾನದ ಒಳಾಂಗಣದಲ್ಲಿರುವ ಒಂದು ಶಾಸನವು ಉಲ್ಲೇಖಿಸುತ್ತದೆ. ಇದು ಶ.ಕ. ವರುಷ ೧೩೩೩ ವಿಕೃತಿ ಸಂವತ್ಸರ ಮಿಥುನ ಮಾಸ(೧೪೧೦).
ಈ ಶಾಸನವು “ಹೊರಹಿನ ಕಿಂನಿಕ ಹೆಗಡೆ” [13] ಎಂದು ತಿಳಿಸಿದ್ದು ಗಮನಿಸುವ ಸಂಗತಿ. ಈ ಹಿನ್ನೆಲೆಯಲ್ಲಿ ಇಲ್ಲಿ ತಿಳಿಸಿದ ಕಿಂನಿಕ ಹೆಗಡೆ ಹೊರಗಿನವರಾಗಿರಬೇಕೆಂದು ಊಹಿಸುವ ಅವಕಾಶವಿದೆ. ಇದನ್ನು ಘಟ್ಟದ ಮೇಲಿರುವ ನಗರ, ಸೊರಬ ಮತ್ತು ಸಾಗರ[14] ಪ್ರದೇಶಗಳಲ್ಲಿ ಸಿಕ್ಕಿದ ಶಾಸನಗಳಿಂದ ಸಮರ್ಥಿಸಿಕೊಳ್ಳಬಹುದು. (ಈ ಶಾಸನಗಳ ಕಾಲ ೧೨೫೪, ೧೨೮೪, ೧೨೯೨) ಶಕ ೧೩೯೭(ಕ್ರಿ.ಶಕ ೧೪೭೫) [15]ರ ಉಡುಪಿಯಲ್ಲಿದ್ದ ಶಾಸನವು ದುಗಣ ಸೇಬಿತ (ಸಾವಂತ) ಕಿಂನಿಕ ಸೇಮಿತ ಮತ್ತು ಸೀಮಂತೂರು ದೇವರನ್ನು ಉಲ್ಲೇಖಿಸುತ್ತದೆ. ಇದು ಸಾವಂತರಸರ ಮೂಲದ ಹೆಸರು ಮತ್ತು ಸೀಮೆ ದೇವಸ್ಥಾನ ಸೀಮಂತೂರಿಗೆ ಇರುವ ನಿಕಟ ಸಂಪರ್ಕವನ್ನು ಸೂಚಿಸುತ್ತದೆ.
[image: ಸೀಮಂತೂರು ಜನಾರ್ದನ ದೇವಸ್ಥಾನದಲ್ಲಿರುವ ಶ.ಕ. ೧೪೩೫ = ಶಿಲಾಶಾಸನ, ಇದು ರಾಜಕೀಯ ಒಪ್ಪಂದವನ್ನು ತಿಳಿಸುವುದರೊಂದಿಗೆ ಆಗಿನ ಕಾಲದ ರಾಜಕೀಯ ಸ್ಥಿತಿಗತಿಗಳ ವಿಚಾರ ಮಾಹಿತಿಗಳನ್ನು ಒದಗಿಸುತ್ತದೆ.ARSIE 1930 - 31, No. 340. [ಪಡಿಯಚ್ಚುಕೃಪೆ: ಆರ್‌.ಕೆ.ಸ್ಟುಡಿಯೊ, ಹಳೆಯಂಗಡಿ].]
ಸೀಮಂತೂರು ಜನಾರ್ದನ ದೇವಸ್ಥಾನದಲ್ಲಿರುವ ಶ.ಕ. ೧೪೩೫ = ಶಿಲಾಶಾಸನ, ಇದು ರಾಜಕೀಯ ಒಪ್ಪಂದವನ್ನು ತಿಳಿಸುವುದರೊಂದಿಗೆ ಆಗಿನ ಕಾಲದ ರಾಜಕೀಯ ಸ್ಥಿತಿಗತಿಗಳ ವಿಚಾರ ಮಾಹಿತಿಗಳನ್ನು ಒದಗಿಸುತ್ತದೆ.ARSIE 1930 – 31, No. 340. [ಪಡಿಯಚ್ಚುಕೃಪೆ: ಆರ್‌.ಕೆ.ಸ್ಟುಡಿಯೊ, ಹಳೆಯಂಗಡಿ].
ಸೀಮಂತೂರು ದೇವಸ್ಥಾನದ ಒಳಾಂಗಣದಲ್ಲಿರುವ ಒಂದು ಶಾಸನವು ಸಾವಂತರಸರ ರಾಜಕೀಯ ಪ್ರಭಾವವನ್ನು ತಿಳಿಸುತ್ತದೆ. ಈ ಶಾಸನದ ಕಾಲ ಕ್ರಿ.ಶ. ೧೫೧೨ ಆಗಿದ್ದು ಇದು ಒಂದು ರಾಜಕೀಯ ಒಪ್ಪಂದವಾಗಿರುತ್ತದೆ. ಕಿಂನಿಕ ಸಾವಂತನು ಚೌಟರಸ ತಿರುಮಲ ಮತ್ತು ಏಲ್ಲೂರು ಕುಂದ ಹೆಗಡೆಯರೊಂದಿಗೆ ಮಾಡಿಕೊಂಡ ರಕ್ಷಣಾ ಒಪ್ಪಂದವನ್ನು ತಿಳಿಸುವುದು ಈ ಶಾಸನದ ಉದ್ದೇಶ.[16]ಈ ಒಪ್ಪಂದವು ಕಳಸ – ಕಾರಕಳ ಭೈರರಸ ಒಡೆಯರ ವಿರುದ್ಧವಾಗಿತ್ತು. ಈ ಒಪ್ಪಂದದಲ್ಲಿ ಸೇರಿದ ತುಂಡರಸುಗಳು ವಿಜಯನಗರದ ಅರಸ ಕೃಷ್ಣದೇವರಾಯನ ಸಾರ್ವಭೌಮತೆಯನ್ನು ಒಪ್ಪಿಕೊಂಡದ್ದು ಮತ್ತು ಸೀಮೆ ದೇವಸ್ಥಾನಗಳನ್ನು ರಾಜಕೀಯ ವರ‍್ಚಸ್ಸಿಗೆ ಸೇರಿಸಿಕೊಂಡದ್ದು ಈ ಶಾಸನದಲ್ಲಿ ಗಮನಿಸಬೇಕಾದ ಸಂಗತಿಗಳು.
ಪಡುಪಡಂಬೂರು ಬಸದಿಯ ಆವರಣದಲ್ಲಿ ಸಿಕ್ಕಿದ ಒಂದು ಶಿಲಾಶಾಸನವು ಕಿಂನಿಕ ಸಾವಂತರಳಿಯ ದುಗ್ಗಣ್ನ ಸಾವಂತನ ಆಳ್ವಿಕೆಯನ್ನು ತಿಳಿಸುತ್ತದೆ. ಅಳಿಯ ಸಂತಾನದಂತೆ ಪಟ್ಟಕ್ಕೆ ಬರುವ ಪದ್ಧತಿ ಸಾವಂತರಸುಗಳಲ್ಲಿದೆಯೆಂದು ಈ ಶಾಸನವು ಸೂಚಿಸುವುದು. ಇಲ್ಲಿನ ಬಸದಿಯ ರಚನಾಕ್ರಮ, ಸಾವಂತರಸರನ ಅಕ್ಕ ಚೆನಂಮದೇವಿ, ಇಲ್ಲಿನ ಸಾಮಾಜಿಕ ಸ್ಥಿತಿ ಮತ್ತು ಆರ್ಥಿಕ ವ್ಯವಸ್ಥೆಗಳ ಮಾಹಿತಿಗಳು ಈ ಶಾಸನದಿಂದ ತಿಳಿದುಬರುತ್ತವೆ. ಈ ಶಾಸನದ ಕಾಲ ಕ್ರಿ.ಶ. ೧೫೪೨. [17]

ಕೋಟೆಕೇರಿ ಬಸದಿಯ ತಾಮ್ರ ಶಾಸನ ಶಕ ೧೫೨೯
ಇದೇ ಬಸದಿಯ ಪೂರ್ವ ದಿಕ್ಕಿನಲ್ಲಿರುವ ಶಿಲಾಶಾಸನ ಕ್ರಿ.ಶ. ೧೫೫೯[18] ಆಗಿದ್ದು ಇದೇ ದುಗಣ ಸಾಮನ್ತ(ಸಾವಂತ) ಶಾಸ್ತ್ರ ಅಧ್ಯಯನಕ್ಕೆ ದಾನ ಮಾಡಿದ್ದನ್ನು ತಿಳಿಸಿದೆ. ಇದರಿಂದಾಗಿ ನಾವು ತಿಳಿಯುವ ಸಂಗತಿಯೇನೆಂದರೆ ಪಡುಪಡಂಬೂರು ಜೈನಶಾಸ್ತ್ರ ಅಧ್ಯಯನ ಕೇಂದ್ರವಾಗಿತ್ತು. ಇದನ್ನು ಸಮಕಾಲೀನ ಸಾಹಿತ್ಯ ಕೃತಿಗಳ[19] ಅಧ್ಯಯನವು ಸಮರ್ಥಿಸುತ್ತದೆ.

[image: ಕೋಟೇಕೇರಿ ಬಸದಿಯ ವಾಸ್ತುಶಿಲ್ಪ. ಇದರಲ್ಲಿರುವ ಶಾಸನದಲ್ಲಿ ಕಿನ್ನಿಂಗೇಶನ ಹೆಸರಿದೆ. ಇದು ಕಿಂನಿಕ್ಕ ಸಾವಂತನಾಗಿರಬೇಕು.]
ಕೋಟೇಕೇರಿ ಬಸದಿಯ ವಾಸ್ತುಶಿಲ್ಪ. ಇದರಲ್ಲಿರುವ ಶಾಸನದಲ್ಲಿ ಕಿನ್ನಿಂಗೇಶನ ಹೆಸರಿದೆ. ಇದು ಕಿಂನಿಕ್ಕ ಸಾವಂತನಾಗಿರಬೇಕು.
 
ಕ್ರಿ.ಶಕ ೧೬೦೬ರ ತೇದಿಯ ಮೂಲಿಕ ಕೋಟೆಕೇರಿ ಬಸದಿಯ ತಾಮ್ರ ಶಾಸನವು[20] ಕಿಂನಿಕ ಸಾವಂತನ ಆಳ್ವಿಕೆಯ ಕಾಲದಲ್ಲಿ ‘ಬಗೆಂಪಿ ಬಳಿ’ ರಾಜ ಶಂಕರಸರು ಇಲ್ಲಿರುವ ಬಸದಿಗೆ ಬಿಟ್ಟ ದಾನ ಶಾಸನವಾಗಿದೆ. ಇದರಲ್ಲಿ ಹೊಸಂಗಡಿ (ಈಗಿನ ಹಳೆಯಂಗಡಿ)ಯ ಹಲರು ಮತ್ತು ಸಮಸ್ತ ಹಲರು ಈ ದಾನದಲ್ಲಿ ಸಹಭಾಗಿಗಳಾಗಿದ್ದರೆಂದು ತಿಳಿಸಿದೆ. ಒಟ್ಟಿನಲ್ಲಿ ಮೂಲಿಕೆ ಸೀಮೆಯು ನಗರೀಕರಣಕ್ಕೆ ಒಲವು ತೋರಿಸುತ್ತಾ ಇದೆಯೆಂಬ ಸಂಗತಿ ಈ ಶಾಸನದ ಅಧ್ಯಯನದಿಂದ ತಿಳಿದುಬರುತ್ತದೆ. ಇಲ್ಲಿ ಹರಿಯುವ ನದಿಯ ದಾರಿ ಆ ಕಾಲದಲ್ಲಿ ಬೇರೆಯಾಗಿತ್ತೆಂಬ ಕುತೂಹಲಕಾರಿ ಸಂಗತಿ ಇದೇ ಶಾಸನದ ಅಧ್ಯಯನದಿಂದ ವ್ಯಕ್ತವಾಗುತ್ತದೆ. ಬಸದಿಗಳಿಗೆ ಮೇಲುಪ್ಪರಿಗೆಗಳಿದ್ದವು. ಹೊಂನಿಗೆ ಬಡ್ಡಿ ನೀಡುವ ಪದ್ಧತಿ, ಮಾವನ ಆಸ್ತಿಯಲ್ಲಿ ಅಳಿಯಂದಿರು ಹೆಚ್ಚಿ ಆಸಕ್ತಿ ಇಟ್ಟಿದ್ದರೆಂಬ ಇತ್ಯಾದಿ ವಿಷಯಗಳು ಈ ಶಾಸನದಲ್ಲಿ ಹೇಳಲಾಗಿದೆ. ಇಷ್ಟಲ್ಲದೆ ಈ ಶಾಸನವು ವಿವಿಧ ಜಾತಿಯವರು ನಡೆಸುವ ಬೇಸಾಯ, ಬೇಸಾಯ ಮಾಡುವ ಗದ್ದೆಗಳ ಸ್ವರೂಪ, ಭೌಗೋಳಿಕ ಪರಿಸ್ಥಿತಿ ಮತ್ತು ಬಸದಿಗಳಲ್ಲಿ ನಡೆಯುವ ಪೂಜೆಗಳು ಇತ್ಯಾದಿ ವಿವರಗಳು ಇದೇ ಶಾಸನದಲ್ಲಿವೆ.
ಇತ್ತೀಚೆಗೆ ಪತ್ತೆಯಾದ ಕೊಡೆತ್ತೂರ ಮಜಿಲಾರ ಬಾಳಿಕೆಯ[21] ಶಿಲಾಶಾಸನವು ಸಾವಂತರಸರ ಅಧ್ಯಯನ ನಡೆಸುವಲ್ಲಿ ಗಮನಿಸತಕ್ಕದ್ದು. ಈ ಶಿಲಾಶಾಸನವ ಶಾ.ಶಕ ೧೫೩೨ ಆಗಿದ್ದು (ಕ್ರಿ.ಶಕ ೧೬೧೦) ಇದರಲ್ಲಿ ಚೆಂನಮದೇವಿ ಮತ್ತು ಕಿನಿಂಗ ಸಾವಂತರ ಆಳ್ವಿಕೆ ಈ ಸೀಮೆಯಲ್ಲಿದ್ದುದನ್ನು ಸೂಚಿಸುತ್ತದೆ. ಈ ರಾಣಿ ಕಿನಿಂಗ ಸಾವಂತ ನೋಡಕೂಡಿ ಕೊಡೆತ್ತೂರಿನಲ್ಲಿ ಕಾಂತೇಶ್ವರ ದೇವರ ಒಕ್ಕಲಿಗೆ ಈ ದೇವಾಲಯಕ್ಕೆ ಕೊಡುವ ಗೇಣಿಯನ್ನು (ಹಣದ ರೂಪದಲ್ಲಿ) ನಿರ್ಧರಿಸುತ್ತಾಳೆ. ಇಲ್ಲಿ ತಿಳಿಸಿದ ಚೆಂನಮ ಡೆಲ್ಲಾವೆಲ್ಲಿ ತಿಳಿಸಿದ ಕಾರ್ನಾಡಿನ ರಾಣಿಯೇ ಆಗಿರಬೇಕು[22]. ಇವಳನ್ನೆ ಕವಿ ಪದ್ಮನಾಭ ದೇವ ಪೂಜೆ[23] ಎಂದು ತನ್ನ ಕಾವ್ಯದಲ್ಲಿ ತಿಳಿಸಿದ್ದಾನೆ. ವೈಷ್ಣವ, ಜೈನ ಮತ್ತು ಶೈವ ಸಂಪ್ರದಾಯದ ಸಮನ್ವಯತೆಯು ಈ ಶಾಸನದಲ್ಲಿ ವ್ಯಕ್ತವಾಗಿರುವುದನ್ನು ಗಮನಿಸುವ ಅಗತ್ಯವಿದೆ.
ಇತ್ತೀಚೆಗೆ ಎಸ್.ಡಿ. ಶೆಟ್ಟಿಯರು ಸಂಶೋಧಿಸಿದ ಮೂಡಬಿದ್ರೆಯ ಕಲ್ಲು ಬಸದಿಯ ಶಾಸನಗಳು ಸಾವಂತರಸರ ಕುರಿತಾಗಿ ಈವರೆಗೆ ತಿಳಿಯದಿದ್ದ ಕೆಲವು ವಿಷಯಗಳನ್ನು ತಿಳಿಸುತ್ತವೆ. ಇವುಗಳ ತೇದಿ ೧೯೩೧ ವಿರೋಧಿ ಸಂವತ್ಸರ ಜೇಷ್ಠ ೧೫ (ಕ್ರಿ.ಶಕ ೧೭೦೯) ಸಿದ್ದಂಮದೇವಿ ಮತ್ತು ಕಿನಿಂಗ ಸಾವಂತರ ಜಂಟಿ ಆಳ್ವಿಕೆ ನಡೆಸುತ್ತಿದ್ದನೆಂಬ[24] ಹೊಸ ಸಂಗತಿಯನ್ನು ಈ ಶಾಸನವು ತಿಳಿಸುವುದು ಗಮನಾರ್ಹ. ಈ ಎರಡು ಶಾಸನಗಳು ಇಲ್ಲಿ ಬೆಳಗಾಳಾದ ಭತತ, ತೆಂಗು, ಹಲಸು, ಮಾವು, ಅಡಕೆ ರೂಢಿಯಲ್ಲಿದ್ದ ತೆರಿಗೆಗಳಾದ ವರಾಡ, ಪಗುದಿ ಮತ್ತು ಊರ ಪ್ರಮುಖರ ಸಾಕ್ಷಿಗಳ ವಿವರಗಳನ್ನು ತಿಳಿಸುತ್ತದೆ. ಒಟ್ಟಿನಲ್ಲಿ ಮೂಲಿಕೆ ಸೀಮೆಯ ಭೂವ್ಯವಹಾರಗಳ ಮಾಹಿತಿ ತಿಳಿಯಲು ಈಎರಡೂ ತಾಮ್ರ ಶಾಸನಗಳು ಉಪಯುಕ್ತವಾಗಿವೆ.
ಇತರ ದಾಖಲೆ ಪತ್ರಗಳು:
ಇದರಲ್ಲಿ ಕಡತ, ತಾಳೆಓಲೆ ಮತ್ತು ಕಾಗದ ಪತ್ರಗಳು ಬರುತ್ತವೆ. ಇವುಗಳ ಲಭ್ಯ ಬಹಳ ವಿರಳವಾಗಿದ್ದರೂ, ಸಿಕ್ಕಿದ ದಾಖಲೆಗಳು ಈ ವಂಶದ ಅರಸರ ಆಳ್ವಿಕೆಯ ಕುರಿತಾಗಿ ಕೆಲವು ಅಪರೂಪ ಸಂಗತಿಗಳನ್ನು ಬೆಳಕಿಗೆ ತಂದಿವೆ. ಕಪ್ಪು ಬಟ್ಟೆಯ ಮೇಲೆ ಸೀಸ ಅಥವಾ ಚೋಕಿನಿಂದ ಬರಹವೇ ಕಡತ ಅಥವಾ ಕಡಿತ. [25] ಇಂತಹ ದಾಖಲೆ ಪತ್ರಗಳು (ಮೂಲಿಕೆಗೆ ಸಂಬಂಧಿಸಿದ್ದು) ಮಂಜೇಶ್ವರ ಶ್ರೀಮದನಂತೇಶ್ವರ ದೇವಾಲಯದಲ್ಲೂ ಮತ್ತು ಕೆಲವು ಇಂತಹ ದಾಖಲೆಗಳು ಕಟೀಲಿನ ದುರ್ಗಾ ಪರಮೇಶ್ವರಿ ದೇವಾಲಯಗಳಲ್ಲೂ ಇವೆ. ಇಂತಹ ದಾಖಲೆಗಳು ಮೂಲಿಕೆ ಸೀಮೆಯ ಆರ್ಥಿಕ ಮತ್ತು ಧಾರ್ಮಿಕ ಸಂಗತಿಗಳ ಕುರಿತಾಗಿ ಕೆಲವು ಮಾಹಿತಿಗಳನ್ನು ಸೀಮೆಯ ಆರ್ಥಿಕ ಮತ್ತು ಧಾರ್ಮಿಕ ಸಂಗತಿಗಳ ಕುರಿತಾಗಿ ಕೆಲವು ಮಾಹಿತಿಗಳನ್ನು ತಿಳಿಸುತ್ತವೆ. ಉದಾ: ಮಂಜೇಶ್ವರದಲ್ಲಿ ಸಿಕ್ಕಿದ ಒಂದು ಕಡತ ಮೂಲಿಕೆ ರೇವಿನಲ್ಲಿ ನಡೆಯುವ ವ್ಯಾಪಾರ, ವ್ಯಾಪರಸ್ಥರು ಮತ್ತು ಇವರುಗಳು ಶ್ರೀಮದನಂತೇಶ್ವರ ದೇವಸ್ಥಾನದೊಂದಿಗೆ ಹೊಂದಿದ ಸಂಬಂಧಗಳ ಮಾಹಿತಿಯನ್ನು ತಿಳಿಸುತ್ತದೆ.
ತಾಳೆ ಓಲೆಯಲ್ಲಿ ಬರೆದ ದಾಖಲೆಗಳಲ್ಲಿ ತಾಳಿಪಾಡಿ ಇಗರ್ಜಿಯಲ್ಲಿ ಸಿಕ್ಕಿದ ದಾಖಲೆ ಇಲ್ಲಿ ಪರಿಶೀಲಿಸುವ ಅಗತ್ಯವಿದೆ. ಈ ದಾಖಲೆ ಪಿ. ಶ್ರೀನಿವಾಸ ಭಟ್ಟರ ಮುಖಾಂತರ ಪತ್ತೆಯಾಗಿದೆ. ಇದು ಸಾಧಾರಣ ಸಂವತ್ಸರದಲ್ಲಿ ಬರೆದುದ್ದಾಗಿದೆ. [26] (ಕ್ರಿ.ಶಕ ೧೭೩೦) ಈ ದಾಖಲೆಯು ಚೆನ್ನರಾಯ ಸಾವಂತನ ಆಳ್ವಿಕೆಯನ್ನು ತಿಳಿಸಿ ಇವನು ಹೇಳುತ್ತದೆ. ಈ ದಾಖಲೆಯಲ್ಲಿ ಉಲ್ಲೇಖಿಸಿರುವ ಕಂಬಳ ಇಲ್ಲಿನ ಜನಜೀವನ ಇತಿಹಾಸದಲ್ಲಿ ಗಮನಾರ್ಹ. ಇಷ್ಟಲ್ಲದೇ ಅಯಿಕಳ ತಾಳಿಪಾಡಿಗಳಲ್ಲಿರುವ ಗುಡ್ಡೆಗಳು ಹಾಳೆ(ಸಣ್ಣಗದ್ದೆ) ತೋಟಗಳಾಗಿ ಮಾರ್ಪಾಡು ಆದದ್ದು, ಇವುಗಳ ಬಿಜವರಿ ಉತ್ಪತ್ತಿ ಮತ್ತು ಈ ಸ್ಥಳದಲ್ಲಿರುವ ತೆರಿಗೆ ಸ್ವರೂಪ ಇತ್ಯಾದಿಗಳ ಮಾಹಿತಿ ಈ ದಾಖಲೆಯಿಂದ ತಿಳಿದುಬರುತ್ತದೆ.

ತುಳು ಕರ್ನಾಟಕ ಅರಸುಮನೆತನಗಳು: ಗೇರುಸೊಪ್ಪೆ ಮತ್ತು ಹಾಡುವಳ್ಳಿಯ ಸಾಳುವರು (೨)
ಹಾಡುವಳ್ಳಿಯ ಸಾಳುವರು:
ಹಾಡುವಳ್ಳಿಯ ಸಾಳುವ ಮನೆತನಕ್ಕೆ ಸಂಬಂಧಿಸಿದ ಮೊದಲ ದೊರೆಯೆಂದರೆ, ೧೪ನೇ ಶತಮಾನದ ಕೊನೆಯಲ್ಲಿ ನಗಿರೆಯಲ್ಲಿ ಆಳುತ್ತಿದ್ದ ಹೈವರಸ ಅಥವಾ ಹೈವಭೂಪ. ಇವನ ರಾಣಿ ಭೈರಾದೇವಿ. ಇವನಿಗೆ ಮಲ್ಲಿರಾಯ, ಸಂಗಿರಾಯ ಹೆಸರಿನ ಇಬ್ಬರು ಮಕ್ಕಳು. ಮಲ್ಲಿರಾಯನು ಅಕಾಲ ಮರಣಕ್ಕೆ ತುತ್ತಾಗಲು, ಆತನ ಸಹೋದರ ಸಂಗಿರಾಯನು ಹಾಡುವಳ್ಳಿಯ ದೊರೆಯಾದನು. ಕ್ರಿ.ಶ. ೧೪೦೮ರ ಒಂದು ಶಾಸನವು ನಗಿರೆಯ ಹೈವಭೂಪ ಮತ್ತು ಸಂಕಮ್ಮರ ಮಗ ಸಂಗಿರಾಯನೆಂದು ಪರಿಚಯಸಿದರೆ, [1] ಮತ್ತೊಂದು ಶಾಸನವು, ಹೈವಭೂಪನ ಸುಕುಮಾರನೂ, ಭೈರಾದೇವಿಯ ಗರ್ಭರತ್ನ ಸಂಜಾತ ಸಂಗಿರಾಯನೆಂದು ಪರಿಚಯಿಸುತ್ತದೆ. [2] ಈ ದೃಷ್ಟಿಯಿಂದ ಭೈರಾದೇವಿಗೆ ಸಂಕಮ್ಮಯೆಂಬ ಹೆಸರೂ ಇದ್ದಂತೆ ಭಾವಿಸಬೇಕಾಗುತ್ತದೆ. ಇಲ್ಲವೇ ಹೈವರಾಜನಿಗೆ ಇಬ್ಬರು ರಾಣಿಯರಿದ್ದು ಸಂಗಿರಾಯ ಹೆಸರಿನ ಇಬ್ಬರು ಮಕ್ಕಳಿದ್ದರೆಂದು ಹೇಳಬೇಕಾಗುತ್ತದೆ. ಕ್ರಿ.ಶ. ೧೪೦೮ ರಿಂದ ೧೪೪೯ರ ವರೆಗೆ ಅಂದರೆ ಸುಮಾರು ೪೦ ವರ್ಷಗಳ ವರೆಗೆ ಇವನು ರಾಜ್ಯವಾಳಿದನು. ಇದಕ್ಕೆ ಕಾರಣ ಇವನ ದಕ್ಷ ಆಡಳಿತ. ಒಂದು ಶಾಸನವು “…ಕಲಿಗಳ ಮುಖದ ಕೈಕಟಕ ಸೂರೆಕಾರ, ಹುಸಿವರ ಸೂಲ, ಕಡಿತಲೆಯ ಮಲ್ಲ, ಅವನಿಯಂಕಕಾರ ವೈರಿಮಂಡಳಿಕರ ಗಂಡ ಏಕಾಂಗ ವೀರನೆಂದು” ಇವನನ್ನು ಸ್ತುತಿಸುತ್ತದೆ. [3] ವಿಜಯನಗರ ಅರಸರ ವಿರುದ್ಧ ತಾನು ಸ್ವತಂತ್ರನೆಂದು ದಂಗೆಯೆದ್ದಾಗ, ಚಕ್ರವರ್ತಿ ದೇವರಾಯನ ನಿರೂಪದಂತೆ ಬಾರಕೂರು ರಾಜ್ಯವನ್ನು ಆಳುತ್ತಿದ್ದ ಮಹಾಪ್ರಧಾನ ಶಂಕರದೇವವೊಡೆಯನು ದೊಡ್ಡ ಸೈನ್ಯ ಸಮೇತನಾಗಿ ಬಂದು ಈ ದಂಗೆಯನ್ನು ಅಡಗಿಸಬೇಕಾಯಿತು. ಆಗ ಭಟ್ಕಳದಲ್ಲಿ ಯುದ್ಧ ನಡೆದಾಗ ಸಂಗಿರಾಯನ ಭಟನಾದ ಮಾಬುನಾಯಕನು ವೀರಸ್ವರ್ಗವನ್ನು ಪಡೆಯುತ್ತಾನೆ. [4] ಇದೇ ಸಂದರ್ಭದಲ್ಲಿ ನಗಿರೆಯಲ್ಲಿಯೂ ಸಂಗಿರಾಯ ಹೆಸರಿನ ದೊರೆಯಿದ್ದು ಆತನು ಹಾಡುವಳ್ಳಿಯ ಮೇಲೆ ಯುದ್ಧ ಮಾಡಿದ ವಿಚಾರವನ್ನು ಈ ಹಿಂದೆ ಪ್ರಸ್ತಾಪಿಸಲಾಗಿದೆ.
ಸಂಗಿರಾಯನ ತರುವಾಯ ಇವನ ಮಗನಾದ ಇಂದಗರಸ ಅಥವಾ ಇಂದ್ರರಸನು ಹಾಡುವಳ್ಳಿಯ ದೊರೆಯಾದನು. ಕ್ರಿ.ಶ.೧೪೪೯ರ ಹೊಗೆಕೆರೆ (ಸಾಗರ ತಾಲೂಕು) ಶಾನದಲ್ಲಿ ಇವನು ಅಲ್ಲಿಯ ಪಾರ್ಶ್ವನಾಥನ ಬಸದಿಗೆ ದಾನನೀಡಿದ ಉಲ್ಲೇಖವಿದೆ. [5] ಇವನ ಬಗ್ಗೆ ಹೆಚ್ಚಿನ ವಿವರಗಳು ಲಭ್ಯವಿಲ್ಲ. ಇತ್ತೀಚೆಗೆ ಬೈಂದೂರಿನಲ್ಲಿ ಶಾಸನವೊಂದು ಪತ್ತೆಯಾಗಿದ್ದು ಸಂಗಿರಾಯನ ಕುಮಾರ ಇಂದ್ರರಸಯೆಂದು ಅದು ಸ್ಪಷ್ಟಪಡಿಸುತ್ತದೆ. ಇದರ ಕಾಲ ಶಕ ೧೩೭೧ (ಕ್ರಿ.ಶ. ೧೪೪೯). ಅಲ್ಲಿಯ ಬಸದಿಗೆ ದಾನ ನೀಡಿದ ವಿಷಯ ಶಾಸನದಲ್ಲಿದೆ. ಸಾಗರದಲ್ಲಿ ದೊರೆತ ಇನ್ನೆರಡು ಶಾಸನಗಳ ಆಧಾರದಿಂದ ಹಾಡುವಳ್ಳಿಯ ಮುಂದಿನ ಅರಸರನ್ನು ಗುರುತಿಸಬಹುದಾಗಿದೆ. [6] ಇಂದ್ರರಸನ ತರುವಾಯ ಎರಡನೆಯ ಸಂಗಿರಾಯನು ಪಟ್ಟಕ್ಕೆ ಬಂದನು. ಇವನ ಆಳಿಕೆ ಎಷ್ಟು ವರ್ಷಯೆಂಬುದು ಸ್ಪಷ್ಟವಿಲ್ಲ. ಕೆಲವರು ಊಹೆಯಂತೆ ಇವನು ಕ್ರಿ.ಶ. ೧೪೭೧ರವರೆಗೆ ಆಳಿಕೆ ನಡೆಸಿರಬೇಕು. [7] ಆ ಬಳಿಕ ಎರಡನೆಯ ಇಂದ್ರನು ಪಟ್ಟಕ್ಕೆ ಬಂದನು. ಇವನೇ ಹಾಡುವಳ್ಳಿಯ ಚಿರಪರಿಚಿತನಾದ ಇಂದಗರಸ. ನಗಿರೆಯ ಭೈರರಸನಿಗೂ, ಹೊನ್ನಾವರದ ಮಲ್ಲಿರಾಯನಿಗೂ ನಗಿರೆಯ ಸಿಂಹಾಸನಕ್ಕಾಗಿ ಯುದ್ಧ ನಡೆದಾಗ, ಮಲ್ಲಿರಾಯನ ಪಕ್ಷವಹಿಸಿ ಅವನ ಗೆಲುವಿಗೆ ಕಾರಣನಾದವನು. ಇವನು ಕ್ರಿ.ಶ. ೧೪೭೧ ರಿಂದ ೧೫೦೭ರ ವರೆಗೆ ಆಳಿಕೆ ನಡೆಸಿದಂತೆ ಹೇಳಲಾಗುತ್ತಿದೆ. ಆದರೆ ಕ್ರಿ.ಶ. ೧೪೮೮ರ ಸಾಗರದ ಶಾಸನವು ಸಾಳುವೇಂದ್ರನು ಸಂಗೀತಪುರದ ರಾಜನೆಂದು ಹೆಸರಿಸುತ್ತದೆ. [8] ಅಲ್ಲಿಯ ಇನ್ನೊಂದು ಶಾಸನವು ಸಂಗಿರಾಯನ ಮಗ ಇಂದ್ರರಸನು ಸಂಗೀತಪುರದ ದೊರೆಯೆಂದು ಹೇಳುತ್ತದೆ. [9] ಇದರ ಕಾಲ ಕ್ರಿ.ಶ. ೧೪೮೯. ಕ್ರಿ.ಶ. ೧೪೯೧ರ ಶಾಸನವು ಸಾಳುವೇಂದ್ರನು ಸಂಗಿರಾಯನ ಮಗನೆಂದೂ, ಈ ಸಂಗಿರಾಯನು ಇಂದಗರಸನ ಮಗನೆಂದೂ ಸ್ಪಷ್ಟಪಡಿಸುತ್ತದೆ. [10] ಈ ಎಲ್ಲ ಗೊಂದಲಗಳನ್ನು ಪರಿಹರಿಸಲು ಡಾ| ಗುರುರಾಜ ಭಟ್ಟರು ಪ್ರಯತ್ನಿಸಿ, ಎರಡನೆಯ ಇಂದಗರಸನ ಮತ್ತೊಂದು ಹೆಸರು ಸಾಳುವೇಂದ್ರ ಅಥವಾ ಇಂದ್ರರಸ ಎಂದು ಸ್ಪಷ್ಟಪಡಿಸಿದ್ದಾರೆ. ಇತ್ತೀಚೆಗೆ ಭಟ್ಕಳದ ಹತ್ತಿರ ಶಿರೂರಿನಲ್ಲಿ ಹೊಸದಾಗಿ ತಾಮ್ರ ಶಾಸನವೊಂದು ಗಮನಕ್ಕೆ ಬಂದಿದೆ. ಇದರ ಕಾಲ ಕ್ರಿ.ಶ. ೧೪೭೪. ಅದರಲ್ಲಿ ಇಂದಗರಸರಾಯವೊಡೆಯರು ಹೈವೆ, ದ್ರಾವಿಡ, ಕೊಂಕಣ, ತುಳು, ಕೇರಳ ಮುಂತಾದ ರಾಜ್ಯಗಳನ್ನು ಪ್ರತಿಪಾಸುತ್ತಿದ್ದರೆಂದು ಹೇಳಲಾಗಿದೆ. ತಮ್ಮ ಅರಸರ ಪರಂಪರೆಯನ್ನು ಹೇಳುತ್ತ “…… ಮಯೂರವರ್ಮರಾಯರು ಸಂಗಿರಾಯರು ತಮ್ಮ ಹಚಾಜಿ ಮಲ್ಲಿರಾಯವೊಡೆಯರು” ಎಂದು ಉಲ್ಲೇಖಿಸುವುದು ಕುತೂಹಲದ ಅಂಶವಾಗಿದೆ. [11] ಈ ಶಾಸನದಲ್ಲಿ ಉಲ್ಲೇಖಿಸಿದ ಸಂಗಿರಾಯರು ಇಂದಗರಸನ ತಂದೆಯೆಂದೂ, ಮಲ್ಲಿರಾಯರು ಹೊನ್ನಾವರದಲ್ಲಿ ಆಳುತ್ತಿದ್ದ ನಗಿರೆಯ ದೊರೆಯೆಂದೂ ನಾವು ಭಾವಿಸಬಹುದು. ಈ ಶಾಸನದಲ್ಲಿ ಇಂದ್ರರಸನು ರಾಜಾಧಿರಾಜ, ರಾಜ ಪರಮೇಶ್ವರ ಮುಂತಾದ ಬಿರುದುಗಳನ್ನು ಹೊಂದಿರುವುದನ್ನು ಗಮನಿಸಿದರೆ, ವಿಜಯನಗರದ ವಿರುದ್ಧ ತಾನು ಸ್ವತಂತ್ರನೆಂದು ಭಾವಿಸಿದಂತಿದೆ.
ಇವನ ತರುವಾಯ ದೇವರಸವೊಡೆಯನು ಹಾಡುವಳ್ಳಿಯ ಸಿಂಹಾಸನವನ್ನೇರಿದನು. ಇವನ ಆಳ್ವಿಕೆಯನ್ನು ಸಮರ್ಥಿಸುವ ಬೈಂದೂರು ಶಾಸನದ ಕಾಲ ಕ್ರಿ.ಶ. ೧೫೨೩. [12] ಭಟ್ಕಳದ ಕ್ರಿ.ಶ. ೧೫೪೫ರ ಶಾಸನದಲ್ಲಿ ದೇವರಸವೊಡೆಯರ ಮೊಮ್ಮಗ ದೇವರಸರ ಹೆಸರಿನಲ್ಲಿ ಕೆಲವು ಸೆಟ್ಟಿಗಾರರು ಅಲ್ಲಿಯ ಹಿರೇಬಸದಿ ಪಾರ್ಶ್ವನಾಥನಿಗೆ ದಾನಬಿಟ್ಟಂತೆ ಹೇಳಲಾಗಿದೆ. [13] ಇತ್ತೀಚೆಗೆ ಹಾಡುವಳ್ಳಿಯ ಅಕಲಂಕ ಬ್ರಹ್ಮನ ಚಂದ್ರಸುಧಾಸೋನೆಯೆಂಬ ಕೃತಿಯೊಂದು ಹೊಸದಾಗಿ ಬೆಳಕಿಗೆ ಬಂದಿದ್ದು, ಅದರಲ್ಲಿ ದೇವರಸನ ಬಗ್ಗೆ ಕೆಲವು ಮಾಹಿತಿಗಳು ಸಿಗುತ್ತವೆ. (ಎಸ್.ಡಿ. ಶೆಟ್ಟಿ: ತುಳು ನಾಡಿನ ಜೈನಧರ್ಮ ಒಂದು ಸಾಂಸ್ಕೃತಿಕ ಅಧ್ಯಯನ. ೧೯೯೮ ರಲ್ಲಿ ಮಂಗಳೂರು ವಿಶ್ವವಿದ್ಯಾಲಯಕ್ಕೆ ಸಾದರಪಡಿಸಿದ ಗ್ರಂಥ. ಅಪ್ರಕಟಿತ ಪುಟ : ೬೦೬.)
ಸಂಗಮೇಶನ ಸುತ ದೇವನೃಪನ ಸತಿ | ಮಂಗಲೆ ಮದಾಂಬಿಕಾತ್ಮಜಾ |
ನಂಗರೂಪ ಬ್ರಹ್ಮನು ಪೇಳ್ವನು ಕೇಳಿ | ಪಿಂಗದ ಸುಖವ ಪಡೆವುದೆಲ್ಲಾ (V – 244)
ದೇವರಾಜಸುತ ಶ್ರುತಮುನಿಗಳ ಶಿಷ್ಯ | ಭಾವೆ ಮಾದರಸಿಯಾತ್ಮಜ ಬ್ರಹ್ಮಾ |
ಜೀವ ಹಿತದ ಜಿನಕೃತಿಯ ಪೇಳ್ದನು ಕೇಳಿ | ಭಾವಿಸಿ ಭಾವಕರೊಲವಿಂದಾ ||(V – ೩೫೯)
ಈ ಪದ್ಯಗಳ ಹೇಳಿಕೆಯಿಂದ ದೇವರಸನು ಸಂಗಮೇಶನ ಸುತನೆಂದೂ, ದೇವರಸ ಮತ್ತು ಮಾದರಸಿಯರ ಮಗ ಈ ಕಾವ್ಯದ ಕರ್ತೃವಾದ ಬ್ರಹ್ಮನೆಂದೂ ಸ್ಪಷ್ಟವಾಗುತ್ತದೆ. ಕವಿಯ ಕಾಲ ಕ್ರಿ.ಶ. ೧೫೧೦. ದೇವರಸನ ನಂತರ ಆತನ ಸಹೋದರ ಗುರುರಾಯವೊಡೆಯನು ಪಟ್ಟಕ್ಕೆ ಬಂದನು. ಕ್ರಿ.ಶ. ೧೫೩೨ರ ಶಾಸನವು ಇವನನ್ನು ಸಂಗಿರಾಯವೊಡೆಯರ ಕುಮಾರನೆಂದು ಸ್ಪಷ್ಟಪಡಿಸುತ್ತದೆ. [14] ಧರ್ಮಸ್ಥಳದ ಮಂಜೂಷಾ ವಸ್ತುಸಂಗ್ರಹಾಲಯದ ತಾಮ್ರಶಾಸನವೊಂದರಲ್ಲಿ ಸಂಗಿರಾಯನಿಗೆ ದೇವರಾಯ ಮತ್ತು ಗುರುರಾಯರೆಂಬ ಇಬ್ಬರು ಮಕ್ಕಳಿರುವ ವಿಚಾರ ಸ್ಪಷ್ಟವಾಗಿದೆ. ಗುರುರಾಯವೊಡೆಯನು ಕ್ರಿ.ಶ. ೧೫೨೭ ರಲ್ಲಿ ಪಟ್ಟಕ್ಕೆ ಬಂದು, ಕ್ರಿ.ಶ. ೧೫೩೩ರ ವರೆಗೂ ಆಳ್ವಿಕೆಯನ್ನು ನಡೆಸಿದರು. [15] ಕ್ರಿ.ಶ.೧೪೩೦ರಲ್ಲಿ ಇವನು ನಗಿರೆಯ ಮೇಲೆ ದಂಡೆತ್ತಿ ಹೋದಾಗ ಇವನಿಗೆ ಭಾರೀ ಸೋಲುಂಟಾಯಿತು. ಆ ಯುದ್ಧದಲ್ಲಿ ಯೀಸರದೇವನಾಯಕನು ತನ್ನ ಸ್ವಾಮಿಕಾರ್ಯದಲ್ಲಿ ತನುವೋಕುಳಿಯಾಡಿ ಪ್ರಾಣತೆರಬೇಕಾಯಿತು. [16]
ಭಟ್ಕಳದ ಶಾಸನದಲ್ಲಿ ಗುರುರಾಯವೊಡೆಯ ಮತ್ತು ವೀರಾದೇವಿ ಅಮ್ಮನ ಮಗ ಚೆನ್ನರಾಜ ಭೂಪಾಲನು ಸಲ್ಲೇಖನ ಸ್ವೀಕರಿಸಿದಂತೆ ಹೇಳಲಾಗಿದೆ. [17] ಇವರ ಇನ್ನೊಬ್ಬ ಮಗ ದೇವರಾಜನೂ, ಚೆನ್ನರಾಜನಿಗಿಂತಲೂ ಮೊದಲು ತೀರಿಕೊಂಡ ಸೂಚನೆಯಿದೆ. ಹೀಗಾಗಿ ಗುರುರಾಜನ ನಂತರ ಅವನ ಮಗ ಎರಡನೆಯ ದೇವರಾಯನು ಕ್ರಿ.ಶ. ೧೫೩೩ ರಿಂದ ೧೫೪೨ರ ವರೆಗೆ ಹಾಡುವಳ್ಳಿಯ ದೊರೆಯಾಗಿದ್ದ ನೆಂಬ ವಿಚಾರವು ನಮ್ಮನ್ನು ಸಂದೇಹಕ್ಕೆ ಕೆಡುವುತ್ತದೆ. [18] ಕ್ರಿ.ಶ. ೧೫೪೫ರ ಶಾಸನದಲ್ಲಿ “ಶ್ರೀಮನ್ಮಹಾಮಂಡಲೇಶ್ವರ ದೇವರಸವೊಡೆಯರ ಸೊಸೆ ಶ್ರೀಮನ್ಮಹಾಮಂಡ ಲೇಶ್ವರರು ಚೆಂನಾದೇವಿ ಅಮ್ಮನವರು ಸಂಗೀತಪುರವರಾಧಿಷ್ಟಿತರಾಗಿ ಬಟಕಳ ಮುಂತಾದ ಸಮಸ್ತ ರಾಜ್ಯವನ್ನು ಪಾಲಿಸುತ್ತಿದ್ದ” ಸ್ಪಷ್ಟ ಉಲ್ಲೇಖವಿದೆ. [19] ಇದೇ ಕಾಲಕ್ಕೆ ಸೇರಿದ ಮತ್ತೊಂದು ಶಾಸನವು “ದೇವರಸರ ಮೊಮ್ಮಗ ದೇವರಸ”ನೆಂದು ತಿಳಿಸುತ್ತದೆ. [20] ಈ ದೃಷ್ಟಿಯಿಂದ ದೇವರಸವೊಡೆಯನು ಗುರುರಾಯವೊಡೆಯರ ಮಗನಾಗಿರದೆ ಚೆಂನಾದೇವಿಯ ಮಾವನಾಗಿರಬೇಕೆಂದು ತೋರುತ್ತದೆ. ಇವನು ಎಷ್ಟು ಕಾಲ ಆಳಿಕೆ ನಡೆಸಿದನೆನ್ನುವುದು ಸ್ಪಷ್ಟವಿಲ್ಲ. ಇವನಿಗೆ ಸಂಬಂಧಿಸಿದ ಒಂದೇವೊಂದು ಸ್ವತಂತ್ರ ಶಾಸನವೂ ಉಪಲಬ್ಧವಿಲ್ಲ.
ಸಾಳುವರ ಕೊನೆಯ ಆಳ್ವಿಕೆ:
ಗೇರುಸೊಪ್ಪೆ ಮತ್ತು ಹಾಡುವಳ್ಳಿಯ ಸಾಳುವ ಮನೆತನಕ್ಕೆ ಸಂಬಂಧಿಸಿದಂತೆ, ಇವರ ಆಳಿಕೆಯ ಕೊನೆಯ ಭಾಗದಲ್ಲಿ ರಾಣಿಚೆನ್ನಾದೇವಿ, ಭೈರಾದೇವಿ ಮತ್ತು ಚೆನ್ನಭೈರಾದೇವಿ ಹೀಗೆ ಮೂರು ಹೆಸರುಗಳು ಕಂಡು ಬರುತ್ತವೆ. ಇವರಲ್ಲಿ ಚೆನ್ನಾದೇವಿ, ಚೆನ್ನಭೈರಾದೇವಿಯರು ಹಾಡುವಳ್ಳಿಯಿಂದಲೂ, ಭೈರಾದೇವಿ ಗೇರುಸೊಪ್ಪೆಯಿಂದಲೂ ಆಳ್ವಿಕೆ ನಡೆಸಿದಳು. ಕೆಲವರು ಚೆನ್ನಾದೇವಿ, ಚೆನ್ನಭೈರಾದೇವಿ ಒಬ್ಬರೆಂದು ಭಾವಿಸಿದ್ದಾರೆ. [21] ಇದು ಸರಿಯಲ್ಲ.
ಕ್ರಿ.ಶ. ೧೫೪೫ರಲ್ಲಿ ಚೆನ್ನಾದೇವಿಯು ಆಡಳಿತ ವಹಿಸಿಕೊಂಡಾಗ ಗೋವೆಯ ಪೋರ್ತುಗೀಜರು ಭಟ್ಕಳದ ಮೇಲೆ ಯುದ್ಧ ಸಾರಿದರು. ಇದಕ್ಕೆ ಕಾರಣ ಅವರಿಗೆ ಕೊಡುತ್ತಿದ್ದ ಕಪ್ಪವನ್ನು ನಿಲ್ಲಿಸಿದ್ದು. ಗೋವೆಯ ರಾಜ್ಯಪಾಲ ಅಲ್ಫಾನ್ಸೋ ಡಿ’ಸೋಜಾ ಎನ್ನುವವನು ೧೨೦೦ ಸೈನಿಕನ್ನು ಕರೆತಂದು ಭಟ್ಕಳದಲ್ಲಿದ್ದ ರಾಣಿಯ ಅರಮನೆಯನ್ನೂ ನಗರವನ್ನೂ ಸುಟ್ಟು ಬೂದಿ ಮಾಡಿದನು. ಆಗ ಭಟ್ಕಳದಲ್ಲಿ ರಕ್ತದ ಪ್ರವಾಹವೇ ಹರಿಯಿತು. ಮಿಕ್ಲರ್‌ಯೆಂಬ ಪೋರ್ತುಗೀಜ್ ಕವಿ, ಲುಸಿಯಾದ್‌ಯೆಂಬ ಕಾವ್ಯದಲ್ಲಿ ಈ ಸಾಹಸವನ್ನು ಬಣ್ಣಿಸಿದ್ದಾನೆ (Daners – I, 460 – 61).
ಕ್ರಿ.ಶ. ೧೫೪೬ರ ಎರಡು ಶಾಸನಗಳು ಈ ರಾಣಿಯ ಕೊನೆಯ ದಾಖಲೆಗಳೆಂದು ಭಾವಿಸಲಾಗಿತ್ತು. [22] ಆ ಬಳಿಕ ಭೈರಾದೇವಿಯು ಸ್ವಲ್ಪಕಾಲ ಆಳ್ವಿಕೆ ನಡೆಸಿದ ನಂತರ, ಚೆನ್ನಭೈರಾದೇವಿಯು ಪಟ್ಟಕ್ಕೆ ಬಂದಳೆಂದು ತಿಳಿಯಲಾಗಿತ್ತು. ಆದರೆ ಇತ್ತೀಚೆಗೆ ಧರ್ಮಸ್ಥಳದ ಮಂಜೂಷಾ ವಸ್ತು ಸಂಗ್ರಹಾಲಯದಲ್ಲಿ ಈ ಮನೆತನಕ್ಕೆ ಸಂಬಂಧಪಟ್ಟ ಎರಡು ತಾಮ್ರಶಾಸನಗಳು ಬೆಳಕಿಗೆ ಬಮದು, ಕೆಲವು ಹೊಸ ವಿಚಾರಗಳು ಉಲ್ಲೇಖಿಸಲ್ಪಟ್ಟಿವೆ. [23]
ಇವುಗಳಲ್ಲಿ ಒಂದು ಶಾಸನವು, ಚೆನ್ನಾದೇವಿಯು ಕ್ರಿ.ಶ. ೧೫೪೮ರ ವರೆಗೆ ಆಳಿಕೆ ನಡೆಸಿದಂತೆ ಸ್ಪಷ್ಟಪಡಿಸುತ್ತದೆ. ಇವರ ಮಂತ್ರಿಯಾದ ದೇವಸೆಟ್ಟಿಯ ಮಗ ತಿಮ್ಮಿ ಸೆಟ್ಟಿಯು ಹೊನ್ನಾವರದಲ್ಲಿ ಶಾಂತೀಶ್ವರ ಬಸದಿಯೊಂದನ್ನು ಕಟ್ಟಿಸಿದಂತೆ ಅದರಲ್ಲಿ ಹೇಳಿದೆ. ಈ ರಾಜರ ಪರಂಪರೆಯನ್ನು ಹೇಳುತ್ತ ಇವರು ಕದಂಬಾನ್ವಯದವರೆಮದೂ ಸಾಳ್ವೇಂದ್ರನ ಮಗ ಸಂಗಿರಾಯ, ಈ ಸಂಗಿರಾಯನ ಪತ್ನಿ ಶಂಕರಾಂಬೆ, ಇವರ ಮಕ್ಕಳು ಮಲ್ಲಿಯಾರ, ಸಾಳ್ವೇಂದ್ರ ದೇವ ಮತ್ತು ಶ್ರೀ ಗುರುರಾಯವೊಡೆಯರೆಂದು ಆ ಶಾಸನ ಸ್ಪಷ್ಟಪಡಿಸುತ್ತದೆ. ಈ ಗುರುರಾಯನ ಹೆಂಡತಿ ಮೇಲೆ ಉಲ್ಲೇಖಿಸಲ್ಪಟ್ಟ ಚೆನ್ನಮಾಂಬೆ. ಎರಡನೆಯ ಶಾಸನವು ಕ್ರಿ.ಶ. ೧೪೬೨ಕ್ಕೆ ಸಂಬಂಧಿಸದ್ದ “ಮಹಾಮಂಡಲೇಶ್ವರ ಭೈರಾದೇವಿ ಅಂಮನವರ ವರಕುಮಾರಿಯರು ಚೆನ್ನಭೈರಾದೇವಿಯೆಂದು” ತಿಳಿಸುತ್ತದೆ.
ಚೆನ್ನಭೈರಾದೇವಿಗೆ ಸಂಬಂಧಿಸಿದ ಒಟ್ಟೂ ೧೦ ಶಾಸನಗಳು ಇದವರೆಗೆ ಬೆಳಕಿಗೆ ಬಂದಿವೆ.
೧. ಕ್ರಿ.ಶ. ೧೫೬೨ರ ಧರ್ಮಸ್ಥಳ ಮಂಜೂಷಾದಲ್ಲಿರುವ ತಾಮ್ರಶಾಸನ. [24]
೨. ಕ್ರಿ.ಶ. ೧೫೬೨ರ ಉಪ್ಪುಂದ ದುರ್ಗಾಪರಮೇಶ್ವರೀ ದೇವಾಲಯದ ತಾಮ್ರಶಾಸನ. [25]
೩. ಕ್ರಿ.ಶ. ೧೫೫೬ರ ಭಟ್ಕಳ ಭಂಡಬಸ್ತಿಯ ಶಿಲಾಫಲಕ. [26]
೪. ಕ್ರಿ.ಶ. ೧೫೭೩ರ ಹಳದೀಪುರ ವೀರಗಲ್ಲು[27].
೫. ಕ್ರಿ.ಶ. ೧೫೭೩ರ ಪಡುಬಿದಿರೆ ತಾಮ್ರಶಾಸನ. [28]
೬. ಕ್ರಿ.ಶ. ೧೫೯೮ರ ಗೇರುಸೊಪ್ಪೆ ನಗರಕೇರಿ ತಿರುಮಲೆ ದೇವರ ದೇವಾಲಯದ ಶಿಲಾಫಲಕ. [29]
೭. ಕ್ರಿ.ಶ. ೧೫೯೮ರ ಗೇರುಸೊಪ್ಪೆ ನಗರಕೇರಿ ಬಸ್ತಿಯಿಂದ ಗೋವರ್ಧನಗಿರಿಗೆ ಹೋಗುವ ದಾರಿಯ ಎಡಭಾಗದ ಶಿಲಾಫಲಕ. [30]
೮. ಕ್ರಿ.ಶ. ೧೫೬೨ರ ಮೆಕಂಜಿ ಸಂಗ್ರಹದಲ್ಲಿರುವ ಶಾಸನ. ತಮಿಳುನಾಡು, ಹಸ್ತಪ್ರತಿ ಭಂಡಾರ ಶಾಸನಸ ಸಂಖ್ಯೆ : ೩೦ ೧. ಪುಟ : ೪೮೪ ೮೫.[31]
೯. ಕ್ರಿ.ಶ. ೧೫೭೯ – ಅದೇ ಶಾಸನ ಸಂಖ್ಯೆ : ೩೦೦. ಪುಟ : ೪೮೩ – ೪೮೪. [32]
೧೦. ಕ್ರಿ.ಶ. ೧೫೮೭ – ಅದೇ ಶಾಸನ ಸಂಖ್ಯೆ : ೨೯೮. ಪುಟ : ೪೮೦ – ೪೮೨. [33]
ಇವುಗಳ ಜೊತೆಗೆ ಪೋರ್ತುಗೀಜ್ ದಾಖಲೆಗಳು ಕೂಡ ಇವಳು ನಡೆಸಿದ ಹಲವಾರು ಯುದ್ಧ, ವ್ಯಾಪಾರ, ಆಡಳಿತ ವಿಷಯಗಳಿಗೆ ಸಂಬಂಧಿಸಿದ ಹಲವಾರು ಮಾಹಿತಿಗಳನ್ನು ನೀಡುತ್ತವೆ.
ಇವುಗಳಲ್ಲಿ ಮೆಕೆಂಜಿ ಸಂಗ್ರಹದಲ್ಲಿರುವ ಎರಡು ಶಾಸನಗಳು ಚೆನ್ನಭೈರಾದೇವಿಯ ಕುರಿತು ಇನ್ನಷ್ಟು ಸ್ವಾರಸ್ಯಕರವಾದ ವಿವರಗಳನ್ನು ನೀಡುತ್ತವೆ. ಕ್ರಿ.ಶ. ೧೫೭೯ರ ಶಾಸನವು “….ನರಸಣ್ಣವಡೆಯರ | ವೀರಮ್ಮನವರ ಕುಮಾರತಿ ಯರಾದ ವೀರವೊಡೆಯರ ಸುಜಾತೆಯಾದ | ಶ್ರೀಮನ್ವಮಹಾಮಂಡಲೇಶ್ವರ ಸಾಳುವ ಕೃಷ್ಣದೇವರಸವರ ಹೆಂಡ| ತಿಯಾದ ಪಟ್ಟಮಹಾದೇವಿಯರೆನಿಸಿದ ಶ್ರೀಮಹ್ಮಹಾ ಮಂಡಲೇ|ಶ್ವರರು ಚೆನ್ನಭೈರಾದೇವಿಯಮ್ಮ….” ಯೆಂದು ಉಲ್ಲೇಖಿಸುತ್ತದೆ. ಹಾಗೆಯೇ ಮುಂದುವರಿದು ಇವಳಿಗೆ ಘಂಟೆಯಪ್ಪ ಹೆಸರಿನ ಮೈದುನ ಇರುವುದಾಗಿಯೂ ತಿಳಿಸುತ್ತದೆ. ಹೀಗಾಗಿ ಇವಳು ನರಸಣ್ಣವೊಡೆಯ ವೀರಮ್ಮನವರ ಮಗಳೆಂದೂ, ಸಾಳುವ ಕೃಷ್ಣದೇವರಸವೊಡೆಯರ ಪಟ್ಟಮಹಾದೇವಿ ಎಂದು ನಾವು ಭಾವಿಸಬೇಕಾಗುತ್ತದೆ. ಇನ್ನೊಂದು, ಕ್ರಿ.ಶ. ೧೫೮೭ರ ಶಾಸನದಲ್ಲಿ “ಶ್ರೀಮನ್ಮಹಾ ಮಂಡಲೇಶ್ವರರು ಸಾಳುವಯಿಮ್ಮಡಿ ಚೆನ್ನಭೈರಾದೇವಿಯಮ್ಮನವರಿಗೆ ಸಕಲ ಸಾಮ್ರಾಜ್ಯಾಭ್ಯುದಯಕೆ” ಕಾರಣವಾಗಿ ಸಿರಿಯ ಮಲ್ಲಣ್ಣವೊಡೆಯರು ಬೆಳಗುಳದ ಗುಮ್ಮಟನಾಥ ಸ್ವಾಮಿಗೆ ಮಹಾಮಸ್ತಕಾಭಿಷೇಕವನ್ನು ಮಾಡಿಸಿದರೆಂದು ಹೇಳಿದೆ. ಇಲ್ಲಿ ಚೆನ್ನಭೈರಾದೇವಿಯನ್ನು ಇಮ್ಮಡಿ ಚೆನ್ನಭೈರಾದೇವಿಯೆಂದು ಕರೆಯಲಾಗಿದೆ. ಈ ಅಂಶವನ್ನು ವಿಶೇಷವಾಗಿ ಗಮನಿಸಬೇಕು. ಇದುವರೆಗಿನ ಯಾವ ದಾಖಲೆಯೂ ಇಮ್ಮಡಿ ಚೆನ್ನಭೈರಾದೇವಿಯನ್ನು ಉಲ್ಲೇಖಿಸಿಲ್ಲ.
ಕೃಷ್ಣದೇವರಸನು ಕಾಯ್ಕಿಣಿಯ ಅರಮನೆಯಲ್ಲಿದ್ದನೆಂದು ಕ್ರಿ.ಶ.೧೫೪೨ರ ಶಾಸನದಲ್ಲಿ ಹೇಳಲಾಗಿದೆ. [34] ಕ್ರಿ.ಶ. ೧೫೪೯ರ ಶಾಸನವು ಇವನು ಹಾಡುವಳ್ಳಿಯ ದೊರೆಯೆಂದು ತಿಳಿಸುತ್ತದೆ. [35] ಹೀಗಾಗಿ ಇವನು ಚೆನ್ನಭೈರಾದೇವಿಯ ಸೋದರಮಾವ ನಾಗಿರದೆ, ಆಕೆಯ ಪತಿಯೆಂದು ತಿಳಿಯುವುದು ಹೆಚ್ಚು ಸಮಂಜಸವಾಗಿದೆ.
ಈಕೆ ರಾಜ್ಯಭಾರವನ್ನು ಕೈಗೆ ತೆಗೆದುಕೊಂಡ ಬಳಿಕ ತನ್ನ ರಾಜ್ಯದ ಗಡಿ ಪ್ರದೇಶಗಳನ್ನು ರಕ್ಷಿಸಿಕೊಳ್ಳುವತ್ತ ಹೆಚ್ಚು ಗಮನವಹಿಸಿದಳು. ಯುದ್ಧದಲ್ಲಿ ಪರಿಣತಿಯುಳ್ಳ ನಾಯಕರ ಪಡೆ ಇವಳಿಗೆ ಬೆಂಗಾವಲಾಗಿ ನಿಂತಿತ್ತು. ಇವಳ ಪ್ರಧಾನಿ ಜೆಟ್ಟಿನಾಯಕ, ಸೇನಾಪತಿ ವೀರಣನಾಯಕ. ಪೋರ್ತುಗೀಜರು ನಡೆಸಿದ ವಿನಾಶದಿಂದ ಬರಿದಾದ ಭಟ್ಕಳವು ಇವಳ ಕಾಲದಲ್ಲಿ ಮತ್ತೆ ಚೇತರಿಸಿತು. ವಿಜಯನಗರ ಅರಸರ ಮಹಾಸೈನ್ಯಕ್ಕೆ ಹೇರಳವಾಗಿ ಅರೇಬಿಯಾ, ಪರ್ಷಿಯಾ ದೇಶದ ಕುದುರೆಗಳು ಆಮದಾಗುತ್ತಿದ್ದುದು ಈ ರಾಣಿಗೆ ಸೇರಿದ್ದ ಹೊನ್ನಾವರ, ಭಟ್ಕಳ, ಮಿರ್ಜಾನ್‌ಬಂದರಗಳಿಂದ. ಹೀಗಾಗಿ ಸದಾಶಿವರಾಯನೂ ಇವಳೊಡನೆ ಸ್ನೇಹದಿಂದಲೇ ಇದ್ದನು. ವಿಜಯನಗರ ಪತನವಾಗುವ ವರೆಗೆ ಇವಳಿಗೆ ಶತ್ರುಗಳನ್ನು ಎದುರಿಸುವ ಸಮಸ್ಯೆ ಹೆಚ್ಚಾಗಿ ಕಾಡಲಿಲ್ಲ. ಆ ಬಳಿಕ ಅನೇಕ ಯುದ್ಧಗಳಲ್ಲಿ ತೊಡಗಬೇಕಾಯಿತು.
ಕ್ರಿ.ಶ. ೧೫೬೨ರಲ್ಲಿ ಪೋರ್ತುಗೀಜರು ಬಸ್ರೂರಿಗೆ ಮುತ್ತಿಗೆ ಹಾಕಿದಾಗ ಈ ರಾಣಿಯು ತನ್ನ ಮೂರುಸಾವಿರ ಸೈನಿಕರನ್ನು ಅಲ್ಲಿಯ ತೋಳಹ ಅರಸರ ಸಹಾಯಕ್ಕೆ ಕಳುಹಿಸಿ ಅವರನ್ನು ಸೋಲಿಸಿದಳು. [36] ಅನಂತರ ಕ್ರಿ.ಶ. ೧೫೬೯ ಮತ್ತು ೧೫೭೦ರಲ್ಲಿ ಪೋರ್ತುಗೀಜರೊಡನೆ ಹೊನ್ನಾವರದಲ್ಲಿ ಯುದ್ಧ ಮಾಡಬೇಕಾಗಿ ಬಂದಾಗ ಸ್ವತಃ ರಾಣಿಯೇ ಸೈನ್ಯದೊಡನೆ ತೆರಳಿ ಭೀಕರವಾಗಿ ಯುದ್ಧ ನಡೆಸಿ ಅವರನ್ನು ಹಿಮ್ಮೆಟ್ಟಿಸಿದಳು. [37] ಈ ವಿಚಾರವನ್ನು ಪೋರ್ತುಗೀಜ್ ಇತಿಹಾಸಕಾರ ಅಂತೋನಿಯೋ ಪಿಮಟೋ ತನ್ನ ಬರಹದಲ್ಲಿ ತಿಳಿಸಿದ್ದಾನೆ. ಈಕೆ ಕಲ್ಲಿಕೋಟೆಯ ಜಾಮೋರಿನ್ ಜೊತೆಗೆ ಕ್ರಿ.ಶ. ೧೫೭೨ರಲ್ಲೂ, ವಿಜಾಪುರದ ಆದಿಲ್‌ಶಹನೊಡನೆ ಕ್ರಿ.ಶ. ೧೫೬೯ರಲ್ಲೂ ಶಾಂತಿ ಒಪ್ಪಂದವನ್ನು ಮಾಡಿಕೊಂಡಿದ್ದಳು. [38] ಆದರೆ ಘಟ್ಟದ ಮೇಲಿನ ಬೀಳಗಿ ಮತ್ತು ಕೆಳದಿ ಅರಸರ ಜೊತೆಗಿನ ಇವಳ ಸಂಬಂಧವು ಉತ್ತಮವಾಗಿರಲಿಲ್ಲ. ಕ್ರಿ.ಶ. ೧೫೫೦ ರಲ್ಲಿ ವಿಜಯನಗರ ಚಕ್ರವರ್ತಿ ಸದಾಶಿವರಾಯನು ಕೆಳದಿ ಸದಾಶಿವನಾಯಕನಿಗೆ ಇಡಿಯ ತುಳುರಾಜ್ಯವನ್ನು ಅಮರಮಾಗಣೆಯಾಗಿ ಬಿಟ್ಟುಕೊಟ್ಟ ಬಳಿಕ ಗೇರುಸೊಪ್ಪೆ ರಾಜ್ಯವು ತೊಂದರೆಯನ್ನು ಎದುರಿಸಬೇಕಾಗಿ ಬಂತು. ಕೆಳದಿ ಅರಸರ ಪ್ರಭಾವದಿಂದ ಬೀಳಗಿ ಅರಸರುತಮ್ಮ ಮತ ಶ್ರದ್ಧೆಯನ್ನು ಬದಲಾಯಿಸಿಕೊಂಡಿದ್ದರಿಂದ, ಈ ರಾಣಿಯನ್ನು ಸಹಜವಾಗಿಯೇ ದ್ವೇಷಿಸುತ್ತಿದ್ದರು. ಸಮಯ ಸಿಕ್ಕಾಗಲೆಲ್ಲ ಗೇರುಸೊಪ್ಪೆಯ ಗಡಿಯೊಳಗೆ ನುಗ್ಗಿ ಬರುತ್ತಿದ್ದರು. ಕ್ರಿ.ಶ. ೧೫೭೩ರಲ್ಲಿ ಬೀಳಗಿಯ ರಂಗರಾಜವೊಡೆಯನು ಹಳದೀಪುರದವರೆಗೆ ನುಗ್ಗಿ ಬಂದಾಗ, ರಾಣಿಯು ತನ್ನ ಸೈನ್ಯವನ್ನು ಹಳದೀಪುರಕ್ಕೆ ಕಳುಹಿಸಿಕೊಟ್ಟಳು. ಆಗ ನಡೆದ ಯುದ್ಧದಲ್ಲಿ ರಂಗರಾಜನು ಸೋತು ಹಿಮ್ಮೆಟ್ಟಬೇಕಾಯಿತು. ರಾಣಿಯ ನಿಷ್ಠಾವಂತ ಯೋಧ ದೇವರಾಯ ನಾಯಕನು ಬೀಳಗಿಯ ಸೈನ್ಯದ ಮೇಲೆ ಬಿದ್ದು ಕುದುರೆಗಳನ್ನೂ, ಕಲಾಳುಗಳನ್ನೂ ಕೊಂದು ತಾನು ವೀರ ಮರಣವನ್ನು ಪಡೆದನು. [39] ಕೆಳದಿಯ ದೊಡ್ಡ ಸಂಕಣ್ಣ, ಚಿಕ್ಕಣ್ಣ, ಒಂದನೆಯ ವೆಂಕಟಪ್ಪ ನಾಯಕರೊಡನೆ ಇವಳು ಆಗಾಗ ಯುದ್ಧ ನಡೆಸಬೇಕಾಯಿತು. ಕೆಳದಿ ನೃಪವಿಜಯದ ಹೇಳಿಕೆಯಂತೆ, ಒಂದನೆಯ ವೆಂಕಟಪ್ಪ ನಾಯಕನು (ಕ್ರಿ.ಶ. ೧೬೦೭) ತನ್ನ ಸೇನಾನಿ ದಳವಾಯಿ ಲಿಂಗಣ್ಣನನ್ನು ಕಳುಹಿಸಿ ಗೇರುಸೊಪ್ಪೆ ಹಾಡುವಳ್ಳಿಯ ರಾಜ್ಯವನ್ನು ನಾಶಮಾಡಿ, ರಾಣಿಯನ್ನು ಸೆರೆಹಿಡಿದು ಕೆಳದಿಗೆ ಕರೆದೊಯ್ದನು. ತನ್ನ ಕೊನೆಗಾಲವನ್ನು ಸೆರೆಮನೆಯಲ್ಲಿಯೇ ಕಳೆದ ಚೆನ್ನಭೈರಾದೇವಿಯು ಅಲ್ಲಿಯೇ ಅಸುನೀಗಿದಳು. ಹೀಗೆ ಸಾಳುವರ ರಾಜ್ಯ ಅಧಃಪತನಗೊಂಡು, ಕೆಳದಿ ರಾಜ್ಯಕ್ಕೆ ಸೇರಿಹೋಯಿತು.
ತುಳುನಾಡಿಗೆ ಸಾಳುವ ಕೊಡುಗೆ :
ತುಳುನಾಡಿನ ಧರ್ಮಸಮನ್ವಯದ ಪರಂಪರೆಯನ್ನು ಮುಂದುವರಿಸಿದವರಲ್ಲಿ ಸಾಳುವರು ಪ್ರಮುಖರು. ಧರ್ಮ, ಸಾಹಿತ್ಯ, ಕಲೆಗಳಿಗೆ ಇವರು ಅಪೂರ್ವ ಕೊಡುಗೆಗಳನ್ನು ನೀಡಿದ್ದಾರೆ. ಎಲ್ಲಾ ಧರ್ಮಗಳು ಇವರ ಕಾಲದಲ್ಲಿ ಉದಾರಾಶ್ರಯ ಪಡೆದವು. ಅನೇಕ ಬಸದಿ, ದೇವಾಲಯಗಳ ನಿರ್ಮಾಣ, ಜೀರ್ಣೋದ್ಧಾರಗಳು ನಡೆದವು. ಗೇರುಸೊಪ್ಪೆಯ ವೆಂಕಟೇಶ್ವರ, ಗೋವರ್ಧನಗಿರಿಯ ಆಂಜನೇಯ, ಗುಂಡಬಾಳೆಯ ಹನುಮಂತ, ಭಟ್ಕಳದ ತಿರುವೆಂಗಳ ಕೇತಪ್ಪ ನಾರಾಯಣ, ಬೈಂದೂರಿನ ಶನೀಶ್ವರ, ಧಾರೇಶ್ವರದ ಮಹಾಬಲೇಶ್ವರ, ಹೀಗೆ ಅನೇಕ ದೇವಾಲಯಗಳಿಗೆ ಉಮಬಳಿಗಳನ್ನು ಬಿಟ್ಟರು. ಉಪ್ಪುಂದದ ದುರ್ಗಾಪರಮೇಶ್ವರೀ ದೇವಾಲಯದಲ್ಲಿ ಧರ್ಮಚ್ಯುತಿ ಯುಂಟಾದಾಗ ಚೆನ್ನಭೈರಾದೇವಿಯು ಸಂಬಂಧಪಟ್ಟವರನ್ನು ಕರೆಯಿಸಿ ವಿಚಾರಣೆ ನಡೆಸಿ, ಪೂಜಾ ವಿನಿಯೋಗಗಳು ಮೊದಲಿನಂತೆ ನಡೆಯುವ ವ್ಯವಸ್ಥೆ ಮಾಡಿದಂತೆ ಅಲ್ಲಿಯ ತಾಮ್ರಶಾಸನದಲ್ಲಿ ಹೇಳಲಾಗಿದೆ. [40] ಪಡುಬಿದಿರೆಯ ಮುನಿಸುವ್ರತ ಬಸದಿಯನ್ನು ಕಟ್ಟಲು ಇವಳೇ ಸಹಾಯ ಮಾಡಿದ್ದಳು.
ತುಳುನಾಡಿನ ಶಿಲ್ಪಕಲೆಯ ಔನ್ನತ್ಯವನ್ನು ಸಾರುವ, ಮೂಡಬಿದರೆಯ ತ್ರಿಭುವನ ತಿಲಕ ಚೂಡಾಮಣಿ ಬಸದಿಯ ಎದುರಿನ ಚಿತ್ರಾದೇವಿ ಮಂಟಪ, ಭೈರಾದೇವಿಯ ಮಂಟಪದ ನಿರ್ಮಾಣ, ಗೇರುಸೊಪ್ಪೆಯ ಅರಸರ ಕೊಡುಗೆಗಳಾಗಿವೆ. ಈ ಬಸದಿಯ ಎದುರು ಹಿರೇಭೈರವನ ರಾಣಿಯಾದ ನಾಗಿಲೆಯು ಉನ್ನತ ಮಾನಸ್ತಂಭವನ್ನು ಮಾಡಿಸಿದ್ದಾಳೆ. ಗೇರುಸೊಪ್ಪೆಯ ಚತುರ್ಮುಖ ಬಸದಿ, ಹಾಡುವಳ್ಳಿಯ ಚಂದ್ರನಾಥನ ಬಸದಿ, ಹರಿಪೀಟ (೨೪ ತೀರ್ಥಂಕರರ ಬಸದಿ) ಭಟ್ಕಳದ ಜಟ್ಟಪ್ಪ ನಾಯಕನ ಬಸದಿ ಮೊದಲಾದವು ಶಿಲ್ಪಕಲೆಯ ಉನ್ನತ ಮಾದರಿಗಳು. ಜಟ್ಟಪ್ಪ ನಾಯಕನ ಬಸದಿಯ ಆವರಣದಲ್ಲಿ ಸುಂದರವಾದ ಮಾನಸ್ತಂಭ, ಪಂಚಸ್ತಂಭ ಬ್ರಹ್ಮನಗುಡಿಯೂ ಇದೆ. ಮೂಡಬಿದರೆಯ ಹೊಸಬಸದಿ, ಗುರುಬಸದಿಗಳಲ್ಲಿ ಇಲ್ಲಿಯ ಅರಸರು ನಿರ್ಮಿಸಿ ಕೊಟ್ಟಿರುವ ಹಲವಾರು ಕಂಚಿನ ಪ್ರತಿಮೆಗಳೂ ಇವೆ. ಗೇರುಸೊಪ್ಪೆಯಲ್ಲಿರುವ ಪಾರ್ಶ್ವನಾಥ, ನೇಮಿನಾಥ, ವರ್ಧಮಾನ, ಹಾಡುವಳ್ಳಿಯ ಚಂದ್ರನಾಥ, ಶಿರಾಲಿಯ ಪಾರ್ಶ್ವನಾಥ ಮುಂತಾದ ಪ್ರತಿಮೆಗಳು ಸಾಳುವರ ಮಹತ್ವದ ಕೊಡುಗೆಗಳಾಗಿವೆ.
ಗೇರುಸೊಪ್ಪೆಯಲ್ಲಿ ಸಮಂತಭದ್ರ ಪರಂಪರೆಯ ಮಠವಿದ್ದಂತೆ, ಹಾಡುವಳ್ಳಿಯಲ್ಲಿ ಅಕಲಂಕ ಪರಂಪರೆಯ ಮಠವಿತ್ತು. ಈ ಮಠವು ಮುಂದೆ ಸ್ವಾದಿಗೆ ವರ್ಗಾವಣೆಗೊಂಡಿದೆ. ಪ್ರಸಿದ್ಧ ವ್ಯಾಕರಣಕಾರ ಭಟ್ಟಾ ಕಲಂಕನು ಈ ಮಠದ ಪರಂಪರೆಗೆ ಸೇರಿದವನು. ಕನ್ನಡ – ಸಂಸ್ಕೃತ ಭಾಷೆಯ ಕವಿ ವರ್ಧಮಾನ (ಕ್ರಿ.ಶ. ೧೫೪೧), ಕಾವ್ಯಸಾರದ ಕರ್ತೃ ಅಭಿನವವಾದಿ ವಿದ್ಯಾನಂದ (ಕ್ರಿ.ಶ. ಸು.೧೫೦೦), ಸಾಳ್ವ ಭಾರತದ ಸಾಳ್ವಕವಿ (ಕ್ರಿ.ಶ. ೧೪೮೧), ಧನ್ಯಕುಮಾರ ಚರಿತೆಯ ಆದಿಯಪ್ಪ (ಕ್ರಿ.ಶ. ೧೪೬೦), ಅಹಿಂಸಾ ಚರಿತೆಯ ಪಾಯಣ್ಣ (ಕ್ರಿ.ಶ. ೧೪೪೮), ಜೀವಂಧರ ಷಟ್ಪದಿಯ ಕೋಟೇಶ್ವರ (ಕ್ರಿ.ಶ. ೧೪೪೫) ಮೊದಲಾದವರು ಸಾಳುವ ಕಾಲದ ಪ್ರಸಿದ್ಧ ಕವಿಗಳು. ಇತ್ತೀಚೆಗೆ ಬೆಳಕಿಗೆ ಬಂದಿರುವ ಚಂದ್ರಸುಧಾ ಸೋನೆಯ ಕರ್ತೃ ಅಕಳಂಕ ಬ್ರಹ್ಮನು ಇಲ್ಲಿಯ ರಾಜಮನೆತನಕ್ಕೆ ಸೇರಿದವನು. ಇವನ ಕಾಲ ಕ್ರಿ.ಶ. ೧೫೧೦. ಇವನು ಹಾಡುವಳ್ಳಿಯ ಸಂಗಮೇಶನ ಸುತನಾದ ದೇವರಾಜ ಮತ್ತು ಮಾದರಸಿಯರ ಮಗನೆಂದು ಹೇಳಿಕೊಂಡಿದ್ದಾನೆ.
ಸಾಳುವರ ಕಾಲದಲ್ಲಿ ಹೊನ್ನಾವರ, ಮಂಕಿ, ಶಿರಾಲಿ, ಕೈಕಿಣಿ, ಬೈಂದೂರು ಪ್ರದೇಶಗಳು ಕೂಡ ಜೈನ ಧಾರ್ಮಿಕ ಕೇಂದ್ರಗಳಾಗಿ ಅಭಿವೃದ್ಧಿಗೆ ಬಂದಿದ್ದವು. ಗೇರುಸೊಪ್ಪೆ, ಹಾಡುವಳ್ಳಿ, ಭಟ್ಕಳ, ಶಿರಾಲಿಯಲ್ಲಿ ರಾಜರ ವಾಸದ ಅರಮನೆಗಳಿದ್ದವು. ಇಂದು ಅರಮನೆಯ ನಿವೇಶನಗಳನ್ನು ಗುರುತಿಸಲಾಗದಷ್ಟು ಹಾಳಾಗಿವೆ. ಹಾಡುವಳ್ಳಿಯಲ್ಲಿ ಇಂದ್ರಗಿರಿ, ಚಂದ್ರಗಿರಿ ಬೆಟ್ಟದ ಮಧ್ಯಭಾಗದಲ್ಲಿ ಅಂಕಣಕಟ್ಟೆಯೆಂದು ಕರೆಯಲ್ಪಡುವ ಸ್ಥಳದಲ್ಲಿ ಹಿಂದೆ ಅರಮನೆಯಿತ್ತು. ಅದಕ್ಕೆ ಹೊಂದಿಕೊಂಡಂತೆ ರಾಜಬೀದಿ, ಅದರ ಪಕ್ಕದಲ್ಲಿ ಸಾಳ್ವೇಂದ್ರನಿಂದ ನಿರ್ಮಿಸಲ್ಪಟ್ಟ ಚಂದ್ರನಾಥನ ಬಸದಿಯಿದೆ. ಆ ಬಸದಿಗೆ ಮಾಲಾಗಂಟೆಗಳನ್ನೂ, ಕಂಚಿನ ಮಾನಸ್ತಂಭವನ್ನೂ ಮಾಡಿಸಿ ದಾನ ನೀಡಿದ್ದನು. ಗೇರುಸೊಪ್ಪೆಯಲ್ಲಿ ಅರಮನೆಯ ಎರಡು ನಿವೇಶನಗಳಿವೆ. ಒಂದು ನಿವೇಶನವು ಜ್ವಾಲಾಮಾಲಿನಿ ಗುಡಿಯ ಮೇಲ್ಭಾಗದಲ್ಲಿ, ಚತುರ್ಮುಖ ಬಸದಿಗೆ ಹೊಂದಿಕೊಂಡಂತೆಯಿತ್ತು. ಇನ್ನೊಂದು ದೊಡ್ಡ ಅರಮನೆಯು ಶರಾವತಿ ನದಿಯ ಇನ್ನೊಂದು ದಂಡೆಯ ಮೇಲೆ ನಗರ ಬಸ್ತಿಕೇರಿಯೆಂಬ ಸ್ಥಳದಲ್ಲಿತ್ತು. ಕೂಷ್ಮಾಂಡಿನಿಯಕ್ಷಿ, ಪಾರ್ಶ್ವನಾಥ ಬಸದಿ, ನಿಸದಿಸ್ತೂಪಗಳ ಅವಶೇಷಗಳು ಆ ಸ್ಥಳದಲ್ಲಿವೆ. ಗೇರುಸೊಪ್ಪೆಯಿಂದ ಸ್ವಲ್ಪ ದೂರದ ಗೋವರ್ಧನ ಗಿರಿಯಲ್ಲಿ ಇನ್ನೊಂದು ಅರಮನೆಯ ನಿವೇಶನವಿದ್ದು ಅಲ್ಲಿಯೂ ಹಲವಾರು ಬಸದಿಗಳಿವೆ. ಈ ಪ್ರದೇಶಗಳಲ್ಲಿ ಅನ್ವೇಷಣೆ ನಡೆಸಿದರೆ ಸಾಳುವರ ಮನೆತನಕ್ಕೆ ಸಂಬಂಧಿಸಿದ ಇನ್ನಷ್ಟು ದಾಖಲೆಗಳು ಬೆಳಕಿಗೆ ಬರಬಹುದು.
ಆಡಳಿತದ ದೃಷ್ಟಿಯಿಂದ ಇವರ ರಾಜ್ಯದ ಒಳಗಡೆ ಗ್ರಾಮ, ನಗರ, ನಾಡುಮಟ್ಟದ ಅಧಿಕಾರಿಗಳಿದ್ದರು. ಈ ಅಧಿಕಾರ ಕೆಲವೊಮ್ಮೆ ವಂಶಪಾರಂಪರ‍್ಯವಾಗಿ ಬರುತ್ತಿದ್ದವು. ರಾಜನ ಕೈಕೆಳಗೆ ಮಂತ್ರಿಮಂಡಳವಿದ್ದು, ಮಂತ್ರಿ, ನೇನಾಪತಿ, ರಾಜ – ಪುರೋಹಿತರೆಂಬ ಅಧಿಕಾರಿಗಳಿರುತ್ತಿದ್ದರು. ವ್ಯಾಪಾರ, ವ್ಯವಸಾಯಗಳಿಗೆ ಹೆಚ್ಚಿನ ಪ್ರೋತ್ಸಾಹವಿತ್ತು. ಈ ರಾಜರ ಮುಖ್ಯ ಬಂದರುಗಳಾದ ಮಿರ್ಜಾನ್‌, ಹೊನ್ನಾವರ, ಭಟ್ಕಳ, ಬೈಂದೂರುಗಳು ಪ್ರಮುಖ ವಾಣಿಜ್ಯ ಕೇಂದ್ರಗಳಾಗಿ ಅಭಿವೃದ್ಧಿ ಹೊಂದಿದ್ದವು.
ಈ ಬಂದರುಗಳಿಂದ ಕರಿಮೆಣಸು, ಅಕ್ಕಿ, ಕೊಬ್ಬರಿಗಳು ರಫ್ತಾಗುತ್ತಿದ್ದವು. ೫೦೦ ಖಂಡಿ ಕರಿಮೆಣಸು, ೨೦ ಪರದಾನೆ ಅಕ್ಕಿಯನ್ನು ಪ್ರತಿವರ್ಷ ಗೇರುಸೊಪ್ಪೆಯ ಚೆನ್ನಭೈರಾದೇವಿಯು ಗೋವೆಯ ಪೋರ್ತುಗೀಜರಿಗೆ ಕಳುಹಿಸುತ್ತಿದ್ದಳು. ಇದರ ಬೆಲೆಯನ್ನು ಅವರು ೬ ತಿಂಗಳು ಮುಂಚೆಯೇ ಕೊಡುತ್ತಿದ್ದರೆಂದು ಗೋವೆಯ ವೈಸ್‌ರಾ‌ಯ್‌ಡಾಮ್‌ಮೇನೇಜಸ್ ತನ್ನ ವರದಿಯಲ್ಲಿ ತಿಳಿಸಿದ್ದಾನೆ. ಅದಕ್ಕಾಗಿ ಈ ರಾಣಿಯನ್ನು ಕರಿಮೆಣಸಿನ ರಾಣಿಯೆಂದು ಪೋರ್ತುಗೀಜರು ಕರೆದಿದ್ದಾರೆ. ಒಟ್ಟಿನಲ್ಲಿ ಸಾಳುವರು, ಆಡಳಿತದಲ್ಲಿ ತೋರಿದ ಆಸಕ್ತಿ, ಆರ್ಥಿಕ ವ್ಯವಸ್ಥೆ, ಕಲೆ, ಸಾಹಿತ್ಯ, ಶಿಲ್ಪಗಳಿಗೆ ನೀಡಿದ ಪ್ರೋತ್ಸಾಹಗಳಿಂದ ಇವರ ರಾಜ್ಯವು ಕರಾವಳಿಯಲ್ಲಿ ಸಂಪತ್‌ಭರಿತ ಸಾಂಸ್ಕೃತಿಕ ನೆಲೆವೀಡಾಗಿತ್ತೆಂದು ಹೇಳಬಹುದು.
– ಡಾ| ಎಸ್.ಡಿ. ಶೆಟ್ಟಿ*

ತುಳು ಕರ್ನಾಟಕ ಅರಸುಮನೆತನಗಳು: ಕಾರ್ಕಳದ ಭೈರರಸ ಒಡೆಯರು (೨)
ವೀರ ಚೆನ್ನರಸ ಒಡೆಯನ ಅನಂತರ ವೀರ ಭೈರವನೂ ಅವನ ಮಗ ಪಾಂಡ್ಯ ಭೂಪಾಲನೂ ರಾಜ್ಯವಾಳಿದರೆಂದು ಕಾರ್ಕಳ ತಾಲೂಕಿನ ಮರ್ಣೆಯ ಕ್ರಿ.ಶ. ೧೪೦೮ರ ಶಾಸನ ತಿಳಿಸುತ್ತದೆ. ಈ ಶಾಸನವು ಇವರಿಬ್ಬರನ್ನೂ ಹೆಸರಿಸುತ್ತಿದ್ದು ರಾಜಧಾನಿಯಾದ ಕೆರವಸೆಯನ್ನು ಉಲ್ಲೇಖಿಸುತ್ತದೆ. ಬಾರಕನ್ಯಾಪುರದ ಚೋಳಿಯಕೇರಿಯ ಪಾರ್ಶ್ವನಾಥನಿಗೂ ಋಷಿಗಳಿಗೂ ದಾನಕೊಟ್ಟ ವಿಷಯವನ್ನು ತಿಳಿಸುವ ಈ ದಾನಶಾಸನವು ಬಲಾತ್ಕಾರಗಣದ ವಸಂತಕೀರ್ತಿರಾವುಳನ ಸಮಕ್ಷಮದಲ್ಲಿ ಈ ಕಾರ್ಯ ನಡೆಯಿತೆಂದು ತಿಳಿಸುತ್ತದೆ. ಈ ಇಬ್ಬರು ಒಟ್ಟಿಗೆ ಆಳುತ್ತಿದ್ದರೆಂಬ ಅಭಿಪ್ರಾಯವನ್ನು ಡಾ| ಕೆ.ವಿ. ರಮೇಶ್ ವ್ಯಕ್ತಪಡಿಸಿದ್ದಾರೆ. [1] ವಿಜಯನಗರದ ಎರಡನೆಯ ದೇವರಾಯನ ಸಾಮಂತನಾಗಿದ್ದ ಭೈರರಸ ಒಡೆಯ ಎಂಬುವನು ಈ ವೀರಭೈರವನೇ ಎಂದು ಡಾ| ಗುರುರಾಜ ಭಟ್ಟರು ಹೇಳುತ್ತಾರೆ (STHC, ಪು.೮೫). ಈ ವೀರಭೈರವನು ಚೆನ್ನರಸನ ಮಗ ಅಥವಾ ಅಳಿಯನಾಗಿರಬಹುದು ಎಂದು ಡಾ| ಪಿ.ಎನ್. ನರಸಿಂಹ ಮೂರ್ತಿಗಳು ಹೇಳಿದ್ದಾರೆ. [2]
ವರಾಂಗದ ಕ್ರಿ.ಶ. ೧೫೨೩ರ ಶಾಸನವು ನನ್ನಿಶಾಂತ, ಸಹಕಾರ ಜಿನದತ್ತರ ಅನಂತರ ಹಲವಾರು ರಾಜರು ಆಳಿದ ಮೇಲೆ ಭೈರವನನ್ನು ಹೆಸರಿಸಿ ಅವನ ಅನಂತರದ ಕೆಲವು ತಲೆಮಾರುಗಳ ವಂಶಾವಳಿಯನ್ನು ಕೊಡುತ್ತದೆ. [3] ಈ ಭೈರವನು ಮರ್ಣೆ ಶಾಸನದ ವೀರಭೈರವನೇ ಆಗಿದ್ದಾನೆ. ವರಾಂಗ ಶಾಸನವು ಈ ಭೈರವನಿಂದ[4] ತೊಡಗುವುದರಿಂದ ಪ್ರಾಯಶಃ ಈತನ ಕಾಲದಿಂದ ಈ ವಂಶವು ಕಾರ್ಕಳ ಕೆರವಸೆಗಳನ್ನು ರಾಜಧಾನಿಯಾಗಿ ಮಾಡಿಕೊಂಡು ಗಟ್ಟಿಗೊಂಡಿರಬೇಕೆಂದು ತಿಳಿಯಬಹುದು.
ಈ ವೀರಭೈರರಸ ಒಡೆಯನು ಕ್ರಿ.ಶ. ೧೩೯೦ರಿಂದ ೧೪೨೦ರ ವರೆಗೆ ರಾಜ್ಯವಾಳಿದ್ದು ಈತನ ರಾಜ್ಯವು ಶಾಂತಿ ಸಮೃದ್ಧಿಗಳಿಂದ ಕೂಡಿತ್ತೆಂದೂ ಕಳಸದ ಕಳಸೇಶ್ವರ, ಕೆರವಸೆಯ ಮಹಾದೇವ, ಹೆರ್ಮುಂಡೆಯ ವಿಷ್ಣುಮೂರ್ತಿ ಇತ್ಯಾದಿ ದೇವಾಲಯಗಳಿಗೂ ಬಾರಕೂರು, ಹಿರಿಯಂಗಡಿ, ಕೆರವಸೆ, ಕಳಸದ ಬಸದಿಗಳಿಗೂ ಭೂಮಿ, ಧನ – ಧಾನ್ಯಗಳನ್ನು ದಾನಮಾಡಿದನೆಂದೂ ಹಿರಿಯಂಗಡಿಯ ನೇಮೀಶ್ವರ ಮತ್ತು ಬಾರಕೂರಿನ ಪಾರ್ಶ್ವನಾಥ ಬಸದಿಗಳನ್ನು ನಿರ್ಮಿಸಿದನೆಂದೂ, ಕೆರವಸೆಯನ್ನು ತನ್ನ ಮಹಾ ರಾಜಧಾನಿಯನ್ನಾಗಿ ಮಾಡಿಕೊಂಡನೆಂದೂ ಡಾ| ಪಿ.ಎನ್. ನರಸಿಂಹ ಮೂರ್ತಿಗಳು ಉಲ್ಲೇಖಿಸಿದ್ದಾರೆ. [5]
ಈ ವೀರಭೈರರಸ ಮತ್ತು ಅವನ ಮಗ ಪಾಂಡ್ಯಭೂಪಾಲನ ಅನಂತರ ಈ ಎರಡು ಹೆಸರುಗಳು ಸಾಮಾನ್ಯವಾಗಿ ಪರ್ಯಾಯವಾಗಿ ಈ ವಂಶದ ರಾಜರ ಪಟ್ಟದ ಹೆಸರುಗಳಾಗಿ ಕಂಡುಬರುತ್ತವೆ. ಈ ವಿಷಯದಲ್ಲಿ ಡಾ| ಪಿ.ಎನ್. ನರಸಿಂಹ ಮೂರ್ತಿಗಳು ಹೀಗೆ ಹೇಳಿದ್ದಾರೆ – “ಇನ್ನು ಮುಂದೆ ಕಾರ್ಕಳವನ್ನಾಳಿದ ಅರಸರಲ್ಲಿ ಸರ್ವೇ ಸಾಮಾನ್ಯ ಎರಡು ಹೆಸರುಗಳನ್ನು ನಾವು ಕಾಣುತ್ತೇವೆ, ಅದುವೆ ಭೈರವ ಅಥವಾ ಭೈರರಸ ಮತ್ತು ಪಾಂಡ್ಯ ಅಥವಾ ಪಾಂಡ್ಯಪ್ಪೊಡೆಯ. ಈ ಹೆಸರುಗಳು ಹುಟ್ಟಿನದ್ದಾಗಿರದೆ ಪಟ್ಟದ ಕಾಲದಲ್ಲಿ ಪಡೆದವು. ಈ ಪದ್ಧತಿ ಹೇಗೆ ಬೆಳೆದು ಬಂತು ಹೇಳುವುದು ಕಷ್ಟ. ಪಾಂಡ್ಯನ ಉತ್ತರಾಧಿಕಾರಿ ಭೈರವ; ಅವನ ಉತ್ತರಾಧಿಕಾರಿ ಪಾಂಡ್ಯ. ಹೀಗೇ ಬಂದಿರುವುದನ್ನು ಗಮನಿಸಿದರೆ ಇದು ಅಳಿಯಸಂತಾನದ ಪ್ರಭಾವವಿದ್ದಿರಬಹುದೆಂದು ಅನುಮಾನ ಬರುತ್ತದೆ. ಜೈನ ಅರಸರಲ್ಲಿ (ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ) ಅಳಿಯಕಟ್ಟು ಇದ್ದರೂ ಕಾರ್ಕಳದಂತೆ ಹೆಸರಿಸುವ ಪದ್ಧತಿ ಬೇರಾವ ವಂಶದಲ್ಲೂ ಇರಲಿಲ್ಲ. ಇದೂ ಒಂದು ಕಾರ್ಕಳದ ವೈಶಿಷ್ಟ್ಯ”. [6] ಪಟ್ಟಕ್ಕೆ ಬಂದ ಅರಸನಿಗೆ ಪಟ್ಟದ ಹೆಸರನ್ನು ಕೊಡುವ ಪದ್ಧತಿ ಇತರ ರಾಜವಂಶಗಳಲ್ಲೂ ಇತ್ತು. ಕೆಲವು ವಂಶಗಳಲ್ಲಿ ಒಂದೇ ಪಟ್ಟದ ಹೆಸರು. ಉದಾಹರಣೆಗೆ ವಿಟ್ಲದ ಡೊಂಬ ಹೆಗಡೆಯವರಲ್ಲಿ ಪಟ್ಟದ ಅರಸು ಯಾವಾಗಲೂ ನರಸಿಂಹರಸ ಎಂಬ ಹೆಸರನ್ನು ಪಡೆಯುತ್ತಿದ್ದುದಕ್ಕೆ ಆಧಾರವಿದೆ. ಕೆಲವು ವಂಶಗಳಲ್ಲಿ ಎರಡು ಹೆಸರುಗಳು ಪರ್ಯಾಯವಾಗಿ ಬರುತ್ತಿದ್ದುವು. ವೇಣೂರಿನ ಅಜಿಲರಲ್ಲಿ ತಿಮ್ಮಣ್ಣಾಜಿಲ ಪಾಂಡ್ಯಪ್ಪಾಜಿಲ ಎಂಬ ಹೆಸರುಗಳು ಕಂಡುಬರುತ್ತವೆ. ಮೂಲಿಕೆಯ ಸಾವಂತರಲ್ಲಿ ದುಗ್ಗಣ್ಣ ಸಾವಂತ, ಚನ್ನರಾಯ ಸಾವಂತ ಎಂಬೆರಡು ಪಟ್ಟದ ಹೆಸರುಗಳೆಂದು ಐಗಳ್ ಅವರು ಉಲ್ಲೇಖಿಸಿದ್ದಾರೆ. [7]
ಮೊದಲನೆಯ ಭೈರವರ (ವೀರ ಭೈರವ) ಮಕ್ಕಳಾದ ಪಾಂಡ್ಯ ಮತ್ತು ರಾಮನಾಥ ಎಂಬವರಲ್ಲಿ ರಾಮನಾಥನು ಪಟ್ಟಕ್ಕೆ ಬರಲಿಲ್ಲ. ಇಂದು ರಾಮ ಸಮುದ್ರವೆಂದು ಪ್ರಸಿದ್ಧವಾಗಿರುವ ಕೆರೆಯನ್ನು ಈತನೇ ಕಟ್ಟಿಸಿದನೆಂದು ಹೇಳಿಕೆಯಿದೆ. ಅವನ ಹೆಸರಿನಿಂದಾಗಿಯೇ ಇದಕ್ಕೆ ರಾಮಸಮುದ್ರವೆಂಬ ಹೆಸರು ಬಂದಿರಬೇಕು. ಈ ಕೆರೆಯನ್ನು ರೆಂಜಾಳ ಗ್ರಾಮದಲ್ಲಿ ಮಾಡಿಸಬೇಕೆಂಬ ಯೋಚನೆಯಿತ್ತು. ಆದರೆ ಅಲ್ಲಿ ಯೋಗ್ಯ ಸ್ಥಳ ಸಿಕ್ಕದುದರಿಂದ ಕಾರ್ಕಳದಲ್ಲಿ ಮಾಡಿಸಲಾಯಿತೆಂದು ಐಗಳ್ ಅವರು ಹೇಳುತ್ತಾರೆ. [8] ರಾಮನಾಥ ಅರಸನು ಪ್ರಾಯಶಃ ತನ್ನ ತಂದೆಯ ಕಾಲದಲ್ಲೇ ಮರಣಹೊಂದಿರಬೇಕೆಂದು ಡಾ| ಪಿ.ಎನ್. ನರಸಿಂಹ ಮೂರ್ತಿಗಳ ಅಭಿಪ್ರಾಯ. [9]
ವೀರಭೈರವನ ಅನಂತರ ಆತನ ಮಗನಾದ ವೀರಪಾಂಡ್ಯದೇವನು ಪಟ್ಟಕ್ಕೆ ಬಂದನು. ಕ್ರಿ.ಶ. ೧೪೩೨ರಲ್ಲಿ ಇವನು ಕಾರ್ಕಳದ ಗೊಮ್ಮಟನ ಪ್ರತಿಷ್ಠೆ ಮಾಡಿಸಿದನೆಂದು ಅವನ ಶಾಸನ ತಿಳಿಸುತ್ತದೆ. [10] ಕಾರ್ಕಳದ ಗೊಮ್ಮಟೇಶ್ವರನ ಬಲಬದಿಯಲ್ಲಿರುವ ಶಿಲಾಲೇಖ ಹೀಗಿದೆ:
ಶ್ರೀ ಮದ್ದೇಶಿಗಣೇ ಖ್ಯಾತೇ ಪನಸೋಗೇ ವಲೀಶ್ವರಃ|
ಯೋಭೂಲ್ಲಲಿತಕೀರ್ತ್ಯಾಖ್ಯಸ್ತನ್ಮುನೀಂದ್ರೋಪದೇಶತಃ ||
ಸ್ವಸ್ತಿಶ್ರೀ ಶಕಭೂಪತೇಸ್ತ್ರಶರವಹ್ನೀಂದೋರ್ವಿರೋಧ್ಯಾದಿಕೃ|
ದ್ವರ್ಷೆ ಫಾಲ್ಗುಣ ಸೌಮ್ಯವಾರ ಧವಲ ಶ್ರೀ ಧ್ವಾದಶೀಸತ್ತಿಥೌ ||
ಶ್ರೀ ಸೋಮಾನ್ವಯ ಭೈರವೇಂದ್ರ ತನುಜ ಶ್ರೀ ವೀರಪಾಂಡ್ಯೇಶಿನಾ|
ನಿರ್ಮಾಪ್ಯ ಪ್ರತಿಮಾತ್ರ ಬಾಹುಬಲಿನೋ ಜೀಯಾತ್ಪ್ರತಿಷ್ಠಾಪಿತಾ ||
ಶಕವರ್ಷ ೧೩೫೩ || ಶ್ರೀ ಪಾಂಡ್ಯರಾಯ ||
“ಈ ಗೋಮಟೇಶ್ವರ ವಿಗ್ರಹ ಪ್ರತಿಷ್ಠೆಯಾದುದು ಶಾ.ಶ. (ಅತೀತ) ೧೩೫೩ನೆಯ ವಿರೋಧಿಕೃತ್ ಸಂವತ್ಸರದ ಫಾಲ್ಗುಣ ಶು| ೧೨ಯು ಬುಧವಾರದಂದು ಎಂದು ಈ ಲೇಖನದಿಂದ ತಿಳಿದು ಬರುತ್ತದೆ. ಈ ತಿಥಿಯನ್ನು ಈಗ ನಡವಳಿಯಲ್ಲಿರುವ ಕ್ರಿಸ್ತಶಕದ ಕಾಲಮಾನದಲ್ಲಿಪರಿವರ್ತಿಸಿದರೆ, ಈ ಪ್ರತಿಷ್ಠೆಯು ಕ್ರಿ.ಶ.೧೪೩೨ನೆಯ ಇಸವಿ ಫೆಬ್ರವರಿ ೧೩ನೆಯ ತಾರೀಕಿನಂದು ಆಯಿತೆಂದು ಸಿದ್ಧವಾಗುತ್ತದೆ” ಎಂದು ಗೋವಿಂದ ಪೈಗಳು ಕಾಲನಿರ್ಣಯ ಮಾಡಿರುತ್ತಾರೆ. [11] ಈ ಗೋಮಟೇಶ್ವರ ಪ್ರತಿಷ್ಠೆಯಿಂದಾಗಿ ಈ ವೀರಪಾಂಡ್ಯನಿಗೆ ‘ಅಭಿನವ ಚಾಮುಂಡರಾಯ’ನೆಂಬ ಹೆಸರು ಬಂತು. ಇವನು ಕ್ರಿ.ಶ. ೧೪೩೬ರಲ್ಲಿ ಗೋಮಟೇಶ್ವರನ ಇದಿರಿನ ಬ್ರಹ್ಮಸ್ತಂಭವನ್ನು ನಿಲ್ಲಿಸಿದನು. ಈ ಕಾರ್ಯಗಳಿಂದ ಕಾರ್ಕಳಕ್ಕೆ ಚರಿತ್ರೆಯಲ್ಲಿ ಒಂದು ವಿಶಿಷ್ಟ ಸ್ಥಾನ ದೊರಕುವಂತಾಯಿತು; ಜೈನ ಯಾತ್ರಾಸ್ಥಳಗಳಲ್ಲಿ ಕಾರ್ಕಳಕ್ಕೆ ಒಂದು ಹೆಸರು ಬಂತು.
ಕ್ರಿ.ಶ. ೧೪೩೨ರ ಶಾಸನವಾಗಲಿ, ಕ್ರಿ.ಶ. ೧೪೩೬ರ ಶಾಸನವಾಗಲಿ ವಿಜಯನಗರದ ಆಳ್ವಿಕೆಯನ್ನು ಉಲ್ಲೇಖಿಸಿಲ್ಲ. ಕ್ರಿ.ಶ. ೧೪೪೯ರ ಕೆರವಸೆ ಶಾಸನದಲ್ಲಿ ವೀರಪಾಂಡ್ಯರಸ ಒಡೆಯನಿಗೆ ಪಟ್ಟಿಪೊಂಬುಚ್ಚಪುರವರೇಶ್ವರಾಧೀಶ್ವರ, ಪದ್ಮಾವತೀಲಬ್ಧವರಪ್ರಸಾದ, ಭಾಷೆಗೆ ತಪ್ಪುವ ರಾಯರ ಗಂಡ, ಅರಿರಾಯ ಗಂಡರ ದಾವಣಿ ಮೊದಲಾದ ಬಿರುದುಗಳನ್ನು ಹೇಳಲಾಗಿದ್ದು ವಿಜಯನಗರದ ಆಧಿಪತ್ಯವನ್ನು ಉಲ್ಲೇಖಿಸುವುದಿಲ್ಲ. ಆದರೂ ಕ್ರಿ.ಶ. ೧೪೪೦ಕ್ಕೆ ಸಲ್ಲುವ ಈತನ ಕಳಸದ ಶಾಸನದಲ್ಲಿ ವಿಜಯನಗರದ ಸಾಮಂತನಾಗಿ ಈತ ಕಳಸರಾಜ್ಯವನ್ನು ಆಳುತ್ತಿದ್ದುದು ಉಲ್ಲೇಖಗೊಂಡಿದೆ. [12]
ಈ ವೀರಪಾಂಡ್ಯನ ವಿಷಯದಲ್ಲಿ ಡಾ| ಪಿ.ಎನ್. ನರಸಿಂಹ ಮೂರ್ತಿಗಳು ಹೇಳಿದುದು ಹೀಗಿದೆ – “ವೀರಭೈರವನ ಉದಾತ್ತಗುಣಗಳು ಮಗನಲ್ಲೂ ಕಂಡು ಬರುತ್ತವೆ. ಸ್ವತಃ ವಿದ್ವಾಂಸನಾಗಿದ್ದ ಈತ ತನ್ನ ಆಸ್ಥಾನದಲ್ಲಿ ಕವಿ, ಗಮಕಿ, ವಿದ್ವಾಂಸರಿಗೆ ಆರ್ಶರಯ ನೀಡಿದ್ದ (ಸಂಸ್ಕೃತದಲ್ಲಿ ‘ಭವ್ಯಾನಂದಕಾರಕ’ ಎಂಬೊಂದು ಕಾವ್ಯವನ್ನು ಈತ ರಚಿಸಿದ್ದಾನೆ). ಈತನ ಸಮಕಾಲೀನ ಸಂತ, ಕವಿ, ವಿದ್ವಾಂಸ ಕಲ್ಯಾಣಕೀರ್ತಿ, ನೆಲ್ಲಿಕಾರು ಬಸದಿಯಲ್ಲಿ ಚೈತ್ಯವಾಸಿಯಾಗಿದ್ದ ಈ ಕವಿಮುನಿ ಸಂಸ್ಕೃತ ಹಾಗೂ ಕನ್ನಡಗಳಲ್ಲಿ ಗ್ರಂಥಗಳನ್ನು ರಚಿಸಿದ್ದಾನೆ.
‘ಧರ್ಮಕಾರ್ಯಗಳಲ್ಲಿ ಹಿಂದೆ ಬಿದ್ದವನಲ್ಲ. ಬಸದಿ ದೇವಾಲಯಗಳಿಗೆ ಯಥೇಚ್ಛ ದಾನ ಧರ್ಮಮಾಡಿದ್ದಾನೆ. ಅಂತಹ ಒಂದು ಕಾರ್ಯವನ್ನು ಇಲ್ಲಿ ಅವಶ್ಯ ಹೇಳಬೇಕು. ಪಂಚಗ್ರಹಯೋಗ ಸಮಯದಲ್ಲಿ ಈತ ಕಾರ್ಕಳ ವಿನಾಯಕ ಬೆಟ್ಟಿನ ವಿನಾಯಕ ದೇವಸ್ಥಾನದಲ್ಲಿ ನಂದಾದೀಪ ಉರಿಸುವ ಸಲುವಾಗಿ ಹೊನ್ನಿನ ದಾನ ಮಾಡಿದ್ದಾನೆ. ಕ್ರಿ.ಶ. ೧೪೩೯ರ ಕಳಸದ ಶಾಸನವೊಂದು ಕಳಸೇಶ್ವರ ದೇವರ ಸನ್ನಿಧಿಯಲ್ಲಿ ಮಾಡಿದ ಧರ್ಮಕಾರ್ಯವನ್ನು ತಿಳಿಸುತ್ತದೆ. ಅದಕ್ಕೆ ಸಾಕ್ಷಿಯಾಗಿ ಸ್ವತಃ ದೇವರು, ಅಧಿಕಾರಿಗಳು, ನಾಡಪ್ರಭುಗಳು ಮುಂತಾದವರೊಂದಿಗೆ ಶೃಂಗೇರಿ ಮಠದ ಪ್ರತಿನಿಧಿಗಳೂ ಇದ್ದರೆಂದು ತಿಳಿಸುತ್ತದೆ. ಇದು ಜೈನರಾಜನಾದ ಪಾಂಡ್ಯನಿಗೆ ಶಂಕರಾಚಾರ್ಯ ಗುರುಪರಂಪರೆಯ ಶೃಂಗೇರಿ ಮಠದೊಂದಿಗಿದ್ದ ಗೌರವಾದರಗಳನ್ನು ಸೂಚಿಸುತ್ತದೆ”. [13] ವೀರಪಾಂಡ್ಯನು ೧೪೨೦ ರಿಂದ ೧೪೫೦ರ ವರೆಗೆ ಆಳಿರಬಹುದೆಂದು ಡಾ| ಗುರುರಾಜ ಭಟ್ಟರೂ ೧೪೫೪ರವರೆಗೆ ಆಳಿರಬಹುದೆಂದು ಡಾ| ಪಿ.ಎನ್. ನರಸಿಂಹ ಮೂರ್ತಿಗಳೂ ಅಭಿಪ್ರಾಯಪಟ್ಟಿದ್ದಾರೆ.
ಕಾರ್ಕಳದ ಗೊಮ್ಮಟನ ಸ್ಥಾಪನೆಯೆಂಬುದು ಕನ್ನಡ ನಾಡಿನ ಇತಿಹಾಸದಲ್ಲಿ ಒಂದು ಮುಖ್ಯ ಘಟನೆ. ಕನ್ನಡ ನಾಡಿನ ಶಿಲ್ಪವೈಭವದ ಇತಿಹಾಸದಲ್ಲಿಯೂ ಇದು ಪ್ರಮುಖ ಘಟನೆ. ಈ ಘಟನೆಯ ಬಗೆಗೆ ಕ್ರಿ.ಶ. ೧೬೪೦ರ ಸುಮಾರಿಗೆ ರಚಿತವಾದ ಚದುರ ಚಂದ್ರಮ ಕವಿ ‘ಕಾರ್ಕಳದ ಗೋಮಟೇಶ್ವರ ಚರಿತೆ’ ಎಂಬ ಸಾಂಗತ್ಯ ಗ್ರಂಥ ವಿವರಗಳನ್ನು ನೀಡುತ್ತದೆ. ಅಭಿನವ ಭಯರವರಸನ ಕಾಲದಲ್ಲಿ ಜೀವಿಸಿದ್ದ ಚದುರ ಚಂದ್ರನು ಕವಿ ಆ ಕಾಲದಲ್ಲಿ ನಡೆದ ಗೊಮ್ಮಟನ ಮಹಾಮಸ್ತಕಾಭಿಷೇಕವನ್ನು ಉಲ್ಲೇಖಿಸುವುದರೊಂದಿಗೆ (೧೬ – ೧೭ನೆಯ ಸಂಧಿಗಳು) ಕಾರ್ಕಳದ ಗೊಮ್ಮಟನ ಪ್ರತಿಷ್ಠೆಯ ವಿವರಗಳನ್ನು ನೀಡಿರುತ್ತಾನೆ. (ಮೂರನೆಯ ಸಂಧಿ) ಗೊಮ್ಮಟ ಪ್ರತಿಮೆಯ ನಿರ್ಮಾಪಕನು ಪಾಂಡ್ಯರಾಯನೆಂದೂ ಪ್ರತಿಮೆಯ ಸ್ಥಾಪನೆ ಶಾ.ಶಕ ೧೩೫೩ರ ವಿರೋಧಿಕೃತ್ ಸಂವತ್ಸರದಲ್ಲೆಂದೂ ಹೇಳಿದ್ದಾನೆ. ಇದು ವೀರ ಪಾಂಡ್ಯನ ಶಾಸನದ ಉಲ್ಲೇಖಕ್ಕೆ ಅನುಗುಣವಾಗಿಯೇ ಇದೆ. [14] ಗೊಮ್ಮಟನ ಪ್ರತಿಮೆಯನ್ನು ಇಪ್ಪತ್ತು ಚಕ್ರಗಳ ಬಂಡಿಯ ಮೇಲಿಟ್ಟು ಒಂದು ತಿಂಗಳ ಕಾಲ ಬಹಳ ಶ್ರಮದಿಂದ ಬೆಟ್ಟದ ಮೇಲಕ್ಕೆ ಎಳೆಯಿಸಿ ಬೆಟ್ಟದ ಮೇಲೆ ಪ್ರತಿಷ್ಠಿಸಲಾಯಿತೆಂದೂ ಚದುರ ಚಂದ್ರಮನ ಕೃತಿಯಲ್ಲಿ ವರ್ಣನೆಯಿದೆ. “ಪ್ರತಿಮೆಯನ್ನು ಗೊಮ್ಮಟೇಶ್ವರನ ಬೆಟ್ಟದ ದಕ್ಷಿಣಭಾಗದಲ್ಲಿರುವ ಶಿಲೆಯಿಂದ ಕಡಿದು ತೆಗೆದರು. ಆ ಸ್ಥಳವನ್ನು ಅಲ್ಲಿ ಈಗಲೂ ನೋಡಬಹುದು. ಕೆತ್ತನೆಯ ಕೆಲಸಕ್ಕೆ ಬಹುಕಾಲ ಹಿಡಿದಿರಬೇಕು. ಈ ಪ್ರತಿಮೆಯು ಸುಮಾರು ೪೦೦ ಖಂಡಿಭಾರ ಇರಬೇಕೆಂದು ಅಂದಾಜು ಮಾಡಿದ್ದಾರೆ. ಈ ಪ್ರತಿಮೆಯನ್ನು ಕಡಿದು ತೆಗೆದ ಸ್ಥಳದಿಂದ ಗೋಮಟೇಶ್ವರನ ಬಸದಿಯ ದಕ್ಷಿಣಕ್ಕೆ ಕ್ರಮದಲ್ಲಿ ಇಳಿಜಾರು ಸ್ಥಳವಾದ್ದರಿಂದ ಆ ಪ್ರತಿಮೆಯನ್ನು ಅಲ್ಲಿ ಕೆತ್ತಿದರೆ ಮೇಲಕ್ಕೆಳೆಯುವುದು ಸುಲಭವೆಂದು ಆಲೋಚಿಸಿ ಅಲ್ಲಿಯೇ ತಯಾರಿಸಿರಬೇಕೆಂದು ಊಹಿಸಬಹುದು” ಎಂದು ಐಗಳ್ ಅವರು ಉಲ್ಲೇಖಿಸಿದ್ದಾರೆ. [15]
ಈ ಗೊಮ್ಮಟ ಪ್ರತಿಮೆಯ ನಿರ್ಮಾಣಕ್ಕೆ ಸಂಬಂಧಿಸಿದಂತೆ ತುಳು ಜನಪದ ಸಾಹಿತ್ಯದಲ್ಲಿರುವ ಉಲ್ಲೇಖಗಳನ್ನು ಗಮನಿಸಬೇಕು; ಮತ್ತು ಚದುರ ಚಂದರಮನ ಉಲ್ಲೇಖಗಳನ್ನು ಅದರೊಂದಿಗೆ ಹೋಲಿಸಬೇಕು. ಪಾಂಡ್ಯರಾಜ ಭಯರರಸನು ಶಿಲ್ಪವನ್ನು ತೊಡಗುವ ಕಾಲದಲ್ಲಿ ಬೇಕಾದಷ್ಟು ದಾನ ಮಾಡಿದನೆಂದು ಮೂರ್ತಿಯನ್ನು ಕೆತ್ತಿದ ಶಿಲ್ಪಿಗಳನ್ನು ಸಂತೋಷದಿಂದ ಸಮ್ಮಾನಿಸಿದನೆಂದೂ ಚದುರ ಚಂದ್ರಮನು ಬರೆದಿದ್ದಾನೆ.
ಶಿಲ್ಪಿಗಳನು ಕರೆಯಿಸಿದ ಪ್ರಾರಂಭ ಸಂ
ಕಲ್ಪವ ಮಾಡಿಸಿ ಶಿಲೆಯ
ಕಲ್ಪವೃಕ್ಷವೆ ಬಿಟ್ಟಂತೆ ಕೊಟ್ಟನು
ಕಲ್ಪಿತ ಭೂರಿ ದಾನಗಳ
…………………………….  ||೩ – ೩೭ ||
ಇಂತೆಂದು ವರ್ಣಿಸಿ ಯಾ ರಾಜ ಚಂದ್ರಮ
ಸಂತೋಷದಿಂದ ಶಿಲ್ಪಿಗಳ
ಸಂತೈಸಿ ಕೊಟ್ಟನುಂಬಳಿವುಚಿತಗಳನಿ
ನ್ನೆಂತೆಂದು ಬಣ್ಣಿಪೆ ನಾನು  ||೩ – ೭೬ ||
ಕಡಗ ಪದಕ ಕಂಠಮಾಲೆ ಚೌಕುಳಿ ಹೊ
ನ್ನುಡಿದಾರ ಕಾಲಸರಗಳ
ಹಿಡಿಹೊನ್ನು ಗ್ರಾಮಗಳನು ಧಾರೆಯೆರೆದನಾ
ಪೊಡವಿಪಾಲಕ ಕೊಟ್ಟನವರ್ಗೆ          ||೩ – ೭೭ ||[16]
ಕಾರ್ಕಳ ಅರಸರ ಕೈಪಿಯತ್ತು ಮತ್ತು ಪಾಡ್ದನಗಳು ಕೊಡುವ ವಿವರಗಳು ಸಂಪೂರ್ಣ ಭಿನ್ನವಾಗಿವೆ. ಕೈಫಿಯತ್ತಿನಲ್ಲಿ ಬರುವ ವಿವರ ಹೀಗಿದೆ – “ಯಿವರ ವಚನ ಪ್ರಕಾರ ಯೀ ಭೈರರಸನ ಅರಮನೆ ಪೂರ್ವ ದಿಕ್ಕಿನಲ್ಲು ಕರಿಬೆಟ್ಟದ ಮೇಲೆ ಶಿಲಾಮಯದ ಗುಮ್ಮಟನ ಬಿಂಬವನ್ನು ಚಿಕ್ಕಣಾಚಾರಿ ಕೈ ಮಾಡಿಸಿ ಪ್ರತಿಮೆಯನ್ನು ಸಿಲಾ ಸ್ಥಾಪನೆ ಮಾಡಿಸಿದರು. ಯೀ ಪ್ರತಿಮೆ ನಿಲಿಸಿದ ಮೇಲೆ ಯೀ ಚಿಕ್ಕಣಾಚಾರಿಗೆ ತರಶಿ ತನ್ನ ಸ್ಥಳದಲ್ಲಿ ಪ್ರತಿಮೆ ಮಾಡಿಸಿದ ಮೇಲೆ ಬೇರೆ ಯಿನ್ನುವೊಂದು ಸ್ಥಳದಲ್ಲಿ ಯಿದೇ ರೀತಿ ಗುಮ್ಮಟನ ಪ್ರತಿಮೆ ಮಾಡಬಾರದು ಯಂತ ಹೇಳಿ ಆ ಚಿಕ್ಕಣಾಚಾರಿಗೆ ಬಲ ಭಾಗದವೊಂದು ಕೈಯ ಹಸ್ತ ತೆಗಶಿ ಬಿಟ್ಟು ಕಳುಹಿಸಿಕೊಟ್ಟುಯಿದ್ದಲ್ಲಿ….” [17] ಕೈಪಿಯತ್ತಿನಲ್ಲೂ ಪಾಡ್ದನಗಳಲ್ಲೂ ಬರುವ ವಿವರಗಳಲ್ಲಿ ಭಿನ್ನತೆಯಿದ್ದರೂ ಅಭಿಪ್ರಾಯ ಒಂದೇ ಇದೆ. ೧೮೮೬ರಲ್ಲಿ ಮ್ಯಾನರ್ ಪ್ರಕಟಿಸಿದ ಕಲ್ಕುಡ ಪಾಡ್ದನದಲ್ಲಿ ಸಂಬಂಧಿಸಿದ ಭಾಗ ಹೀಗಿದೆ – “ಬೊಟ್ಟುದ ಪಾದೆಗ್ ಪೋಲ, ಗುಮ್ಮಡ ಸಾಮಿ ಬೇಲೆ ಬೆನ್ಲಾಂದೆರ್ ಅರಸು. ಗುಮ್ಮಡಸಾಮಿ ಬೇಲೆ ಬೆಂದೆ, ಬಂಟಕಮ್ಮೊ ಮಾರ್ನೆಮಿಕಮ್ಮೊ ಮಳ್ತ್‌ನಾಯೆ ಅಂಗಣೊದ ಬೇಲೆ ಬೆಂದೆ, ಹಂಚಿಗೊಂಜಿ ಅಯ್ಯಕಾಯಿ ಪತ್ತ್‌ಲೆ, ಕಾಂಟ್ಯರ(ಪೂವ್ವೊ) ಕುಪ್ಪೂ ಮಿಜಟ್ ಕಾಯಿರೆ ಕೊಂಡಲೆ, ಕಾರ್ಲ ಐಸಾರಾಳ್ ಕೂಡಲೆ, ಗುಮ್ಮಡ ಸಾಮಿನ್ ಪಿಲೆಮಳ್ಪುಲೆಂದೆ, ಕಾರ್ಳ ಐಸಾರಾಳ್‌ಕೂಡ್ಂಡಲಾ ಗುಮ್ಮಡನ್ ಸರ್ತ ಮಳ್ಪರೆ ಕೂಡಿಜಿ. ಸರ್ತಮಳ್ಪರೆ ಕೂಡುಜಿ ಕಲ್ಕುಡಾ ಬೇಲೆಬೆಂದಿ ಸೇಜಿ ಸಂಬಳ ನಿಕ್ಕ್‌ಕೊರ್ಪುಂಡು, ಸರ್ತಮಳ್ತ್ ನಿರ್ಮಿತಡ ಐಕ್ ಬೇತೆ ಸೇಜಿ ಕೊರ್ಪೆಂದೆರ್. ಆವುಜ್ಯ ಕರ್ತುಳೆಂದೆ ದತ್ತಕೈ ಪಾಡೈ, ಪಿರವು ಹಾಸ್‌ಕಲ್ಲ್‌ಕೊರಿಯೆ, ಗುಮ್ಮಡನ್ ನಿರ್ಮ್ಯೆ, ಯೆನ ಸೇಜಿಪಾಲನೆ ಪಾಲ್ಲೆ, ಇನಿಗ್ ಯಾನ್ ಇಲ್ಲ್‌ಬುಡುದು ಬತ್ತ್‌ದ್ ಪದ್‌ರಾಡ್ ವರ್‌ಸೊ ಆಂಡ್ ಕರ್ತೂಂದೆ. ಇನಿ ಅಲ್ಯಡೆ ಪೊರ್ತಾಂಡ್, ಪೋಸೊದ ಯೇಳ್ಯಾಂಡ್, ಮರುದಿನ ಉದಿವುಳ್ಳ ಪೊರ್ತುಗು ಬಲ್ಲ, ನಿಕ್ಕಾಪಿ ಸೇಜಿ ಪಾಲನೆ ಕೊರ್ಪೆ ಅಂದೆರ್ ಅರಸುಳು. ಮನದಾನಿ ಪೋಯೆ. ಯೆನ ರಾಜ್ಯೊಡು ಬೇಲೆ ಬೆಂದಿ ಕಲ್ಕುಡನ್ ಬೇತೆ ರಾಜ್ಯೊಡು ಬೇಲೆ ಬೆನ್ಯರೆ ಬುಡಯೆ ಅಂದೆರ್, ಎಡತಕೈ ಬಲತ ಕಾರ್ ಕಳೆಯೆರ್” ಇದರ ಕನ್ನಡ ರೂಪ ಹೀಗೆ – “ಅರಸ ಎತ್ತರದ ಬೆಟ್ಟಕ್ಕೆ ಹೋಗಿ ಅಲ್ಲಿ ಗುಮ್ಮಟ ಸ್ವಾಮಿಯ ಕೆಲಸ ಮಾಡು ಎಂದು ಆದೇಶ ನೀಡಿದ. ವೀರ ಕಲ್ಕುಡ ಗುಮ್ಮಟ ಸ್ವಾಮಿಯ ಕೆಲಸ ಮಾಡಿದ, ಬಂಟಕಂಬ ಮಹಾನವಮಿ ಕಂಬ ಮಾಡಿದ, ಅಂಗಣದ ಕೆಲಸ ಮಾಡಿದ, ಹೆಜ್ಜೆಗೊಂದೈವತ್ತು ಕೈ ಹಿಡಿಸಿ ಕಾರ್ಕಳದ ಐದು ಸಾವಿರ ಆಳುಗಳನ್ನು ಕರೆಸಿ ಎಂದ. ಗುಮ್ಮಟ ಸ್ವಾಮಿಯನ್ನು ನೆಲೆಗೊಳಿಸಿ ಎಂದ. ಕಾರ್ಕಳದ ಐದು ಸಾವಿರ ಆಳುಗಳು ಕೂಡಿದರೂ ಗೋಮಟನನ್ನು ನೆಟ್ಟಗೆ ನಿಲ್ಲಿಸಲು ಸಾಧ್ಯವಾಗಲಿಲ್ಲ. ಅರಸ ಬೀರು ಕಲ್ಕುಡನನ್ನು ಕರೆದು “ಗೋಮಟನನ್ನು ಕೆತ್ತಿದಕ್ಕೆ ನಿನಗೆ ಸಂಬಳ ಕೊಡುತ್ತೇನೆ. ನೆಟ್ಟಗೆ ನಿಲ್ಲಿಸಿದರೆ ಬೇರೆ ಸಂಬಳ ಕೊಡುತ್ತೇನೆ” ಎಂದ. ಶಿಲ್ಪಿ “ಆಗಬಹುದು ಒಡೆಯರೆ” ಎಂದು ಎಡದ ಕೈ ಹಾಕಿದ. ಹಿಂದಿನಿಂದ ಹಾಸುಗಲ್ಲು ಕೊಟ್ಟ. ಗುಮ್ಮಟನನ್ನು ಎತ್ತಿ ತಂದ, ನೆಟ್ಟಗೆ ನಿಲ್ಲಿಸಿದ. ಗುಮ್ಮಟನನ್ನು ನಿಲ್ಲಿಸಿ ಕೆಲಸ ಮುಗಿದ ಬಳಿಕ ಒಡೆಯರೆ” ನಾನು ಬಂದು ಹನ್ನೆರಡು ವರ್ಷವಾಯಿತು. ನನ್ನ ಸಂಬಳವನ್ನು ನೀಡಿ, ನಾನು ಹೊರಟುಹೋಗುತ್ತೇನೆ’ ಎಂದು ಶಿಲ್ಪಿ ಹೊಡುವ ಸಿದ್ಧತೆ ನಡೆಸಿದ. “ಕತ್ತಲಾಗುತ್ತಾ ಬಂತು. ಊಟದ ಹೊತ್ತಾಯಿತು. ಮುಂದಿನ ಉದಯ ಕಾಲಕ್ಕೆ ಬಾ. ನಿನಗೆ ಬೇಕಾದ ಬಹುಮಾನ ನೀಡುತ್ತೇನೆ” ಎಂದ ರಾಜ. ಶಿಲ್ಪಿ ಮರುದಿನ ಮುಂಜಾನೆ ಅರಸನನ್ನು ಕಾಣಲು ಹೋದ. ಆತನನ್ನು ಕಂಡ ರಾಜ “ಕಲ್ಕುಡಾ, ನನ್ನ ರಾಜ್ಯದಲ್ಲಿ ನೀನು ಮಾಡಿದ ಕೆಲಸವನ್ನು ಇನ್ನೊಂದು ರಾಜ್ಯದಲ್ಲಿ ಮಾಡಲು ಬಿಡಲಾರೆ” ಎಂದ. ಕಟುಕರನ್ನು ಕರೆದು ಆತನ ಎಡದ ಕೈ ಬಲದ ಕಾಲು ಕಡಿಸಿದ. [18]
ಭೈರರಸರ ಇತಿಹಾಸವನ್ನು ಬರೆದ ಗಣಪತಿ ರಾವ್ ಐಗಳ್ ಅವರಾಗಲಿ, ಡಾ| ಗುರುರಾಜ ಭಟ್ಟರಾಗಲಿ, ಡಾ| ಪಿ.ಎನ್. ನರಸಿಂಹ ಮೂರ್ತಿಗಳಾಗಲಿ ಈ ಘಟನೆಯನ್ನು ಉಲ್ಲೇಖಿಸಲೇ ಇಲ್ಲ. ಹಾಗೆಂದು ಈ ವಿಷಯ ಅವರಾರಿಗೂ ತಿಳಿಯದಿದ್ದುದಲ್ಲ. ಇವರೆಲ್ಲರೂ ಕೈಫಿಯತ್ತನ್ನು ನೋಡಿದವರೇ ಮತ್ತು ಪಾಡ್ದನದ ವಿಷಯವನ್ನು ಬಲ್ಲವರೇ ಆಗಿದ್ದಾರೆ. ಐಗಳ್ ಅವರು ಮಾತ್ರ ಗೊಮ್ಮಟಮೂರ್ತಿಯನ್ನು ಕೆತ್ತಿದ ಬಗ್ಗೆ ಹೇಳುತ್ತಾ “ಶಿಲ್ಪಿಯ ನಿಜವಾದ ಹೆಸರು ತಿಳಿದು ಬರುವುದಿಲ್ಲ. ಆದರೆ ಈ ಸಮಯದಲ್ಲಿ ಬುದ್ಧಿವಂತರಾದ ಅನೇಕ ಶಿಲ್ಪಿಗಳು ತುಳು ರಾಜ್ಯದಲ್ಲಿ ಇದ್ದರು” ಎಂದಿದ್ದಾರೆ. [19] ‘ದಕ್ಷಿಣ ಕನ್ನಡ ಜಿಲ್ಲೆಯ ಕೈಫಿಯತ್ತುಗಳು’ ಕೃತಿಯ ಸಂಪಾದಕರಾದ ಡಾ| ಕೆ.ಕುಶಾಲಪ್ಪಗೌಡ ಮತ್ತು ಡಾ| ಕೆ. ಚಿನ್ನಪ್ಪಗೌಡರು ಕೈಫಿಯತ್ತಿನಲ್ಲಿ ಹೇಳಲಾದ ಘಟನೆ ನಿಜವೆಂದು ಭಾವಿಸುವುದಿಲ್ಲ. ಅವರು ಈ ವಿಷಯದಲ್ಲಿ ಹೇಳುವ ಮಾತುಗಳು ಹೀಗೆವೆ – “ವಸ್ತುವಿನ ದುರಂತತೆಯನ್ನು ಹೆಚ್ಚಿಸಲು ಶಿಲ್ಪಿಯ ಕೈಗೆ ಚಿನ್ನದ ಕಡಗ ಹಾಕುವ ಬದಲು ಕೈಕತ್ತರಿಸುವ ಪ್ರಸಂಗ ಉಕ್ತವಾಗಿದೆ. ಇಂತಹ ಕಟ್ಟುಕಥೆಗಳ ಕಾರಣವಾಗಿ ಮುಂದಿನ ತಲೆಮಾರುಗಳಲ್ಲಿ ಈ ತರದ ಘೋರ ಸಂಭಾವನೆಗೊಳಗಾಗುವ ಭಯದಿಂದ ಶಿಲ್ಪಿಗಳಾಗಲೀ, ಕಲಾವಿದರಾಗಲೀ, ತಮ್ಮ ಕಲಾನೈಪುಣ್ಯವನ್ನು ತೋರಲು ಹಿಂದೆಗೆಯುವ ಭಯಾನಕ ನೆಲೆಯು ಉತ್ಪನ್ನವಾಗಿರಬಹುದು ಎನ್ನಲು ಸಂಶಯವಿಲ್ಲ. ಕಾರ್ಕಳದ ಮತ್ತು ಅಜಿಲರ ಕೈಫಿಯತ್ತುಗಳೆರಡರಲ್ಲಿಯೂ ಈ ಪ್ರಸಂಗ ಉಕ್ತವಾಗಿದೆಯಾದುದರಿಂದ ಈ ಕಥೆ ಜನಜನಿತವಾಗಿ ಸರ್ವಪ್ರಸಿದ್ಧಿಯನ್ನು ಪಡೆದಿತ್ತೆಂದು ಸಿದ್ಧವಾಗುತ್ತದೆ. ಜಕ್ಕಣಾಚಾರಿಯ ಬಗ್ಗೆಯೂ ತಂದೆ ಮಗನಿಗೆ ವಾಗ್ವಾದ ಬೆಳೆದು ಪಂದ್ಯದಲ್ಲಿ ಸೋತ ಜಕ್ಕಣಾಚಾರಿಯ ತನ್ನ ಕೈಯನ್ನು ಕತ್ತರಿಸಿಕೊಳ್ಳುವ ಸಂದರ್ಭವೊಂದು ಕತೆಯಾಗಿ ಪ್ರಚಲಿತವಿದೆ. ಬಹುಶಃ ಅದೂ ಇದಕ್ಕೆ ಪ್ರಚೋದಕವಾಗಿರಬಹುದು”. [20]
ಈ ಕಥೆಯನ್ನು ಚೆನ್ನಾಗಿ ವಿಮರ್ಶಿಸಿ ಡಾ| ಬಿ.ಎ. ವಿವೇಕ ರೈ ಅವರು ಅಭಿಪ್ರಾಯ ಪಡುವುದು ಹೀಗಿದೆ – “ ಕಾರ್ಕಳ ಅರಸರ ಕೈಫಿಯತ್ತುವಿಗೆ ಮತ್ತು ಕಲ್ಕುಡ ಕಲ್ಲುರ್ಟಿ ಪಾಡ್ದನಗಳಿಗೆ ಕಂಠಸ್ಥ ಪರಂಪರೆಯೇ ಮೂಲ ಆಧಾರವಾಗಿದ್ದು ಕಂಠಸ್ಥ ಪರಂಪರೆಯ ಎರಡು ಭಿನ್ನ ಪ್ರಕಾರಗಳಲ್ಲಿ ಸಮಾನ ಘಟನೆಯೊಂದು ಕಾಣಿಸಿಕೊಂಡಿರುವುದರಿಂದ ಇತಿಹಾಸದಲ್ಲಿ ಇಂತಹ ಘಟನೆಯೊಂದು ನಡೆದಿರುವುದು ಸಂಬವನೀಯವೆನಿಸುತ್ತದೆ. ಲಿಖಿತ ಆಧಾರಗಳಿಲ್ಲ ಎನ್ನುವ ಕಾರಣಕ್ಕಾಗಿ ಇಂತಹ ಘಟನೆಯ ಕಾಲ್ಪನಿಕವಾದುದು ಎಂದು ತೀರ್ಮಾನಿಸುವುದು ಸರಿಯಲ್ಲ. ಅರಸನೊಬ್ಬನು ಬರೆಸಿದ ಶಾಸನದಲ್ಲಾಗಲೀ, ಅರಸನ ಆಶ್ರಯದಲ್ಲಿದ್ದ ಕವಿಯೊಬ್ಬನು ಆತನ ಪೂರ್ವಿಕರ ವೈಭವನ್ನು ವರ್ಣಿಸಲು ಬರೆದ ಕಾವ್ಯದಲ್ಲಾಗಲೀ, ಅರಸನಿಂದ ಶ್ರಮಜೀವಿ ಶಿಲ್ಪಿಯೊಬ್ಬನ ಹಿಂಸೆಗೊಳಗಾದ ಘಟನೆಯ ಚಿತ್ರಣವನ್ನು ನಿರೀಕ್ಷಿಸುವುದು ಸಾಧ್ಯವಿಲ್ಲ. ಆಳುವವರ ಬಗ್ಗೆ ಜನಸಾಮಾನ್ಯನಿಗಿರುವ ಭಾವನೆಗಳು ಸಾಮಾನ್ಯವಾಗಿ ಲಿಖಿತ ಪರಂಪರೆಗೆ ಸೇರಲು ಅವಕಾಶವೇ ಇರುವುದಿಲ್ಲ. ಆದರೆ ಜನರ ಅಭಿಪ್ರಾಯಗಳು ರಾಜನ ಅರಿವಿಗೆ ಬಾರದೆಯೇ ಕಿವಿಯಿಂದ ಕಿವಿಗೆ ಹರಡುತ್ತಲೇ ಇರುತ್ತವೆ. ರಾಜನು ಸತ್ತು, ಮುಂದೆ ಅವನ ವಂಶದ ಆಳ್ವಿಕೆಯು ಮುಕ್ತಾಯಗೊಂಡಾಗ ಬಾಯ್ದೆರೆಯಾಗಿ ಪ್ರಚಲಿತವಾಗಿದ್ದ ಭಾವನೆಗಳು ಹೆಚ್ಚು ಗಟ್ಟಿಯಾಗಿ ಕಂಠಸ್ಥ ಪರಂಪರೆಗೆ ಸೇರ್ಪಡೆಯಾಗುತ್ತವೆ. ಶಿಲ್ಪಿಯನ್ನು ಹಿಂಸಿಸಿದ ಘಟನೆಯನ್ನು ಯಾವುದೇ ಐತಿಹಾಸಿಕ ಸತ್ಯವಿಲ್ಲದೆ ಕಂಠಸ್ಥ ಪರಂಪರೆಯೊಂದು ಸೃಷ್ಟಿಸಿ ಮುಂದುವರಿಸಿಕೊಂಡು ಬಂದಿರುವುದಕ್ಕೆ ಯಾವುದೇ ಕಾರಣವನ್ನು ಕೊಡಲು ಆಗುವುದಿಲ್ಲ. ಪಾಂಡ್ಯರಾಜ ಭೈರರಸನಂತಹ ಒಬ್ಬ ರಾಜನ ಬಗ್ಗೆ ಜನರು ವಿನಾಕಾರಣ ಇಂತಹ ಕಟ್ಟುಕತೆಯನ್ನು ಸೃಷ್ಟಿಸಿದರು ಎಂದು ಸರಳ ತೀರ್ಮಾನಕ್ಕೆ ಬರುವುದು ನೂರಾರು ವರ್ಷಗಳ ಕಾಲ ಉಳಿದುಕೊಂಡು ಬಂದಿರುವ ಜನಸಾಮಾನ್ಯರ ಸಾಮಗ್ರಿಗಳನ್ನು ಸಾರಾಸಗಟಾಗಿ ತಿರಸ್ಕರಿಸಿದಂತಾಗುತ್ತದೆ. ಬದಲಾಗಿ ಶಿಲ್ಪಿಯೊಬ್ಬನನ್ನು ಭೈರರಸನು ಈ ರೀತಿಯಾಗಿ ಹಿಂಸಿಸಲು ಪಾಂಡ್ದನ ಮತ್ತು ಕೈಫಿಯತ್ತುಗಳು ಕೊಡುವ ಕಾರಣ ಹೆಚ್ಚು ಮನವರಿಕೆ ಯಾಗುವಂತಹದು”. [21] ಇದರೊಂದಿಗೆ ತುಳುನಾಡಿನ ಎರಡು ಪ್ರಮುಖ ಭೂತಗಳ (ಕಲ್ಕುಡ ಮತ್ತು ಕಲ್ಲುರ್ಟಿ) ಉಗಮಕ್ಕೆ ಕಾರಣವಾದ ಈ ಘಟನೆಯಲ್ಲಿ ಐತಿಹಾಸಿಕತೆಯಿಲ್ಲದಿರುತ್ತಿದ್ದರೆ, ಆ ಕಾಲದಲ್ಲೇ ಆದರೂ, ಸಾಮಾನ್ಯ ಜನಗಳಿಂದಲೇ ಇದು ತಿರಸ್ಕೃತವಾಗುತ್ತಿತ್ತು – ಎಂಬುದರಲ್ಲಿ ಸಂದೇಹವಿಲ್ಲ. ಒಟ್ಟಿನಲ್ಲಿ ಈ ಘಟನೆಯಲ್ಲಿ ಐತಿಹಾಸಿಕತೆ ಇದೆಯೆಂಬುದನ್ನು ಒಪ್ಪಿಕೊಳ್ಳಬೇಕಾಗುತ್ತದೆಂಬುದೇ ಪ್ರಸ್ತುತದ ನಿಲುವಾಗಿದೆ. ಅನ್ಯ ಆಧಾರಗಳು ದೊರೆತಾಗ ಇದರ ಸತ್ಯಾಸತ್ಯತೆಯನ್ನು ಪುನಃ ಪರಿಶೀಲಿಸಿಕೊಳ್ಳಬಹುದು. ಈ ಘಟನೆ ಭೈರರಸರ ಚರಿತ್ರೆಯಲ್ಲಿ ಒಂದು ಕಪ್ಪುಚುಕ್ಕೆಯೆಂದು ಹೇಳುವುದರಲ್ಲಿ ಸಂದೇಹವಿಲ್ಲ. ಆದರೂ ಗೊಮ್ಮಟನ ಸ್ಥಾಪನೆಯಂತಹ ಮಹಾಕಾರ್ಯದ ಕೀರ್ತಿಯ ಸ್ಥಾನ ವೀರಪಾಂಡ್ಯನಿಗೆ ಲುಪ್ತವಾಗುವುದಿಲ್ಲ. [22]

ತುಳು ಕರ್ನಾಟಕ ಅರಸುಮನೆತನಗಳು: ಬಂಗಾಡಿಯ ಬಂಗರು (೨)
ಈತನ ನಂತರ ಪಟ್ಟಕ್ಕೆ ಬಂದ ವೀರನರಸಿಂಹ ಬಂಗ ಕ್ರಿ.ಶ. ೧೪೬೧ರಲ್ಲಿ ತನ್ನ ಪೂರ್ವಜನಿಗೂ ಕಾರ್ಕಳದ ಅರಸನಿಗೂ ಆದ ಒಪ್ಪಂದದಿಂದಾಗಿ ಚೌಟರೊಡನೆ ಉದ್ಭವಿಸಿದ್ದ ವಿರೋಧಕ್ಕಾಗಿ ಅವರೊಡನೆ ಅನೇಕ ಕಾದಾಟಗಳನ್ನು ಮಾಡಬೇಕಾಯಿತು. ಈ ಕಾದಾಟವನ್ನು ನಿಲ್ಲಿಸಲಿಕ್ಕಾಗಿ ಆ ಎರಡು ಮನೆತನಗಳೊಡನೆ ಕ್ರಿ.ಶ. ೧೫೨೮ರಲ್ಲಿ ಒಂದು ಒಪ್ಪಂದವನ್ನು ಮಾಡಲಾಯಿತು. ಇದನ್ನು ತಿಳಿಸುವ ಸುಜೇರು ಶಾಸನ[1]ವು ಈ ಒಪ್ಪಂದ ಕೃಷ್ಣಾನಂದ ಒಡೆಯ ಮತ್ತು ಅವನ ಶಿಷ್ಯನಾದ ವೇದಾಂತ ಒಡೆಯನ ಮಧ್ಯಸ್ಥಿಕೆಯಿಂದ ೧೫೨೮ನೇ ಮೇ ತಿಂಗಳ ೭ನೇ ತಾರೀಕಿನಂದು ನಡೆದಿತ್ತು. ಇದರಲ್ಲಿ ಒಂದು ಕಡೆಯಿಂದ ವೀರನರಸಿಂಹ ಬಂಗ ಮತ್ತು ಆತನ ಸೇನೆಯ ಮುಖ್ಯಸ್ಥನೂ, ಇನ್ನೊಂದು ಕಡೆಯಿಂದ ಪುತ್ತಿಗೆಯ ತುಳುವರಸ ಚೌಟ ಮತ್ತು ಆತನ ಸೇನೆಯ ಮುಖ್ಯಸ್ಥನೂ ಇದ್ದರು. ಕಾರ್ಕಳದ ಅರಸನೂ ಈ ಸಂದರ್ಭದಲ್ಲಿ ಉಪಸ್ಥಿತನಿದ್ದು, ಈಗ ಆದ ಒಪ್ಪಂದ ಕೆಸದಂತೆ ತಾನು ಸಹಕರಿಸುವುದಾಗಿ ಹೇಳಿಕೊಂಡಿದ್ದಾನೆ. ಆದರೂ ಈ ನೂತನ ಸ್ನೇಹ ಸಂಬಂಧ ಬಹಳ ದಿನಗಳ ವರೆಗೆ ಮುಂದುವರಿಸಿಕೊಂಡು ಹೋದಂತೆ ಕಾಣುವುದಿಲ್ಲ.
ಈತನ ತರುವಾಯ ಕ್ರಿ.ಶ. ೧೫೪೫ರಿಂದ ಆಳಿದ ಇಮ್ಮಡಿ ಲಕ್ಷ್ಮಪ್ಪರಸ ಬಂಗರಾಯನು ಮೂಡಬಿದರೆಯ ಚೌಟ ರಾಜಕುಮಾರಿ ಅಬ್ಬಕ್ಕ ದೇವಿಯನ್ನು ಮದುವೆ ಮಾಡಿಕೊಂಡನು. ಈತನ ಆಳ್ವಿಕೆಯ ಕಾಲದಲ್ಲಿ ನಡೆದ ಒಂದು ವಿಶೇಷ ಘಟನೆಯು ಬಹಳ ಜನಜನಿತವಾಗಿದೆ. ಅದೇನೆಂದರೆ, ಯಾವುದೋ ಕಾರಣಕ್ಕಾಗಿ ವೇಣೂರಿನ ತಿಮ್ಮಣ್ಣಾಜಿಲನಿಗೂ, ಲಕ್ಷ್ಮಪ್ಪರಸ ಬಂಗನಿಗೂ ವಿವಾದ ಉಂಟಾಗಿ ಯುದ್ದ ಸನ್ನಿಹಿತವಾಯಿತು. ಈ ಯುದ್ಧದಲ್ಲಿ ತಿಮ್ಮಣ್ಣಾಜಿಲನ ಸೇನಾಪತಿಯಾದ, ಪೆರಿಂಜೆಗುತ್ತು ದೇವಪೂಂಜನು ಬಂಗ ಸೈನ್ಯಾಧಿಪತಿಯಾದ ಮಣಿಗುತ್ತಿನ ದುಗ್ಗಣ್ಣ ಕೊಂಡೆಯನ್ನು ಕೊಂದನು. ಆದರೆ, ಸ್ವಲ್ಪವೇ ಸಮಯದ ನಂತರ ದೇವಪೂಂಜನು ಬಂಗರಾಜನ ಸೇನಾಧಿಪತಿಯಾಗಿ ಸೇರಿಕೊಂಡನು.
ಇದೇ ಲಕ್ಷ್ಮಪ್ಪರಸ ಬಂಗನಿಗೆ, ಬೈಲಂಗಡಿಯ ಮೂಲರ ವಂಶದ ಸೋಮಲಾದೇವಿ ಎಂಬವಳೊಡನೆ ವಿವಾಹವಾಗಿತ್ತು. ಮೊದಲಿನಿಂದಲೂ ಬಂಗರಿಗೂ ಬೈಲಂಗಡಿಯ ಮೂಲರಿಗೂ ವೈಷಮ್ಯವಿದ್ದಂತೆ ಕಾಣುತ್ತದೆ. ಇದಕ್ಕೆ ಸಂಬಂಧಿಸಿದಂತೆ ಒಂದು ಐತಿಹ್ಯವಿದೆ. ಒಂದು ದಿನ ಬಂಗಾಡಿಯ ಬಸದಿಯಲ್ಲಿ ಅನಂತನೋಂಪಿಯ ಕಾರ್ಯಕ್ರಮ ಆಚರಿಸುತ್ತಿದ್ದಾಗ, ಸೋಮಲಾದೇವಿಯು ತನಗೆ ಅರಸನಂತೆಯೇ ಬಲಬದಿಗೆ ಕುಳಿತುಕೊಳ್ಳಲು ಅವಕಾಶ ಕೊಡಬೇಕೆಂದು ಹಟಹಿಡಿದಳು. ಆದರೆ ಲಕ್ಷ್ಮಪ್ಪರಸನು ಇದಕ್ಕೆ ಒಪ್ಪಲಿಲ್ಲ. ಇದರಿಂದ ಕುಪಿತಳಾದ ಸೋಮಲಾದೇವಿಯು, ತನ್ನ ಊರಾದ ಬೈಲಂಗಡಿಗೆ ಹೋಗಿ ಇಂಥದೇ ಬಸದಿಯೊಂದನ್ನು ಕಟ್ಟಿಸಿ, ಅದರಲ್ಲಿ ತನ್ನ ನೋಂಪಿಯನ್ನು ಪೂರೈಸಿಕೊಂಡಳು. ಒಮ್ಮೆ ಲಕ್ಷ್ಮಪ್ಪರಸ ಬಂಗನು ತನ್ನ ಪರಿವಾರ ದೊಡನೆ ಬೈಲಂಗಡಿಗೆ ಹೋದಾಗ ಸೋಮಲಾದೇವಿಯು, ಯಾರೋ ತನ್ನ ಅರಮನೆಯನ್ನು ಮುತ್ತಿಗೆ ಹಾಕಲು ಬರುತ್ತಿರುವರೆಂದು ಭಾವಿಸಿಕೊಂಡು ಯಾರನ್ನೂ ಅರಮನೆಯ ಮೆಟ್ಟಲನ್ನೇರಿ ಬರಲು ಬಿಡಬಾರದೆಂದೂ, ಒಂದು ವೇಳೆ ಬಲಾತ್ಕಾರದಿಂದ ಬಂದರೆ ಅವರನ್ನು ಮುಗಿಸಿಬಿಡಬೇಕೆಂದೂ ಆಜ್ಞೆಯನ್ನಿತ್ತು, ಕಾವಲುಗಾರನನ್ನು ಮೆಟ್ಟಲಲ್ಲೇ ನಿಲ್ಲಿಸಿದಳು. ತನ್ನ ರಾಣಿಯ ಮನೆಯೆಂದು ಭಾವಿಸಿ, ಲಕ್ಷ್ಮಪ್ಪರಸನು ಒಬ್ಬನೇ ಮೆಟ್ಟಲೇರಿ ಬಂದಾಗ ಆತನ ಶಿರಚ್ಛೇದನ ಮಾಡಲಾಯಿತು. ಇದನ್ನು ತಿಳಿದ ಸೋಮಲಾದೇವಿಯು ದುಃಖದಿಂದ ತಾನೂ ಪ್ರಾಣತ್ಯಾಗ ಮಾಡಿಕೊಂಡಳು. ಇವರಿಬ್ಬರ ನಿಷಿಧಿಗಳನ್ನು ಈಗಲೂ ಬೈಲಂಗಡಿಯಲ್ಲಿ ಕಾಣಬಹುದು.
ಇಮ್ಮಡಿ ಲಕ್ಷ್ಮಪ್ಪರಸ ಬಂಗನ ತರುವಾಯ, ಆತನ ಅಳಿಯನಾದ ಮುಮ್ಮಡಿ ಕಾಮರಾಯನು ಪಟ್ಟಕ್ಕೆ ಬಂದ. ಈತನು ಪೋರ್ತುಗೀಜರೊಡನೆ ಒಳ್ಳೆಯ ಸಂಬಂಧವನ್ನು ಇಟ್ಟುಕೊಂಡಿದ್ದ. ಕಾಮರಾಯನ ತಂಗಿಯಾದ ಕಾಮಲಾದೇವಿಯನ್ನು ಕಾರ್ಕಳದ ಇಮ್ಮಡಿ ಭೈರವರಾಯನಿಗೆ ಮದುವೆಮಾಡಿಕೊಡುವುದೆಂದು ನಿಶ್ಚಯವಾಗಿತ್ತು. ಆದರೆ ಅಷ್ಟರೊಳಗೆ ಒಂದು ಯುದ್ಧದಲ್ಲಿ ಚೌಟರ ರಾಣಿ ತಿರುಮಲಾದೇವಿಯು ಭೈರವರಾಯನಿಂದ ಕೊಲ್ಲಲ್ಪಟ್ಟಳು. ಕಾಮರಾಯ ಬಂಗನೂ ಸೋತುಹೋದನು. ಅಧಿಕಾರವನ್ನು ಕಳೆದುಕೊಂಡು ಕಾಮರಾಯನು ತನ್ನ ಮಾವನಾದ ಲಕ್ಷ್ಮಪ್ಪರಸ ಬಂಗನ ಪತ್ನಿ ಉಳ್ಳಾಲದ ರಾಣಿ ಅಬ್ಬಕ್ಕದೇವಿಯ ವಿರುದ್ಧವಾಗಿ ಪೋರ್ತುಗೀಜರನ್ನು ಎತ್ತಿಕಟ್ಟಿ, ಅವರೊಳಗೆ ಯುದ್ದವಾಗುವಂತೆಯೂ ಮಾಡಿದನು. ಆಗ ಅಬ್ಬಕ್ಕರಾಣಿಯು ವೀರಾವೇಶದಿಂದ ಕಾದಾಡಿ, ಪೋರ್ತುಗೀಜರನ್ನು ಸೋಲಿಸಿ ತನ್ನನ್ನೂ ತನ್ನ ಜರನ್ನೂ ರಕ್ಷಿಸಿಕೊಂಡಳು.
ಕಾಮರಾಯರಸನು ಕ್ರಿ.ಶ. ೧೬೧೨ರಲ್ಲಿ ತೀರಿಕೊಂಡ ಮೇಲೆ ಪಟ್ಟಕ್ಕೆ ಬಂದ ಆತನ ಅಳಿಯನಾದ ಮುಮ್ಮಡಿ ಲಕ್ಷ್ಮಪ್ಪರಸ ಬಂಗರಾಯನು ಪೋರ್ತುಗೀಜರೊಡನೆ ಹೆಚ್ಚು ಸ್ನೇಹವನ್ನು ಬೆಳೆಸಿಕೊಂಡು ಇಕ್ಕೇರಿಯ ನಾಯಕರ ವಿರೋಧವನ್ನು ಕಟ್ಟಿಕೊಳ್ಳಬೇಕಾಯಿತು. ಇದರಿಂದಾಗಿ ಕೆಳದಿಯ ಒಂದನೇ ವೆಂಕಟಪ್ಪ ನಾಯಕನು ಬಂಗರ ರಾಜ್ಯದ ಮೇಲೆ ಧಾಳಿಯನ್ನು ನಡೆಸಿ, ಬಂಗರನ್ನು ಸೋಲಿಸಿದನು. ಅದರಂತೆ, ಬಂಗರಸನು ೩೫೦೦ ವರಹಗಳ ಕಪ್ಪವನ್ನು ಕೊಡಬೇಕೆಂದೂ ವಿಧಿಸಿದನು. ಇದರಿಂದಾಗಿ ಬಂಗರ ಬಲವು ಕುಂದತೊಡಗಿತು.
ಈ ಲಕ್ಷಪ್ಪರಸ ಬಂಗನ ತರುವಾಯ, ಆತನ ಅಳಿಯನಾದ ನಾಲ್ಮಡಿ ಹಾವಳಿ ಬಂಗರಾಜ ಒಡೆಯನು ಕ್ರಿ.ಶ. ೧೬೨೮ರಲ್ಲಿ ಪಟ್ಟಕ್ಕೆ ಬಂದನು. ಇಕ್ಕೇರಿಯ ಅರಸನು ವಿಧಿಸಿದ ಕಪ್ಪವನ್ನು ಕೊಡದಿದ್ದುದರಿಂದ ಇಕ್ಕೇರಿಯ ಅರಸ ಶಿವಪ್ಪ ನಾಯಕನು ಬಂಗರಾಜ ಒಡೆಯನನ್ನು ಸೆರೆ ಹಿಡಿದು ಇಕ್ಕೇರಿಗೆ ಕೊಂಡೊಯ್ದನು. ಬಂಗರ ಕೈಯಿಂದ ಮಂಗಳೂರು ತಪ್ಪಿಹೋಗಿ, ಅದು ಇಕ್ಕೇರಿಯ ಅರಸರ ನೇರ ಆಡಳಿತಕ್ಕೆ ಒಳಗಾಯಿತು. ಅದರಂತೆ ಬಂಗರಸರು, ಬಂಗಾಡಿಯಲ್ಲದೆ ಇತರ ಕಡೆಗಳಲ್ಲಿ ಅರಮನೆಗಳನ್ನೂ ಕೋಟೆಗಳನ್ನೂ ಹೊಂದಿರಬಾರದೆಂದು ಬಲಾತ್ಕಾರಿಸಲಾಯಿತು. ಆದರೆ ನಂದಾವರದಲ್ಲಿದ್ದ ಕೋಟೆಯು ಬಂಗರ ಕೈತಪ್ಪಿ ಹೋಗಲಿಲ್ಲ.
ಇದರ ನಂತರ ನಾಲ್ಮಡಿ ಲಕ್ಷ್ಮಪ್ಪರಸ ಬಂಗರಾಜನು ರಾಜ್ಯವಾಳಿದನು. ಈ ನಾಲ್ಮಡಿ ಲಕ್ಷ್ಮಪ್ಪರಸನ ಕಾಲದಲ್ಲಿ (ಕ್ರಿ.ಶ. ೧೬೯೯ – ೧೭೬೭) ಹೈದರಾಲಿಯು ಇಕ್ಕೇರಿ ಅರಸರ ರಾಜಧಾನಿಯಾಗಿದ್ದ ಬಿದನೂರನ್ನು ೧೭೬೩ರಲ್ಲಿ ಗೆದ್ದುಕೊಂಡು, ಬಂಗರ ರಾಜ್ಯವಾದ ದಕ್ಷಿಣ ಕನ್ನಡ ಜಿಲ್ಲೆಯ ದಕ್ಷಿಣ ಭಾಗಕ್ಕೆ ಬಂದನು. ಆಗ ಬಂಗರಾಜನು ಅವನನ್ನು ರಾಜೋಚಿತ ಗೌರವಗಳೊಂದಿಗೆ ಬರಮಾಡಿಕೊಂಡು ಸತ್ಕರಿಸಿದ. ಆದರೆ ಹೈದರನು ನೇಮಿಸಿದ್ದ ಮಂಗಳೂರಿನ ಶೇಕಾಲಿಯೆಂಬ ಅಧಿಕಾರಿಯು, ಬಂಗಸನಿಗೆ ಬಹು ರೀತಿಯಲ್ಲಿ ಉಪಟಳವನ್ನು ಕೊಡುತ್ತಿದ್ದನು. ಇದರಿಂದ ಉಂಟಾದ ದುಃಖದಿಂದಲೇ ನಾಲ್ಮಡಿ ಲಕ್ಷ್ಮಪ್ಪರಸ ಬಂಗರಾಜನು ಕ್ರಿ.ಶ. ೧೭೬೭ರಲ್ಲಿ ತೀರಿಕೊಂಡ.
ಆ ಬಳಿಕ ನಾಲ್ಮಡಿ ಕಾಮಪ್ಪರಸ ಬಂಗರಾಯನು ಬಹು ಶ್ರದ್ಧೆಯಿಂದ ತನ್ನ ಆಳ್ವಿಕೆಯನ್ನು ಪ್ರಾರಂಭಿಸಿದಾಗ, ಹೈದರಾಲಿಯು ನೇಮಿಸಿದ್ದ ಮಂಗಳೂರಿನ ಅಧಿಕಾರಿಯೂ ಆತನಿಗೆ ಉಪಟಳ ಕೊಡುತ್ತಿದ್ದುಲ್ಲದೆ, ನಂದಾವರದ ಅರಮನೆಯನ್ನು ಸುಲಿಗೆ ಮಾಡಿದನು. ಅನಂತರ ಕಾಮಪ್ಪರಸನನ್ನು ಬೆಳ್ತಂಗಡಿಯ ಜಮಲಾಬಾದ್ ಕೋಟೆಯಲ್ಲಿ ಗಲ್ಲಿಗೇರಿಸಿದರು. ಇದೇ ಸಮಯದಲ್ಲಿ ಕೊಡಗಿನ ಅರಸನ ಕಡೆಯವನಾದ ಗೋಪ ಗೌಡನು ನಂದಾವರದ ಅರಮನೆಯನ್ನು ಲೂಟಿ ಮಾಡಿ ಕೊನೆಗೆ ಅದನ್ನು ಸುಟ್ಟುಹಾಕಿದನು.
ಕ್ರಿ.ಶ. ೧೭೯೯ರ ಮೇ ತಿಂಗಳಲ್ಲಿ ಟಿಪ್ಪು ಸುಲ್ತಾನನು ಬ್ರಿಟಿಷರ ಕೈಯಿಂದ ನಾಲ್ಕನೇ ಮೈಸೂರು ಯುದ್ಧದಲ್ಲಿ ಮಡಿದುದರಿಂದ, ದಕ್ಷಿಣ ಕನ್ನಡ ಜಿಲ್ಲೆಯು ಬ್ರಿಟಿಷರ ವಶವಾಯಿತು. ಇಲ್ಲಿಯ ಜನರನ್ನು ಒಲಿಸಿಕೊಳ್ಳುವುದಕ್ಕಾಗಿ ೧೮೦೦ನೇ ಇಸವಿಯಲ್ಲಿ ನಂದಾವರದ ಹೊಸ ಅರಮನೆಯಲ್ಲಿ ೫ನೇ ಲಕ್ಷ್ಮಪ್ಪರಸ ಬಂಗನಿಗೆ ಬಹಳ ವೈಭವದಿಂದ ಬ್ರಿಟಿಷರು ಪಟ್ಟ ಕಟ್ಟಿದರು. ಮುಂದೆ ಕೆಲವು ವರ್ಷಗಳ ವರೆಗೆ ಈ ಬಂಗರಾಜನು ಬಹು ಶಾಂತಿಯಿಂದ ರಾಜ್ಯವಾಳಿದನು. ಆದರೆ ಈ ಕಾಲದಲ್ಲಿ ದಕ್ಷಿಣ ಕನ್ನಡ ಜಿಲ್ಲೆಯಾದ್ಯಂತ ಬ್ರಿಟಿಷರ ವಿರುದ್ಧ ಸ್ವಾತಂತ್ರ್ಯ ಹೋರಾಟ ನಡೆಯುತ್ತಿದ್ದು ಲಕ್ಷ್ಮಪ್ಪರಸ ಬಂಗನು ಅದಕ್ಕೆ ಬೆಂಬಲವನ್ನು ಕೊಡಬೇಕಾಯಿತು. ಕ್ರಿ.ಶ. ೧೮೩೭ರಲ್ಲಿ ಕೊಡಗಿನಿಂದ ದಕ್ಷಿಣ ಕನ್ನಡ ಜಿಲ್ಲೆಗೆ ಇಳಿದು ಬಂದ ಕಲ್ಯಾಣಪ್ಪನ ದಂತೆ(ಕಾಟಕಾಯಿ)ಯು,ನಂದಾವರಕ್ಕೆ ಬಂದಾಗ ಈ ಬಂಗರಾಯನು ಅದನ್ನು ಸೇರಿಕೊಂಡನು. ಈ ದಂಗೆಯು ತೀವ್ರ ರೂಪವನ್ನು ತಾಳಿದಾಗ, ಬ್ರಿಟಿಷರು ಕಲ್ಯಾಣಪ್ಪನನ್ನೂ, ಲಕ್ಷ್ಮಪ್ಪರಸ ಬಂಗರಾಯನನ್ನೂ ಸೆರೆಹಿಡಿದು ಮಂಗಳೂರಿನ ಬಿಕ್ರನಕಟ್ಟೆಯಲ್ಲಿ ಕ್ರಿ.ಶ. ೧೮೩೭ರಲ್ಲಿ ಶಿರಚ್ಛೇದನ ಮಾಡಿದರು. ಆಗ ಬ್ರಿಟಿಷರು ಇಡೀ ದಕ್ಷಿಣಕನ್ನಡ ಜಿಲ್ಲೆಯ ಮೇಲೆ ಅಧಿಕಾರವನ್ನು ಹೊಂದಿದ್ದರಿಂದ ಬಂಗರು ಮತ್ತೆ ಅರಸು ಮನೆತನದವರಾಗಿ ಮೊದಲಿನಂತೆ ಮುಂದುವರಿಯಲಿಲ್ಲ.
ಈ ಲಕ್ಷ್ಮಪ್ಪರಸ ಬಂಗರಾಯನ ತರುವಾಯ, ಐದನೇ ಕಾಮರಾಯ ಬಂಗ ಮತ್ತು ಲಕ್ಷ್ಮಪ್ಪರಸ ಪದ್ಮರಾಜ ಬಂಗರೆಂಬವರು ನಂದಾವರದ ಅರಮನೆಯಿಂದ ರಾಜ್ಯವಾಳಿದರು. ಲಕ್ಷ್ಮಪ್ಪರಸ ಪದ್ಮರಾಜ ಬಂಗನು ಬಂಗಾಡಿಯ ಶ್ರೀ ಶಾಂತೀಶ್ವರ ಸ್ವಾಮಿ ಯ ಬಸದಿಯನ್ನು ಪೂರ್ಣವಾಗಿ ಜೀರ್ಣೋದ್ಧಾರ ಮಾಡಿ ಈಗಿನ ಬಂಗಾಡಿ ಅರಮನೆಯನ್ನು ೧೯೦೧ನೇ ಇಸವಿಯಲ್ಲಿ ಕಟ್ಟಿಸಿದನು. ಇವನ ಅನಂತರ ಈ ವಂಶದಲ್ಲಿ ಹುಟ್ಟಿದವರೇ, ಐದನೇ ಕಾಮರಾಯ ಬಂಗನ ತಮ್ಮ, ಪಟ್ಟಾಭಿಷಿಕ್ತನಾಗದಿದ್ದ ಶಾಂತಿರಾಜ ಬಲ್ಲಾಳ (ಪಟ್ಟಾಭಿಷೇಕವಾಗದಿರುವ ಬಂಗ ಅರಸರನ್ನು ಬಲ್ಲಾಳ ಎಂದು ಕರೆಯುವುದು ರೂಢಿ) ಮತ್ತು ಅವನ ಮಗ ದೇವರಾಜ ಬಲ್ಲಾಳ ಮತ್ತು ಅವರ ಮಗ ಈಗಿನ ಬಂಗಾಡಿ ಅರಮನೆಯಲ್ಲಿರುವ ಶ್ರೀಯುತ ರವಿರಾಜ ಬಲ್ಲಾಳರು.
ಇತರ ಅರಮನೆಗಳೊಡನೆ ಬಂಗರಸರು ಇಟ್ಟುಕೊಂಡಿದ್ದ ಸಂಬಂಧ:
ಈಗಿನ ಬೆಳ್ತಂಗಡಿ, ಪುತ್ತೂರು, ಬಂಟ್ವಾಳ, ಮಂಗಳೂರು ತಾಲೂಕುಗಳು ಮತ್ತು ಕಾರ್ಕಳ ತಾಲೂಕಿನ ಕೆಲವು ಭಾಗಗಳ ಮೇಲೆ ತಮ್ಮ ರಾಜಕೀಯ ಅಧಿಕಾರವನ್ನು ಹೊಂದಿದ್ದ ಬಂಗರು ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಪ್ರಭಾವಶಾಲಿ ಅರಸು ಮನೆತನದವರಾಗಿ ಈ ಜಿಲ್ಲೆಯ ಹಲವು ರಾಜ ಮನೆತನಗಳೊಡನೆ ವೈವಾಹಿಕ ಸಂಬಂಧವನ್ನು ಹೊಂದಿದ್ದರು. ವಿಜಯನಗರದ ಚಕ್ರವರ್ತಿಗಳು ಹಾಗೂ ಅವರು ನೇಮಿಸಿದ್ದ ಮಂಗಳೂರಿನ ರಾಜ್ಯಪಾಲರುಗಳೊಡನೆ ಇವರು ಸೌಹಾರ್ದಯುತ ಸಂಬಂಧವನ್ನು ಇರಿಸಿಕೊಂಡಿದ್ದರಿಂದ ತಮ್ಮ ಸ್ಥಾನ ಗೌರವವನ್ನು ಹೆಚ್ಚಿಸಿಕೊಂಡಿದ್ದರು.
ಕ್ರಿ.ಶ. ೧೪೮೪ರಿಂದ ಬಂಗಾಡಿಯಿಂದ ಆಳುತ್ತಿದ್ದ ಒಂದನೇ ಲಕ್ಷ್ಮಪ್ಪರಸ ಬಂಗನು “ಭೈರಸರ” ಎಂಬ ಒಂದು ವಿಶಿಷ್ಟ ಬಿರುದನ್ನು ಹೊಂದಿದ್ದುದು ನಮಗೆ ಒಂದು ಶಾಸನದಿಂದ[2] ತಿಳಿದುಬರುತ್ತದೆ. ಇದು ಕಾರ್ಕಳದ ಭೈರಸರನನ್ನು ತಾನು ಸೋಲಿಸಿದ್ದರಿಂದ ಇಟ್ಟುಕೊಂಡಿರುವ ಬಿರುದಾಗಿರಬೇಕು. ಕಾರ್ಕಳದ ಅರಸನನ್ನು ಸೋಲಿಸಿದ ನಂತರ ಈ ಎರಡೂ ರಾಜ ಮನೆತನಗಳೊಳಗೆ ವೈವಾಹಿಕ ಸಂಬಂಧವೇರ್ಪಟ್ಟಿರಬೇಕೆಂದು ಡಾ| ಗುರುರಾಜ ಭಟ್ಟರು ಹೇಳಿದ್ದಾರೆ. [3]ಇದರಿಂದ ಬಂಗರ ಸೈನಿಕ ಶಕ್ತಿಯ ಅರಿವು ನಮಗಾಗುತ್ತದೆ.
ಇನ್ನೊಂದು ವಿಶಿಷ್ಟ ಸಂಗತಿಯೆಂದರೆ, ಕಾರ್ಕಳದ ಅರಸರಲ್ಲಿ ಅತ್ಯಂತ ಪ್ರಸಿದ್ಧನಾದ ಇಮ್ಮಡಿ ಭೈರವೇಂದ್ರನು ತನ್ನ ಕ್ರಿ.ಶ. ೧೫೮೬ರ ಕಾರ್ಕಳದ ಚತುರ್ಮುಖ ಬಸದಿಯಲ್ಲಿರುವ ಒಂದು ಶಾಸನ[4]ದಲ್ಲಿ ತಾನು ವೀರನರಸಿಂಹ ಮತ್ತು ಗುಮ್ಮಟಾಂಬಿಕೆಯರ ಮಗನೆಂದು ಹೇಳಿಕೊಂಡಿದ್ದಾನೆ. ಅಳಿಯ ಸಂತಾನ ಪದ್ಧತಿಯಂತೆ, ಬಂಗರ ಅರಮನೆಯ ರಾಜಕುಮಾರನಾದ ಇಮ್ಮಡಿ ಭೈರವೇಂದ್ರನ ತಂದೆಯಾದ ವೀರ ನರಸಿಂಹ ಬಂಗನು ಮೇಲೆ ಹೇಳಿದ ಒಂದನೇ ಲಕ್ಷ್ಮಪ್ಪರಸ ಬಂಗನ ಅಳಿಯನಾಗಿರಬೇಕು. ಬಂಗರಸರ ಮತ್ತು ಪುತ್ತಿಗೆಯ ಚೌಟರ ಸಂಬಂಧವು ಎಲ್ಲಾ ಕಾಲದಲ್ಲಿಯೂ ಸೌಹಾರ್ದಯುತವಾಗಿತ್ತೆಂದು ಹೇಳಬರುವುದಿಲ್ಲ. ಈ ಲೇಖಕನು ೬ – ೫ – ೧೯೮೪ರಂದು “ಉದಯವಾಣಿ” ಯಲ್ಲಿ ಪ್ರಕಾಶನಗೊಳಿಸಿದ ಅಲ್ಲಪ್ಪಶೇಖ ಚೌಟನ ಮೂಡುಬಿದ್ರೆಯ ತಾಮ್ರಶಾಸನದಲ್ಲಿ ಚೌಟ ಅರಸನಾಗಿದ್ದ ಅಲ್ಲಪ್ಪ ಶೇಖ ಚೌಟನು ಬಂಗರಸ ಕಾಮರಾಯನೊಡನೆ ಕ್ರಿ.ಶ. ೧೪೬೭ರಲ್ಲಿ ಒಂದು ಶಾಂತಿ ಒಪ್ಪಂದವನ್ನು ಮಾಡಿಕೊಂಡಿರುವುದು ತಿಳಿದು ಬರುತ್ತದೆ. ಹಿಂದೊಮ್ಮೆ ಅವರೊಳಗೆ ನಡೆದಿದ್ದ ಒಂದು ಅಹಿತಕರ ಘಟನೆಯ ಸಂದರ್ಭದಲ್ಲಿ ಅವರು ಪರಸ್ಪರ ವಿಚಾರ ವಿನಿಮಯವನ್ನು ನಡೆಸಿಕೊಂಡು ಈ ಮೂಲಕ ತಮ್ಮ ಸಮಸ್ಯೆಯನ್ನು ಬಗೆಹರಿಸಿಕೊಂಡಿದ್ದರು. ಇನ್ನು ಮುಂದೆ ತಾನು ಬಂಗರ ರಾಜ್ಯಕ್ಕೆ ಸೇರಿದ ದತ್ತಮಂಗಲ, ಅಮ್ಮೆಂಬಳ, ಹರಿಯಕಳ, ಉಳ್ಳಾಲ, ಮಂಜೇಶ್ವರ, ಉದ್ಯಾವರ, ಅರ್ಕುಳ ಇತ್ಯಾದಿ ಸ್ಥಳಗಳ ಮೇಲೆ ಅತಿಕ್ರಮಣ ಮಾಡಿಸುವುದಿಲ್ಲವೆಂದೂ, ಅಲ್ಲಿಯ ಜನರಿಗೆ ಯಾವುದೇ ಉಪದ್ರವವನ್ನು ಕೊಡುವುದಿಲ್ಲವೆಂದೂ ಮಾತುಕೊಟ್ಟು ಅಲ್ಲಪ್ಪಶೇಖ ಚೌಟನು ಈ ಒಪ್ಪಂದವನ್ನು ಮಾಡಿಕೊಂಡಿದ್ದನು. ಇದಕ್ಕೆ ಪುತ್ತಿಗೆಯ ಸೋಮನಾಥ, ಕುತ್ಯಾರಿನ ಸೋಮನಾಥ ಕಡೆಶಿವಾಲ್ಯದ ನಾರಸಿಂಹ ಮುಂತಾದ ದೇವರುಗಳ ಸಾಕ್ಷಿಯನ್ನಿಟ್ಟಿದ್ದನು. ಈ ಒಪ್ಪಂದದ ಒಕ್ಕಣೆಗಳನ್ನು ಓದಿದರೆ ಬಂಗರಸರು ಬಹಳ ಪ್ರಬಲರಾಗಿಯೂ, ಪ್ರಭಾವಶಾಲಿಗಳಾಗಿಯೂ ಇದ್ದರೆಂದು ಅರ್ಥವಾಗುತ್ತದೆ.
ಇದರಂತೆ, ವೀರನರಸಿಂಹ ಬಂಗನೂ, ಪುತ್ತಿಗೆಯ ಅರಸ ತಿರುಮಲರಸ ಚೌಟನೂ ಕ್ರಿ.ಶ. ೧೫೨೮ರಲ್ಲಿ ಇನ್ನೊಂದು ಒಪ್ಪಂದವನ್ನು ಮಾಡಿಕೊಂಡದ್ದು ನಮಗೆ ಇನ್ನೊಂದು ಶಾಸನದಿಂದ[5]ತಿಳಿದು ಬರುತ್ತದೆ. ಈ ಶಾಸನದಲ್ಲಿ ಹೇಳಿರುವಂತೆ ಚೌಟರಿಗೂ ಬಂಗರಿಗೂ ಉಂಟಾಗಿದ್ದ ಒಂದು ವಿವಾದವನ್ನು ವಿಜಯನಗರದ ಅಧಿಕಾರಿಯಾಗಿದ್ದ ಕೃಷ್ಣಾನಂದ ಒಡೆಯನೆಂಬವನ ಶಿಷ್ಯನಾಗಿದ್ದ ವೇದಾಂತ ಒಡೆಯನ ಮಧ್ಯಸ್ಥಿಕೆಯಲ್ಲಿ ಪರಿಹರಿಸಿಕೊಂಡು, ಈ ಒಪ್ಪಂದವನ್ನು ಮಾಡಲಾಗಿತ್ತು. ಇದರಲ್ಲಿ ಈ ಎರಡು ಅರಸು ಮನೆತನಗಳಿಗೆ ಸಂಬಂಧಪಟ್ಟ ಸೀಮೆಗಳನ್ನು ಸರಿಯಾಗಿ ತಿಳಿಸಿ, ಮುಂದೆ ಅವರೊಳಗೆ ಈ ಕುರಿತಾದ ವಿವಾದಗಳು ಉಂಟಾಗದಂತೆ ಮಾಡಲಾಗಿತ್ತು. ಆದರೆ, ಚೌಟರ ಸೀಮೆಯೂ ಬಂಗರ ಭೂಮಿಯೂ, ನೆರೆಹೊರೆಯಲ್ಲಿ ಇದ್ದುದರಿಂದ ಈ ರೀತಿಯ ವೈಮನಸ್ಸುಗಳೂ, ತಿಕ್ಕಾಟಗಳೂ, ಸರ್ವೇಸಾಮಾನ್ಯವಾಗಿದ್ದವೆಂದು ತಿಳಿಯುತ್ತದೆ.
ಬಂಗರಸರು ತಮ್ಮ ರಾಜ್ಯದ ಆಗ್ನೇಯ ಭಾಗದಲ್ಲಿ ಪಶ್ಚಿಮ ಘಟ್ಟದ ವರೆಗಿನ ಪ್ರದೇಶವನ್ನು ಆಳುತ್ತಿದ್ದ, ಬೈಲಂಗಡಿಯ ಮೂಲರೊಡನೆ ವೈವಾಹಿಕ ಸಂಬಂಧವನ್ನು ಹೊಂದಿದ್ದರು. ಆದರೂ ಈ ಸಂಬಂಧವನ್ನು ಯುದ್ಧ ಹಾಗೂ ವಿರೋಧವನ್ನು ಕಡಿಮೆ ಮಾಡಿಕೊಂಡು, ಶಾಂತಿಯಿಂದ ಇರುವುದಕ್ಕಾಗಿ ಮಾಡಿಕೊಂಡದ್ದೆಂದು ಕಾಣುತ್ತದೆ. ಎರಡನೇ ಲಕ್ಷ್ಮಪ್ಪರಸ ಬಂಗನು ಬೈಲಂಗಡಿಯ ಮೂಲ ವಂಶಕ್ಕೆ ಸೇರಿದ ರಾಜಕುಮಾರಿ ಸೋಮಲಾದೇವಿಯನ್ನು ಮದುವೆಯಾಗಿದ್ದನು. ಆದರೆ ಇವರ ದಾಂಪತ್ಯವು ಸುಖಕರವಾಗಿರಲಿಲ್ಲ. ಪತ್ನಿಯಾದ ಸೋಮಲಾದೇವಿಯು ಪತಿಯನ್ನು ಧಿಕ್ಕರಿಸಿ ತನ್ನ ಊರಿಗೆ ಬಂದು, ತಾನು ಸ್ವತಂತ್ರವಾಗಿ ಬಸದಿಯೊಂದನ್ನು ಕಟ್ಟಿಸಿ, ಕೊನೆಗೆ ಕ್ರಿ.ಶ. ೧೫೫೬ರಲ್ಲಿ ಆತನ ಹತ್ಯೆಗೆ ಕಾರಣಳಾದಳು. ಆದರೆ ಪಶ್ಚಾತ್ತಾಪಪಟ್ಟು ಮುಂದೆ ತಾನೇ ಪ್ರಾಣತ್ಯಾಗ ಮಾಡಿಕೊಂಡಿದ್ದಳಷ್ಟೆ? ಈ ರೀತಿಯಾಗಿ ಪ್ರಾರಂಭದಲ್ಲಿ, ಈ ಎರಡು ಮನೆತನಗಳೊಡನೆ ವೈಷಮ್ಯವಿದ್ದುದಾಗಿ ತಿಳಿದು ಬರುತ್ತದೆ.
ಬೈಲಂಗಡಿಯಲ್ಲಿರುವ ಶ್ರೀ ಪಾರ್ಶ್ವನಾಥ ಸ್ವಾಮಿ ಬಸದಿಯ ಭದ್ರಮಂಟಪದ ಕಂಬದ ಮೇಲಿರುವ ಶಾಸನವು ಬಂಗರಿಗೂ ಮೂಲರಿಗೂ ಇದ್ದ ಒಳ್ಳೆಯ ಸಂಬಂಧಕ್ಕೆ ಸಾಕ್ಷಿಯಾಗಿದೆ. ಈ ಶಾಸನದಲ್ಲಿ ಹೇಳಿರುವಂತೆ ಕ್ರಿ.ಶ. ೧೬೧೧ರಲ್ಲಿ ವೀರನರಸಿಂಹ ಲಕ್ಷ್ಮಪ್ಪರಸ ಬಂಗನೂ, ಆತನ ಪತ್ನಿಯೂ ಬಂಗಾಡಿಯಲ್ಲಿ ಸುಖಶಾಂತಿಗಳಿಂದ ರಾಜ್ಯವಾಳುತ್ತಿದ್ದರು. ಆಗ ಹಿಂದಿನ ಪ್ರಧಾನಿಯಾಗಿದ್ದ ಕೃಷ್ನ ಸೇನಭೋವನ ಮಗನಾದ ಈಶ್ವರ ಸೇನಬೋವನು, ಈ ರಾಜದಂಪತಿಗಳಿಗೆ ಶಾಶ್ವತವಾದ ಕೀರ್ತಿ ಪುಣ್ಯಗಳು ಸಂಪಾದನೆಯಾಗಬೇಕೆಂದು, ಬೈಲಂಗಡಿ ಬಸದಿಯಲ್ಲಿ ದೋಷನಿವಾರಣೆ ಮಾಡಿಕೊಂಡು ಆ ಬಸದಿಯ ಜೀರ್ಣೋದ್ಧಾರ ಮಾಡಿದನು. ಒಬ್ಬ ಶ್ಯಾನುಭಾಗನು ರಾಜ ದಂಪತಿಗಳ ಮೇಲೆ ಈ ರೀತಿಯಾದ ಗೌರವದಿಂದ ಒಂದು ಕಾರ್ಯಕ್ರಮ ಕೈಗೊಂಡನೆಂದರೆ ಆ ಕಾಲದಲ್ಲಿ ಶಾಂತಿ ನೆಲೆಸಿತ್ತೆಂದೂ ಆಗ ಅರಮನೆಯ ಸ್ಥಿತಿಯು ಚೆನ್ನಾಗಿತ್ತೆಂದೂ ತಿಳಿಯಬಹುದಾಗಿದೆ.
ಬಂಗರ ರಾಜ್ಯದ ಸ್ಥಿತಿ:
ಕ್ರಿ.ಶ. ೧೨ನೇ ಶತಮಾನದಲ್ಲಿ ಬಂಗಾಡಿಯಲ್ಲಿ ತಮ್ಮ ಆಳ್ವಿಕೆಯನ್ನು ಪ್ರಾರಂಭಿಸಿದ ಈ ಬಂಗರಸರು, ಕವಿ ವಿಜಯವರ್ಣಿಯು ಹೇಳುವಂತೆ, ಪೂರ್ವ ದಿಶೆಯಲ್ಲಿ ಉನ್ನತವಾಗಿರುವ ಸಹ್ಯಾದ್ರಿ ಬೆಟ್ಟಗಳಿಂದ ಪಶ್ಚಿಮದ ಅರಬೀ ಸಮುದ್ರದವರೆಗೂ ರಾಜ್ಯವಾಳುತ್ತಿದ್ದರು. ನೇತ್ರಾವತಿ ನದಿಯ ಇಕ್ಕೆಲಗಳಲ್ಲಿದ್ದ ಭೂ ಪ್ರದೇಶವನ್ನು ಆಳುತ್ತಾ ಸಂಪದ್ಭರಿತವಾದ ಭೂ ಭಾಗವನ್ನು ಹೊಂದಿದ್ದರು. ಕೃಷಿಯಿಂದಾಗಿ ಸಾಕಷ್ಟು ಧವಸಧಾನ್ಯಗಳು ಇವರ ರಾಜ್ಯದಲ್ಲಿ ಬೆಳೆಯುತ್ತಿದದವು. ಇವರ ರಾಜ್ಯದ ಪೂರ್ವ ಭಾಗವು ಹೆಚ್ಚು ಕಾಡಿನಿಂದ ಕೂಡಿದ್ದುದರಿಂದ ವನ್ಯ ಸಂಪತ್ತು ಈ ಪ್ರದೇಶದಲ್ಲಿ ಹೇರಳವಾಗಿತ್ತು. ತಮ್ಮ ಆಳ್ವಿಕೆಯ ಕಾಲದಲ್ಲಿ ವಿದೇಶಿಯರಾದ ಪೋರ್ತುಗೀಜರೊಂದಿಗೆ ಒಳ್ಳೆಯ ಸಂಬಂಧವನ್ನು ಹೊಂದಿದ್ದುರಿಂದ ಇಲ್ಲಿಯ ಜನರು ಮಂಗಳೂರು ಬಂದರಿನ ಮುಖಾಂತರ ವಿದೇಶಿ ವ್ಯಾಪಾರವನ್ನು ಮಾಡುತ್ತಿದ್ದರು. ಸಂಚಾರ ಸಾಗಾಟಕ್ಕೆ ಈಗಿನಷ್ಟು ಅನುಕೂಲತೆ ಇಲ್ಲದ ಅಂದಿನ ಕಾಲದಲ್ಲಿ ನೇತ್ರಾವತಿ ನದಿಯು ದೋಣಿಯ ಮುಖಾಂತರ ಸಾಮಾನು ಸರಂಜಾಮುಗಳನ್ನು ಸಾಗಿಸಲು ಬಹಳ ಅನುಕೂಲತೆಯನ್ನು ಒದಗಿಸುತ್ತಿತ್ತು. ಉಪ್ಪನಂಗಡಿಯಿಂದ ಪಾಣೆಮಂಗಳೂರಿನ ವರೆಗೂ, ಅಲ್ಲಿಂದ ಮಂಗಳೂರಿನವರೆಗೂ ಸರಾಗವಾದ ದೋಣಿ ಸಂಚಾರವಿತ್ತು. ಇದರಿಂದಾಗ ಬಂಗರ ರಾಜ್ಯದ ಜನರಿಗೆ ಪೇಟೆ – ಪಟ್ಟಣಗಳಿಂದ ಸಿಗುವ ವಸ್ತುಗಳು ಬಹು ಸುಲಭವಾಗಿ, ಕಡಿಮೆ ಬೆಲೆಗೆ ಸಕಾಲಕ್ಕೆ ದೊರಕುತ್ತಿದ್ದಿತ್ತೆನ್ನಬಹುದು.
ಬಂಗರಸರು ನೆರೆಕರೆಯ ಅರಸು ಮನೆತನಗಳಾದ ವೇಣೂರಿನ ಅಜಿಲರು, ಬೈಲಂಗಡಿಯ ಮೂಲರು, ಮೂಲ್ಕಿಯ ಸಾಮಂತರು, ಹಾಗೂ ಕಾರ್ಕಳದ ಭೈರರಸರೊಡನೆ ಸಾಮಾನ್ಯ ಒಳ್ಳೆಯ ಸಂಬಂಧವನ್ನು ಇಟ್ಟುಕೊಂಡಿದ್ದುದರಿಂದ, ಇವರ ರಾಜ್ಯಕ್ಕೆ ಸೇರಿದ ಜನರು ಶಾಂತಿಯಿಂದ ಯುದ್ಧಭೀತಿ ಇಲ್ಲದೆ, ಜೀವನ ನಡೆಸಲು ಸಾಧ್ಯವಾಗುತ್ತಿತ್ತು.
ಬಂಗರಸರು ಚಿನ್ನದ ನಾಣ್ಯಗಳನ್ನು ಚಲಾವಣೆಗೆ ತಂದಿದ್ದರೆಂಬ ವಿಷಯ ನಮಗೆ ಇತಿಹಾಸದಿಂದಲೂ, ಶಾಸನಗಳಿಂದಲೂ ತಿಳಿದುಬರುತ್ತದೆ. ಇವರು ಬಂಗಾಡಿ ಗದ್ಯಾಣಗಳೆಂಬ ಚಿನ್ನದ ನಾಣ್ಯಗಳನ್ನು ಚಲಾವಣೆಗೆ ತಂದಿದ್ದರು. ಕೆಲವು ವರ್ಷಗಳ ಹಿಂದೆ ಬಂಗಾಡಿಯಲ್ಲಿ ತೋಟಕ್ಕಾಗಿ ನೆಲವನ್ನು ಅಗೆಯುತ್ತಿದ್ದಾಗ ಬಂಗಾಡಿಯ ಈ ಚಿನ್ನದ ಗದ್ಯಾಣಗಳು ಸಿಕ್ಕಿದ್ದ ವಿಷಯವನ್ನು ನಾವು ವಾರ್ತಾಪತ್ರಿಕೆಯಲ್ಲಿಯೂ ಓದಿರುವೆವು. ಇವುಗಳಲ್ಲಿ ಎರಡು ವರ್ಗಕ್ಕೆ ಸೇರಿದ ನಾಣ್ಯಗಳಿದ್ದು, ಅವುಗಳಲ್ಲಿ ವಿಭಿನ್ನಬರಹಗಳೂ, ಆಕೃತಿಗಳೂ ಕಂಡುಬರುತ್ತವೆ. ಸುಮಾರು ೮ ಮಿ.ಮೀ ವ್ಯಾಸ ಹಾಗೂ ೧.೫ ಮೀ.ಮೀ. ದಪ್ಪದ ನಾಣ್ಯಗಳ ಮೇಲೆ ಸಂಸ್ಕೃತ ಅಕ್ಷರಗಳೂ ಇನ್ನೊಂದು ಬದಿಗೆ ಉಮಾಮಹೇಶ್ವರ ಅಥವಾ ಸೋಮನಾಥನ ಆಕೃತಿಗಳೂ ಕಂಡುಬರುತ್ತವೆ. ಅದರಂತೆ ಇನ್ನೊಂದು ವರ್ಗದ ನಾಣ್ಯಗಳು ಸುಮಾರು ೫ ಮಿ.ಮೀ. ವ್ಯಾಸ ಹಾಗೂ ೧ ಮಿ.ಮೀ. ದಪ್ಪವಿದ್ದು, ಅವುಗಳ ಒಂದು ಬದಿಗೆ ಮೀನು ಮತ್ತು ಶಂಖದ ಆಕೃತಿಯೂ, ಇನ್ನೊಂದು ಬದಿಗೆ ಬಹು ಸೂಕ್ಷ್ಮವಾದ ಸಂಸ್ಕೃತ ಅಕ್ಷರಗಳೂ ಕಂಡು ಬರುತ್ತವೆ. ಶಾಸನಗಳಲ್ಲಿ ಉಲ್ಲೇಖಿಸಲ್ಪಟ್ಟ ಬಂಗಾಡಿಯ ಗದ್ಯಾಣಗಳು ಇವೇ ಆಗಿರಬೇಕು. ಆದುದರಿಂದ ನಾಣ್ಣುಡಿಯಂತೆ ಬಂಗಾಡಿಗೆ ಹೋದರೆ ಬಂಗಾರದ ಅನ್ನ ಎಂಬುದು ಇವರ ಶ್ರೀಮಂತಿಕೆಯಿಂದ ಅನ್ವರ್ಥಕವಾಗಿ ಕಾಣುತ್ತದೆ.
ಬಂಗರಸರು ಇತಿಹಾಸದಲ್ಲಿ ಶಾಂತಿಪ್ರಿಯರಾಗಿ ಸಾಮಾಜಿಕ ಸಾಮರಸ್ಯಕ್ಕೆ ಹೆಚ್ಚು ಬೆಲೆ ಕೊಡುತ್ತಿದ್ದರೆಂದೂ ಕಂಡುಬರುತ್ತದೆ. ಆದುದರಿಂದ ಅವರ ರಾಜ್ಯದಲ್ಲಿ ಸಾಮಾಜಿಕ ಶಾಂತಿ, ಸೌಹಾರ್ದ, ಸಹಕಾರ ಮನೋಭಾವಗಳು ಬೆಳೆದಿದ್ದವು. ಅವರ ಪರಮತ ಸಹಿಷ್ಣುತೆಯಿಂದಾಗಿ ಧರ್ಮದ ಹೆಸರಿನಲ್ಲಿ ತಪ್ಪುಗ್ರಹಿಕೆಗಳೂ, ವಿವಾದಗಳೂ ಒಳಜಗಳಗಳೂ ಇಲ್ಲದೆ ಸಮಾಜದಲ್ಲಿ ಶಾಂತಿಯು ನೆಲೆಸಿತ್ತು. ಅವರ ರಾಜ್ಯದಲ್ಲಿ ಜೈನರು, ಹಿಂದುಗಳು, ಕ್ರೈಸ್ತರು, ಮಹಮ್ಮದೀಯರು ಹಾಗೂ ಕೆಲವು ಲಿಂಗಾಯತರು ನೆಲೆಸಿದ್ದರು. ಮಂಗಳೂರು ಬಹಳ ಕಾಲದ ವರೆಗೂ ಇವರ ರಾಜ್ಯದ ಒಂದು ಭಾಗವಾಗಿದ್ದು, ಅಲ್ಲಿ ವಿಭಿನ್ನ ಜಾತಿಯ ಜನರು ನೆಲೆಸಿದ್ದು, ಸೌಹಾರ್ದದಿಂದ ಜೀವನ ಮಾಡುತ್ತಿದ್ದಂತೆ ಕಾಣುತ್ತದೆ. ವಿಭಿನ್ನ ಮತದ ಜನರಿಗೆ ಬೇಕಾದ ದೇವಾಲಯಗಳು, ಪ್ರಾರ್ಥನಾಲಯಗಳು ಮತ್ತು ಪೂಜಾಗೃಹಗಳನ್ನು ಬಂಗರಸರು ಕಟ್ಟಿಸಿ ಕೊಟ್ಟಿದ್ದ ಉದಾಹರಣೆಗಳು ನಮಗೆ ಸಿಗುತ್ತವೆ.
ಬಂಗರ ಮನೆತನದಲ್ಲಿ ಶಂಕರದೇವಿ, ವಿಠಲದೇವಿಯಂಥವರು ತಾವೇ ಸ್ವತಂತ್ರ ರಾಣಿಯರಾಗಿ ರಾಜ್ಯವಾಳಿದುದು ನಮಗೆ ತಿಳಿದಿದೆ. ಇಷ್ಟು ಸ್ತ್ರೀ ಸ್ವಾತಂತ್ರ್ಯವು ಅರಮನೆಯಲ್ಲಿಯೇ ಇರುತ್ತಿದ್ದಾಗ ಸಮಾಜದಲ್ಲಿಯೂ ಅದು ನೆಲೆಸಿತ್ತು ಎಂದು ನಾವು ತಿಳಿದುಕೊಳ್ಳಬಹುದು. ಬಂಗರಸರು ವಿದ್ಯಾಭ್ಯಾಸಕ್ಕೆ ವಿಶೇಷ ಗಮನಕೊಡುತ್ತಿದ್ದರೆಂಬುದನ್ನು ಕವಿಗಳಿಗೆ, ಸಾಹಿತಿಗಳಿಗೆ, ಜ್ಯೋತಿಷ್ಯರಿಗೆ, ವೈದ್ಯರಿಗೆ, ಯೋಗ ಶಾಸ್ತ್ರಜ್ಞರಿಗೆ ತಮ್ಮ ಅರಮನೆಯಲ್ಲಿಯೇ ಕೊಟ್ಟ ಪ್ರೋತ್ಸಾಹದಿಂದ ತಿಳಿದುಕೊಳ್ಳಬಹುದು.
ಬಂಗರಸರು ಜೈನ ಮತಕ್ಕೆ ಸೇರಿದವರು. ಶ್ರೀ ಲಲಿತಕೀರ್ತಿ ಭಟ್ಟಾರಕ ಪೀಠಕ್ಕೆ ಸಂಬಂಧಿಸಿದವರು. ಬಂಗಾಡಿಯಲ್ಲಿ ಶ್ರೀ ಲಲಿತಕೀರ್ತಿಗಳ ಶಾಖಾ ಮಠವಿತ್ತೆಂಬುದನ್ನು ಕ್ರಿ.ಶ. ೧೭೦೦ರಲ್ಲಿ ಬಂಗಾಡಿಯ ಅರಮನೆಯಲ್ಲಿದ್ದ ಕವಿ ಚಂದ್ರಶೇಖರನು ಹೇಳಿದ್ದಾನೆ. ಇವರ ರಾಜ್ಯ ದೇವತೆ ಶ್ರೀ ಆದೀಶ್ವರ ಸ್ವಾಮಿ. ಇವರು ಬಂಗಾಡಿಯಲ್ಲಿ ತಮ್ಮ ಆಳ್ವಿಕೆಯನ್ನು ಪ್ರಾರಂಭಿಸಿದಾಗಲೇ ಶ್ರೀ ಶಾಂತಿನಾಥ ಸ್ವಾಮಿಯ ಬಸದಿಯೊಂದನ್ನು, ಇಂದು ಕೋಟೆ ಎಂದು ಕರೆಯಲ್ಪಡುವ ಸ್ಥಳದಲ್ಲೇ ಕಟ್ಟಿದ್ದರು. ಅನಂತರ, ಈಗ ಬಂಗಾಡಿ ಪೇಟೆಯಲ್ಲಿರುವ ಹೊಸ ಶ್ರೀ ಶಾಂತಿನಾಥ ಸ್ವಾಮಿಯ ಬಸದಿಯನ್ನು ಕಟ್ಟಿಸಿದರು. ಅದರಂತೆ ಕ್ರಿ.ಶ. ೧೪೮೪ರಲ್ಲಿ ಬಂಗರಸನೊಬ್ಬನು ಬೆಳ್ತಂಗಡಿಯಲ್ಲಿರುವ ‘ಬಂಗರ ಬಸದಿ’ಯಲ್ಲಿ ಧಾರ್ಮಿಕ ಕಾರ್ಯಗಳನ್ನು ಸಾಂಗವಾಗಿ ನೆರವೇರಿಸುವುದಕ್ಕಾಗಿ ಸಮೀಪದ ಭೂಮಿಯೊಂದನ್ನು ಉಂಬಳಿ ಬಿಟ್ಟಿರುವುದಾಗಿ ಇದೇ ಬಸದಿಯ ಆವರಣದಲ್ಲಿರುವ ಒಂದು ಶಿಲಾಸನದಿಂದ ತಿಳಿದು ಬರುತ್ತದೆ. ಬೆಳ್ತಂಗಡಿಯ ಹಲರ (ಜೈನ ವ್ಯಾಪಾರಿಗಳ) ಸಮ್ಮತದಿಂದ ಬಂಗರಸನು ಕ್ರಿ.ಶ. ೧೫೦೯ರಲ್ಲಿ ಈ ಬಸದಿಯ ಧಾರ್ಮಿಕ ಉತ್ಸವಗಳು ನಡೆದುಕೊಂಡು ಬರಲು ಉಂಬಳಿ ಬಿಟ್ಟಿದ್ದನೆಂದು ಇಲ್ಲಿರುವ ಇನ್ನೊಂದು ಶಾಸನದಿಂದ ತಿಳಿದು ಬರುತ್ತದೆ. ಶಂಕರ ದೇವಿಯೆಂಬ ಬಂಗರಾಣಿಯು ಕ್ರಿ.ಶ. ೧೬೧೧ರಲ್ಲಿ ಇಲ್ಲಿರುವ ಶಾಂತಿನಾಥ ಬಸದಿಯ ಪೂಜಾ ವಿನಿಯೋಗಕ್ಕೆ ಹಿಂದೆ ಬಿಟ್ಟಿದ್ದ ಉಂಬಳಿಯನ್ನು ಊರ್ಜಿತಗೊಳಿಸಿ, ಶ್ರೀ ಸ್ವಾಮಿಗೆ ಪಂಚಕಲ್ಯಾಣೋತ್ಸವವನ್ನು ಮಾಡಿ ಕೆಲವು ನೋಂಪಿಗಳನ್ನು ನಡೆಸಿದಳು.
ಇವರು ಹಿಂದೂ ದೇವತೆಗಳನ್ನು ಸಮಾನ ಗೌರವದಿಂದ ಪೂಜಿಸುತ್ತಿದ್ದರು. ಶ್ರೀ ಸೋಮನಾಥನು ಇವರ ರಾಜ್ಯದ ಪ್ರಧಾನ ಹಿಂದೂ ದೇವತೆ. ಇವರು ಘಟ್ಟದ ಮೇಲಿಂದ ಇಳಿದು ಬರುವಾಗಲೇ ಈ ದೇವರ ಮೂರ್ತಿಯನ್ನು ಇಲ್ಲಿಗೆ ತಂದು ಪ್ರತಿಷ್ಠಾಪಿಸಿದರೆಂದು ನಾವು ತಿಳಿದುಕೊಂಡಿದ್ದೇವೆ. ಶೈವ ಸಂಪ್ರದಾಯದತ್ತ ಗೌರವವನ್ನು ಹೊಂದಿದ್ದ ಬಂಗರಸರು ತಮ್ಮ ರಾಜ್ಯಕ್ಕೆ ಸೇರಿದ್ದ ಗುರುವಾಯನಕೆರೆಯು ಒಂದು ವೀರಶೈವ ಕೇಂದ್ರವಾಗಿ ಬೆಳೆಯುವಲ್ಲಿ ಆತಂಕವನ್ನುಂಟುಮಾಡಲಿಲ್ಲ. ವೈಷ್ಣವ ಸಂಪ್ರದಾಯಕ್ಕೂ ಬಂಗರಸರು ಅಷ್ಟೇ ಗೌರವವನ್ನು ಹೊಂದಿದ್ದರೆಂಬುದನ್ನು ಅವರ ವೀರ ನರಸಿಂಹ, ಲಕ್ಷ್ಮಪ್ಪ, ವಿಠಲದೇವಿ ಎಂಬ ಹೆಸರುಗಳೇ ಶ್ರುತಪಡಿಸುತ್ತವೆ. ಅದರಂತೆ ಉಜಿರೆಯ ಶ್ರೀ ಜನಾರ್ದನ ದೇವಸ್ಥಾನಕ್ಕೂ ಅವರು ಉಂಬಳಿ ಕೊಟ್ಟಿದ್ದರು. ಕುಕ್ಕೆ ಸುಬ್ರಹ್ಮಣ್ಯ ದೇವಾಲಯಕ್ಕೆ ಅವರಿಂದ ಕೊಡಲ್ಪಟ್ಟ ೨೭೦ ಗದ್ಯಾಣಗಳ ಉಲ್ಲೇಖವು ಸುಬ್ರಹ್ಮಣ್ಯದಲ್ಲಿ ದೊರಕಿರುವ ಶಾಸನವೊಂದರಿಂದ ತಿಳಿದು ಬರುತ್ತದೆ. ಬಂಗಾಡಿಯ ಮೊದಲ ಬಂಗರಸನಾದ ವೀರ ನರಸಿಂಹ ಬಂಗನೇ ಇಲ್ಲಿ ಗಣಪತಿ ದೇವಾಲಯವನ್ನು ಕಟ್ಟಿಸಿದನು. ಮುಂದೆ ಬಂಗಾಡಿಯಲ್ಲಿ ವೀರಭದ್ರ ದೇವಾಲಯ, ಉಳ್ಳಾಲ್ತಿಯ ಗುಡಿ, ಶ್ರವಣಕುಂಡ, ಬ್ರಹ್ಮಸ್ಥಾನಗಳಂತಹ ಶಕ್ತಿಪ್ರಧಾನವಾದ ಕ್ಷೇತ್ರಗಳನ್ನು ಬಂಗರಸರು ಬೆಳೆಸಿಕೊಂಡು ಬಂದರು. ಅದರಂತೆ ತಮ್ಮ ರಾಜ್ಯಕ್ಕೆ ಸೇರಿದ, ಕುತ್ಯಾರು, ಪುತ್ತೂರು, ಮಂಗಳೂರು, ಶರವು, ನಂದಾವರ, ಸುಬ್ರಹ್ಮಣ್ಯ, ಗುರುವಾಯನಕೆರೆ ಮತ್ತು ಉಜಿರೆ ಮುಂತಾದ ಕಡೆಗಳಲ್ಲಿ ವಿಭಿನ್ನ ಹಿಂದೂ ದೇವತೆಗಳಿಗೆ ದೇವಾಲಯಗಳನ್ನು ಕಟ್ಟಿಸಿ, ಅಥವಾ ಜೀರ್ಣವಾದ ದೇವಾಲಯಗಳನ್ನು ಪುನರುದ್ಧರಿಸಿ, ಅದಕ್ಕೆ ಉಂಬಳಿ ಉತ್ತಾರಗಳನ್ನು ಕೊಟ್ಟರು.
ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಮೊತ್ತಮೊದಲು ಕ್ರೈಸ್ತರು ನೆಲೆ ನಿಂತದ್ದೇ ಬಂಗ ರಾಜ್ಯಕ್ಕೆ ಸೇರಿದ ಮಂಗಳೂರಿನಲ್ಲಿ, ಸುಮಾರು ಕ್ರಿ.ಶ. ೧೫೩೦ರಲ್ಲಿ. ಇಲ್ಲಿ ಶಾಶ್ವತವಾಗಿ ನೆಲೆಸಲು ಅವಕಾಶ ಮಾಡಿಕೊಟ್ಟದ್ದೇ ಅಲ್ಲದೆ, ಅವರು ಪ್ರಾರ್ಥನಾಲಯಗಳನ್ನು ಕಟ್ಟಿಕೊಳ್ಳಲು ಬಂಗರಸರು ಸಹಾಯಧನವನ್ನು ಕೊಟ್ಟರು. ಕ್ರೈಸ್ತರ ನೆಲೆವೀಡುಗಳಿಂದಾಗಿ, ವ್ಯಾಪಾರಕ್ಕಾಗಿ ಈ ಊರಿಗೆ ಬಂದಿದ್ದ ಪೋರ್ತುಗೀಜರು ಇಲ್ಲಿ ಅವರ ವ್ಯಾಪಾರ ವಹಿವಾಟುಗಳಿಗೆ ಸರಿಯಾದ ನೆಲೆಯನ್ನು ಕಂಡು ಕೆಲವು ವ್ಯಾಪಾರದ ಮಳಿಗೆಗಳನ್ನು ಸ್ಥಾಪಿಸಿಕೊಂಡರು. ಇದರಿಂದಾಗಿ, ಬಂಗರ ರಾಜ್ಯಕ್ಕೆ ಆರ್ಥಿಕವಾಗಿ ಲಾಭವಾಗುವುದರ ಜೊತೆಗೆ ಅವರ ಪೂರ್ಣ ಸಹಾಯ, ವಿಧೇಯತೆ, ಸಹಕಾರಗಳು ಬಂಗರಸರಿಗೆ ಸಿಕ್ಕಿದವು. ನಂದಾವರದಲ್ಲಿ ಅರಮನೆಯನ್ನು ಕಟ್ಟುವಾಗ ಬಂಗರಸನೊಬ್ಬನು ಮುಸ್ಲಿಮರಿಗೆ ಮಸೀದಿಯನ್ನು ಕಟ್ಟಿಸಿಕೊಟ್ಟಿರುವುದು ಕಂಡು ಬರುತ್ತದೆ. ಹೈದರಾಲಿಯು ಕ್ರಿ.ಶ. ೧೭೬೩ರಲ್ಲಿ ಬಿದನೂರನ್ನು ಗೆದ್ದುಕೊಂಡು ಮೂಡುಬಿದರೆಗಾಗಿ ಬಂಗರ ರಾಜ್ಯಕ್ಕೆ ಬಂದಾಗ ಅವನನ್ನು ಉಚಿತ ಗೌರವಗಳಿಂದ ನೋಡಿಕೊಳ್ಳಲಾಗಿತ್ತು. ಅದರಂತೆ ಮುಂದೆ ಮುಸ್ಲಿಂ ಅಧಿಕಾರಿಗಳಿಗೆ ಮತದ ಹಿನ್ನೆಲೆಯಿಂದ ಅವಗಣಿಸಲಾಗುತ್ತಿರಲಿಲ್ಲ. ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಸ್ವಾತಂತ್ರ್ಯ ಹೋರಾಟವು ತೀವ್ರವಾದಾಗ, ಬಂಗರಸರಲ್ಲಿ ಒಬ್ಬನಾದ ಲಕ್ಷ್ಮಪ್ಪರಸ ಬಂಗನು ಸ್ವಾತಂತ್ರ್ಯ ಹೋರಾಟಕ್ಕೆ ಇಳಿದು ದೇಶಕ್ಕಾಗಿ ಪ್ರಾಣವನ್ನರ್ಪಿಸಿದನು.

ತುಳು ಕರ್ನಾಟಕ ಅರಸುಮನೆತನಗಳು: ಕುಂಬಳೆ ಅರಸು ಮನೆತನ (೨)
ಪ್ರಾಚೀನ ಕಾಲ :
ಈ ಹಿಂದೆ ಹೇಳಿದಂತೆ ಬನವಾಸಿಯ ಕದಂಬ ಮಯೂರ ವರ್ಮನ ಮೊಮ್ಮಗ, ಕವಿಸಿಂಹನೆನ್ನಲಾದವನು ಕುಂಬಳೆಯ ಮೂಲ ದೊರೆ. ಇವನ ವಿಚಾರವನ್ನು ಈ ಹಿಂದೆ ನಾವು ನೋಡಿದ್ದೇವೆ. ಮುಂದೆ ಸಿಗುವ ಹೆಸರು ಜಯಸಿಂಹ. ಇವನ ಕಾಲವನ್ನು ೧೦ನೆಯ ಶತಮಾನವೆಂದು ಇವನ ಕಾಲದ ತಳಂಗೆರೆಯ ಶಾಸನದ ಮೂಲಕ ನಿರ್ಧರಿಸಬಹುದು. ಈ ಹತ್ತನೆಯ ಶತಮಾನದ, ಕಾಸರಗೋಡು ಪೇಟೆಯ ಚಂದ್ರಗಿರಿ ನದಿಯ ದಡದಲ್ಲಿರುವ ತಳಂಗೆರೆ ಎಂಬಲ್ಲಿರುವ ಈ ಶಾಸನವು ಜಯಸಿಂಹನ ಪೂರ್ವಜರಾದ ಗೌತಮ, ಶರದ್ವತ್‌, ಕೃಪ, ಶಂತನು ಮೊದಲಾದವರನ್ನು ಹೇಳಿ ಜಯಸಿಂಹನನ್ನು “ಕ್ಷತ್ರ್‌ ಐಕ ಚೂಡಾಮಣಿಃ” ಎಂದು ಹೊಗಳುತ್ತದೆ. ಮೋಚಬ್ಬರಸಿಗೆ ಮೊಗ್ರಾಲು ಪುತ್ತೂರಿನ ಕಲ್ಕಾಡ ಬೆಟ್ಟೆದಂತಿರುವ ಜಾಗವನ್ನು ಕನ್ಯಾದಾನವಾಗಿ ನೀಡಿದ್ದು ಅದರ ಉತ್ತರಾಧಿಕಾರ ಹೆಂಗಡರಿಗೇ ಸಲ್ಲುತ್ತದೆ ಎಂದು ವಿಧಿಸುತ್ತದೆ, ಸ್ತ್ರೀ ಪ್ರಧಾನ ಕುಟುಂಬ ವ್ಯವಸ್ಥೆಯ ಅಳಿಯ ಸಂತಾನ ಕಟ್ಟಿನ ಮೊದಲ ದಾಖಲೆ ಇದೇ ಎನ್ನಬಹುದು. ವಿದ್ಯೆ ಸಂಪತ್ತು ಸಾಮರ್ಥ್ಯಗಳಿಂದ ಕೂಡಿ ಕ್ಷತ್ರಿಯ ಚೂಡಾಮಣಿ ಜಯಸಿಂಹ ಎಂದು ಶಾಸನ ಹೊಗಳುವಷ್ಟೇ ನಮಗೆ ತಿಳಿಯುವ ವಿಷಯ. ಇದಕ್ಕಿಂತ ಹೆಚ್ಚು ವಿವರವೇನೂ ತಿಳಿಯುವುದಿಲ್ಲ. ಇಲ್ಲಿ ಬೇರೆ ರಾಜರಿಲ್ಲದಿರುವುದರಿಂದ ಇವನು ಕುಂಬಳೆಯ ಅರಸನೇ ಎನ್ನಬೇಕು.
ಇವನ ಅನಂತರ ಕಂಡು ಬರುವ ಹೆಸರು ಹದಿಮೂರನೆಯ ಶತಮಾನದ ಮಧ್ವಾಚಾರ್ಯರ ಸಮಕಾಲೀನನಾದ ಕವಿಸಿಂಹ (ಕಬೆಸಿಂಹ – ಸ್ತಂಭ ವಿಶಿಷ್ಟ ಸಿಂಹ – ಜಯಸಿಂಹ)ನದು. ಇವನೂ ಉತ್ತಮ ವಿದ್ವಾಂಸನೆನ್ನಬಹುದು. ಕುಂಬಳೆ ಹತ್ತಿರದ ಕಾವು ಮಠದ, ಪೆಜತ್ತಾಯ ಕುಟುಂಬದ ತ್ರಿವಿಕ್ರಮ ಪಂಡಿತನಿಗೂ ಮಧ್ವಾಚಾರ್ಯರಿಗೂ ತತ್ತ್ವಜ್ಞಾನದಲ್ಲಿ ಬಹುದಿನಗಳ ವಾದ ಇವನ ಸಮ್ಮುಖದಲ್ಲಿ ಏರ್ಪಟ್ಟಿತು. ತೀರ್ಮಾನದ ಹಿರಿಯ ಸ್ಥಾನದ ವ್ಯಕ್ತಿಯಾಗಬೇಕಾದರೆ ಇವನು ವಿದ್ವಾಂಸನಾಗಿರಲೇಬೇಕು. ಈ ಕುಟುಂಬವಿಡೀ ಮಧ್ವರ ಶಿಷ್ಯತ್ವವನ್ನು ಸ್ವೀಕರಿಸಿತು. ತ್ರಿವಿಕ್ರಮನ ತಮ್ಮ ಶಂಕರ ಪಂಟಿತನಲ್ಲಿ ಅಪೂರ್ವ ಗ್ರಂಥ ಭಂಡಾರವಿತ್ತು. ವಾದದಲ್ಲಿ ಸೋತ ಚೋಳಜ ಪದ್ಮ ತೀರ್ಥನು ಆ ಗ್ರಂಥ ಭಂಡಾರದ ಗ್ರಂಥಗಳನ್ನು ಅಪಹರಿಸಿದಾಗ ದೊರೆ ಕವಿಸಿಂಹನೇ ಅದನ್ನು ಮತ್ತೆ ತರಿಸಿಕೊಟ್ಟನಂತೆ. ಈ ಕಾವು, ಪಕ್ಕದ ವಿಷ್ಣುಮಂಗಲ ಮಧ್ವಾಚಾರ್ಯರ ರ್ಯಕಾರ್ಯಕ್ಷೇತ್ರಗಳಾದುದರಿಂದ ಉಡುಪಿ ಅಷ್ಪಮಠದ ಯತಿಗಳು ಪರ್‍ಯಾಯಪೀಠವೇರುವ ಮೊದಲು ವಿಷ್ಣುಮಂಗಲಕ್ಕೆ ಭೇಟಿ ನೀಡುತ್ತಾರೆ. ತ್ರಿವಿಕ್ರಮ ಪಂಡಿತ, ಅವನ ಮಗ ನಾರಾಯಣ ಪಂಡಿತ ಮೊದಲಾದವರು ಹಲವಾರು ಸಂಸ್ಕೃತ ಗ್ರಂಥಗಳನ್ನು ರಚಿಸಿದ್ದಾರೆ. ನಾರಾಯಣ ಪಂಡಿತನು ಮಧ್ವಾಚಾರ್ಯರ ಚರಿತ್ರೆಯನ್ನು ಮಧ್ವವಿಜಯ ಕಾವ್ಯವಾಗಿ ಬರೆದಿದ್ದಾನೆ. ಇದೇ ಈ ಜಯಸಿಂಹನ ಅಸ್ತಿತ್ವವನ್ನು ತಿಳಿಸುವ ಗ್ರಂಥ. ಈ ಕುಟುಂಬದ ಸಾಹಿತ್ಯ ಸೇವೆಯ ಕುರಿತು ‘ಗಡಿನಾಡು’ ಪುಸ್ತಕದಲ್ಲಿ ಸ್ವಲ್ಪ ವಿವರವಾಗಿ ಕೊಡಲಾಗಿದೆ. ಈ ಮೂವರು ಅರಸರ ಮಧ್ಯದಲ್ಲಿ ಈ ಪ್ರಾಚೀನ ಕಾಲದ ಅವಧಿಯಲ್ಲಿ, ಬಹಳ ಮಂದಿ ಅರಸರು ಆಗಿ ಹೋಗಿರಬೇಕು. ಶ್ರೀ ಉದಯವರ್ಮರಾಜರು ಹಂಗಳದ ಕದಂಬ ದೊರೆ ನಾಲ್ಕನೆಯ ಮಯೂರ ವರ್ಮನ ಮೊಮ್ಮಗ ಜಯಸಿಂಹ (೧೧೮೯ – ೧೨೦೩ ಕ್ರಿ.ಶ.) ನೇ ಕುಂಬಳೆ ಅರಸು ಮನೆತನದ ಸ್ಥಾಪಕನೆಂದಿರುವುದರಿಂದ ಇವನೇ ಮಧ್ವವಿಜಯದಲ್ಲಿ ಉಕ್ತನಾದವನೆಂದು ಅವರ ಅಭಿಪ್ರಾಯ. ಆದರೆ ಮಧ್ವಾಚಾರ್ಯರ ಕಾಲವು ೧೨೩೮ – ೧೩೧೭ ಎಂದು ಅನ್ಯತ್ರಸಿದ್ಧವಾಗುವುದರಿಂದ ಈ ದಿನಾಂಕ ಸರಿಹೊಂದುವುದಿಲ್ಲವೆನಿಸುತ್ತದೆ. ಮಧ್ವವಿಜಯದಲ್ಲಿ ಉಕ್ತನಾದ ಜಯಸಿಂಹನು ಮಧ್ವಾಚಾರ್ಯರ ಸಮಕಾಲೀನನೆನ್ನುವುದರಲ್ಲಿ ಸಂದೇಹವಿಲ್ಲವಾದುದರಿಂದ ಮಧ್ವರ ಕಾಲವೇ ಅವನ ಕಾಲವಾಗಬೇಕಷ್ಟೆ? ೧೦ನೇ ಶತಮಾನದ ತಳಂಗೆರೆ ಶಾಸನದಲ್ಲಿ ಉಕ್ತನಾದ ಜಯಸಿಂಹನು ಅನಂತರ ಸ್ಥಾಪಿಸಲ್ಪಟ್ಟ ವಂಶದಲ್ಲಿ ಸೇರುವುದು ಸಾಧ್ಯವಾಗುತ್ತದೆಯೆ?
ಕರ್ನಾಟಕದ ದೊಡ್ಡ ಅರಸರ ಆಡಳಿತಕ್ಕೆ ಕುಂಬಳೆ ರಾಜ್ಯ ಹೇಗೆ ಒಳಪಟ್ಟಿತೆಂಬುದನ್ನು ನೋಡಬಹುದು. ಕ್ರಿ.ಶ. ಆರನೆಯ ಶತಮಾನದಲ್ಲಿ ಚಾಲುಕ್ಯ ವಂಶದ ಅರಸ ಕೀರ್ತಿವರ್ಮನು (ಕ್ರಿ.ಶ. ೫೬೬ – ೫೯೮) ಕದಂಬರನ್ನು ಸೋಲಿಸಿದಾಗ ತುಳುನಾಡು ಅವರ ವಶವಾಯಿತು. ರಾಷ್ಟ್ರಕೂಟ ಮೂರನೇ ಗೋವಿಂದನು (ಕ್ರಿ.ಶ.೭೫೦ – ೮೦೦) ಚಾಲುಕ್ಯರನ್ನು ಸುತ್ತಮುತ್ತಲಿನ ರಾಜರನ್ನು ಸೋಲಿಸಿ ಚಕ್ರಾಧಿಪತಿಯಾದಾಗ ತುಳುನಾಡು ರಾಷ್ಟ್ರಕೂಟರ ಸಾಮ್ರಾಜ್ಯಕ್ಕೆ ಸೇರಿತು. ಹನ್ನೊಂದನೆಯ ಶತಮಾನದಲ್ಲಿ ಹೊಯ್ಸಳರು ಪ್ರಬಲರಾಗಿ ಕರ್ನಾಟಕದ ಚಕ್ರವರ್ತಿಗಳಾದಾಗ ತುಳುನಾಡು ಅವರ ಕೈಸೇರಿತು. ಕುಂಬಳೆ ಕೋಟೆಯಲ್ಲಿ ಹೊಯ್ಸಳ ವೀರನರಸಿಂಹ ಬಲ್ಲಾಳನ ಚಿನ್ನದ ನಾಣ್ಯ ಸಿಕ್ಕಿದೆ. ಈ ಚಿನ್ನದ ನಾಣ್ಯದ ವಿವರವನ್ನು ಶ್ರೀ.ಎಂ.ಮುಕುಂದ ಪ್ರಭುಗಳು ನೀಡಿದ್ದಾರೆ.
[1] ಈ ನಾಣ್ಯದಲ್ಲಿ ‘ಜಗದೇಕ ಮಲ್ಲ’ ಎಂದು ಕೊರೆದಿದೆ. ಹೊಯ್ಸಳ ವೀರನರಸಿಂಹನಿಗೆ ಈ ಬಿರುದಿತ್ತು. ೧೪ನೇ ಶತಮಾನದಲ್ಲಿ ವಿಜಯನಗರ ಸಾಮ್ರಾಜ್ಯ ಸ್ಥಾಪನೆಯಾದಾಗ ಈ ರಾಜ್ಯದ ಒಡೆಯರು ಅವರಾದರು. ಮುಳಿಂಜ ಮಹಾಲಿಂಗೇಶ್ವರ ದೇವಾಲಯದಲ್ಲಿ ಕ್ರಿ.ಶ. ೧೪೫೮ರ ವಿಜಯನಗರದ ಮಲ್ಲಿಕಾರ್ಜುನನ ಶಾಸನ ಸಿಕ್ಕಿದೆ. ಮೂವರು ಬ್ರಾಹ್ಮಣರ ಭೋಗಕ್ಕೆ ದಾನ ನೀಡಿದ ವಿವರವಿದೆ, ಪೂರ್ಣ ಓದಲಾಗುವುದಿಲ್ಲ.

ಕುಂಬಳೆ ಕೋಟೆಯಲ್ಲಿ ಸಿಕ್ಕಿದ ಹೊಯ್ಸಳ ವೀರ ಬಲ್ಲಾಳನ ಚಿನ್ನ ನಾಣ್ಯ
ಕ್ರಿ.ಶ. ೧೫೫೪ರಲ್ಲಿ ರಾಮರಾಯನು ಕೆಳದಿಯ ಸದಾಶಿವ ನಾಯಕನನ್ನು ಮಂಗಳೂರು ರಾಜ್ಯದ ರಾಜ್ಯಪಾಲನನ್ನಾಗಿ ನೇಮಿಸಿದನು. [2] ೧೫೫೫ರಲ್ಲಿ ವಿಜಯನಗರ ಚಕ್ರವರ್ತಿಗಳು ಸೋತಾಗ ಮೊದಲು ಅವರ ಅಂಕಿತದಲ್ಲಿದ್ದ ಇಕ್ಕೇರಿನಾಯಕಿರು ಸ್ವತಂತ್ರರಾದರು. ಕಾಸರಗೋಡಿನ ಪಯಸ್ವಿನಿ ನದಿಯಿಂದಾಚೆ ನೀಲೇಶ್ವರದ ಕವಾಯಿ ಹೊಳೆವರೆಗಿನ ಪ್ರದೇಶ ಅವರ ವಶಕ್ಕೆ ಬಂತು. ೧೭೬೩ರಲ್ಲಿ ಹೈದರಾಲಿಯು ಬಿದನೂರಿನ (ಇಕ್ಕೇರಿ) ರಾಣಿ ವೀರಮ್ಮಾಜಿಯನ್ನು ಗೆದ್ದಾಗ ತುಳುನಾಡು ಸಹಿತ ಸಮಸ್ತ ರಾಜ್ಯ ಅವನ ಅಧೀನಕ್ಕೆ ಬಂತು. ಕ್ರಿ.ಶ. ೧೭೮೨ರ ದಶಂಬರದಲ್ಲಿ ಹೈದರಾಲಿ ಸತ್ತಾಗ ಅವನ ಅಧೀನದಲ್ಲಿದ್ದ ತುಂಡರಸರೆಲ್ಲಾ ಸ್ವತಂತ್ರರಾಗಲು ಹವಣಿಸಿದರು. ೧೭೮೩ರಲ್ಲಿ ಅವನ ಮಗ ಟಿಪ್ಪು ಅಧಿಕಾರಕ್ಕೆ ಬಂದಾಗ ಅವರನ್ನೆಲ್ಲಾ ಹತೋಟಿಯಲ್ಲಿಟ್ಟುಕೊಳ್ಳಲು ಯುದ್ಧ ಮಾಡಬೇಕಾಯಿತು. ಕುಂಬಳೆಯ ಅರಸನು ಟಿಪ್ಪುವಿನ ವಿರುದ್ಧ ಹೋರಾಡಿ ಸೆರೆ ಸಿಕ್ಕಿದಾಗ ಅವನನ್ನು ಗಲ್ಲಿಗೇರಿಸಲಾಯಿತು. ಅವನ ತಮ್ಮನು ಯುದ್ಧದಲ್ಲಿ ಮಡಿದನು. ಉತ್ತರಾಧಿಕಾರಿಯಾಗುವವನು ತಲಚೇರಿಗೆ ಓಡಿಹೋಗಿ ಬ್ರಿಟಿಷರ ರಕ್ಷಣೆ ಪಡೆದನು. ಅಲ್ಲಿನ ನಾಯರ್‌ವರ್ಗದವರು ಕುಂಬಳೆ ಅರಸನಿಗೆ ಮಾವಿಲಾಯಿ ಎಂಬಲ್ಲಿ ೧೦.೯೮ ಎಕ್ರೆ ಭೂಮಿಯನ್ನಿತ್ತರು. ಕ್ರಿ.ಶ. ೧೭೯೯ ರಲ್ಲಿ ಶ್ರೀರಂಗಪಟ್ಟಣದಲ್ಲಿ ಬ್ರಿಟಿಷರ ವಿರುದ್ಧ ನಡೆದ ಯುದ್ಧದಲ್ಲಿ ಟಿಪ್ಪು ಸತ್ತಾಗ ಅವನ ರಾಜ್ಯವೆಲ್ಲಾ ಅವರ ವಶವಾಯಿತು. ಕುಂಬಳೆ ಅರಸರು ಸ್ವರಾಜ್ಯಕ್ಕೆ ಬಂದು ನೆಲಸಿದರು. ಬ್ರಿಟಿಷರ ಆಶ್ರಯದಲ್ಲಿದ್ದುದರಿಂದ ಸ್ವಲ್ಪ ಮಾತ್ರ ಭೂಮಿಯನ್ನು ಉಳಿಸಿಕೊಂಡು ಮಾಲಿಖಾನೆಯನ್ನು ಪಡೆದು ಉಳಿದುದನ್ನು ಅವರಿಗೆ ಬಿಟ್ಟರು. ಇಲ್ಲಿಗೆ ಅವರ ಅರಸುತನ ಕೊನೆಗೊಂಡಂತೆಯೇ. ಬ್ರಿಟಿಷರ ಆಡಳಿತದಲ್ಲಿ, ಮದರಾಸು ಪ್ರಾಂತದ ಅಧೀನದಲ್ಲಿ ದಕ್ಷಿಣ ಕನ್ನಡ ಜಿಲ್ಲೆಯ ಕಾಸರಗೋಡು ತಾಲೂಕಿನಲ್ಲಿ ಕುಂಬಳೆ ಸೇರಿ ಹೋಯಿತು. ೧೯೫೬ ನವೆಂಬರ್‌೧ ರಂದು ಪ್ರಾಂತ ಪುನಾರಚನೆಯಾದಾಗ ದಕ್ಷಿಣ ಕನ್ನಡ ಜಿಲ್ಲೆಯಿಂದ ಕಡಿದು ಅದನ್ನು ಕೇರಳ ಪ್ರಾಂತದ ಕಣ್ಣನೂರು ಜಿಲ್ಲೆಗೆ ಸೇರಿಸಲಾಯಿತು.
ಮಧ್ಯಕಾಲ :
ಕುಂಬಳೆ ಅರಸರ ಕಾಲಾನುಗತ, ಕ್ರಮಾಗತ ವಂಶಪಟ್ಟಿ ಸರಿಯಾಗಿ ಲಭ್ಯವಿಲ್ಲ. ದೊರೆತ ಕೆಲವು ಹೆಸರುಗಳನ್ನು ಉಲ್ಲೇಖಿಸಬಹುದು.
	ಕದಂಬ ಕಾಮದೇವರಸ
	೧೩೮೯
	(ತಿರುವೈಲಿನ ಹರಿಹರ ೧೧ನೇ ಯವನ ಶಾಸನ). [3]

	ಜಯಸಿಂಹ
	 
	೧೫ನೆಯ ಶತಮಾನ (ಅನಂತಪುರ ಶಾಸನ)[4]

	ಒಬ್ಬ ಅರಸ
	೧೫೧೪
	(ದು ಅರ್ತೆ ಬಾರ್ಬೋಸ)[5]

	ರಾಮರಾವ್‌
	೧೬೨೩
	(ದೆಲ್ಲಾವಲ್ಲೆ ಹೇಳಿಕೆ)

	ಸೋಮನಾಥರಸ ಕವಿಸಿಂಹರಸ
	೧೭೦೯
	(ಶಾಸನ, ಮಂಜೇಶ್ವರ)[6]

	ಕುಂಬಳೆ ನಂದಪ್ಪರಸರಾದ ಕವಿಸಿಂಹರೊಡೆಯರು
	೧೭೫೪
	(ಭೂಮಿ ಬಾಳಿಕೆ ಪಟ್ಟೆ)[7]

	ಶಿವವರ್ಮ ಕವಿಸಿಂಹರಸರು
	೧೭೮೪
	(ಎಡನಾಡು ಮಹಾಲಿಂಗ) ಭಟ್ಟ[8] ಸಂದರ್ಶನ)

	ರಾಮಂತರಸು
	೧೮೦೮
	(ಭವ ಸಂ.) (ಎಂ.ಕೇಶವ ರಾವ್‌) (ಎಡನೀರು ಮಠದ ತಹಾ)

	ರಾಮಂತರಸು
	 ೧೮೧೪
	(ವಿಕ್ರಮ, ಸಂ.”)

	ಗುಣ್ಯಪ್ಪರಸ
	 ೧೮೮೦
	(ಅಡೂರು ಶಾಸನ)[9]

	ಕವಿಸಿಂಹ ವರ್ಮರಾಜ
	೧೮೭೧
	(ಕೊಡ್ಯಮ್ಮೆ ಕೃಷ್ಣಯ್ಯ) ಬಲ್ಲಾಳ್‌ಸಂದರ್ಶನ:೪-೫-೧೯೮೬)

	ರಾಮರಾವ್
	೧೮೮೭
	(ವೇಲಾಪುರ ಮಾಹಾತ್ಮ್ಯೆ ಹಸ್ತಪ್ರತಿ)[10]


ಶ್ರೀ ಉದಯವರ್ಮ ರಾಜರು ಅವರ ಪೂರ್ವೋಕ್ತ ಗ್ರಂಥದಲ್ಲಿ, ಕ್ಷೇತ್ರ ಮಹಾತ್ಮೆ, ಸಾಕ್ಷಿಪತ್ರ, ಶಾಸನ ಇತ್ಯಾದಿಗಳ ಹಿನ್ನೆಲೆಯೆಂದು ಕೆಲವು ಅರಸರ ಹೆಸರುಗಳನ್ನು ಪಟ್ಟಿ ಮಾಡಿದ್ದಾರೆ; ಕಾಲ ನಿರ್ದೇಶವನ್ನು ಮಾಡಿಲ್ಲ (ಪುಟ ೬೮).
೧. ಕಾಮದೇವ ಅಥವಾ ನಾಲ್ಕನೆಯ ಮಯೂರವರ್ಮ.
೨. ಚಂದ್ರಾಂಗದ.
೩. ಇಮ್ಮಡಿ ಜಯಸಿಂಹ.
೪. ರಾಮಂತರಸು.
೫. ಬೋಳದೇಸಿಂಗರಾಯ.
೬. ಪ್ರೌಢರಾಯ.
೭. ವೀರ ನರಸಿಂಹರಾಯ.
೮. ಪಾಳ್ಯದ ನರಸಿಂಗರಾಯ.
೯. ಅಚ್ಯುತರಾಯ.
೧೦. ಸದಾಶಿವರಾಯ.
೧೧. ರಾಮರಾಯ.
೧೨. ಕೃಷ್ಣರಾಯ.
೧೩. ಸೋಮನಾಥ ಕವಿಸಿಂಹರಸ.
ಅವರು ಹೇಳುವ ಪ್ರಕಾರ, ಇವರು ಕ್ರಿ.ಶ. ೧೧೮೧ ರಿಂದ ೧೬೫೪ರವರೆಗೆ ರಾಜ್ಯವಾಳಿದರು. ಕ್ರಿ.ಶ. ೧೮೭೦ರಿಂದ ಅನಂತರವೆಂದು ಇಸವಿ ಸಹಿತ ಅವರು ಪಟ್ಟಿ ಮಾಡಿದ ಹೆಸರುಗಳು. ಇವರು ಮಾಯಿಪ್ಪಾಡಿ ಶಾಖೆಯವರೆನಿಸುತ್ತದೆ.

	೬. ವೆಂಕಟೇಶವರ್ಮ ರಾಜ ಯಾನೆ ಭುವನೇಂದ್ರ
	 

	 ರಾಮವರ್ಮ ರಾಜ
	 “ ೧೯೨೧ – ೧೯೨೪

	೭. ವೆಂಕಟೇಶವರ್ಮ ರಾಜ ಯಾನೆ ರಾಮಂತರಸುಗಳು
	 “ ೧೯೪೧ – ೧೯೯೫

	೮. ಡಾ| ರಾಮವರ್ಮ ರಾಜ ಯಾನೆ ರಾಮಂತರಸುಗಳು
	 “ ೧೯೯೫ –


ಇವರು ಬ್ರಿಟಿಷರ ಕಾಲದವರಾದುದರಿಂದ ಇವರಿಗೆ ರಾಜತ್ವವಿರಲಿಲ್ಲ.
ಕಂಚಿಕಟ್ಟೆ (ಕೋಟೆಕ್ಕಾರು) ಯಲ್ಲಿ ನೆಲಸಿದ್ದ ಅರಸರ ಮೂಲ ಶಾಖೆಗೆ ‘ಕವಿಸಿಂಹ’ ಎಂಬ ಪ್ರಾಚೀನ ಕುಲನಾಮವಿದ್ದು ಅವರಿಗೇ ಅಡೂರು, ಮದವೂರು, ಕಾವು, ಕಣಿಪುರ ಮೊದಲಾದ ಪ್ರಧಾನ ಕ್ಷೇತ್ರಗಳ ಸ್ಥಾನಮಾನ ಸಲ್ಲುತ್ತಿತ್ತು. ಟಿಪ್ಪುವಿನ ಕಾಲದ ನಂತರ ಕೊಡ್ಯಮ್ಮೆ (ಕೋಟೆಕ್ಕಾರು) ಕವಿಸಿಂಹರ ಶಾಖೆ ಸ್ಥಾನ ಕಳಕೊಂಡು ಮಾಯಿಪ್ಪಾಡಿ ಶಾಖೆ ಸ್ಥಾನ ಪಡೆದಂತೆ ತೋರುತ್ತದೆ. ಅಳಿಯ ಕಟ್ಟಿನ ಅನುಸರಣೆ, ಹಿರಿಯ ರಾಜಕುಮಾರಿಯನ್ನು ಆರು ಮನೆತನಗಳ ಬ್ರಾಹ್ಮಣರಲ್ಲೊಬ್ಬನಿಗೆ ಮದುವೆ ಮಾಡಿ ಕೊಡುವುದು ಮೊದಲಾದ ಸಂಪ್ರದಾಯಗಳು ಮಾಯಿಪ್ಪಾಡಿ ಶಾಖೆಯಲ್ಲಿ ಇತ್ತೀಚಿನವರೆಗೆ ನಡೆದು ಬಂದಿವೆ. ಮಾಯಿಪ್ಪಾಡಿ ಅರಮನೆಯ ಪುರುಷರಿಗೆ ಕೇರಳದಿಂದ ನಾಯರ್‍ಸ್ತ್ರೀಯರನ್ನು ತರುವ ಕ್ರಮವು ಟಿಪ್ಪುವಿನ ಆಕ್ರಮಣದ ನಂತರ ಆರಂಭವಾದುದೆನ್ನಲಾಗಿದ್ದು ಇತ್ತೀಚೆಗೆ ಅದು ನಿಂತುಹೋಗಿದೆ.
ಮಾಯಿಪ್ಪಾಡಿ ಶಾಖೆಯ ಪ್ರಾಬಲ್ಯದ ನಂತರ ‘ರಾಮಂತರಸು’ ಎಂಬ ಕುಲನಾಮ ಕಂಡುಬರುತ್ತದೆ. ಆ ಹಿಂದಿನ ‘ಕವಿಸಿಂಹ’ ಹೆಸರು ಮಾಯವಾಗಿದೆ. ಮಾಯಿಪ್ಪಾಡಿ ಅರಸರ ಮುದ್ರೆಯಲ್ಲಿ “ಉರುಡೂರು ಮಹಾಲಿಂಗೇಶ್ವರ ಪ್ರಸನ್ನ” ಎಂದಿರುತ್ತದೆ. ಅವರ ನಿರೂಪಗಳಲ್ಲಿ ಹೀಗಿರುತ್ತದೆ – “ರವಿ ವಂಶೋದ್ಭೂತ ತೌಳವಾಧೀಶ ರಾಷ್ಟ್ರೋತ್ಪತ್ಯಂಶ ಗ್ರಹಣ ವಿರಾಜಿತ (ಪೆನ್ಯನ್‌) ಶ್ರೀಮುಖ ಗ್ರಾಮಾಧಿರೂಢ ಮಾಯಾಪುರೀ ಸೌಧ ಶೋಭಿತ ಕುಂಬಳೆ ಮಾಯಿಪ್ಪಾಡಿ ರಾಮಂತರಸುಗಳು ಕೊಟ್ಟ ನಿರೂಪ” (ಎಡನಾಡು ಮಹಾಲಿಂಗ ಭಟ್ಟ). ಇದು ಬ್ರಿಟಿಷರ ಕಾಲದಲ್ಲಿ ಅವರಿಂದ ಪೆನ್ಯನ್‌ಪಡೆಯಲು ಆರಂಭಿಸಿದ ನಂತರ ಮಾಡಿಕೊಂಡ ಬದಲಾವಣೆ ಎಂಬುದು ಸ್ಪಷ್ಟ.
ವಿಜಯನಗರದ ಅರಸರು, ಕುಂಬಳೆ :
ವಿಜಯನಗರ ಸಾಮ್ರಾಜ್ಯದ ತುತ್ತತುದಿಯಾದ ಈ ಪ್ರದೇಶದಲ್ಲಿ ಅವರ ಹೆಚ್ಚಿನ ಉಲ್ಲೇಖಗಳಿಲ್ಲ. ಕೆಲವು ದೇವಸ್ಥಾನಗಳಿಗೆ ದತ್ತಿ ಬಿಟ್ಟ ವಿಚಾರ ಶಾಸನಗಳಲ್ಲಿದೆ. ಮೈಸೂರು ಪ್ರಾಚ್ಯ ಸಂಶೋಧನ ಇಲಾಖೆಯ ಮುಖ್ಯ ಶಾಸನಜ್ಞ ಮಾಧವ ನಾ. ಕಟ್ಟಿ ಮತ್ತು ತಂಡದವರೊಂದಿಗೆ ನಡೆಸಿದ ಇಲ್ಲಿನ ಶಾಸನ ಸಮೀಕ್ಷೆಯಲ್ಲಿ (ಜನವರಿ ೧೬, ೧೭, ೧೯೮೪) ಇಲ್ಲಿನ ಹೆಚ್ಚಿನ ಶಾಸನಗಳು ವಿಜಯನಗರ ಕಾಲದವೆಂದು ತಿಳಿದಿದೆ. ಶಾಸನಗಳು ಬಹಳ ಅಸ್ಪಷ್ಟವಾಗಿರುವುದರಿಂದ ಓದಲಾಗುತ್ತಿಲ್ಲ. ಮುಳಿಂಜ ಮಹಾಲಿಂಗೇಶ್ವರ ದೇವಸ್ಥಾನದ ಶಾಸನದಲ್ಲಿ ವಿಜಯನಗರದ ಮಲ್ಲಿಕಾರ್ಜುನ (ಕ್ರಿ.ಶ. ೧೪೫೮)ನನ್ನು ಉಲ್ಲೇಖಿಸಿದೆ. ಕೊಡ್ಯಮ್ಮೆ ಶಾಸನ (ಸ್ಲಾಬ್‌೧) ದಲ್ಲಿ ಹೊಯ್ಸಳರ ಕಾಲದಲ್ಲಿ (ಕ್ರಿ.ಶ. ೧೨೭೯) ಚಂದ್ರನಾಥ ತೀರ್ಥಂಕರರಿಗೆ ನಂದಾದೀಪ್ತಿಗೆ ನೀಡಿದ ಕೊಡುಗೆಯ ವಿವರ, ಕೊಡ್ಯಮ್ಮೆ ಶಾಸನ (ಸ್ಲಾಬ್‌೨) ದಲ್ಲಿ ಐಲ ದುರ್ಗಾಪರಮೇಶ್ವರಿ ದೇವಸ್ಥಾನಕ್ಕೆ ನಂದಾದೀಪ್ತಿಗೆ ೧೨೦ ಮುಡಿ ಅಕ್ಕಿ ನೀಡಿದ ವಿವರವಿದೆ (ಈ ಹೆಚ್ಚಿನ ವಿವರ ಓದಿ ತಿಳಿಸಿದವರು ಡಾ| ಕೆ.ಜಿ.ವಸಂತಮಾಧವ). ಕ್ರಿ.ಶ. ೧೫೧೪ರಲ್ಲಿ ಕರಾವಳಿಯನ್ನು ಸಂದರ್ಶಿಸಿದ ಪೋರ್ತುಗೀಜ ಯಾತ್ರಿಕ ದುಅರ್ತೆ ಬಾರ್ಬೋಸನು ವಿಜಯನಗರ ಚಕ್ರವರ್ತಿ ನರಸಿಂಗನ ಅಧೀನದಲ್ಲಿ ಕುಂಬಳೆಯಲ್ಲಿ ಅರಸನೊಬ್ಬನು ಆಳುತ್ತಿದ್ದನೆಂದು ಹೇಳಿದ್ದಾನೆ. ವಿಜಯನಗರದ ನಂತರ ಕರಾವಳಿಯು ಇಕ್ಕೇರಿ ಅರಸರ ವಶವಾಯಿತು.
ಇಕ್ಕೇರಿ ಅರಸರು, ಕುಂಬಳೆ :
ಇಕ್ಕೇರಿಯ ಚೌಡಪ್ಪ ಗೌಡನು (೧೫೦೦ – ೧೫೪೦ ಕ್ರಿ.ಶ.) ವಿಜಯನಗರದ ಚಕ್ರವರ್ತಿಗಳಿಂದ ನಾಯಕನೆಂಬ ಬಿರುದು ಪಡೆದು ಈ ಪ್ರದೇಶದ ಒಡೆಯನೆನಿಸಿದನು. ಅವನ ಉತ್ತರಾಧಿಕಾರಿಯಾದ ಸದಾಶಿವ ನಾಯಕನು (ಕ್ರಿ.ಶ. ೧೫೪೪ – ೬೫) ಕಾಸರಗೋಡುವರೆಗೆ ದಂಡೆಯಾತ್ರೆ ನಡೆಸಿ ಅಲ್ಲಿ ತೊಲಗದ ಕಂಬವನ್ನು ಸ್ಥಾಪಿಸಿ ಕೋಟೆಯನ್ನು ಕಟ್ಟಿಸಿದನು. ಇಕ್ಕೇರಿ ಅರಸರು ಕಂದಾಯ ವಸೂಲಿ ಮತ್ತು ಆಡಳಿತ ಸೌಕರ್ಯಕ್ಕಾಗಿ ಒಳಭಾಗಗಳಲ್ಲಿ ಕೆಲವು ನೆಲೆ (ಬೀಡು)ಗಳನ್ನು ನಿರ್ಮಿಸಿದಂತೆ ತೋರುತ್ತದೆ. ಪೆರಡಾಲ ಗ್ರಾಮದ ಕರಿಂಬಿಲದ ಹತ್ತಿರದಲ್ಲಿ ಇಂತಹ ಒಂದು ಕೇಂದ್ರವಿದ್ದ ಜಾಗಕ್ಕೆ ಇಕ್ಕೇರಿ ಎಂಬ ಹೆಸರು ಈಗಲೂ ಇದೆ. ಬೀಡಿನ ಅವಶೇಷಗಳಲ್ಲದೆ ಆ ಕಾಲದಲ್ಲಿ ಸ್ಥಾಪಿತವಾದ ಒಂದು ಶಿವ ದೇವಾಲಯವೂ ಇದೆ.
ಇಕ್ಕೇರಿ ವೆಂಕಟಪ್ಪ ನಾಯಕನು ಪೋರ್ತುಗೀಜರಿಗೆ ಸಹಾಯಕನಾಗಿದ್ದ ಬಂಗರಸನನ್ನು ಸೋಲಿಸಿ ಓಡಿಸಿದಾಗ ಅವನು ಕುಂಬಳೆಯ ಅಪ್ರಾಪ್ತ ವಯಸ್ಕ ಸ್ವತಂತ್ರ ಅರಸನ ಆಶ್ರಯವನ್ನು ಪಡೆದನು. ವೆಂಕಟಪ್ಪನಿಗೆ ಕುಂಬಳೆ ರಾಮರಾವ್‌ಅರಸನು ಅವನ ಒಟ್ಟು ಎರಡು ಸಾವಿರ ಇಕ್ಕೇರಿ ಪಗೋಡ ಆದಾಯದಲ್ಲಿ ೮೦೦ ಪಗೋಡ ಕಪ್ಪ ಕೊಡಬೇಕಿತ್ತು. ಇವನ ಕಾಲದಲ್ಲಿ ಕುಂಬಳೆ ಅಕ್ಕಿ ಮತ್ತು ಕರಿಮೆಣಸು ರಫ್ತು ಮಾಡುವ ಕೇಂದ್ರವಾಗಿತ್ತು. ಪೋರ್ತುಗೀಜರು ಇವನ್ನು ಪಡೆಯುತ್ತಿದ್ದರು. ಕುಂಬಳೆ ದೇವಸ್ಥಾನದ ಹಿಂದೆ ನದಿಯ ಪಕ್ಕದಲ್ಲಿ ಭಂಡಸಾಲೆ ಇತ್ತು. ಇಲ್ಲಿಂದ ಮಂಜಿಯ ಮೂಲಕ ಸರಕು ಸಾಗಾಟವಾಗುತ್ತಿತ್ತು. ಕುಂಬಳೆ ನಾಯಕ ಮನೆತನದವರು ಪ್ರಮುಖ ವ್ಯಾಪಾರಿಗಳಾಗಿದ್ದರು. ಕುಂಬಳೆ ಅರಸನ ಈ ವ್ಯಾಪಾರವನ್ನು ಕೆಳದಿ ಶಿವಪ್ಪ ನಾಯಕನು ವಿರೋಧಿಸಿ ಸೈನಿಕ ಕ್ರಮ ತೆಗೆದುಕೊಂಡು ಗೆದ್ದನು. (ಬಿ.ಎನ್.ಶಾಸ್ತ್ರಿ – ಕೆಳದಿ ಅರಸರು ಹಾಗೂ ಪೋರ್ತುಗೀಜರು, ಧಾರವಾಡ, ೧೯೭೨, ಪುಟ ೬೭, ೧೦೦, ೧೦೧.)
ಶಿವಪ್ಪ ನಾಯಕನು (೧೬೪೫ – ೧೬೬೦) ಕಾಸರಗೋಡಿನ ಕರಾವಳಿಯುದ್ದಕ್ಕೂ ಅಲ್ಲಲ್ಲಿ ಕೋಟೆಗಳನ್ನು ಕಟ್ಟಿಸಿದ್ದಲ್ಲದೆ ನೀಲೇಶ್ವರದವರೆಗೆ ದಂಡಯಾತ್ರೆ ನಡೆಸಿ ಅಲ್ಲಿವರೆಗೆ ತನ್ನ ರಾಜ್ಯವನ್ನು ವಿಸ್ತರಿಸಿದನು, ಪೋರ್ತುಗೀಜರನ್ನು ಗೆದ್ದನು. ಚಂದ್ರಗಿರಿ, ಬೇಕಲಗಳಲ್ಲೂ ಪ್ರಬಲವಾದ ಕೋಟೆಗಳನ್ನು ಕಟ್ಟಿಸಿದನು. ಬೇಕಲ ಕೋಟೆಯ ಸುಂದರವಾದ ಪ್ರದೇಶವನ್ನು ವಿಹಾರಧಾಮವನ್ನಾಗಿ (Beach Resort) ಮಾಡಲು ಸರಕಾರವು ಬಹು ದೊಡ್ಡ ಯೋಜನೆಯನ್ನು ಹಾಕಿಕೊಂಡಿದೆ. ಕುಂಬಳೆ, ಎಡನೀರು ಪಕ್ಕದ ಪೊಳಲಿಗಳಲ್ಲೂ ಕೋಟೆಗಳ ಅವಶೇಷಗಳಿವೆ. ಕ್ರಿ,ಶ. ೭೫೦ ರಲ್ಲಿದ್ದ ಲಿಂಗಣ್ಣ ಕವಿಯ “ಕೆಳದಿ ನೃಪವಿಜಯ” ಇತಿಹಾಸ ಕಾವ್ಯದಲ್ಲಿ ಈ ವಿಚಾರಗಳಿವೆ. ಶಿವಪ್ಪ ನಾಯಕನು ಚಿನ್ನದ ನಾಣ್ಯವನ್ನು ಚಲಾವಣೆಗೆ ತಂದನು. ಕ್ರಿ.ಶ. ೧೬೫೪ರಲ್ಲಿ ಕುಂಬಳೆ ಅರಸನನ್ನು ಸೋಲಿಸಿದ ಶಿವಪ್ಪ ನಾಯಕನು ಅವನಿಗೆ ಅಡೂರು, ಮಧೂರು, ಕಾವು, ಕಣಿಪುರಗಳನ್ನೊಂಡ ಪ್ರದೇಶಗಳನ್ನು ಮಾತ್ರ ವಹಿಸಿಕೊಟ್ಟನು. ಇದಾದ ನಂತರ ಕುಂಬಳೆ ಅರಸರ ಮಾಯಿಪ್ಪಾಡಿ ಶಾಖೆ ನೆಲಗೊಂಡಿತು ಎಂದು ಕೇಶವಕೃಷ್ಣ ಕುಡ್ವರು ತಮ್ಮ “ದಕ್ಷಿಣ ಕನ್ನಡ ಜಿಲ್ಲೆಯ ಇತಿಹಾಸ” ದಲ್ಲಿ ಹೇಳಿದ್ದಾರೆ.
ಇಕ್ಕೇರಿ ಸೋಮಶೇಖರ ನಾಯಕನ ಕಾಲದಲ್ಲಿ (೧೭೩೭) ಮಂಗಳೂರಿನಲ್ಲಿದ್ದ ಅವನ ರಾಜ ಪ್ರತಿನಿಧಿ ಸೂರಪ್ಪಯ್ಯ ಮತ್ತು ತಲಚೇರಿಯಲ್ಲಿ ಠಾಣೆಯನ್ನು ಹೊಂದಿದ್ದ ಬ್ರಿಟಿಷರ ಸಮ್ಮುಖದಲ್ಲಿ ನೀಲೇಶ್ವರದ ಕೋಲತ್ತಿರಿ ಅರಸನೊಂದಿಗೆ ಒಪ್ಪಂದವಾಯಿತು. ಇದರ ಪ್ರಕಾರ ‘ವಳರ್‍ಪಟ್ಟಣ ಹೊಳೆ’ಇಂದ ಮುಂದೆ ದಕ್ಷಿಣಕ್ಕೆ ಇಕ್ಕೇರಿ ಅರಸರು ಮುಂದುವರಿಯಬಾರದು, ಅಲ್ಲಿವರೆಗೆ ರಾಜ್ಯ ಇಕ್ಕೇರಿಗೆ ಸೇರಿದ್ದು ಎಂದು ತೀರ್ಮಾನಿಸಲಾಗಿತ್ತು.
ಎರಡನೇ ಸೋಮಶೇಖರ ನಾಯಕನು ಕುಂಬಳೆ ಅರಸನನ್ನು ಬಂಧಿಸಿದ್ದಾಗಿ ಕೆಳದಿ ನೃಪವಿಜಯ (ಪ್ರ.ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು, ೧೯೭೩, ದಶಮಾಶ್ವಾಸ, ಪದ್ಯ ೪೩, ಪುಟ ೧೬೩) ದಲ್ಲಿ ಹೇಳಿದೆ –
ದುರುಳರ ನಾಯಿಮಾರರ
ಮರುಕೂಡಿಸಿ ಕುಹಕ ಗೈಯುತಿಹ ಕುಂಬಳೆಯಾ
ವರ ಸಾಮಂತರ ನುರೆ ಪಿಡಿ
ತರಿಸುತೆ ದುರ್ಗದೊಳಗಂಕೆಯಂ ಮಾಡಿಸಿದಂ.
ಇಕ್ಕೇರಿ ರಾಣಿ ವೀರಮ್ಮಾಜಿಯ ಕಾಲದಲ್ಲಿ (೧೭೫೭ – ೧೭೬೩) ಕಣ್ಣಾನೂರಿನ ಆಲಿರಾಜ ಮತ್ತು ಮರಾಠರ ಅಂಗ್ರಿಯೂ ಸೇರಿ ಕರ್ನಾಟಕದ ಕರಾವಳಿಗೆ ಧಾಳಿ ಮಾಡಿದರು. ಆಗ ಅತ್ಯಂತ ಶ್ರೀಮಂತವೆನಿಸಿದ್ದ ಮಂಜೇಶ್ವರದ ಶ್ರೀಮದನಂತೇಶ್ವರ ದೇವಾಲಯ ಮತ್ತು ಕೊಲ್ಲೂರಿನ ಮೂಕಾಂಬಿಕ ದೇವಾಲಯಗಳನ್ನು ದೋಚಿ ಅಪಾರ ಧನ ಕನಕಗಳನ್ನು ಅಪಹರಿಸಿದ್ದರು. ಕ್ರಿ.ಶ. ೧೭೬೩ರಲ್ಲಿ ಮೈಸೂರಿನ ಹೈದರಾಲಿಯು ವೀರಮ್ಮಾಜಿಯನ್ನು ಸೋಲಿಸಿ ಅವಳ ಅಧೀನದಲ್ಲಿದ್ದ ಕರಾವಳಿ ಭೂಭಾಗವನ್ನು ವಶಪಡಿಸಿಕೊಂಡನು.
ಕೊಡಗಿನ ಅರಸರು ಮತ್ತು ಕುಂಬಳೆ :
ಇಕ್ಕೇರಿಯ ವೀರರಾಜನು ಕೊಡಗಿನ ಹಾವೇರಿಯಲ್ಲಿ ಮನೆತನ ಸ್ಥಾಪಿಸಿದನು. ಟಿಪ್ಪುವಿನ ಆಕ್ರಮಣ ಕಾಲದಲ್ಲಿ ದೊಡ್ಡವೀರ ರಾಜೇಂದ್ರನು ಕುಂಬಳೆ ಅರಸನೊಡನೆ ಸ್ನೇಹ ಬೆಳೆಸಿ ಬ್ರಿಟಿಷರೊಡನೆ ಒಪ್ಪಂದ ಮಾಡಿಕೊಂಡನು. ಕೊಡಗಿನ ಲಿಂಗರಾಜನು (೧೮೧೧) ಶಿವಭಕ್ತನಾಗಿದ್ದು ಅಡೂರು ದೇವಸ್ಥಾನಕ್ಕೆ ಆಭರಣಗಳನ್ನು, ಸಲಕರಣೆಗಳನ್ನು ಮಾತ್ರವಲ್ಲದೆ ಅಮೃತಪಡಿ ನಂದಾದೀಪಕ್ಕಾಗಿ ಹತ್ತೂವರೆ ಮುಡಿ ಗದ್ದೆಯನ್ನು ಉಂಬಳಿ ಬಿಟ್ಟನು. ಆಭರಣಗಳಲ್ಲಿ ಲಿ || ಎಂಬ ಅವನ ಮುದ್ರೆಯಿದೆ. ಕೊಡಗು ಕುಂಬಳೆಯ ಗಡಿರಾಜ್ಯವಾದುದರಿಂದ ಕೆಲವೊಮ್ಮೆ ಕೊಡಗರ ಆಕ್ರಮಣವಾಗುತ್ತಿದ್ದ ವದಂತಿಯೂ ಜನಪದರಿಂದ ಕೇಳಿ ಬರುತ್ತದೆ. ಇಚ್ಲಂಪಾಡಿಗೆ ಕೊಡಗರ ಆಕ್ರಮಣವಾದಾಗ ಗುತ್ತಿನ ಮಹಿಳೆ ದೇವರನ್ನು ಪ್ರಾರ್ಥಿಸಿ ದೇವಸ್ಥಾನವನ್ನು ಕಟ್ಟಿಸಿಕೊಟ್ಟಳಂತೆ. ಕೊಡಗರ ಆಕ್ರಮಣ ಈ ಸೀಮೆಯಲ್ಲಿ “ಕೊಡಗರ ಗುಲ್ಲು” ಎಂದು ಹೇಳಲಾಗುತ್ತದೆ. ಗಲಾಟೆ ನಡೆದಲ್ಲಿ ಇದೇನು “ಕೊಡಗರ ಗುಲ್ಲೋ” ಎಂದು ಹೇಳುವುದಿತ್ತು.

ತುಳು ಕರ್ನಾಟಕ ಅರಸುಮನೆತನಗಳು: ಪುತ್ತಿಗೆ – ಮೂಡಬಿದರೆಯ ಚೌಟರು (೨)
೫. ೧ನೇ ಅಬ್ಬಕ್ಕದೇವಿ (ಕ್ರಿ.ಶ. ೧೨೮೩ – ೧೩೧೬):
ತಿರುಮಲರಾಯನು ಕಾಲವಾದ ನಂತರ ಅವನ ಸೊಸೆ ಅಬ್ಬಕ್ಕದೇವಿಯು ಶಾ.ಶ. ೧೨೦೫ನೇ ಸ್ವಭಾನು ಸಂ|ದ ಮಾಘ ಬ| ೧ರಲ್ಲಿ ಪಟ್ಟಕ್ಕೆ ಬಂದಳು. ಶಾ.ಶ. ೧೨೩೯ರ ವರೆಗೆ ಆಳಿದಳು.
೬. ೧ನೇ ಭೋಜರಾಯ (ಕ್ರಿ.ಶ. ೧೩೧೬ – ೧೩೩೫):
ಅಬ್ಬಕ್ಕದೇವಿಯ ಕಾಲಾನಂತರ ಅವಳ ಮಗ ಭೋಜರಾಯನು ಶಾ.ಶ. ೧೨೩೮ನೇ ನಳ ಸಂ|ದ ಕಾರ್ತಿಕ ಶು| ೧೫ರಲ್ಲಿ ಪಟ್ಟಕ್ಕೆ ಬಂದು ೩೯ ವರ್ಷ ಆಳಿದನು. ಈ ಭೋಜರಾಯನು ಮೂಲಿಕೆ ಸಾವಂತನ ಮಗಳನ್ನು ಮದುವೆಯಾಗಿದ್ದನು. ಅನಂತರ ಇವರೊಳಗೆ ಜಗಳ ಹುಟ್ಟಿ ಎರಡು ಮನೆತನದವರಿಗೂ ಪರಸ್ಪರ ದ್ವೇಷವುಂಟಾಯಿತು.
೭. ೧ನೇ ಪದುಮಲಾದೇವಿ (ಕ್ರಿ.ಶ. ೧೩೩೫ – ೧೩೮೨):
ಭೋಜರಾಯನ ತರುವಾಯ ಅವನ ಸೊಸೆ ಪದುಮಲಾದೇವಿಯು ಶಾ.ಶ. ೧೨೭೭ನೇ ಮನ್ಮಥ ಸಂ|ದ ಚೈತ್ರ ಶುದ್ಧ ೫ನೇ ದಿವಸ ಪಟ್ಟಕ್ಕೆ ಬಂದಳು.
೮. ೧ನೇ ಚನ್ನಮ್ಮದೇವಿ (ಕ್ರಿ.ಶ. ೧೩೮೨ – ೧೪೦೩):
ಪದುಮಲಾದೇವಿಯ ನಂತರ ಅವಳ ಮಗಳು ಚನ್ನಮ್ಮದೇವಿಯು ಶಾ.ಶ. ೧೩೦೪ನೇ ದುಂದುಭಿ ಸಂ|ದ ಆಷಾಢ ಬ| ೯ರಲ್ಲಿ ಪಟ್ಟಕ್ಕೆ ಬಂದು ಶಾ.ಶ. ೧೩೨೫ರ ತನಕ ಆಳಿದಳು.
೯. ೨ನೇ ಚನ್ನರಾಯ (ಕ್ರಿ.ಶ. ೧೪೦೩ – ೧೪೭೦):
ಚನ್ನಮ್ಮದೇವಿಯ ಮರಣಾನಂತರ ಅವಳ ತಮ್ಮ ಚನ್ನರಾಯನು ಶಾ.ಶ. ೧೩೨೫ನೇ ಸ್ವಭಾನು ಸಂ|ದ ಶ್ರಾವಣ ಬ| ೫ನೇ ದಿವಸ ಪಟ್ಟಕ್ಕೆ ಬಂದನು. ಈ ಅರಸನ ಹೆಸರು ಅಲ್ಲಪ್ಪಶೇಖ. ಪಟ್ಟದ ಹೆಸರು ಚನ್ನರಾಯ. ಈ ಅರಸನ ಕಾಲದಲ್ಲಿ ನಂದಾವರದ ಬಂಗರಾಜನಿಗೂ, ನೀಲೇಶ್ವರದ ಮೂತರರಸನಿಗೂ ಯುದ್ಧ ನಡೆದು ಬಂಗರಾಜನು ಸೋತುಹೋಗುವ ಸಂದರ್ಭ ಬಂದಾಗ ಚನ್ನರಾಯನ ಸಹಾಯವನ್ನು ಅಪೇಕ್ಷಿಸಿದ. ಇದಕ್ಕೆ ಪೂರಕವಾಗಿ ಪ್ರತಿಕ್ರಿಯಿಸಿದ ಚನ್ನರಾಯನು ಕೂಡಲೇ ಪುತ್ತಿಗೆಯಿಂದ ತನ್ನ ಸೈನ್ಯವನ್ನು ಕಳುಹಿಸಿದಾಗ ಬಂಗರಾಜನಿಗೆ ಜಯವಾಯಿತು. ಹೀಗೇ ಸಹಾಯ ಮಾಡಿದ್ದಕ್ಕಾಗಿ ಬಂಗರಾಜನು ತನ್ನ ರಾಜ್ಯದಲ್ಲಿ ಮಣೇಲ, ಪೇಜಾವರ ಮತ್ತು ಮುಡುಕೂರು (ಮುಂಡ್ಕೂರು) ಸೀಮೆಗಳನ್ನು ಚನ್ನರಾಯನಿಗೆ ಬಿಟ್ಟುಕೊಟ್ಟ. ಈ ಚನ್ನರಾಯರಸನಿಗೆ ದೇವರಶೇಖ, ಬಿರ್ಮಣಶೇಕ ಮತ್ತು ಹಮ್ಮಣಶೇಖ ಎಂಬ ೩ ಮಂದಿ ತಮ್ಮಂದಿರಿದ್ದರು. ಮಣೇಲ ಸಾವಿರ ಸೀಮೆಯ ಪೊರಲದೇವಿಯ (ಪೊಳಲಿ ರಾಜರಾಜೇಶ್ವರಿ) ದೇವಸ್ಥಾನದ ಆಯವ್ಯಯವನ್ನು ಚೌಟರೇ ನೋಡಿಕೊಂಡು ಬರಬೇಕೆಂದು, ಚೌಟ ಅರಸನು ಪೊಳಲಿಗೆ ಬರುವಾಗ ಅರ್ಕುಳ ೪೦೦ ಸೈನ್ಯದ ಸೇನಾಧಿಪತಿಯೂ, ಅಮ್ಮುಣಜೆ ಗುತ್ತಿನ ೬೦೦ ಸೈನ್ಯದ ಸೇನಾಧಿಪತಿಯೂ, ಮಿಜಾರು ಗಡಿಗೆ ಬಂದು ನಿಂತಿರಬೇಕೆಂದು, ಚೌಟರಾಜನ ಅಪ್ಪಣೆ ವಿನಹ ಪೊಳಲಿ ದೇವಸ್ಥಾನದಲ್ಲಿ ಧ್ವಜಾರೋಹಣವಾಗಲಿ, ಚಂಡಾಗಲೀ ಆಗಕೂಡದೆಂದೂ, ಪುತ್ತಿಗೆ ಸೋಮನಾಥ ಬೆಟ್ಟದ ಕಾಳಪ್ಪ ಶೆಟ್ಟಿಯ ಸಂತತಿಯವರು, ಪೊಳಲಿ ಅಮುಣ್ಜೆ ಬಂಗಮ ಜನ ಸಂತತಿಯವರು, ಮುಡುಕೂರು ಚಿನ್ನದ (ಇನ್ನದ) ಗುತ್ತಿನ ಪಾರಕಾಂತು ಶೆಟ್ಟಿಯ ಸಂತತಿಯವರು, ಪೇಜಾವರ ಸೀಮೆಯ ತೋಕೂರು ಗುತ್ತಿನ ಮಾರಲಶೇಖನ ಸಂತತಿಯವರು, ಬಂಗರಾಜನಿಂದ ಚೌಟರಾಜನ ಸೀಮೆಗೆ ಕೂಡಿಸಿದ ಈ ಮಣೇಲ, ಪೇಜಾವರ ಮತ್ತು ಮುಡುಕೂರು ಸೀಮೆಗಳಲ್ಲಿ ಯಾವ ತರದ ದಂಗೆ ಮುಂತಾದ್ದು ಏಳದ ಹಾಗೆ ಜವಾಬ್ದಾರರಾಗಿರಬೇಕೆಂದು ಶಾ.ಶ. ೧೩೩೨ನೇ ವಿಕೃತಿ ಸಂ|ದಲ್ಲಿ ಆದ ಕರಾರು ಮಂಗಳೂರು ತಾಲೂಕಿನ ಕರಿಯಂಗಳ ಗ್ರಾಮದಲ್ಲಿ ಪಲ್ಲಿಪಾಡಿ ಎಂಬಲ್ಲಿ ಒಂದು ಆಲದ ಮರದ ಹತ್ತಿರವಿರುವ ೨ ಶಾಸನಗಳಲ್ಲಿದೆ.
ಈ ಮೇಲಿನ ೩ ಸೀಮೆಗಳು ತನ್ನ ಅಧೀನಕ್ಕೆ ಬಂದ ಕೂಡಲೇ, ಚನ್ನರಾಯನು ಪೇಜಾವರಕ್ಕೆ ಹೋಗಿ ಪ್ರಜೆಗಳನ್ನೆಲ್ಲಾ ಕರೆಯಿಸಿ ಅವರಿಗೆ ಉಡಿಗೆ ಉಚಿತಗಳನ್ನು ಕೊಡಿಸಿ ಅಲ್ಲಿಯ ದೇವಸ್ಥಾನಗಳಿಗೆ ಉಂಬಳಿ ಉತ್ತಾರ ಬಿಟ್ಟು ಅಲ್ಲಿಂದ ಪುತ್ತಿಗೆಗೆ ಹೊರಟನು. ಬರುವಾಗ ದಾರಿಯಲ್ಲಿ ನೆಲ್ಲಿತೀರ್ಥ ಎಂಬಲ್ಲಿ ಚೌಬಾಲಿ ಋಷಿಯ ಆಶ್ರಮವಿದ್ದ ಸ್ಥಳದಲ್ಲಿರುವ ಗುಹ್ಯತೀರ್ಥದಲ್ಲಿ ಸ್ನಾನಮಾಡಿ ಆ ಋಷಿಯು ಪ್ರತಿಷ್ಠೆಮಾಡಿದ್ದ ಸೋಮನಾಥೇಶ್ವರ ದೇವರ ದರ್ಶನ ಮಾಡಿಕೊಂಡು ನೆಲ್ಲಿತೀರ್ಥ ಮತ್ತು ಕರಂಬಾರು ಎಂಬ ೨ ಗ್ರಾಮಗಳನ್ನು ಆ ದೇವಸ್ಥನಕ್ಕೆ ಉತ್ತಾರ ಬಿಟ್ಟು ಮಿಜಾರಿಗೆ ಬಂದನು. ಅಲ್ಲಿ ಮಿಜಾರು ಮಾಗಣೆ ಇರುವೈಲಿಗೆ ಬಂದು ಅಲ್ಲಿ ಜಲದುರ್ಗಿ ದೇವರ ದರ್ಶನ ಮಾಡಿ ದೇವತಾ ಸೇವೆ ನಡೆಯುವ ಬಗ್ಗೆ ಉತ್ತಾರವನ್ನು ಬಿಟ್ಟು, ಅಲ್ಲಿಂದ ಪೊಳಲಿಗೆ ಹೋಗಿ ಅಲ್ಲಿ ಪುಳಿನೀ (ಪುಲಾನೀ ಗುರುಪುರ) ನದಿತೀರದಲ್ಲಿ ಹಿಂದೆ ಕೇರಳ ದೇಶದ ಸುರಥರಾಯನು ಪ್ರತಿಷ್ಠಿಸಿದ ರಾಜರಾಜೇಶ್ವರಿ ಅಮ್ಮನವರ ದರ್ಶನ ಮಾಡಿಕೊಂಡು, ಆ ದೇವಸ್ಥಾನದ ದೇವತಾಸೇವೆ ನಡೆಯುವ ಹಾಗೆ ಉಂಬಳಿ ಉತ್ತಾರವನ್ನು ಬಿಟ್ಟು ಮಳಲಿ ಸೀಮೆಯ ಪ್ರಜೆಗಳನ್ನು ಕರೆಯಿಸಿ ಅರು ಭಂಡಾರಕ್ಕೆ ತೆರಬೇಕಾದ ಕಪ್ಪವನ್ನೂ ನಿಶ್ಚಯಿಸಿದನು. ಅಲ್ಲಿಂದ ಅಮ್ಮುಣ್ಜೆ ವರದೇಶ್ವರ ವಿನಾಯಕ ದೇವರ ದರ್ಶನ ಮಾಡಿ ನೇತ್ರಾವತಿಯನ್ನು ದಾಟಿ ಅಮ್ಮೆಂಬಳಕ್ಕೆ ಹೋಗಿ ಅಲ್ಲಿ ಹಿಂದೆ ಕುಂಡಲೀ ಮುನೀಶ್ವರನು ಕುಂಡಲೀ ಪರ್ವತದಲ್ಲಿ ಪ್ರತಿಷ್ಠಿಸಿದ ಸೋಮನಾಥ ದೇವರ ಜೀರ್ಣವಾದ ದೇವಸ್ಥಾನವನ್ನು ಪುನಃ ಕಟ್ಟಿಸಲು ಅಪ್ಪಣೆ ನೀಡಿ, ಆ ದೇವಸ್ಥಾನಕ್ಕೂ ಉಂಬಳಿ ಬಿಟ್ಟು ಮೂಲಸ್ಥಾನವಾದ ಉಳ್ಳಾಲ – ಸೋಮೇಶ್ವರಕ್ಕೆ ಹೋಗಿ ಆ ಸೀಮೆಯವರು ಕೊಡತಕ್ಕ ಕಂದಾಯವನ್ನು ನಿರ್ಣಯಿಸಿ ಪುತ್ತಿಗೆಗೆ ಬಂದನು. ಈ ಅರಸನ ಕಾಲದಿಂದ ಚೌಟರ ಸೀಮೆಯು ಅಭಿವೃದ್ಧಿ ಹೊಂದಿತು. ಚನ್ನರಾಯನು ತನ್ನ ರಾಜ್ಯದ ಗಡಿಯಾದ ಅರ್ಕುಳದಲ್ಲಿ ನಾಗೂರಾಳದ ಬೀಡಿನ ಹತ್ತಿರ ಒಂದು ಕೋಟೆಯನ್ನು ಕಟ್ಟಿಸಿ ಅರ್ಕುಳ ಗ್ರಾಮವನ್ನು ಆ ಗ್ರಾಮದ ದೈವಕ್ಕೆ ಉಂಬಳಿಯಾಗಿ ಬಿಟ್ಟು ಅದರ ಆಡಳಿತವನ್ನು ಸಂತಾನ ಪಾರಂಪರ್ಯವಾಗಿ ಅವರು ನೋಡಿಕೊಂಡು ಬರಬೇಕೆಂದು ಶಾಸನ ಬರೆಯಿಸಿದ. ಆ ಕೋಟೆಯ ಕುರುಹುಗಳು ಈಗಲೂ ಇವೆ.
ಚನ್ನರಾಯನು ಪುತ್ತಿಗೆಯಿಂದ ಆಳುತ್ತಿದ್ದಾಗ, ಮೂಡಬಿದರೆಯಲ್ಲಿ ಶಾ.ಶ. ೧೩೫೧ನೇ ಸೌಮ್ಯ ಸಂ|ದಲ್ಲಿ (ಕ್ರಿ.ಶ. ೧೪೨೯) ತ್ರಿಭುವನ ತಿಲಕ ಚೈತ್ಯಾಲಯವೆಂಬ ಸಾವಿರ ಕಂಬದ ಹೊಸಬಸದಿಯನ್ನು ಮೂಡಬಿದರೆಯ ಜೈನ ಸೆಟ್ರು ಕಟ್ಟಿಸಿದರು. ಶಾ.ಶ. ೧೩೭೩ನೇ ಪ್ರಜೋತ್ಪತ್ತಿ ಸಂ|ದಲ್ಲಿ (ಕ್ರಿ.ಶ. ೧೪೫೧) ಈ ಹೊಸ ಬಸದಿಯ ಮುಂದುಗಡೆ ಇರುವ ಭೈರಾದೇವಿ ಮಂಟಪವನ್ನು ಕಾರ್ಕಳ ಭೈರವರಾಯನ ಮಗಳಾದ ಭಟ್ಕಳದ ರಾಣಿ ಭೈರಾದೇವಿಯು ಕಟ್ಟಿಸಿದಳು. ಶಾ.ಶ. ೧೩೮೪ನೇ ವಿಷು ಸಂ|ದಲ್ಲಿ ಅದೇ ಹೊಸ ಬಸದಿಯ ೨ನೇ ಮತ್ತು ೩ನೇ ಅಂತಸ್ತುಗಳನ್ನು ಮೂಡಬಿದರೆಯ ಶ್ರೀಮಂತರು ಕಟ್ಟಿಸಿದರು ಎಂದು ಬಸದಿಯ ಗದ್ದಿಗೆ ಮಂಟಪದ ದ್ವಾರದ ಎಡಬಲ ಗೋಡೆಗಳಲ್ಲಿರುವ ಶಾಸನಗಳಿಂದ ತಿಳಿಯುತ್ತದೆ.
೧೦. ೨ನೇ ಭೋಜರಾಯ(ಕ್ರಿ.ಶ. ೧೪೭೦ – ೧೫೧೦):
ಚನ್ನರಾಯನ ತರುವಾಯ ಅವನ ಅಕ್ಕ ಚನ್ನಮ್ಮದೇವಿಯ ಮಗನಾದ ಭೋಜರಾಯನು ಶಾ.ಶ. ೧೩೯೨ನೇ ವಿಕೃತಿ ಸಂ|ರದ ಚೈತ್ರ ಶು. ೧೧ರಲ್ಲಿ ಪಟ್ಟಕ್ಕೆ ಬಂದನು. ಇವನ ಕಾಲದಲ್ಲಿ ವಿಜಯನಗರ ಸಾಮ್ರಾಜ್ಯವು ಬಿದ್ದುಹೋಗುವ ಸ್ಥಿತಿಯಲ್ಲಿದ್ದು, ಕೆನರಾ ಜಿಲ್ಲೆ ಮತ್ತು ಇತರ ಕೆಲ ಪ್ರದೇಶ ಮಾತ್ರ ಅದರ ಕೈಕೆಳಗಿತ್ತು. ಕ್ರಿ.ಶ. ೧೫೦೯ರಲ್ಲಿ ಕೃಷ್ಣದೇವರಾಯನು ಪಟ್ಟಕ್ಕೆ ಬಂದ ನಂತರ ತನ್ನ ಕೈಕೆಳಗಿನ ಎಲ್ಲಾ ಒಳಅರಸರನ್ನು ಸ್ನೇಹಭಾವ ಮತ್ತು ಉಪಾಯದಿಂದ ವಿಜಯನಗರಕ್ಕೆ ಕರೆಯಿಸಿ ಅವರಿಂದ ವಿಜಯನಗರಕ್ಕೆ ಬರಬೇಕಾದ ಕಪ್ಪವನ್ನು ಕೊಡುವ ಹಾಗೆ ಮಾಡುವಲ್ಲಿ ಸಫಲನಾದನು.
ಭೋಜರಾಯನು ಬಹಳ ಬಲಿಷ್ಠನಾಗಿದ್ದು, ದೊಡ್ಡ ಸೈನ್ಯವನ್ನು ಕೂಡಿಸಿ ತುಳು ರಾಜ್ಯದಲ್ಲಿರುವ ಎಲ್ಲಾ ಜೈನ ಅರಸರಿಗಿಂತಲೂ ಉನ್ನತ ಸ್ಥಿತಿಯಲ್ಲಿದ್ದನು. ಕೃಷ್ಣದೇವರಾಯನು ಭೋಜರಾಯನನ್ನು ಕರೆ ಕಳುಹಿಸಲು, ರಾಜ್ಯಭಾರದ ಕೆಲಸವನ್ನು ತನ್ನ ತಮ್ಮನಾದ ಲಕ್ಷ್ಮಯ್ಯ ಅರಸನಿಗೆ ಕೊಟ್ಟು, ಪ್ರಧಾನಿ ನಾರ್ಣಪ್ಪಯ್ಯನನ್ನು, ಕವುಳಿಗೆ ಶ್ಯಾನಭಾಗ ನಾರ್ಣಪ್ಪಯ್ಯನನ್ನು, ರಾಯಸದ ಗಣತಿಯನ್ನು, ಅವಸರದ ಸುಬ್ರಾಯನನ್ನು, ಸೇನಾಧಿಪತಿಗಳಾದ ಪದುಮನಾಯಕ, ಕೋಟೆನಾಯಕ ಇವರಿಬ್ಬರನ್ನೂ ಇತರ ೫೦ ಜನರನ್ನೂ ಕರೆದುಕೊಂಡು ಪುತ್ತಿಗೆಯಿಂದ ವಿಜಯನಗರಕ್ಕೆ ಹೋದನು. ಅಲ್ಲಿ ಕೃಷ್ಣದೇವರಾಯನ ಭೇಟಿ ಮಾಡಲು ಅರಸನು ಭೋಜರಾಯನನ್ನು ಆದರಪೂರ್ವಕವಾಗಿ ಸತ್ಕರಿಸಿದನು. ಆನಂತರ ಕೆಲವು ವರ್ಷಗಳಿಂದ ವಿಜಯನಗರಕ್ಕೆ ಕಪ್ಪಕೊಡದೆ ಇದ್ದುದಕ್ಕಾಗಿ ಬಹಳ ಬೇಸರಪಟ್ಟು ಕೊಡದೆ ಇದ್ದ ಕಪ್ಪವನ್ನು ಮಾಫಿ ಬಿಟ್ಟು, ಇನ್ನು ಮುಂದೆ ಕರಮಪ್ರಕಾರ ಕಪ್ಪ ಕೊಡಬೇಕೆಂದು ಹೇಳಲು, ಭೋಜರಾಯನು ಅದಕ್ಕೆ ಒಪ್ಪಿದನು. ಅನಂರ ಕೃಷ್ಣದೇವರಾಯನು, ಭೋಜರಾಯನಿಗೆ ಈ ಕೆಳಗಿನ ಬಿರುದು ಬಾವಲಿಗಳನ್ನು ಕೊಟ್ಟು ಪುತತಿಗೆಗೆ ಹಿಂದೆ ಕಳುಹಿಸಿದ. ೧ ಮುಂಡಾಸು, ೧ ಹಚ್ಚಡ, ೧ ಅಂಗಿ, ೧ ಶಾಲು, ೧ ನಡುಕಟ್ಟು, ೧ ಮುತ್ತಿನ ತುರಾಯಿ, ೧ ಪಲ್ಲಕ್ಕಿ, ೧ ಕೂತುಕೊಳ್ಳುವ ಸದ್ರು, ೧ ಬಸವನ ಟಕ್ಕೆ ನಿಶಾನಿ, ೨ ಹಸರುಪಕ್ಕೆ, ೨ ಜಾಲಿಸತ್ತಿಗೆ, ೨ ಹಸುರು ಹಾರಿಸುವ ರುಮಾಲು, ೨ ಹಸುರು ಬೀಸಣಿಗೆ, ೨ ಹಸುರು ಚವರಿ, ೨ ಗಗ್ಗರದ ಈಟಿ, ೨ ಝಾಡಿ ಹಲಿಗೆ, ೨ ಬೆಳ್ಳಿಕಟ್ಟಿನ ಬೆತ್ತಗಳು, ೨ ನೆಗಳಬಾಯಿ, ೧ ಚಿನ್ನದ ಗಿಂಡಿ, ಇಬ್ಬರು ಪಾಠಕರು, ೪ ಕತ್ತಿಗಳು, ರುಮಾಲು ಹಾರಿಸುವವರ ಸೊಂಟಕ್ಕೆ ಕಟ್ಟುವ ಒರೆಯಲ್ಲಿರುವ ೨ ಕತ್ತಿಗಳು, ೨ ಪಟ್ಟೆಯಕತ್ತಿ (ಪಟಾವು) ಗಳು, ೨ ರಣಕಹಳೆಗಳು, ೨ ಒಂಟೆ ಮೇಲಿನ ನಗಾರಿಗಳು, ೧ ಪಟ್ಟದ ಆನೆ, ೨ ಪಟ್ಟದ ಕುದುರೆಗಳು, ೨ ಪಂಚದೀವಟಿಗೆಗಳು, ೧ ವಾದ್ಯದ ಮೇಳ, ೧ ಕೊಂಬು ಮತ್ತು ೧ ನರ್ತಕಿಯರ ಮೇಳವನ್ನು ಭೋಜರಾಯನಿಗೆ ನೀಡಲಾಯಿತು.
ಈ ಬಿರುದು ಬಾವಲಿಗಳನ್ನು ತೆಗೆದುಕೊಂಡು ಹೊರಡುವಾಗ ಸುಬ್ರಾಯ ದೇವರ ಒಂದು ಪ್ರತಿಮೆಯನ್ನು ತೆಗೆದುಕೊಂಡು ಬರಲಾಯಿತು. ಆಗ ಪಲ್ಲಕಿ ಹೊರುವ ಬೋವಿಯವರು ತಮ್ಮ ಮಾರಿಯಮ್ಮ ದೇವರಿಗೆ ಗುಡಿ ಕಟ್ಟಿಸಿಕೊಟ್ಟು ಉಂಬಳಿ ಉತ್ತಾರ ಬಿಟ್ಟುಕೊಟ್ಟರೆ ಮಾತ್ರ ತಾವು ಪುತ್ತಿಗೆಗೆ ಬರುವುದು, ಇಲ್ಲದಿದ್ದರೆ ಬರಲು ಸಾಧ್ಯವಿಲ್ಲವೆಂದು ತಮ್ಮ ಬೇಡಿಕೆಯನ್ನು ಮುಂದಿಟ್ಟರು. ಭೋಜರಾಯನು ಅದಕ್ಕೆ ಒಪ್ಪಿ ಅವರನ್ನು ಕರೆತಂದನು. ಪುತ್ತಿಗೆಗೆ ಬಂದಮೇಲೆ ಮೂಡಬಿದರೆಯಲ್ಲಿ ಮಾರಿಯಮ್ಮನ ಗುಡಿ ಕಟ್ಟಿಸಿ ಉಂಬಳಿ ಬಿಟ್ಟನು. ಈ ಗುಡಿ ಈಗಲೂ ಇದೆ. ಬೋವಿಯರಿಗೆ ಈಗಲೂ ಇಲ್ಲಿ ಮರ್ಯಾದೆ ಸಲ್ಲುತ್ತದೆ. ಸುಬ್ರಾಯ ದೇವರಿಗೋಸ್ಕರ ಕಡಂದಲೆಯಲ್ಲಿ ದೇವಸ್ಥಾನವನ್ನು ಕಟ್ಟಿಸಿ ವಿಜಯನಗರದಿಂದ ತಂದ ಪ್ರತಿಮೆಯನ್ನು ಪ್ರತಿಷ್ಠಿಸಿ ಉಂಬಳಿಬಿಟ್ಟನು.
ಭೋಜರಾಯನು ಅತೀ ಸುಂದರ ಮೈಕಟ್ಟನ್ನು ಹೊಂದಿದ್ದ ಓರ್ವ ದೃಢಕಾಯ ಮತ್ತು ದೈವಭಕ್ತ. ಪ್ರಜೆಗಳನ್ನು ಒಳ್ಳೇ ರೀತಿಯಲ್ಲಿ ಪಾಲಿಸುತ್ತಿದ್ದ. ಇವನ ಆಳ್ವಿಕೆಯ ಕೊನೆಯ ವರ್ಷಗಳಲ್ಲಿ ಕೆನರಾ ಜಿಲ್ಲೆಗೆ ಪೋರ್ಚ್‌‌ಗೀಸರ ಹಾವಳಿ ಹೆಚ್ಚಾದುದರಿಂದ, ಚೌಟರ ಹಳೆಯ ರಾಜಧಾನಿ ಉಳ್ಳಾಲವು ತನ್ನ ಹಿಂದಿನ ವೈಭವವನ್ನು ಕಳಕೊಂಡಿತು.
೧೧. ೩ನೇ ತಿರುಮಲರಾಯ(ಕ್ರಿ.ಶ. ೧೫೧೦ – ೧೫೪೪)
ಭೋಜರಾಯನ ನಂತರ ಅವನ ಅಳಿಯ ತಿರುಮಲರಾಯನು ಶಾ.ಶ. ವರ್ಷ ೧೪೩೨ನೇ ಪ್ರಮೋದ ಸಂ|ರದ ಮಾಘ ಶು| ೧೨ರಲ್ಲೂ ಪಟ್ಟಕ್ಕೆ ಬಂದನು. ಕೃಷ್ಣದೇವರಾಯನು ತನ್ನ ರಾಜ್ಯದಲ್ಲಿರುವ ಅನೇಕ ದೇವಸ್ಥಾನಗಳಿಗೆ ಉಂಬಳಿ ಬಿಟ್ಟ ಹಾಗೆಯೇ ಪುತ್ತಿಗೆ ಸೋಮನಾಥ ದೇವಸ್ಥಾನಕ್ಕೂ ಶಾ.ಶ. ೧೪೩೪ನೇ ಅಂಗೀರಸ ಸಂ|ದಲ್ಲಿ ಉಂಬಳಿ ಬಿಟ್ಟದ್ದನೆಂದು ಆ ದೇವಸ್ಥಾನದ ಮುಂದುಗಡೆ ಇರುವ ಶಾಸನದಲ್ಲಿದೆ. ಶಾ.ಶ. ೧೪೬೦ರಲ್ಲಿ ಗುರುಗಳ ಬಸದಿಯ ಗದ್ದಿಗೆಯ ಮಂಟಪವನ್ನು ಕಟ್ಟಿಸಿದನು.
ನಂದಳಿಕೆ ದೇವಸ್ಥಾನದಲ್ಲಿರುವ ಒಂದು ತಾಮ್ರ ಶಾಸನ ಪ್ರಕಾರ ಶಾ.ಶ. ೧೪೫೦ನೇ ಸರ್ವಧಾರಿ ಸಂ|ರದ ವೃಷಭ ಮಾಸದಿಂದ ೧೪ನೇ ಸೋಮವಾರ ದಿವಸ ತಿರಮಲರಾಯನಿಗೂ, ತಿರುಮಲರಸ ನಂದಳಿಕೆ ಕಿನ್ಯಕ್ಕ ಹೆಗ್ಗಡೆಗೂ ಒಂದು ಕರಾರಾಗಿದೆಯೆಂದು, ಬಂಗರು, ಭೈರರಸರು ಮತ್ತು ಎಲ್ಲೂರು ಕುಂದ ಹೆಗ್ಗಡೆಯು ಯುದ್ಧಕ್ಕೆ ಬರುವಾಗ ಇಬ್ಬರು ಸೈನ್ಯಕೂಡಿಸಿ, ಈ ಮೂವರ ವಿರುದ್ಧ ಯುದ್ದಕ್ಕೆ ಹೊರಡಬೇಕೆಂದು, ಒಬ್ಬರ ಒಪ್ಪಿಗೆಯಿಲ್ಲದೆ ಇನ್ನೊಬ್ಬರು ಭೈರರಸರು, ಬಂಗರು ಮತ್ತು ಕುಂದ ಹೆಗ್ಗಡೆಯೊಡನೆ ರಾಜಿ ಮಾಡಕೂಡದೆಂದು ತಿಳಿದು ಬರುತ್ತದೆ. ಕಾರ್ಕಳ ಚಂದಲದೇವಿಯ ಕುಮಾರ ಪಾಂಡ್ಯಪ್ಪರಸನಿಗೂ, ತಿರುಮಲರಸ ಚೌಟನಿಗೂ, ಎರಮಾಳ (ಎರ್ಮಾಳ್) ಮಾರಂ ಹೆಗ್ಗಡೆಯನ್ನು ಮಧ್ಯಸ್ಥನಾಗಿ ಇಟ್ಟು ಶಾ.ಶ. ೧೪೬೫ನೇ ಶೋಭಕೃತು ಸಂ|ರದ ಚೈತ್ರ ಶು| ೪ ಶುಕ್ರವಾರ ಒಂದು ಒಪ್ಪಂದ ವಾಯಿತೆಂಬುದು, ಅದೇ ದೇವಸ್ಥಾನದಲ್ಲಿರುವ ಇನ್ನೊಂದು ಶಾಸನದಿಂದ ತಿಳಿದು ಬರುತ್ತದೆ. ಅದರಲ್ಲಿ ಇಬವಬರು ಒಗ್ಗಟ್ಟಾಗಿ ಹೊರಗಿನಿಂದ ಬೇರೆ ಅರಸರು ಬರುವಾಗ ಒಬ್ಬರಿಗೊಬ್ಬರು ಪರಸ್ಪರ ಸಹಾಯ ಮಾಡಬೇಕೆಂದಿದೆ.
೧೨. ೨ನೇ ಅಬ್ಬಕ್ಕದೇವಿ (ಕ್ರಿ.ಶ. ೧೫೪೪ – ೧೫೮೨):
ತಿರುಮಲರಾಯನ ನಂತರ ಅವನ ಸೊಸೆ ಅಬ್ಬಕ್ಕದೇವಿಗೆ ಶಾ.ಶ. ೧೪೬೬ ಕ್ರೋಧಿ ಸಂ|ರದ ಫಾಲ್ಗುಣ ಶು. ೧೧ರಲ್ಲಿ ಪಟ್ಟವಾಯಿತು. ಈ ರಾಣಿಯನ್ನು ಲಕ್ಷ್ಮಪ್ಪರಸ ಬಂಗರಾಜನು ಮದುವೆಯಾಗಿದ್ದನು. ಅಬ್ಬಕ್ಕದೇವಿಯು ಈ ಸಮಯದಲ್ಲಿ ಉಳ್ಳಾಲದ ಅರಮನೆಯಲ್ಲಿಯೇ ಇದ್ದಳು. ಕ್ರಿ.ಶ. ೧೫೫೬ರಲ್ಲಿ ಲಕ್ಷ್ಮಪ್ಪರಸ ಬಂಗರಾಜನು ಸತ್ತನಂತರ ಅವನ ಅಳಿಯನಾದ ಕಾಮರಾಯನು ಪಟ್ಟಕ್ಕೆ ಬಂದನು. ಅತ್ತೆಯಾದ ಅಬ್ಬಕ್ಕದೇವಿಗೂ ಅಳಿಯ ಕಾಮರಾಯನಿಗೂ ಆಗಾಗ್ಗೆ ಜಗಳಗಳು ಹುಟ್ಟುತ್ತಲೇ ಇದ್ದವು. ಕಾಮರಾಯನು ಅತ್ತೆಯ ಮೇಲಿನ ದ್ವೇಷದಿಂದ ಪೋರ್ತುಗೀಜರೊಡನೆ ಸ್ನೇಹವನ್ನು ಬೆಳೆಸಿದನು. ಈ ಸಮದಯಲ್ಲಿ ಉಳ್ಳಾಲ ಮತ್ತು ಮಂಗಳೂರಿನಲ್ಲಿಯೂ ಪೋರ್ತುಗೀಜರ ಸೈನ್ಯವಿತ್ತು. ಅವರು ಪ್ರತಿಯೊಂದು ಬಂದರದಿಂದಲೂ ಸುಂಕ ವಸೂಲು ಮಾಡುತ್ತಿದ್ದರು. ಪೋರ್ತುಗೀಜರು ಅಬ್ಬಕ್ಕದೇವಿಗೆ, ಅಭಯದೇವಿ ಅಥವಾ ಬುಕ್ಕಾದೇವಿ ಎಂದು ಕರೆಯಹತ್ತಿದ್ದರು. ಆಕೆ ಪೋರ್ತುಗೀಜರಿಗೆ ಸರಿಯಾದ ಕಪ್ಪ ಕೊಡುತ್ತಿರಲಿಲ್ಲ. ಅದನ್ನು ವಸೂಲು ಮಾಡುವುದಕ್ಕಾಗಿ ಕ್ರಿ.ಶ. ೧೫೬೭ನೇ ಜನವರಿ ೪ರಲ್ಲಿ ಪೋರ್ತುಗೀಜ ವೈಸರಾಯಿಯಾಗಿದ್ದ ಡೊನ್ ಫ್ರಾನ್ಸಿಸ್ಕ ಮಸ್ಕರೆಂಞನು ೭ ಬಗಲೆಗಳಲ್ಲಿಯೂ, ೫ ಮಂಜಿಗಳಲ್ಲಿಯೂ ೩೦೦೦ ಸೈನಿಕರನ್ನು ತೆಗೆದುಕೊಂಡು ಉಳ್ಳಾಲದ ಹತ್ತಿರದ ಹೊಳೆಯಲ್ಲಿ ಲಂಗರು ಹಾಕಿದ. ಅದೇ ಸಂದರ್ಭ ರಾತ್ರಿವೇಳೆ ಅಬ್ಬಕ್ಕ ೫೦೦ ಮಂದಿ ಸೈನಿಕರೊಂದಿಗೆ ಪೋರ್ತುಗೀಜರ ಹಡಗುಗಳ ಮೇಲೆ ದಾಳಿ ಮಾಡಿದಳು. ನಂತರ ಅವರ ಹಿಂದಿನಿಂದ ಬಂದ ೧೫೦೦ ಸೈನಿಕರು ಮುತ್ತಿಗೆ ಹಾಕಲು ಪೋರ್ತುಗೀಜರು ಸೋತು ಓಡಿದರು. ಆದರೆ ನಂತರ, ಇಫಿಫೆನಿಯ ದಿವಸ ಎಂದರೆ ಜನವರಿ ೬ರ ಸಾಯಂಕಾಲ ಡೊನ್ ಲೂಯಿಜ್ ಆಲ್ಮೆಡರು ಮತ್ತಷ್ಟು ಸೈನ್ಯ ಸೇರಿಸಿ ಅಬ್ಬಕ್ಕದೇವಿ ಮತ್ತು ಅವಳ ಸೈನಿಕರನ್ನು ಯುದ್ಧದಲ್ಲಿ ಸೋಲಿಸಿದರು. ಪೋರ್ತುಗೀಜರು ಉಳ್ಳಾಲವನ್ನು ವಶಪಡಿಸಿ ಸುಟ್ಟುಹಾಕಿದರು. ಈ ಯುದ್ಧದಲ್ಲಿ ಅಬ್ಬಕ್ಕನ ೫೦೦ ಸೈನಿಕರು ಮತ್ತು ಪೋರ್ತುಗೀಜರ ೪೦ ಮಂದಿ ಸೈನಿಕರು ಮಡಿದರು. ಅಬ್ಬಕ್ಕ ಉಚ್ಚಿಲ ತಲಪಾಡಿಯಲ್ಲಿ ಗುಡ್ಡದ ಮೇಲಿನ ತನ್ನ ಕೋಟೆಗೆ ಓಡಿಹೋದಳು. ನಂತರ ಕ್ರಿ.ಶ. ೧೫೬೯ರಲ್ಲಿ ಪೋರ್ತುಗೀಜರಿಗೂ, ಅಬ್ಬಕ್ಕನಿಗೂ ಒಂದು ಒಪ್ಪಂದವಾಯಿತು. ಆದರೆ ಈ ಒಪ್ಪಂದದಿಂದ ಸಮಾಧಾನಗೊಳ್ಳದ ರಾಣಿಯು ಪೋರ್ತುಗೀಜರನ್ನು ಸೋಲಿಸಲು ತಕ್ಕ ಸಂದರ್ಭಕ್ಕಾಗಿ ಕಾಯುತ್ತಿದ್ದಳು. ಕ್ರಿ.ಶ. ೧೫೭೦ರಲ್ಲಿ ಪೋರ್ತುಗೀಜರ ವಿರುದ್ಧ ದಾಳಿ ಮಾಡುವಲ್ಲಿ ತನಗೆ ಸಹಾಯ ನೀಡಲು ಉಳ್ಳಾಲ ಸಮೀಪ ಸಮುದ್ರದಲ್ಲಿ ಸಂಚರಿಸುತ್ತಿದ್ದ ಕಲ್ಲಿಕೋಟಿಯ ಜಾಮೋರಿನ ನೌಕಾ ಸೇನಾಧಿತಿಯಾಗಿದ್ದ ಕುಟ್ಟಿಪೋಕ್ರೆಗೆ ಹೇಳಿಕಳುಹಿಸಿದಳು. ಅವನು ತನ್ನ ಸೈನ್ಯದೊಡನೆ ಉಳ್ಳಾಲಕ್ಕೆ ಬಂದು ಪೋರ್ತುಗೀಜರೊಡನೆ ಯುದ್ಧ ಮಾಡಿದರೂ ಅದರಲ್ಲವನು ಸೋತು ಹೋದ. ಹೀಗೇ ಉಳ್ಳಾಲ ಮತ್ತೊಮ್ಮೆ ಅವರ ಕೈವಶವಾಯಿತು. ಹಿಂದಿನ ಒಪ್ಪಂದನ್ವಯ ಅಬ್ಬಕ್ಕ ತಾನು ಪಾವತಿಸಬೇಕಿದ್ದ ಕಪ್ಪವನ್ನು ಕೊಡದೆ ಇದ್ದುದರಿಂದ ಕ್ರಿ.ಶ. ೧೫೮೧ರಲ್ಲಿ ಪೋರ್ತುಗೀಜರು ಉಳ್ಳಾಲಲವನ್ನು ಮತ್ತೊಮ್ಮೆ ಸುಟ್ಟುಹಾಕಿ, ಅದರ ಸುತ್ತಲೆಲ್ಲಾ ಇರುವ ಕಾಡನ್ನು ಕಡಿದು ಹಾಕಿದರು. ಕಪ್ಪಕೊಡುವುದನ್ನು ಆಕೆ ಮತ್ತೆ ನಿಲ್ಲಿಸಿದಳು. ಪೋರ್ತುಗೀಜರೊಡನೆ ದೀಘಕಾಲ ಸೆಣಸಾಟಕ್ಕೆ ನಿಂತ ತುಳುನಾಡಿನ ಧೀರ ಮಹಿಳೆ ಅಬ್ಬಕ್ಕ ಕ್ರಿ.ಶ. ೧೫೮೨ರಲ್ಲಿ ಕಾಲವಾದಳು.
೧೩. ತಿರುಮಲದೇವಿ(ಕ್ರಿ.ಶ.೧೫೮೨ – ೧೬೦೬):
ಅಬ್ಬಕ್ಕನ ತರುವಾಯ ಅವಳ ಮಗಳು ತಿರುಮಲದೇವಿಯು ಶಾ.ಶ. ವರ್ಷ ೧೫೦೪ನೇ ಚಿತ್ರಭಾನು ಸಂ|ರದ ವೈಶಾಖ ಶು| ೩ರಲ್ಲಿ ಪಟ್ಟಕ್ಕೆ ಬಂದಳು. ಆಗ ಕಾರ್ಕಳದ ಪಾಂಡ್ಯಪ್ಪ ಧಾವಣಿ ಇಮ್ಮಡಿ ಭೈರವರಾಯನಿಗೂ, ತಿರುಮಲದೇವಿಗೂ ಕಲಹ ಹುಟ್ಟಿ, ಎರಡು ಕಡೆಯವರು ಯುದ್ಧಕ್ಕೆ ಸಿದ್ಧರಾದರು. ಪ್ರಧಾನಿ ನಾರ್ಣಪ್ಪಯ್ಯ, ಸೇನಾಧಿಪತಿಗಳಾದ ತಿಮ್ಮಪ್ಪ ನಾಯಕ, ಪದುಮನಾಯಕ ಮತ್ತು ತಿರುಮಲದೇವಿ ಯುದ್ಧಕ್ಕೆ ಹೊರಟರು. ನಂತರ ನಡೆದ ಯುದ್ಧದಲ್ಲಿ ಎರಡು ಕಡೆ ಸಮಬಲವಿದ್ದರೂ ಅಂತಿಮವಾಗಿ ಚೌಟರು ಸೋತು ಹೋದರು. ಆಗ ತಿರುಮಲದೇವಿ, ಅವಳ ಪ್ರಧಾನಿ, ಸೇನಾಧಿಪತಿಗಳು ಸಹ ತಂಡತಂಡವಾಗಿ ಹೋಗಿ ಮತ್ತೆ ಭೈರರಸನ ಸೈನ್ಯದ ಮೇಲೆ ಧಾಳಿ ಮಾಡಿದರು. ಆದರೆ ನಂತರ ಸಾಣೂರು ಕಣಿವೆಯ ಬಳಿಯಲ್ಲಿ ನಡೆದ ಯುದ್ಧದಲ್ಲಿ ಭೈರರಸನು ತಿರುಮಲದೇವಿಯ ಸೈನ್ಯವನ್ನು ಸೋಲಿಸಿ ಅವರನ್ನು ಕೊಂದು ಹಾಕಿದ. ಅವನ ಸೇನಾಧಿಪತಿಯು ಅವಳ ತಲೆಯನ್ನು ಕಾರ್ಕಳಕ್ಕೆ ಕೊಂಡುಹೋಗಿ ಒಂದು ಹರಿವಾಣದಲ್ಲಿ ಭೈರರಸನ ಮುಂದಿಟ್ಟನು. ಆ ಮುಖವು ಓರೆಯಾಗಿ ಭೈರರಸನಿಗೆ ಅಭಿಮುಖವಾಗದೇ ತಿರುಗಿಕೊಂಡಿರುವುದನ್ನು ನೋಡಿ ಆಶ್ಚರ್ಯಪಟ್ಟು ಸತ್ತ ಮೇಲೆಯೂ ತನ್ನ ಮುಖವನ್ನು ನೋಡದೆ ಇರುವುದರಿಂದ ಅದನ್ನು ಶೂಲದ ಮೇಲೆ ಏರಿಸಿ ಬಿಡಿರೆಂದು ಅವನು ತನ್ನ ಸೈನಿಕರಿಗೆ ಅಪ್ಪಣೆ ನೀಡಿದ. ಅದರಂತೆ ಸೈನಿಕರು ಅದನ್ನು ಅರಮನೆಯಿಂದ ಸ್ವಲ್ಪ ದೂರವಿರುವ ಶೂಲದ ಮೇಲೆ ಏರಿಸಿದರು. ಆದರೆ ಚೌಟರ ಸೈನ್ಯದ ಮಂಗಿಲ ಎಂಬವನು ಆ ತಲೆಯನ್ನು ಯಾರಿಗೂ ತಿಳಿದಯ ಹಾಗೆ ಕಾಡುದಾರಿಯಲ್ಲಿ ತೆಗೆದುಕೊಂಡು ಪುತ್ತಿಗೆಗೆ ತಂದನು. ಸಾಣೂರಿನಲ್ಲಿ ತಿರುಮಲ ದೇವಿಯು ಮಡಿದು ಬಿದ್ದ ಸುದ್ದಿಯು ಆಕೆಯ ಮಗ ಚಿಕ್ಕರಾಯನಿಗೆ ತಿಳಿದ ಕೂಡಲೇ ಅವನು ಸಾಣೂರಿಗೆ ಬಂದು ತಾಯಿಯ ಶವವನ್ನು ಪುತ್ತಿಗೆಗೆ ಒಯ್ದನು. ಮಂಗಿಲನು ತಂದ ತಲೆಯನ್ನು ಸಹ ಶವದೊಟ್ಟಿಗೆ ಇಟ್ಟು ಪುತ್ತಿಗೆಯಲ್ಲಿ ಶವಸಂಸ್ಕಾರ ನಡೆಸಲಾಯಿತು. ಈ ರಾಣಿಯ ಆಳ್ವಿಕೆ ಕಾಲದಲ್ಲಿ ಕ್ರಿ.ಶ. ೧೬೦೫ರಲ್ಲಿ ಜೈನರ ಗುರುಗಳಲ್ಲಿ ಒಬ್ಬನಾದ ಚಂದ್ರಕೀರ್ತಿ ಎಂಬವನು ಕಾಲವಾಗಲು ಅವನ ಹೆಸರಿನಲ್ಲಿ ನಾಯಿ ಬಸದಿಯನ್ನು ಕಟ್ಟಿಸಿದರೆಂದು ಆ ಬಸದಿಯ ಹತ್ತಿರವಿರುವ ಶಾಸನದ ಮೇಲಿದೆ.
೧೪. ೧ನೇ ಚಂದ್ರಶೇಖರ ಚಿಕ್ಕರಾಯ (ಕ್ರಿ.ಶ. ೧೬೦೬ – ೧೬೨೮):
ಚಿಕ್ಕರಾಯನು ಶಾ.ಶ. ೧೫೨೮ನೇ ಪರಾಭವ ಸಂ| ರದ ಮಾರ್ಗಶಿರ ಶು| ೫ರಲ್ಲಿ ಪಟ್ಟಕ್ಕೆ ಬಂದನು. ಪಟ್ಟಕ್ಕೆ ಬಂದೊಡನೆ ತನ್ನ ತಾಯಿಯನ್ನು ಕೊಂದ ಭೈರರಸ ಒಡೆಯನನ್ನು ಕೊಲ್ಲಲು ನಿರ್ಧರಿಸಿ, ತನ್ನ ಕುಟುಂಬದವರಾದ ಸುರಾಲ ತೋಳಾರರಲ್ಲಿಗೆ ಅವರ ಸಹಾಯವನ್ನು ಅಪೇಕ್ಷಿಸಿ ತನ್ನ ಪ್ರಧಾನಿಯ ಮೂಲಕ ಹೇಳಿ ಕಳುಹಿಸಿದ. ತೋಳಾರ ಅರಸನು ಇದಕ್ಕಾಗಿ ದುಃಖಪಟ್ಟು ಇಕ್ಕೇರಿ ಅರಸನ ಸಹಾಯದಿಂದ ಈ ಭೈರರಸನನ್ನು ಕೊಲ್ಲಲು ನಿರ್ಧರಿಸಿದ. ಇದಕ್ಕಾಗಿ ಚಿಕ್ಕರಾಯ ಮತ್ತು ತೋಳಾರನು ಒಟ್ಟಾಗಿ ಕಾಶಿ ಗಣಪತಿರಾಯನನ್ನು ತಮ್ಮ ರಾಯಭಾರಿಯನ್ನಾಗಿ ಇಕ್ಕೇರಿ ಅರಸನಾದ ವೆಂಕಟಪ್ಪ ನಾಯಕನ ಬಳಿಗೆ ಸಹಾಯ ಯಾಚಿಸಿ ಕಳುಹಿಸಿದರು. ವೆಂಕಟಪ್ಪ ನಾಯಕನು ಇದಕ್ಕೆ ಒಪ್ಪಿಗೆ ಸೂಚಿಸಿದ ನಂತರ, ತೋಳಾರ ಮತ್ತು ಹೊಸಂಗಡಿ ಹೊನ್ನೆಯ ಕಂಬಳಿ ಅರಸನು ಗಟ್ಟದ ಮಾರ್ಗವನ್ನು ಸರಿಪಡಿಸಿ ವೆಂಕಟಪ್ಪ ನಾಯಕನು ದೊಡ್ಡ ಸೈನ್ಯದೊಡನೆ ಇಳಿದುಬರಲು ಅಗತ್ಯವಿರುವ ಸಿದ್ಧತೆ ಮಾಡಿದರು. ಕ್ರಿ.ಶ. ೧೬೦೮ರಲ್ಲಿ ವೆಂಕಟಪ್ಪ ನಾಯಕನು ತನ್ನ ಸೈನ್ಯದೊಡನೆ ಪುತ್ತಿಗೆಯಿಂದ ಕಾರ್ಕಳಕ್ಕೆ ಹೊರಟನು. ಯುದ್ಧದಲ್ಲಿ ಧಾವಣಿ ಇಮ್ಮಡಿ ಭೈರವರಾಯನು ಮಡಿದುದ್ದರಿಂದ ಕಾರ್ಕಳ ಸೀಮೆಯು ವೆಂಕಟಪ್ಪ ನಾಯಕನ ಸ್ವಾಧೀನಕ್ಕೆ ಬಂತು. ವೆಂಕಟಪ್ಪ ನಾಯಕನು, ತಿರುಮಲ ದೇವಿಯನ್ನು ಕೊಂದ ಸ್ಥಳವನ್ನು (ಸಾಣೂರು ಗ್ರಾಮ) ಚಿಕ್ಕರಾಯನಿಗೆ ಉಂಬಳಿಯಾಗಿ ಬಿಟ್ಟನು.
ಆಮೇಲೆ ಚಿಕ್ಕರಾಯನು ವೆಂಕಪ್ಪ ನಾಯಕನೊಡನೆ ಮಂಗಳೂರಿಗೆ ಹೋದನು. ಅಲ್ಲಿ ಬಂಗರಾಜ, ವೇಣೂರಿನ ಅಜಿಲ, ವಿಟ್ಲದ ಡೊಂಬ ಹೆಗ್ಗಡೆ, ಕುಂಬಳೆ ದೇಶಿಂಗ ಅರಸ, ಬೈಲಂಗಡಿ ಮೂಲರಸನು, ಚಿಕ್ಕರಾಯ ಚೌಟನ ಮುಖಾಂತರ ವೆಂಕಟಪ್ಪ ನಾಯಕನೊಡನೆ ಒಪ್ಪಂದ ಮಾಡಿಕೊಂಡು ತಾವು ಕೊಡತಕ್ಕ ಕಪ್ಪದ ಹಣ ನಿಗದಿ ಮಾಡಿ ತಮ್ಮ ತಮ್ಮ ರಾಜಧಾನಿಗಳಿಗೆ ಹೊರಟು ಹೋದರು.
ಚಿಕ್ಕರಾಯ ಮತ್ತು ವೆಂಕಟಪ್ಪ ನಾಯಕನು ಮಂಗಳೂರಿನಿಂದ ಮೂಲ್ಕಿಗೆ ಹೋಗುವಾಗ ಮೂಲಿಕೆ ಸಾವಂತನ ಸೈನ್ಯವು ದಾರಿಯನ್ನು ಅಡ್ಡಕಟ್ಟಿತು. ಹೊಳೆದಡದಲ್ಲಿ ಒಂದು ದೋಣಿ ಸಿಗಲಿಲ್ಲ. ಆಗ ಚಿಕ್ಕರಾಯನು ಇಕ್ಕೇರಿಯ ಸೈನ್ಯವನ್ನು ಬೇರೆ ದಾರಿಯಿಂದ ಹೆಜಮಾಡಿಗೆ ತಂದು ಮುಟ್ಟಿಸಿದನು. ಅನಂತರ ತನ್ನ ಸೈನ್ಯವನ್ನು ತೆಗೆದುಕೊಂಡು ಪಟ್ಟಿ ಗ್ರಾಮಕ್ಕೆ ಹೋಗಿ ಸಾವಂತನ ಸೈನ್ಯವನ್ನು ಸೋಲಿಸಲು ಅವನು ವೆಂಕಟಪ್ಪ ನಾಯಕನೊಡನೆ ಒಪ್ಪಂದ ಮಾಡಿಕೊಂಡ.
ಮೂಲಿಕೆಯಿಂದ ಹೊರಟ ಇವರಿಬ್ಬರು ನಂತರ ಬಾರಕೂರಿಗೆ ಹೋಗಿ ಸುರಾಲ ತೋಳಾರರೊಡನೆ ಕೌಲು ಮಾಡಿ, ಕರವೂರು, ಮೆರಬಡಿ, ಸಾಳನಾಡು, ಭಟ್ಕಳ, ಗೇರುಸೊಪ್ಪೆ, ಚಂದಾವರ, ಗೋವರ್ಧನಗಿರಿ ಮತ್ತು ವಡ್ಡಿಮೇದಿನಿ ಸೀಮೆಗಳನ್ನು; ಭಟ್ಕಳವನ್ನು ರಾಜಧಾನಿಯನ್ನಾಗಿ ಮಾಡಿ ಆಳುತ್ತಿದ್ದ ಭೈರಾದೇವಿಯೊಡನೆ ಒಪ್ಪಂದ ಮಾಡಿಕೊಂಡು ನಂತರ ಕೊಲ್ಲೂರಿಗೆ ಹೋದನು. ಅನಂತರ ಇಕ್ಕೇರಿಗೆ ಹೋಗುವ ಮೊದಲು ವೆಂಕಟಪ್ಪ ನಾಯಕನು, ತನ್ನ ಸಹಾಯ ಮಾಡಿದ ಮಾಡಿದ ಚಿಕ್ಕರಾಯನಿಗೆ ಪಟ್ಟೆಗ್ರಾಮ ಮತ್ತು ಹೆಜಮಾಡಿ ಮಾಗಣೆಯನ್ನು ಉಂಬಳಿಯಾಗಿ ಕೊಟ್ಟನು. ಈ ಸಮಯದಲ್ಲಿ ಪೋರ್ತುಗೀಜರ ಹಾವಳಿ ಹೆಚ್ಚಾದುದರಿಂದ, ಮಂಗಳೂರು ರಾಜ್ಯದೊಳಗೆ ಕೊಡೆಯಾಲ, ಮೂಲಿಕೆ, ಮೂಡಬಿದರೆ, ಉಳ್ಳಾಲ (ಸೋಮೇಶ್ವರ), ಕುಂಬಳೆ, ಕಾಸರಗೋಡು, ಪುದುವೆಟ್ಟು, ಬೆಳ್ಳಾರೆ, ಕಾಂತಮಂಗಲ, ಬಂದ್ಯಡ್ಕ, ಕುಂಡೆಲಕುಳಿ, ಕೊಲ್ಲೂರುಬಾಚಿ, ಶಿಶಿಲ, ಚಂದ್ರಗಿರಿ, ಕಿದೂರು, ಮೂಡುಗೋಡೆ ಯಾಲ ಮತ್ತು ಫಣಿಯಾಲ ಇಷ್ಟು ಕೋಟೆಗಳನ್ನು ಕಟ್ಟಿಸಲು ಮಂಗಳೂರು ರಾಜ್ಯದ ಅಧಿಖಾರಿಗೆ ಅಪ್ಪಣೆ ನೀಡಿದ. ಹೊನ್ನೆಯ ಕಂಬಳಿಯ ರಾಜ್ಯದಲ್ಲಿ ಹೊಸಂಗಡಿ ಮತ್ತು ಬಗ್ಗವಾಡಿಯಲ್ಲಿ ಕೊಟೆ ಕಟ್ಟಿಸಲು ತನ್ನ ಸೇನಾಧಿಪತಿ ದಳವಾಯಿ ಲಿಂಗಣ್ಣನಿಗೆ ಅಪ್ಪಣೆಕೊಟ್ಟನು. ಚಿಕ್ಕರಾಯನ ಆಳ್ವಿಕೆ ಕಾಲದಲ್ಲಿ ಚೌಳರ ಸೀಮೆ ಬಹಳ ವಿಸ್ತಾರವಾಯಿತು. ಉಳ್ಳಾಲ, ತಲಪಾಡಿ, ಅಮ್ಮೆಂಬಳ, ಮಿಜಾರು, ಮಳಲಿ, ಪುತ್ತಿಗೆ, ಕಡಂದಲೆ, ಪೇಜಾವರ, ಹೆಜಮಾಡಿ, ಮುಂಡುಕೂರು ಮಾಗಣೆಗಳು; ಬಾಳೆಉಣೆ, ಕೈರಂಗಳ, ಬೊಳುಮ (ಬೊಳ್ಮ, ಕೊಣಾಜೆ), ಬಾಳ – ಕೆಳವಾರು, ಸಾಣೂರು, ಪಟ್ಟೆಗ್ರಾಮಗಳು; ಅಮ್ಮುಣಜೆ ಮತ್ತು ಹೊಸಕೇರಿ ಎಂಬ ೨ ಸುಂಕಗಳು ಚಿಕ್ಕರಾಯನ ಕೈಕೆಗಳಗೆ ಬಂದವು. ಕ್ರಿ.ಶ. ೧೬೨೩ರಲ್ಲಿ ಪಶ್ಚಿಮ ಕರಾವಳಿಯಲ್ಲಿ ಪ್ರಯಾಣ ಮಾಡಿದ ಡೆಲ್ಲಾವೆಲ್ಲಿಯು (ಇಟಲಿಯ ಪ್ರವಾಸಿಗ) ಭೂಲೋಕದ ಒಂದು ನಕಾಶೆಯನ್ನು ಚಿಕ್ಕರಾಯನಿಗೆ ಇನಾಮಾಗಿ ಕೊಟ್ಟನು.
೧೫. ೨ನೇ ಚನ್ನಮ್ಮದೇವಿ (ಕ್ರಿ.ಶ. ೧೬೨೮ – ೧೬೩೦):
ಚಿಕ್ಕರಾಯನ ತರುವಾಯ ಅವನ ಸೊಸೆ ಚನ್ನಮ್ಮದೇವಿಯು ಶಾ.ಶ. ೧೫೫೦ನೇ ವಿಭವ ಸಂ|ರದ ಶ್ರಾವಣ ಶು| ೧೩ರಲ್ಲಿ ಪಟ್ಟಕ್ಕೆ ಬಂದಳು. ಆಗ ಇಕ್ಕೇರಿಯಲ್ಲಿ ಪ್ರಧಾನಿಯೂ, ಸೇನಾಧಿಪತಿಯೂ ಆಗಿದ್ದು, ಭದ್ರಪ್ಪ ನಾಯಕನ ಕಾಲದಲ್ಲಿ ರಾಜ್ಯವಾಳುತ್ತಿದ್ದ ಶಿವಪ್ಪ ನಾಯಕನು ತುಳುರಾಜ್ಯಕ್ಕೆ ಬಂದು ಎಲ್ಲಾ ತುಳು ಜೈನ ಅರಸರು ಕೊಡೆತಕ್ಕ ಕಪ್ಪವನ್ನು ನಿಶ್ಚಯಿಸಿದನು. ಚೌಟರರಸನು ೩೦೦೦ ಇಕ್ಕೇರಿ ವರಹ ಕೊಡಬೇಕೆಂದು ನಿಶ್ಚಯಿಸಿದನು.
೧೬. ೩ನೇ ಭೋಜರಾಯ (ಕ್ರಿ.ಶ. ೧೬೩೦ – ೧೬೪೪):
ಚನ್ನಮ್ಮದೇವಿಯ ತರುವಾಯ ಅವಳ ಮಗ ಭೋಜರಾಯನು ಶಾ.ಶ. ೧೫೫೨ನೇ ಪ್ರಮೋದ ಸಂ| ದ ಮಾಘ ಶು| ೧೧ರಲ್ಲಿ ಪಟ್ಟಕ್ಕೆ ಬಂದನು. ಇಕ್ಕೇರಿಗೆ ಕೊಡಬೇಕಾದ ಕಪ್ಪವನ್ನು ಸಲ್ಲಿಸದೆ ಇದ್ದುದರಿಂದ ವೀರಭದ್ರಪ್ಪ ನಾಯಕನು, ಭೋಜರಾಯನನ್ನು ಇಕ್ಕೇರಿಗೆ ಕರೆಯಿಸಿ ಸೆರೆಯಲ್ಲಿಟ್ಟನು. ಆಗ ಅಮ್ಮೆಂಬಳ ಮಾಗಣೆಯವರು ಕೊಡಬೇಕಾದ ಕಪ್ಪವನ್ನು ಕೊಟ್ಟು ಭೋಜರಾಯನನ್ನು ಬಿಡಿಸಿಕೊಂಡು ಬಂದರು. ಮುಂದಿನ ವರ್ಷಗಳಿಗೆ ವರ್ಷವೊಂದಕ್ಕೆ ೪,೦೫೦ ವರಹ ೪ ೧/೨ ಹಣವನ್ನು ಕಪ್ಪವಾಗಿ ನೀಡಬೇಕೆಂದು, ಸೈನ್ಯದ ಖರ್ಚು ಕಡಿಮೆಮಾಡಿ, ರಾಜ ಮರ್ಯಾದೆಗೆ ಬೇಕಾದ ೧೦ ಕುದುರೆಗಳನ್ನು, ೧೦೦ ಮಂದಿ ಊಳಿಗದವರನ್ನು, ಪಲ್ಲಕಿ, ದಂಡಿಗೆ, ಬಿರುದು ಬಾವಲಿ ಹಿಡುಕೊಳ್ಳುವ ಜನರನ್ನು, ಪಾಠಕರನ್ನು ಮಾತ್ರ ಇಟ್ಟುಕೊಳ್ಳಬೇಕೆಂದು ಶಿವಪ್ಪ ನಾಯಕನು ಅಪ್ಪಣೆಕೊಟ್ಟು, ಒಪ್ಪಂದ ಮಾಡಿ ನಂತರ ಭೋಜರಾಯನನ್ನು ಮತ್ತೆ ಪುತ್ತಿಗೆಗೆ ಹಿಂದೆ ಕಳುಹಿಸಿಕೊಟ್ಟ.
ಪುತ್ತಿಗೆ ಅರಮನೆ ಬಹಳಷ್ಟು ಹಳೆತ್ತಾದುದರಿಂದ ಭೋಜರಾಯನು ಅರಮನೆಯನ್ನು ಮೂಡಬಿದರೆಯಲ್ಲಿ ಕಟ್ಟಿಸಿದನು. ಈ ಅರಮನೆಯ ಪ್ರವೇಶವು ಶಾ.ಶ. ೧೫೬೫ನೇ ಸ್ವಭಾನು ಸಂ| ದಲ್ಲಿ (ಕ್ರಿ.ಶ. ೧೬೪೩) ಆಯಿತು.
ಇವನ ಕಾಲದಲ್ಲಿ ಸೋಮೇಶ್ವರ ಗ್ರಾಮವನ್ನು ಮಾತ್ರ ಚೌಟ ಅರಸನಿಗೆ ಬಿಟ್ಟು, ಉಳ್ಳಾಲ ಮಾಗಣೆಯನ್ನು, ಬೊಳುಮ (ಬೊಳ್ಮ) ಗ್ರಾಮವನ್ನು ಇಕ್ಕೇರಿಯವರು ತಮ್ಮ ಸ್ವಾಧೀನವಿಟ್ಟುಕೊಂಡರು. ಚಿಕ್ಕರಾಯ ಚೌಟನ ನಂತರ ಈ ವಂಶವು ಕ್ಷೀಣಿಸುತ್ತಾ ಬಂತು.
೧೭. ೩ನೇ ಚನ್ನಮ್ಮದೇವಿ (ಕ್ರಿ.ಶ. ೧೬೪೪ – ೧೬೮೭):
ಭೋಜರಾಯನ ನಂತರ ಅವನ ಸೊಸೆ ಚನ್ನಮ್ಮ ದೇವಿಯು ಶಾ.ಶ. ೧೫೬೬ನೇ ತಾರಣ ಸಂ| ದ ಜೇಷ್ಠ ಬ| ೫ ರಲ್ಲಿ ಪಟ್ಟಕ್ಕೆ ಬಂದು ೪೩ ವರ್ಷ ಆಳಿದಳು.
೧೮. ೨ನೇ ಚಂದ್ರಶೇಖರ ಚಿಕ್ಕರಾಯ (ಕ್ರಿ.ಶ. ೧೬೮೭ – ೧೭೧೫):
ಚನ್ನಮ್ಮದೇವಿಯ ಮಗನಾದ ಚಿಕ್ಕರಾಯನು ಶಾ.ಶ. ೧೬೦೯ನೇ ಪ್ರಭವ ಸಂ| ರದ ಪುಷ್ಯ ಬ| ೫ರಲ್ಲಿ ಪಟ್ಟಕ್ಕೆ ಬಂದು ೨೮ ವರ್ಷ ಆಳಿದನು.
೧೯. ೨ನೇ ಪದುಮಲಾದೇವಿ (ಕ್ರಿ.ಶ. ೧೭೧೫ – ೧೭೨೬):
ಚಿಕ್ಕರಾಯನ ಸಹೋದರಿ ಪದುಮಲಾದೇವಿಯು ಶಾ.ಶ. ೧೬೩೭ನೇ ಮನ್ಮಥ ಸಂ|ದ ಫಾಲ್ಗುಣ ಬ| ೩ರಲ್ಲಿ ಪಟ್ಟಕ್ಕೆ ಬಂದು ೧೧ ವರ್ಷ ಆಳಿದಳು.
ತುಳು ಕರ್ನಾಟಕ ಅರಸುಮನೆತನಗಳು: ಮೂಲಿಕೆ ಸಾವಂತರಸರು – ಐತಿಹಾಸಿಕ ವಿಶ್ಲೇಷಣೆ (೨)
ಸಾಹಿತ್ಯ ಕೃತಿಗಳು:
ಮೂಲಿಕೆ ಸಾವಂತರಸರ ಕುರಿತಾದ ಕೆಲವು ಮಾಹಿತಿಗಳು ಸಮಕಾಲೀನ ಕನ್ನಡ ಸಾಹಿತ್ಯ ಕೃತಿಗಳಿಂದ ತಿಳಿದುಬರುತ್ತವೆ. ಇವುಗಳು ಹದಿನೆಂಟನೆ ಶತಮಾನದಲ್ಲಿ ಬರೆದವುಗಳು. ಇಂತಹವುಗಳಲ್ಲಿ ನಾವು ಗಮನಿಸುವ ಸಾಹಿತ್ಯ ಕೃತಿಗಳು ಯಾವುದೆಂದರೆ ಪದ್ಮನಾಭ ಕವಿ ವಿರಚಿತ ಪದ್ಮಾವತಿ ಮಹಾತ್ಮ್ಯ ಅಥವಾ ಜಿನದತ್ತರಾಯ ಚರಿತ್ರೆ (೧೬೯೦ – ೧೭೦೦) ಇನ್ನೊಬ್ಬ ಕವಿ ಪದ್ಮನಾಭ ಪೂರ್ಣಗೊಳಿಸಿದ
[1]ರಾಮಚಂದ್ರ ಚರಿತ್ರೆ(೧೭೫೧) ಮತ್ತು ಲಿಂಗಣ್ಣ ಕವಿ ರಚಿಸಿದ ಕೆಳದಿ ನೃಪವಿಜಯಂ(೧೮೦೦). ಮೊದಲನೆ ಕಾವ್ಯವನ್ನು ಬರೆದವ ಮೂಲಿಕೆ ತಿರುಮಲ ಸಾವಂತನ ಆಸ್ಥಾನದಲ್ಲಿ ಕೋಶಾಧಿಕಾರಿಯಾಗಿದ್ದವ.ಪದ್ಮನಾಭನು ಈ ಕಾವ್ಯ ಬರೆದು ಮುಗಿಸುವ ಕಾಲದಲ್ಲಿ ಇವನು ಅಧಿಕಾರದಿಂದ ನಿವೃತ್ತನಾಗಿದ್ದನು. ಈ ಕಾವ್ಯವು ಕಾರಸ್ಯಪುರ (ಕಾರ್ನಾಡು)ದ ಬಸದಿಯಲ್ಲಿ ಬರೆಯಲ್ಪಟ್ಟಿತು. ಈ ಕಾವ್ಯದಲ್ಲಿ ಚೆನ್ನಾಂಬಿಕೆ (ಇಮ್ಮಡಿ) ಆಳಿಕೊಂಡಿರುವುದನ್ನು ತಿಳಿಸಲಾಗಿದೆ. [2] ಈ ಕಾವ್ಯವು ಜಿನದತ್ತರಾಯನ ಚರಿತ್ರೆಯನ್ನು ತಿಳಿಸುವುದಾದರೂ ಅಲ್ಲಲ್ಲಿ ಮೂಲಿಕೆಯ ಭೌಗೋಳಿಕ ಸ್ವರೂಪ ಇಲ್ಲಿ ಆಳಿಕೊಂಡಿದ್ದ ಸಾವಂತರಸರ ವಂಶಾವಳಿ, ಜೈನಧರ್ಮದ ಪ್ರಗತಿ, ಸಾಮಾಜಿಕ ರೂಢೀ ನಿಯಮಗಳ ವಿವರಗಳೂ ಇತ್ಯಾದಿ ಮಾಹಿತಿ ಈ ಕಾವ್ಯದ ಅಧ್ಯಯನದಿಂದ ತಿಳಿದು ಬರುತ್ತದೆ. ಇಲ್ಲಿ ತಿಳಿಸಿದ ಹೆಚ್ಚಿನ ಸಂಗತಿಗಳು ಸಮಕಾಲೀನ ದಾಖಲೆಗಳು ಪುಷ್ಟೀಕರಿಸುತ್ತವೆ. [3] ಈ ಕಾವ್ಯವು ಜಿನಧರ್ಮದ ದೃಷ್ಟಿಯಲ್ಲಿ ಸಾವಂತರಸರ ಸೀಮೆಯ ಇತಿಹಾಸಕ್ಕೆ ಬೇಕಾದ ಮಾಹಿತಿಗಳನ್ನು ನೀಡಿವೆ.
ಕ್ರಿ.ಶ. ೧೭೫೧ರಲ್ಲಿ ಮೂಡಬಿದ್ರೆಯ ನಿವಾಸಿಯಾಗಿದ್ದ ಪದ್ಮನಾಭನು ರಾಮಚಂದ್ರ ಚರಿತ್ರೆಯನ್ನು ಈಗಿನ ಪಡುಪಡಂಬೂರು ಅನಂತನಾಥ ಬಸದಿಯಲ್ಲಿ ಬರೆದನು. ಇದು ಅಪ್ರಕಟಿತ ಕಾವ್ಯ. [4] ಇದರ ಹಸ್ತಪ್ರತಿ ಮೂಡಬಿದ್ರೆ ಗುರುಗಳ ಬಸದಿಯಲ್ಲಿದೆ. ಈ ಕಾವ್ಯದ ೩೭ಸಂಧಿಯಲ್ಲಿ ಮೂಲಿಕೆಯ ಪರಿಸರ, ಇಲ್ಲಿ ಆಳಿಕೊಂಡಿದ್ದ ಸಿದ್ಧಂಮಾಜಿಯ ಪುತ್ರ ಚೆನ್ನರಾಯ ಸಾವಂತ ಅವನ ಆಸ್ಥಾನ ವೈಭವ, ಮಂತ್ರಿ ಸಭೆ ಜೈನ ಧರ್ಮದ ಪ್ರಗತಿ ಇತ್ಯಾದಿ ಮಾಹಿತಿಗಳು ಈ ಕಾವ್ಯದಲ್ಲಿದೆ.
ಲಿಂಗಣ್ಣ ಕವಿಯಿಂದ ರಚಿತವಾದ ಕೆಳದಿ ನೃಪವಿಜಯಂ ಮೂಲಿಕೆ ಸಾವಂತ ಮತ್ತು ಕೆಳದಿ ನಾಯಕರ ರಾಜಕೀಯ ಸಂಬಂಧದ ವಿಚಾರ ಕೆಲವು ಉಪಯುಕ್ತ ಮಾಹಿತಿಗಳನ್ನು ನೀಡುತ್ತದೆ. ಇಷ್ಟಲ್ಲದೆ ಇಲ್ಲಿನ (ಕೋಟೆಕೇರಿ) ಕೋಟೆಯ ಪ್ರಾಚೀನತೆ ಮತ್ತು ಇಲ್ಲಿ ವೀರಶೈವ ಮಠ ಸ್ಥಾಪನೆಯ ಕಾಲಗಳ ಮಾಹಿತಿಗಲು ಇದೇ ಕಾವ್ಯದ ಅಧ್ಯಯನದಿಂದ ವ್ಯಕ್ತವಾಗುತ್ತದೆ. ಈ ಕಾವ್ಯವು ಹದಿನೆಂಟನೆ ಶತಮಾನದ ಕೊನೆಯ ದಶಕಗಳಲ್ಲಿ ಪೂರ್ತಿಯಾಗಿರಬೇಕು.
ಮೂಲಿಕೆ ಸೀಮೆಯ ಸಾವಂತರಸರು ಯಾವ ರೀತಿಯಲ್ಲಿ ಸ್ಥಳೀಯ ಜನರ ರೂಢಿ ನಿಯಮಗಳಿಗೆ ಸ್ಪಂದಿಸುತ್ತಿದ್ದರೆಂಬ ಸಂಗತಿ ತುಲು ಪಾಡ್ದನಗಳಾದ ಕಾಂತಬಾರೇ – ಬೂದಬಾರೆ ಮತ್ತು ಅಗೋಳಿ ಮಂಜಣ್ಣಗಳಿಂದ ತಿಳಿದುಬರುತ್ತದೆ. ಈ ವಿಚಾರದ ಅಧ್ಯಯನವು ಇತ್ತೀಚೆಗೆ ನಡೆಯುತ್ತಾ ಇದೆ.
ಕರಾವಳಿಯಲ್ಲಿದ್ದ ಮೂಲಿಕೆ ಸಾವಂತರಸ ರಾಜ್ಯವು ವಿದೇಶಿಯರಾದ ಯುರೋಪಿನವರ ಸಂಪರ್ಕಕ್ಕೆ ಬಂತು. ಇವರ ರೇವು ಕಾರ್ನಾಟ[5] ನಂತರ ಮೂಲಿಕ[6]ಗಳಲ್ಲಿ ವಿದೇಶಿಯ ವ್ಯಾಪಾರಸ್ಥರು ನೆಲಸಿದ್ದರು. ಇವರುಗಳು ಸ್ಥಳೀಯ ರಾಜಕೀಯ ವ್ಯವಹಾರಗಳಲ್ಲಿ ಆಸಕ್ತಿಯನ್ನು ತೋರಿದ್ದರು. ಇಂತಹವರಲ್ಲಿ ಪೋರ್ತುಗೀಜರು ಮೊದಲಿಗರು. ಇವರು ಇಲ್ಲಿ ನಡೆಸಿದ ರಾಜಕೀಯ ಮತ್ತು ವಾಣಿಜ್ಯ ಚಟುವಟಿಕೆಗಳ ವಿವರಗಳು ಪೋರ್ತುಗೀಜ ದಾಖಲೆಗಳಲ್ಲಿವೆ. ಇಂತಹ ಬರಹಗಳಲ್ಲಿ ಮುಖ್ಯವಾದುದು ಅಂತೋನಿಯೊ ಬೊಕೆರಾ ಬರೆದ ದಿಕೆಡಾ ೧೩ ದಾ ಹಿಸ್ಟೋರಿಯಾ ದಾ ಇಂಡಿಯ (Decade 13 Da Historia Da India) ಇದನ್ನು ಬರೆದವ ಬೋಕೆರಾ. ಕ್ರಿ.ಶಕ ೧೬೧೫ ರಿಂದ ೧೬೩೯ರ ವರೆಗೆ ಭಾರತದಲ್ಲಿದ್ದು ಪೋರ್ತುಗೀಜ ಸರಕಾರದ ಗೋವೆಯ ಪತ್ರಾಗಾರನಾಗಿ ಸೇವೆ ಸಲ್ಲಿಸಿದ್ದ. ಇವನ ಗ್ರಂಥದಲ್ಲಿ ಕಾರ್ನಾಡಿನ ರಾಣಿ, ಬಂಗರಸ ಪೋರ್ತುಗೀಜ ಮತ್ತು ಕೆಳದಿ ವೆಂಕಟಪ್ಪ ನಾಯಕ ರಾಜಕೀಯ ಸಂಬಂಧ ಮತ್ತು ಘರ್ಷಣೆಗಳ ವಿವರಗಳು ಇವೆ. ಇದು ಕ್ರಿ.ಶ. ೧೬೧೮ರಲ್ಲಿ ನಡೆಯಿತು. ಇವುಗಳ ವಿವರ ದಿ| ಬಿ.ಎಸ್. ಶಾಸ್ತ್ರೀಯವರು ತಮ್ಮ ಗ್ರಂಥಗಳಲ್ಲಿ ತಿಳಿಸಿದ್ದಾರೆ[7] ಮೂಲಿಕೆ ಸಾವಂತರಸರ ಸೀಮೆಯನ್ನು ವಿದೇಶಿಯರು ಸಂದರ್ಶಿಸಿ ಇಲ್ಲಿನ ಕುರಿತಾದ ಕೆಲವು ಮಾಹಿತಿಗಳನ್ನು ತಮ್ಮ ಪ್ರವಾಸಿ ವರದಿಗಳಲ್ಲಿ ತಿಳಿಸಿದ್ದಾರೆ. ಈ ಪ್ರವಾಸಿಗರಲ್ಲಿ ಪ್ರಮುಖರಾದವರೆಂದರೆ ಆಫ್ರಿಕಾದಿಂದ ಬಂದ ಇಬ್ಬನ್ ಬತೂರಾ (೧೩೩೩ – ೧೪೪೩) ಪೋರ್ತುಗೀಜದಿಂದ ಬಂದ ಬಾರ್ಬೊಸಾ (೧೫೧೬) ಇಟೇಲಿಯಾದ ಪಿಯತ್ರೊ ದೆಲ್ಲಾವೆಲ್ಲಿ (೧೬೨೩) ಪೋರ್ತುಗೀಜಿನ ಸಾಂತಕೇಥರಿನಾ (೧೬೫೬) ಬ್ರಿಟನಿನ ಹೆಮಿಲ್ಟನ್ (೧೭೨೦) ಪೊರಬಸ್ ಮತ್ತು ಬುಕಾನನ್‌ನ ಇವರ ಪ್ರವಾಸಿ ವರದಿಗಳಲ್ಲಿ ರಾಜಕೀಯ ಚಟುವಟಿಕೆಗಳಲ್ಲದೇ ವಾಣಿಜ್ಯ ಮತ್ತು ಆಗಿನ ಕಾಲದ ಸಾಮಾಜಿಕ ಸ್ಥಿತಿಗತಿಗಳ ಮಾಹಿತಿಗಳು ಸಿಗುತ್ತವೆ.
ಮೂಲಿಕೆ ಸಾವಂತರಸ ರಾಜಕೀಯ ಚಟುವಟಿಕೆಗಳ ವಿಶ್ಲೇಷಣೆ:
ಸಾವಂತರಸರ ರಾಜಕೀಯ ಚಟುವಟಿಕೆ ಆರಂಭವಾಗುವುದು ೧೪ನೆ ಶತಮಾನದ ಉತ್ತರಾರ್ಧದಲ್ಲಿ. ಈ ಮೊದಲು ಮೂಲಿಕೆ ಸೀಮೆಯ ಕೆಲವು ಪ್ರದೇಶಗಳನ್ನು ಬಂಗರಸರು ಆಳಿಕೊಂಡಿದ್ದರು. ಇದನ್ನು ಬಪ್ಪನಾಡು, ಪಾವಂಜೆ, ಪಡುಪಡಂಬೂರು ಶಾಸನಗಳು ಪುಷ್ಟೀಕರಿಸುತ್ತವೆ. [8] ಮೂಲಿಕೆಯ ಸಮೀಪವಿರುವ (ಒಳಪ್ರದೇಶ, ಏಳಿಂಜೆ, ಈ ಅರಸು ಮನೆತನದ ಕೇಂದ್ರವಾಗಿದ್ದಿರಬೇಕು. ಇವರು ಜೈನಮತಕ್ಕೆ ಪ್ರೋತ್ಸಾಹ ನೀಡಿದ್ದರೆಂದು ಇಲ್ಲಿ ಸಿಕ್ಕಿದ ಕ್ರಿ.ಶ. ೧೩೮೯ರ ಶಾಸನದಿಂದ ತಿಳಿದು ಬರುತ್ತದೆ. [9] ಈ ಅರಸರು ಇಲ್ಲಿ ಪರಮುಖ ಜಮೀನುದಾರದಾಗಿದ್ದರೆಂದು ಇದೇ ಶಾಸನದ ಅಧ್ಯಯನವು ಸೂಚಿಸುತ್ತದೆ. ಸೀಮಂತೂರಿನ ಜನಾರ್ದನ ಮತ್ತು ಬಪ್ಪನಾಡಿನ ದುರ್ಗಾಪರಮೇಶ್ವರಿ ದೇವಾಲಯಗಳ ಶಿಲಾಶಾಸನ (ತೇದಿ ೧೩೩೩ ಕ್ರಿ.ಶ. ೧೪೧೧) [10]ಗಳಲ್ಲಿ ಕಿಂನಿಕ ಸಾವಂತ ಮತ್ತು ಕಿಂನಿಕ ಹೆಗಡೆ ಕಾಣಿಸಿಕೊಳ್ಳುತ್ತಾರೆ. ಈ ಎರಡು ಹೆಸರುಗಳು ಒಂದೇ ವ್ಯಕ್ತಿಗೆ ಸಂಬಂಧಿಸಿದ್ದು ಈ ವರ್ಷದಿಂದ ಹದಿನೆಂಟನೆ ಶತಮಾನದ ವರೆಗೆ ಕಿಂನಕ್ಕ ಸಾವಂತ ಮತ್ತು ದುಗಣ್ನ ಸಾವಂತರಸರು ರಾಜರಾಗಿ ಕಾಣಿಸಿಕೊಳ್ಳುತ್ತಾರೆ. ಹದಿನೆಂಟನೆ ಶತಮಾನದ ನಂತರ ದುಗಣ್ನ ಮತ್ತು ಚೆನ್ನರಾಯ ಸಾವಂತರೆಂಬ ಹೆಸರುಗಳು ಬರುತ್ತವೆ. ಇವೇ ಕ್ರಮೇಣ ಸಾವಂತರಸರುಗಳ ಪಟ್ಟದ ಹೆಸರುಗಳು. ಇಷ್ಟಲ್ಲದೇ ಕೆಲವು ಸ್ತ್ರೀಯರು ಇಲ್ಲಿ ಆಳಿಕೊಂಡಿದ್ದರೆಂಬ ಸಂಗತಿಗಳು ಐತಿಹಾಸಿಕ ದಾಖಲೆಗಳಿಂದ ತಿಳಿದು ಬರುತ್ತವೆ. ಆದರೆ ಈ ಸ್ತ್ರೀಯರ ಹೆಸರುಗಳೊಂದಿಗೆ ಮುಂದೆ ಪಟ್ಟಕ್ಕೆ ಬರುವ ಸಾವಂತರಸ ಹೆಸರುಗಳು ಇವೆ. ರಾಣಿಯರ ಪ್ರತ್ಯಕ್ಷ ಆಡಳಿತ ಇವರ ರಾಜ್ಯದಲ್ಲಿದ್ದರೂ, ಈ ರಾಣಿಗಳು ಮುಂದೆ ಪಟ್ಟಕ್ಕೆ ಬರುವ ಅರಸುಗಳ ರಕ್ಷಕರಾಗಿದ್ದರೆಂಬುದನ್ನು ಈ ದಾಖಲೆಗಳು ತಿಳಿಸುತ್ತವೆ. [11] ಈ ರಕ್ಷಕರಾಗಿದ್ದ ರಾಣಿಯರಿಗೆ ಪಟ್ಟಾಭಿಷೇಕ ನಡೆದದ್ದು ಇಲ್ಲ.
[image: ಏಳಿಂಜೆಯಲ್ಲಿ ಸಿಕ್ಕ ವೀರಗಲ್ಲಿನ ಚಿತ್ರ - ಹದಿನಾರನೇ ಶತಮಾನದ ಅಂತ್ಯ.]
ಏಳಿಂಜೆಯಲ್ಲಿ ಸಿಕ್ಕ ವೀರಗಲ್ಲಿನ ಚಿತ್ರ – ಹದಿನಾರನೇ ಶತಮಾನದ ಅಂತ್ಯ.
ಈ ಅರಸು ಮನೆತನದವರು ತಮ್ಮ ರಾಜಧಾನಿಯನ್ನು ಆಗಿಂದಾಗ್ಗೆ ಬದಲಾಯಿಸುತ್ತಿದ್ದದ್ದು ಗಮನಾರ್ಹ. ಇವರ ಆಳ್ವಿಕೆ ಅವಧಿಗಳಲ್ಲಿ ಏಳಂಜೆ ಸೀಮಂತೂರು ಮೂಲಿಕೆಯ ಕೋಟೆಕೇರಿ ಮತ್ತು ಈಗಿನ ಪಡುಪಡಂಬೂರು ನೆರೆಯ ಚೌಟರಸರ ಉಪಟಳದಿಂದಾಗಿ ಇವರು ರಾಜಧಾನಿಯನ್ನು ಬದಲಾಯಿಸುತ್ತಿದ್ದರೆಂಬ ಹೇಳಿಕೆಗಳು ಇದ್ದರೂ ನೈಸರ್ಗಿಕ ಅನಾಹುತ ಮತ್ತು ಪೋರ್ತುಗೀಜರ ಉಪಟಳಗಳು ಇವರ ರಾಜಧಾನಿ ಬದಲಾಯಿಸುವುದಕ್ಕೆ ಕಾರಣಗಳಾಗಿವೆ.
ಈ ಸಾವಂತರಸರು ಆಳ್ವಿಕೆಯಲ್ಲಿ ಅಳಿಯ ಸಂತಾನ[12]ವನ್ನು ಹೆಚ್ಚಾಗಿ ಅನುಸರಿಸಿಕೊಂಡು ಬಂದಿದ್ದರು. ಇತ್ತೀಚೆಗೆ ಇವರು ಮಕ್ಕಳ ಸಂತಾನ ಕಟ್ಟುಗಳನ್ನು ಪಾಲಿಸಿಕೊಂಡಿರುವರು. ಒಂಬತ್ತು ಮಾಗಣೆಯನ್ನೊಳಗೊಂಡ ಸಾವಂತರಸರ ರಾಜ್ಯವು ತುಳುನಾಡಿನ ಆಯಕಟ್ಟಿನಲ್ಲರುವುದರಿಂದ ಇಲ್ಲಿ ಅಳಿದ ಅರಸುಗಳು ಅಕ್ಕಪಕ್ಕದ ಮುಖ್ಯವಾಗಿ ಚೌಟ, ಬಂಗ ಮತ್ತು ಪಡುಬಿದ್ರೆ ಬಲ್ಲಾಳರೊಂದಿಗೆ ರಾಜಕೀಯ ಸಂಪರ್ಕಗಳನ್ನು ಹೊಂದಿದ್ದರು. ಇವರು ಈ ಅರಸು ಮನೆತನಗಳೊಂದಿಗೆ ರಾಜಕೀಯ ಸಂಪರ್ಕಗಳನ್ನು ಹೊಂದಿದ್ದರು. ಇವರು ಈ ಅರಸು ಮನೆತನಗಳೊಂದಿಗೆ ನಡೆಸಿದ ರಾಜಕೀಯ ವ್ಯವಹಾರಗಳು ಸಮರ – ಸಂಧಾನ ನೀತಿಯಾಗಿತ್ತು. ಇದನ್ನು ಈ ಸೀಮೆಯಲ್ಲಿ ಸಿಕ್ಕಿದ ಶಾಸನಗಳು ದೃಢೀಕರಿಸುತ್ತವೆ. [13] ವಿಜಯನಗರ ಅರಸರೊಂದಿಗೆ ಇವರ ರಾಜಕೀಯ ಸಂಪರ್ಕದಲ್ಲಿ ಗಮನಿಸಬೇಕಾದ ಸಂಗತಿಯೇನೆಂದರೆ ಈ ಸಾವಂತರಸರು ಈ ವಿಜಯನಗರದ ಸಾರ್ವಭೌಮತೆಯನ್ನು ಒಪ್ಪಿಕೊಂಡಿದ್ದರೂ ತಮ್ಮ ಒಳ ಆಡಳಿತದಲ್ಲಿ ಸ್ವತಂತ್ರರಾಗಿದ್ದರು.
ವಿಜಯನಗರ ಅರಸರ ಪ್ರಾಬಲ್ಯ ತಗ್ಗಿದಾಗ ಇವರು ಸ್ವತಂತ್ರರಂತೆ ವರ್ತಿಸಿದರೂ ಕ್ರಿ.ಶ. ೧೬೦೬ರಲ್ಲಿ ಕೆಳದಿ ವೆಂಕಟಪ್ಪ ನಾಯಕನಿಂದ ಸೋತು ಈ ನಾಯಕನ ಅಧಿಕಾರವನ್ನು ಒಪ್ಪಿಕೊಳ್ಳಬೇಕಾಗಿ ಬಂತು. ಇದನ್ನು ವಿರೋಧಿಸಲು ಈ ವಂಶದ ಕಾರ್ನಾಡಿನ ರಾಣಿ ಪೋರ್ತುಗೀಜ ಮತ್ತು ಬಂಗರಸದೊಂದಿಗೆ ಕೂಡಿಕೊಂಡು ಕೆಳದಿ ವೆಂಕಟಪ್ಪ ನಾಯಕನನ್ನು ಎದುರಿಸಿ ಅಯಶಸ್ವಿಯಾದಳೆಂಬ ಸಂಗತಿಯು ಸಮಕಾಲೀನ ದಾಖಲೆಗಳಿಂದ ತಿಳಿದುಬರುತ್ತದೆ. ಕೆಳದಿ ನಾಯಕರ ಪ್ರಭುತ್ವಕ್ಕೆ ಗಂಡಾಂತರ ಒದಗಿದಲ್ಲಿ ಈ ಸಾವಂತರಸರು ಇನ್ನಿತರ ತುಳುರಾಜರುಗಳೊಂದಿಗೆ ಬಂಡೆದ್ದು ವಿಫಲರಾದರೆಂದು ಕೆಳದಿ ನೃಪವಿಜಯಂ ಕಾವ್ಯ ಮತ್ತು ಕ್ರಿ.ಶ. ೧೬೩೦ ಪೋರ್ತುಗೀಜ ದಾಖಲೆಗಳ ಅಧ್ಯಯನವು ಸೂಚಿಸುತ್ತದೆ. [14] ಒಟ್ಟಿನಲ್ಲಿ ಹೇಳುವುದಾದರೆ ಕೆಳದಿ ನಾಯಕರ ಆಳ್ವಿಕೆಯ ಅವಧಿಗಳಲ್ಲಿ (೧೬೦೭ – ೧೭೬೩) ಸಾವಂತರಸರ ರಾಜಕೀಯ ಪ್ರಭಾವವು ಇಳಿಮುಖವಾಗುತ್ತಾ ಇತ್ತು.
ಸಾವಂತರಸರು ವಿದೇಶೀಯರಾದ ಅರಬರು, ಪೋರ್ತುಗೀಜರು ಮತ್ತು ಡಚ್ಚರ ಸಂಪರ್ಕ ಹೊಂದಿದ್ದರು. ಅರಬರೊಂದಿಗಿರುವ ಸಾವಂತರಸರ ಸಂಪರ್ಕ ವಾಣಿಜ್ಯವಾಗಿತ್ತು. ಆದರೂ ಅರಬರ ಶಾಂತಿಯುತ ಧಾರ್ಮಿಕ ಚಟುವಟಿಕೆಗಳಿಗೆ ಸಾವಂತರಸರು ಅಡ್ಡಿ ಮಾಡಲಿಲ್ಲ. ಅರಬರು ಕಾರ್ನಾಡಿನ ಬಂದರಿನಿಂದ ಅಕ್ಕಿ, ಮೆಣಸು ಮತ್ತು ಕಬ್ಬುಗಳನ್ನು ತೆಗೆದುಕೊಂಡು ಎಡನ್, ಒರ್ಮಜ್, ಬಸ್ರಾಗಳಲ್ಲಿ ಮಾರುತ್ತಿದ್ದರು. ಅರಬರ ಚಟುವಟಿಕೆಗಳಿಂದಾಗಿಯೇ ಸಾವಂತರಸರ ಸೀಮೆಯಲ್ಲಿ ಕೆಲವು ದರ್ಗಾಗಳು ಸ್ಥಾಪಿತವಾದವು.
ಪೋರ್ತುಗೀಜ ಮತ್ತು ಸಾವಂತರಸ ಸಂಬಂಧ ವಾಣಿಜ್ಯದೊಂದಿಗೆ ರಾಜಕೀಯವೂ ಸೇರಿತ್ತು. ಹದಿನಾರನೆ ಶತಮಾನದ ಆರಂಭ ದಶಕಗಳಲ್ಲಿ ಪೋರ್ತುಗೀಜರು ದುಂಡಾವೃತ್ತಿ(Predatory) ವ್ಯಾಪಾರವನ್ನು ಮಾಡುತ್ತಿದ್ದು ಇಲ್ಲಿನ ವ್ಯಾಪಾರ ವ್ಯವಸ್ಥೆಗಳಿಗೆ ತೊಂದರೆಯನ್ನು ಕೊಡುತ್ತಿದ್ದರೆಂದು ಇವರ ಇತಿಹಾಸಕಾರರು ತಮ್ಮ ಗ್ರಂಥಗಳಲ್ಲಿ ತಿಳಿಸಿದ್ದಾರೆ. ಇಷ್ಟಲ್ಲದೇ ಪೋರ್ತುಗೀಜರು ಕಾರ್ನಾಡಿನ ರೇವಿನಲ್ಲಿ ಸಾವಂತರಸರಿಂದ ವಾರ್ಷಿಕವಾಗಿ ೮೦೦ ಮುಡಿ ಅಕ್ಕಿಯನ್ನು ಕಪ್ಪಕೊಡುವಂತೆ ಮಾಡಿದರು. [15] ಆದರೆ ಇದನ್ನು ಸ್ಥಳೀಯ ದಾಖಲೆಗಳು ಏನೂ ಪ್ರಸ್ತಾಪಿಸುವುದಿಲ್ಲ.
ಕ್ರಿ.ಶ. ಹದಿನೇಳನೆ ಶತಮಾನದ ಪೂರ್ವಾರ್ಧ ದಶಕಗಳಲ್ಲಿ ಪೋರ್ತುಗೀಜರಿಗೂ ಮತ್ತು ಸಾವಂತರಸರಿಗೂ ಉತ್ತಮ ರಾಜಕೀಯ ಸಂಬಂಧವಿದ್ದಿತ್ತು. ಈ ರಾಜಕೀಯ ಸಂಬಂಧವನ್ನು ಕೆಳದಿನಾಯಕರ ರಾಜ್ಯ ವಿಸ್ತಾರ ವಿರುದ್ಧ ಸಾವಂತರಸರು ಉಪಯೋಗಿಸಿಕೊಂಡರು. ಆದರೆ ಇದು ಯಶಸ್ವಿಯಾಗಲಿಲ್ಲ. [16]
ಕ್ರಿ.ಶ. ೧೭೦೫ರಲ್ಲಿ ಪೋರ್ತುಗೀಜರು ಸಾವಂತರ ರೇವು ಮೂಲಿಕೆಯಿಂದ ಬರುವ ಆಮದು ರಫ್ತುಗಳನ್ನು ಕೆಳದಿನಾಯಕನಿಂದ ಪಡೆದರು. [17] ಇದು ಇಲ್ಲಿ ವ್ಯಾಪಾರವೃದ್ಧಿಗೆ ಸಹಕಾರವಾಯಿತು. ಆದರೂ ಇವರು ಇಲ್ಲಿ ಆಗಿಂದಾಗ್ಗೆ ಲೂಟಿ ನಡೆಸುತ್ತಿದ್ದರು. ಉದಾ: ಕ್ರಿ.ಶ. ೧೭೧೩ ಪೋರ್ತುಗೀಜ ನೌಕಾಪಡೆಯ ಅಧಿಖಾರಿ ಜೋಸೇಫ್ ಬ್ರಿತು ಮೂಲ್ಕಿ ರೇವಿಗೆ ಬಂದು ಇಲ್ಲಿ ಕೋಟೆಯನ್ನು ಹಿಡಿದು ಅಕ್ಕಪಕ್ಕದಲ್ಲಿದ್ದ ವಾಸಸ್ಥಳಗಳನ್ನು ಸುಟ್ಟು ಕೆಡವಿದನು. [18] ಮುಂದೆ ಡಚ್ಚರು ಮತ್ತು ಇಂಗ್ಲಿಷರ ವ್ಯಾಪಾರ ಚಟುವಟಿಕೆಗಳು ಬಲಿಷ್ಠವಾಗುತ್ತಿದ್ದುರಿಂದ ಪೋರ್ತುಗೀಜರ ಪ್ರಭಾವವು ಕ್ರಮೇಣ ಇಲ್ಲಿ ಇಳಿಮುಖವಾಯಿತು.
ಕ್ರಿ.ಶ. ೧೭೪೩ರಲ್ಲಿ ಡಚ್ಚರು ಮೂಲಿಕೆ ರೇವಿನಲ್ಲಿ ವ್ಯಾಪಾರ ಮಾಡಿಕೊಂಡಿದ್ದರು. [19] ಇವರು ಕಾರ್ನಾಡಿನಲ್ಲಿ ಕ್ರೈಸ್ತ ವಿದ್ಯಾಸಂಸ್ಥೆಯನ್ನು ನಡೆಸಿಕೊಂಡಿದ್ದರು.
ಸಾವಂತರಸರು ‘ಕದಂಬ ಕುಲದೀಪ’ರೆಂದು ಕವಿ ಪದ್ಮನಾಭ ತನ್ನ ಕಾವ್ಯ[20]ದಲ್ಲಿ ಹೇಳಿದ್ದಾನೆ. ಈ ಹಿನ್ನೆಲೆಯಲ್ಲಿ ಈ ಅರಸು ಮನೆತನದವರಿಗೂ ಮತ್ತು ಕದಂಬರಿಗೂ ಏನೋ ಯಾವ ರೀತಿಯ ಸಂಬಂಧವಿರಬೇಕೆಂಬುದು ಸೂಚಿತವಾಗುತ್ತದೆ. ಆದರೆ ಇದು ಯಾವ ರೀತಿಯ ಸಂಬಂಧವೆಂದು ತಿಳಿದುಕೊಳ್ಳಲು ಈ ವರೆಗೆ ಯಾವ ಖಚಿತ ಆಧಾರ ಇನ್ನೂ ಸಿಕ್ಕಿಲ್ಲ.
ಹೈದರನ ಆಡಳಿತ ಕರಾವಳಿ ಕರ್ನಾಟಕದಲ್ಲಿ ಆರಂಭವಾದ ದಿನದಿಂದ ಸಾವಂತರಸರು ತಮ್ಮ ರಾಜಕೀಯ ವರ‍್ಚಸ್ಸನ್ನು ಕಳೆದುಕೊಂಡರು. ಇವರ ಪ್ರಭಾವ ಸಾಮಾಜಿಕ ಮತ್ತು ಸಾಂಸ್ಕೃತಿ ಚಟುವಟಿಕೆಗಳಿಗೆ ಸೀಮಿತವಾಯಿತು.
ಮೂಲಿಕೆ ಸಾವಂತರಸರು ತಮ್ಮ ಸೀಮೆಯಲ್ಲಿ ಸಂಪ್ರದಾಯ ಪದ್ಧತಿಯನ್ನು ರಕ್ಷಿಸುವ ಉದ್ದೇಶದಿಂದ ತಮ್ಮದೇಯಾದ ರೀತಿಯಲ್ಲಿ ಆಡಳಿತ ಸ್ಥಾಪಿಸಿದರು. ತಮ್ಮ ಆಡಳಿತ ಕ್ಷೇತ್ರವನ್ನು ಒಂಬತ್ತು ಮಾಗಣೆ ಮತ್ತು ೪೦ ಗುತ್ತುಗಳನ್ನಾಗಿ ವಿಂಗಡಿಸಿದರು. ಪ್ರತಿಯೊಂದು ಘಟಕದಲ್ಲಿ ವಂಶಪರಂಪರೆಯಿಂದ ನಡೆಯುವ ಭಾವ, ಗುತ್ತಿನವ, ಪರಾರಿ ಅಧಿಕಾರಿಗಳನ್ನು ಸ್ಥಾಪಿಸಿ ಅವರ ಹಕ್ಕು ಮತ್ತು ಕರ್ತವ್ಯಗಳನ್ನು ನಿರೂಪಿಸಿದರು. ಸಾವಂತರಸರು ನಡೆಸಿದ ಗಮನಾರ್ಹ ರಾಜಕೀಯ ಚಟುವಟಿಕೆ ಯಾವುದೆಂದರೆ ಆಡಳಿತದಲ್ಲಿ ಎಲ್ಲಾ ಜಾತಿಯ ಜನರನ್ನು ಸಹಭಾಗಿಗಳನ್ನಾಗಿ ಮಾಡಿಕೊಂಡದ್ದು. ಇದು ಈ ಅರಸರ ಪಟ್ಟಾಭಿಷೇಕ ಸಮಾರಂಭದಲ್ಲಿ ಎದ್ದು ತೋರಿಬರುತ್ತದೆ. ಹಿಂದಿನ ಅರಸರ ಸತ್ತೊಡನೆ ಅವನ ಉತ್ತರಾಧಿಕಾರಿಯನ್ನು ವಂಶದಿಂದ ಬೇರ್ಪಡಿಸುತ್ತಾರೆ. ಸೂತಕ ಇವನಿಗೆ ತಗಲುವುದಿಲ್ಲ. ಇದು ಗುತ್ತಿನವರಿಗೂ ಭಾವದವರಿಗೂ ಅನ್ವಯಿಸುತ್ತದೆ. ರಾಜನ ಪಟ್ಟಾಭಿಷೇಕ ನಡೆಯುವುದು ಸೀಮಂತೂರು ಜನಾರ್ದನ ದೇವಾಲಯದಲ್ಲಿ ಮತ್ತು ಗುತ್ತು ಭಾವರ ಸಮ್ಮುಖದಲ್ಲಿ. ಅರಸನಿಗೆ ಪಟ್ಟಕಟ್ಟುವವರು ಬ್ರಾಹ್ಮಣ ಮನೆತನದ ಗುರು ರಾಜಭಟ್ಟರ ಮನೆಯವರು, ಪಟ್ಟದ ಉಂಗುರ ತೊಡಿಸುವವರು ಕರಾಡಬ್ರಾಹ್ಮಣ ದಾಸಪ್ಪಯ್ಯ ಮನೆಯವರು, ಖಡ್ಗ ಕೊಡುವವರು ಪುತ್ತೂರು ಭಾವದವರು, ಸೀಮಂತೂರು ಮತ್ತು ಬಪ್ಪನಾಡ ಭಾವರೆಂಬ ಬಂಟರ ಜಾತಿಯವರು ರಾಜನ ಪಟ್ಟಾಭಿಷೇಕ ಸಮಾರಂಭದಲ್ಲಿ ಹಾಜರಿರಬೇಕು. ಇವರೊಂದಿಗೆ ಬಿಲ್ಲವರಾದ ಬಂಕಿನಾಯಕ ಮತ್ತು ಗುಡ್ಡೆ ನಾಯಕರೆಂಬ ಸೇನಾಧಿಪತಿಗಳು ಈ ಸಮಾರಂಭದಲ್ಲಿರುತ್ತಾರೆ. ಪಟ್ಟಾಭಿಷೇಕವಾದೊಡನೆ ರಾಜನು ಜನರ ಪ್ರತಿನಿಧಿಯಾಗಿ ಕಾಣಿಸಿ ಕೊಳ್ಳುತ್ತಾನೆ. ಇದು ತುಳುನಾಡಿನ ಅರಸರ ರಾಜಕೀಯ ವೈಶಿಷ್ಟ್ಯ. [21]
ತಮ್ಮ ಆಡಳಿತ ಸೀಮೆಯಲ್ಲಿ ಸಾವಂತರಸರು ಸಿದ್ಧಾಯ, ಪಗುದಿಬೀಡು, ವಸಗೆ, ಕಿಸ್ತು, ದಸ್ತು ದಾಸೋಹ ಮತ್ತು ಸುಂಕಗಳೆಂಬ ತೆರಿಗೆಗಳನ್ನು ವಸೂಲಿ ಮಾಡುತ್ತಿದ್ದರು. ಇಷ್ಟಲ್ಲದೇ ವಕ್ಕಲುಗಳಿಂದ ನಿರ್ದಿಷ್ಟ ಗೇಣಿಕ್ಕಿಂತ ಹೆಚ್ಚು ತೆಗೆದುಕೊಳ್ಳಬಾರದೆಂಬ ಕಾಯದೆಯನ್ನು ಈ ಅರಸು ಮನೆತನದವರು ಪಾಲಿಸಿಕೊಂಡು ಬರುವಲ್ಲಿ ಆಕಸ್ತರಾಗಿದ್ದಾರೆಂದು ಮಜಿಲಾರ ಬಾಳಿಕೆ (ತೇಧಿ ೧೬೧೦) ಯ ಶಿಲಾಶಾಸನದಿಂದ ತಿಳಿದುಬರುತ್ತದೆ. ರಕ್ಷಣೆಯಲ್ಲೂ ಈ ಸಾವಂತರಸರು ಗಮನವನ್ನಿತ್ತಿದ್ದರು. ಇವರ ರಾಜ್ಯದ ರಕ್ಷಣೆಗೆ ಕೋಟೆಗಳು ಇದ್ದು ಅಲ್ಲಿ ಮದ್ದುಗಂಡುಗಳನ್ನು ಇಟ್ಟಿದ್ದರು. ತಮ್ಮ ಸೀಮೆಯ ದಕ್ಷಿಣ ತುದಿಯಲ್ಲಿ (ಪಾವಂಜೆಯ ಮಹಾಲಿಂಗೇಶ್ವರ ದೇವಾಲಯದ ಗುಡ್ಡೆಗಳಲ್ಲಿ) ಶಸ್ತ್ರ ಶಾಲೆಗಳಿದ್ದವು. [22] ಆದರೆ ಈ ರಕ್ಷಣಾ ವ್ಯವಸ್ಥೆಯು ಪೋರ್ತುಗೀಜ ಮತ್ತು ಕೆಳದಿ ನಾಯಕರ ಧಾಳೀಗಳನ್ನು ಎದುರಿಸಲು ಸಮರ್ಥವಾಗಿಲ್ಲವೆಂದು ಸಮಕಾಲೀನ ದಾಖಲೆಗಳ ಅಧ್ಯಯನವು ಸೂಚಿಸುತ್ತದೆ.
ಸಾಂಸ್ಕೃತಿಕ ಚಟುವಟಿಕೆಗಳು:
ಸಾವಂತರಸರು ತಮ್ಮದೇಯಾದ ರೀತಿಯಲ್ಲಿ ತಮ್ಮ ಸೀಮೆಯಲ್ಲಿ ಸಾಂಸ್ಕೃತಿಕ ಚಟುವಟಿಕೆಗಳನ್ನು ನಡೆಸಿಕೊಂಡು ಬಂದರು. ಸಾಮಾಜಿಕ ರೂಢಿ ನಿಯಮಗಳನ್ನು ಗೌರವಿಸಿ ಅವುಗಳನ್ನು ಕಾಪಾಡಿಕೊಂಡು ಬರಲು ಯತ್ನಿಸಿದರು. ಸಾಂಪ್ರದಾಯಿಕ ಸಾಮಾಜಿಕ ವ್ಯವಸ್ಥೆಗೆ ಇವರು ಹೆಚ್ಚಿನ ಗಮನ ಕೊಟ್ಟಿದ್ದರು. ಹಬ್ಬ, ಜಾತ್ರೆ ಮತ್ತು ಜನರ ವಿವಿಧ ವಿನೋದಾವಳಿಗಳಲ್ಲಿ ಇವರು ಪ್ರತ್ಯಕ್ಷ ಭಾಗವಹಿಸುತ್ತಿದ್ದರು. ಸೀಮೆಯಲ್ಲಿ ನಡೆಯುವ ಕಂಬಳವನ್ನು ವಿಜೃಂಭಣೆಯಿಂದ ಜರುಗಿಸಿ ಇದನ್ನು ಅರಸು ಕಂಬಳವಾಗುವಂತೆ ಮಾಡಿದರು ಸಾವಂತರಸರು. ಈ ಅರಸರ ಆಸ್ಥಾನದಲ್ಲಿ ಕವಿ, ಗಮಕಿ ವಾಗ್ಮಿಗಳಿದ್ದರೆಂಬುದು ಆ ಕಾಲದ ಸಾಹಿತ್ಯ ಕೃತಿಗಳ ಅಧ್ಯಯನದಿಂದ ತಿಳಿದುಬರುತ್ತದೆ. ಸಾವಂತರಸರು ಕನ್ನಡ ಕಾವ್ಯಗಳ ರಚನೆಗೆ ಪ್ರೋತ್ಸಾಹ ನೀಡಿದ್ದರು. ಪದ್ಮನಾಭರೆಂಬ ಇಬ್ಬರು ಕವಿಗಳು ಸಾವಂತರಸರ ಪ್ರೋತ್ಸಾಹದಿಂದ ಸಾಂಗತ್ಯರೂಪದಲ್ಲಿ ಕನ್ನಡ ಕಾವ್ಯಗಳಾದ ಪದ್ಮಾವತಿ ಮಹಾತ್ಮ್ಯೆ ಮತ್ತು ರಾಮಚಂದ್ರ ಚರಿತ್ರೆ ಬರೆದರು. ಕಲೆಗಳಿಗೆ ಸಾವಂತರಸರು ಪ್ರೋತ್ಸಾಹ ನೀಡಿದ್ದರು. ಹೊಯ್ಸಳ ಮತ್ತು ವಿಜಯನಗರ ಶೈಲಿಗಳನ್ನು ಅನುಸರಿಸಿ ತಮ್ಮದೇಯಾದ ಶೈಲಿಯನ್ನು ಒಳಗೊಂಡ ಶಿಲ್ಪಗಳು ಸಾವಂತರಸರ ಸೀಮೆಯಲ್ಲಿ ರಚಿತವಾಯಿತು. ಇವುಗಳಲ್ಲಿ ಗಮನಾರ್ಹವಾದುದು ಮೂಲಿಕೆ ಕೋಟೆ ಕೇರಿ ಬಸದಿಯ ಎದುರು ಇರುವ ಮಾನಸ್ತಂಭ ಮತ್ತು ಇದರ ಮೇಲೆ ಕೆತ್ತಿದ ಶಿಲ್ಪಗಳು, ಪಡುಪಡಂಬೂರು ಅನಂತನಾಥ ಬಸದಿ ಮತ್ತು ಇದರ ಎದುರಿಗಿರುವ ಮಾನಸ್ತಂಭ ಮತ್ತು ಮೂಂಡಕೂರಿನ ಬಸದಿಯ ಶಿಲಾಸ್ತಂಭದ ವಿಲ್ಪ (ಕೊನೆಯದು ಈಗ ಬಪ್ಪನಾಡು ದುರ್ಗಾಪರಮೇಶ್ವರಿ ದೇವಾಲಯದ ತೀರ್ಥಮಂಟಪದ ಶಿಲಾಸ್ತಂಭವಾಗಿದೆ) ಒಟ್ಟು ಇವರ ಸೀಮೆಯಲ್ಲಿ ೭ ಶಿಲಾತ್ಮಕ ಬಸದಿಗಳಿದ್ದು ಇವುಗಳು ಸ್ಥಳೀಯ ಶಿಲ್ಪ ವೈಶಿಷ್ಟ್ಯಗಳನ್ನು ಒಳಗೊಂಡಿವೆ. [23] ಜೈನಶಿಲ್ಪದೊಂದಿಗೆ ಶೈವ, ವೈಷ್ಣವ, ಮತ್ತು ಶಕ್ತಿ ದೇವಾಲಯಗಳಲ್ಲೂ ಶಿಲ್ಪಕಲೆಗಳ ಇರುವಿಕೆಗೆ ಸಾವಂತರಸರು ಕಾರಣೀಭೂತರಾಗಿದ್ದಾರೆ. ಇವುಗಳಲ್ಲಿ ಗಮನಾರ್ಹವಾದುದು ಸೀಮಂತೂರು ಜನಾರ್ದನ, ಬಪ್ಪನಾಡು ದುರ್ಗಾಪರಮೇಶ್ವರಿ ಮತ್ತು ಪಡುಪಡಂಬೂರು ಉಮಾಮಹೇಶ್ವರ ದೇವಾಲಯಗಳ ಗರ್ಭಗೃಹದ ಹೊರಗಿರುವ ಆನೆಕಲ್ಲುಗಳ ಶಿಲ್ಪ ಮತ್ತು ಪಾವಂಜೆಯ ದೇವಾಲಯದ ಸರೋವರದ ಗೋಡೆಗಳಲ್ಲಿರುವ ವಾಸ್ತುಶಿಲ್ಪಗಳು.
ಸಾವಂತರಸರು ತಮ್ಮ ಸೀಮೆಯಲ್ಲಿ ಎಲ್ಲಾ ಧರ್ಮ ಮತ್ತು ಪಂಥೀಯರಿಗೆ ಧಾರ್ಮಿಕ ಕಟ್ಟುಕಟ್ಟಳೆಗಳನ್ನು ಆಚರಿಸಿಕೊಂಡು ಬರುವ ಮುಕ್ತ ಅವಕಾಶಗಳನ್ನು ನೀಡಿದ್ದರು. ಈ ಅರಸರುಗಳು ‘ಜಿನಜನ ಚಿಂತಾಮಣಿ’ ಗಳಾಗಿದ್ದರೂ, ಶೈವ, ವೈಷ್ಣವ ಮತ್ತು ಶಾಕ್ತ ಪಂಥಗಳಿಗೆ ಪ್ರೋತ್ಸಾಹ ನೀಡಿದ್ದರು. ಪೋರ್ತುಗೀಜರು ಗೋವೆಯಲ್ಲಿ ನಡೆಸಿದ ಮತಾಂತರ ಹಾವಳಿಗೆ ತುತ್ತಾಗಿದ್ದ ಅಲ್ಲಿನ ಗೌಡಸಾರಸ್ವತರಿಗೆ ಮೂಲಿಕೆ ಸೀಮೆಯಲ್ಲಿ ನೆಲಸುವುದಕ್ಕೆ ಸಾವಂತರಸರು ಸಹಕರಿಸಿದ್ದರು. ಇವರ ಸಹಕಾರದಿಂದ ಮೂಲಕೆಯಲ್ಲಿ ಉಗ್ರ ನರಸಿಂಹ ದೇವರ ಸ್ಥಾಪನೆ ಕ್ರಿ.ಶ. ೧೫೬೯ರಲ್ಲಿ ಆಯಿತು.
ಅರಬರ ವ್ಯಾಪಾರ ಸಂಪರ್ಕದಿಂದ ಮೂಲಿಕೆ ಸೀಮೆಯಲ್ಲಿ ಇಸ್ಲಾಂಮತ ಸೌಹಾರ್ದಯುತವಾಗಿ ಪ್ರಚಾರವಾಯಿತು. ಇದರಿಂದಾಗಿಯೇ ಮೂಲಿಕೆ ಸೀಮೆಯಲ್ಲಿ ಮುಸ್ಲಿಂ ಸಂತರ ದರ್ಗಾಗಳು ಸ್ಥಾಪಿತವಾದವು. ಇವುಗಳಲ್ಲಿ ಮುಖ್ಯವಾದುದು ಕಾರ್ನಾಡಿನ ಜಿಂದ ಶಹಾವಲಿ ದರ್ಗಾ ಮುಸ್ಲಿಂ ವರ್ತಕರ ಸಂಘ, ಹಂಜಮಾನರು ಸಾವಂತರಸರೊಂದಿಗೆ ನಿಕಟ ಸಂಪರ್ಕವನ್ನು ಇಟ್ಟುಕೊಂಡಿದ್ದರು. ಇಷ್ಟಲ್ಲದೆ ಮೂಲಿಕೆ ಒಂಬತ್ತು ಮಾಗಣೆಯ ದೇವಾಲಯವಾದ ಬಪ್ಪನಾಡು ದುರ್ಗಾಪರಮೇಶ್ವರಿ[24] ಮತ್ತು ಹದಿನೆಂಟನೆ ಶತಮಾನದ ಮಧ್ಯಾವಧಿಯಲ್ಲಿದ್ದ ಬಪ್ಪ ಬ್ಯಾರಿಗೂ ಒಂದು ರೀತಿಯ ಸಂಪರ್ಕವಿದೆಯೆಂಬ ಜನಜನಿತ ಹೇಳಿಕೆ ಇದೆ.
ಸಾವಂತರಸರು ಕ್ರೈಸ್ತರಿಗೆ ತಾಳಿಪಾಡಿಯಲ್ಲಿ ಇಗರ್ಜಿ ಕಟ್ಟಲು ಆರ್ಥಿಕ ಸಹಾಯವನ್ನು ಮಾಡಿದ್ದರು. ಇದನ್ನು ಕ್ರಿ.ಶ. ೧೭೩೦ರ ಈ ಇಗರ್ಜಿಯಲ್ಲಿದ್ದ ತಾಳೆ ಓಲೆಯ ಬರಹ ಸಮರ್ಥಿಸುತ್ತದೆ. ಪ್ರೊಟಸ್ಟಂಟ್ ಪಂಥವು ಇಲ್ಲಿ ಅಭಿವೃದ್ಧಿ ಹೊಂದಿ ಬೆಳೆಯಿತು.
ಆರ್ಥಿಕ ಚಟುವಟಿಕೆ:
ಮೂಲಿಕೆ ಸಾವಂತರಸರು ಕೃಷಿ ಅಭಿವೃದ್ಧಿಗೆ ಸಹಕರಿಸಿದ್ದರೆಂದು ಕೆಲವು ಐತಿಹಾಸಿಕ ದಾಖಲೆಗಳಲ್ಲಿ ವೃಕ್ತವಾಗಿವೆ. ಬೇಸಾಯಕ್ಕೆ ಒಗ್ಗದ ಭೂಮಿಗಳನ್ನು ಕೃಷಿ ಚಟುವಟಿಕೆಗೆ ಹೊಂದುವಂತೆ ಮಾಡಲು ಈ ಅರಸು ಮನೆತನದವರು ಸಹಕರಿಸಿದ್ದರು. ಗುಡ್ಡೆಬೆಟ್ಟು ಗಜನಿ(ಸಮುದ್ರ ಅಥವಾ ಹೊಳೆ ಹಿಂಜರುವಿಕೆಯಿಂದ ಆದ ಸ್ಥಳ) ತಿಟ್ಟುಗಳಲ್ಲಿ ಬೇಸಾಯ ಭೂಮಿಯಾಗಿ ಮಾಡಲು ಈ ಅರಸರುಗಳ ಕೊಡುಗೆ ಇವೆ. ಮುಖ್ಯವಾಗಿ ಕೃಷಿ ವಿಸ್ತಾರಕ್ಕೆ ಸಾವಂತರವರು ಪ್ರೋತ್ಸಾಹ ನೀಡಿದ್ದರು. ಇಲ್ಲಿನ ಮುಖ್ಯ ಬೆಳೆಗಳು ಅಕ್ಕಿ, ಮೆಣಸು, ತೆಂಗು,ಕಬ್ಬು ಮತ್ತು ದವಸಧಾನ್ಯಗಳು. “ಬಲಿದ ಕಬ್ಬುಗಳಿಂದ ಸುರಿದು ಹರಿದ ರಸ ಹೊಲನೆಲ್ಲವ ಪಸರಿಸಿತು” ಎಂದು ಪದ್ಮನಾಭ ಕವಿ ತನ್ನ ಕಾವ್ಯ ಪದ್ಮಾವತಿ ಮಹಾತ್ಮ್ಯಾ ದಲ್ಲಿ ಹೇಳಿದ್ದು ಗಮನಿಸುವಂತಾದ್ದೆ. ಇಲ್ಲಿನ ಕೃಷಿಕರು ಶೂದ್ರ ಜನಾಂಗದವರಾಗಿದ್ದು, ಇವರು ಕೃಷಿ ಭೂಮಿಯ ವಿಸ್ತರಣೆಗೆ ಬಹಳ ಶ್ರಮಿಸಿದ್ದರು. ಆದರೆ ಇಲ್ಲಿನ ಭೂ ಒಡೆತನ ಹೆಚ್ಚಾಗಿ ಮೇಲ್‌ಜಾತಿಯವರದಾಗಿತ್ತು. ಹದಿನೇಳನೇ ಶತಮಾನದ ನಂತರ ಜೈನ ಭೂಮಾಲಿಕರ ಪ್ರಾಬಲ್ಯ ಕಡಿಮೆಯಾಗಿ, ಬಂಟರು, ಬಿಲ್ಲವರು, ಗೋವೆಯಿಂದ ಬಂದ ಕೆಥೋಲಿಕ್ ಮತ್ತು ಗೌಡ ಸಾರಸ್ವತರು ಇಲ್ಲಿ ಭೂಮಾಲಿಕರಾಗಿ ಕಾಣಿಸಿಕೊಳ್ಳುತ್ತಾರೆ. ಕೃಷಿ ವ್ಯವಸ್ಥೆಯು ಸುಗಮವಾಗಿ ನಡೆಯಲು ಬೆಳೆಗಳ ಅಳತೆಮಾನ. ಗೇಣಿ ಪದ್ಧತಿ ‘ಆರುವಾರ’ ಬಿಡುವಾರ(ಅಡವಿನಭೂಮಿ) ಗುತ್ತಿಗೆ ಬ್ರಹ್ಮಾದಾಯ ದೇವಸ್ವಂ ಮುಂತಾದ ಭೂ ಹಿಡುವಳಿ ಪದ್ಧತಿಗಳನ್ನು ಸಾವಂತರಸರು ಜಾರಿಗೆ ತಂದು ಅವುಗಳನ್ನು ಪಾಲಿಸಿಕೊಂಡು ಬಂದರು. ಒಕ್ಕಲುಗಳಿಂದ ಗೇಣಿ ಬಾಕಿ ಇದ್ದರೆ ಅವರ ಕೃಷಿ ಭೂಮಿಗಳನ್ನು ತಪ್ಪಿಸುವ ಕ್ರಮ ಆಗ ರೂಢಿಯಲ್ಲಿರಲಿಲ್ಲ. ಒಂದು ವೇಳೆ ಗೇಣಿ ಬಾಕಿ ಇದ್ದರೆ ಸಾವಂತರಸರು ಇದನ್ನು ವಿಚಾರಿಸಿ ಅದಕ್ಕೆ ಯುಕ್ತವಾದ ತೀರ್ಮಾನ ನೀಡುತ್ತಿದ್ದರೆಂದು ಸೀಮಂತೂರು ಮತ್ತು ಕೊಡೆತ್ತೂರು ಶಾಸನಗಳ ಅಧ್ಯಯನದಿಂದ ವ್ಯಕ್ತವಾಗುತ್ತದೆ.
ಸಾವಂತರಸರು ವ್ಯಾಪಾರಸ್ಥರಿಗೆ ತಮ್ಮ ಸೀಮೆಯಲ್ಲಿ ಆಶ್ರಯ ನೀಡಿದ್ದರು. ಇದರಿಂದಾಗಿಯೇ ಸಾವಂತರಸರು ಸೀಮೆಯ ಕೆಲವು ಸ್ಥಳಗಳು ಮುಖ್ಯವಾಗಿ ಕಾರ್ನಾಡು, ಹೊಸಂಗಡಿ (ಈಗ ಇದು ಹಳೆಯಂಗಡಿ) ಮೂಲಿಕೆ ಎಂತ ಪಟ್ಟಣಗಳು ಉದಯವಾದವು. ನಖರ, ಉಳಮೆ ಹಲರು, ಸಮಸ್ತ ಹಲರೆಂಬ ವ್ಯಾಪಾರಸ್ಥ ಸಂಸ್ಥೆಯವರು ಒಳವ್ಯಾಪಾರದಲ್ಲಿ ನಿರತರಾಗಿದ್ದರೆ ಹಂಜಮಾನರೆಂಬ ಮುಸ್ಲಿಂ ವ್ಯಾಪಾರ ಸಂಸ್ಥೆಯು ಸಾಗರೋತ್ತರ ವ್ಯಾಪಾರದಲ್ಲಿ ನಿರತವಾಗಿದ್ದಿತು. ಹದಿನೇಳನೆ ಶತಮಾನದ ನಂತರ ಗೋವೆಯಿಂದ ಬಂದ ಗೌಡ ಸಾರಸ್ವತರು ಇಲ್ಲಿನ ವ್ಯಾಪರವನ್ನು ವೃದ್ಧಿಗೊಳಿಸಿದರು. ಇಂತಹ ಕೆಲವು ವ್ಯಾಪಾರಸ್ಥರಲ್ಲಿ ದೊಡ್ಡ ದೊಡ್ಡ ‘ಮಂಜಿ’ಗಳು ಇದ್ದಿದ್ದವು. ಆದರೆ ಇವುಗಳನ್ನು ನಡೆಸುವವರು ಸ್ಥಳೀಯ ಖಾರ್ವಿ ಮತ್ತು ಮೊಖರಿ ಜನಾಂಗದವರು. ಸಾವಂತರಸರ ಸೀಮೆಯ ಬಂದರುಗಳು ಅರೇಬಿಯಾ, ಮಸ್ಕತ್, ಒರ್ಮಜ ದ್ವೀಪಗಳೊಂದಿಗೆ ಸಾಗರೋತ್ತರ ವ್ಯಾಪಾರ ನಡೆಸಿದರೂ, ಇದರ ಮೇಲೆ ಸಾವಂತರಸರಿಗೆ ಹಿಡಿತವಿದ್ದಿಲ್ಲದವೆಂದು ಕೆಲವು ಸಮಕಾಲೀನ ದಾಖಲೆಗಳ ಅಧ್ಯಯನದಿಂದ ವ್ಯಕ್ತವಾಗುತ್ತದೆ. ಒಟ್ಟಿನಲ್ಲಿ ಈ ಅರಸರು ಮನೆತನದವರ ಕೊಡುಗೆ ವ್ಯಾಪಾರ ವ್ಯವಹಾರದಲ್ಲಿ ಕೃಷಿಗಿಂತ ಕಡಿಮೆಯಾಗಿತ್ತು.
ಉಪಸಂಹಾರ:
ಸಾವಂತರಸರು ರಾಜಕೀಯ ಮತ್ತು ಸಾಂಸ್ಕೃತಿಕ ಕ್ಷೇತ್ರಗಳಲ್ಲಿ ಒಂದು ರೀತಿಯ ಸುವ್ಯವಸ್ಥೆಯಾಗುವಂತೆ ಪ್ರಯತ್ನಿಸಿದರು. ಆದರ್ಶ ಮತ್ತು ವ್ಯಾವಹಾರಿಕಗಳೊಂದಿಗೆ ಹೊಂದಿಸಿಕೊಂಡು ಬರಲು ಅಯಶಸ್ವಿಯಾದ ಕಾರಣ ಇವರು ರಾಜಕೀಯದಲ್ಲಿ ಮುಗ್ಗರಿಸಿದರೆಂದು ಐತಿಹಾಸಿಕ ದಾಖಲೆಗಳ ಅಧ್ಯಯನವು ಸೂಚಿಸುತ್ತದೆ. ಆದರೆ ಸಾಂಸ್ಕೃತಿಕ ಕ್ಷೇತ್ರಗಳಲ್ಲಿ ಈ ಅರಸು ಮನೆತನದವರು ಅಪಾರ ಕೊಡುಗೆ ನೀಡಿದ್ದಾರೆ. ಸಾವಂತರಸರ ಸಾಂಸ್ಕೃತಿಕ ಚಟುವಟಿಕೆಯ ವಿಚಾರ ಇನ್ನೂ ಹೆಚ್ಚಿನ ಅಧ್ಯಯನ ನಡೆಯಬೇಕಾಗಿದೆ. ತಮ್ಮ ರಾಜ್ಯದ ಸಂಪತ್ತನ್ನು ಸಾವಂತರಸರು ಹೀಗೆ ಉಪಯೋಗಿಸಿಕೊಂಡರು ಮತ್ತು ಇದಕ್ಕೆ ಪ್ರಜೆಗಳ ಪ್ರತಿಕ್ರಿಯೆ ಏನು? ಇದು ಕೂಡ ಸಂಶೋಧಿಸುವ ವಿಷಯವು ಆಗಿದೆ.
– ಡಾ| ಕೆ.ಜಿ. ವಸಂತಮಾಧವ*

ತುಳು ಕರ್ನಾಟಕ ಅರಸುಮನೆತನಗಳು: ಬಂಗಾಡಿಯ ಬಂಗರು (೩)
ಇತಿಹಾಸ ಕಾಲದಲ್ಲಿ ಬಂಗಾಡಿಯ ವೈಭವ:
ಬಂಗಾಡಿಯು, ಸುಮಾರು ೬೫೦ ವರ್ಷಗಳ ಕಾಲ ಬಂಗರ ರಾಜಧಾನಿಯಾಗಿ ಮೆರೆದ ಸ್ಥಳ, ವಿಭಿನ್ನ ಕಾಲಗಳಲ್ಲಿ ಬಂಗರಸರು ಮಂಗಳೂರು, ನಂದಾವರ, ಬೆಳ್ತಂಗಡಿ, ಪುತ್ತೂರುಗಳಲ್ಲಿ ತಮ್ಮ ಅರಮನೆಗಳನ್ನು ಕಟ್ಟಿಕೊಂಡು ಆಳುತ್ತಿದ್ದರೂ, ಬಂಗಾಡಿಯೇ ಅವರ ಪಾರಂಪರ್ಯದ ನಿರಂತರವಾದ ರಾಜಧಾನಿಯಾಗಿತ್ತು. ಸಾಮಾನ್ಯವಾಗಿ ಹಿರಿಯ ಅಣ್ಣನಾಗಲೀ ಸಹೋದರಿಯಾಗಲೀ ಪೂರ್ವಜರ ಬಂಗಾಡಿಯ ಅರಮನೆಯಿಂದಲೇ ರಾಜ್ಯವಾಳುತ್ತಿದ್ದು, ಇತರ ಕಿರಿಯರು ಮೇಲೆ ಹೇಳಿದ ಉಪ ಅರಮನೆಗಳಲ್ಲಿದ್ದು, ಅವರ ಪ್ರತಿನಿಧಿಗಳಾಗಿ ಆಳುತ್ತಿದ್ದರು. ೧೫ನೇ ಶತಮಾನದ ಪೂರ್ವಾರ್ಧದಲ್ಲಿ ಕಾಮರಾಯ ಬಂಗನು ಬಂಗಾಡಿಯಿಂದ ರಾಜ್ಯವಾಳುತ್ತಿದ್ದು, ನಮಗೆ ಪುತ್ತೂರಿನ ಶ್ರೀ ಮಹಾಲಿಂಗೇಶ್ವರ ದೇವಾಲಯದ ಪ್ರಾಂಗಣದಲ್ಲಿರುವ ಶಿಲಾಶಾಸನದಿಂದ ತಿಳಿದು ಬರುತ್ತದೆ. ಆದುದರಿಂದ ವಂಶಪಾರಂಪರ್ಯದಿಂದ ಬಂಗರ ರಾಜಧಾನಿಯಾಗಿ ಮೆರೆದಿದ್ದ ಬಂಗಾಡಿಯು ವೈಭವದಿಂದ ಕೂಡಿತ್ತು. ಅಲ್ಲಿ ಅರಮನೆ ಇತ್ತು, ಜಿನಾಲಯಗಳಿದ್ದವು, ಸೈನ್ಯವಿತ್ತು, ಅಧಿಕಾರಿಗಳ ಮತ್ತು ನೌಕರರ ಮನೆಗಳಿದ್ದವು. ವ್ಯಾಪಾರ ವಹಿವಾಟುಗಳು ನಿರಂತರವಾಗಿ ನಡೆಯುತ್ತಿದ್ದ ನಗರವಿತ್ತು.
ಪೂರ್ವದಲ್ಲಿ ಎತ್ತರವಾಗಿ ನಿಂತಿದ್ದ ಪಶ್ಚಿಮ ಘಟ್ಟಗಳು, ಈಶಾನ್ಯಕ್ಕೆ ದೂರದಲ್ಲಿ ಕಾಣುವ ಬಲ್ಲಾಳರಾಯನ ದುರ್ಗ, ಉತ್ತರಕ್ಕೆ ಎಳನೀರು, ಘೂಟಿ, ವಾಯುವ್ಯಕ್ಕೆ ರುದ್ರರಮಣೀಯವಾಗಿ ಕಂಗೊಳಿಸುವ ಕುದುರೆಮುಖ ಬೆಟ್ಟ ಸಾಲುಗಳು, ಸುತ್ತಲೂ ವನರಾಜಿ, ಕೃಷಿ ಭೂಮಿ ಇವುಗಳಿಂದ ಆವೃತವಾದ ಬಂಗಾಡಿಯು ಬಹಳ ಸುಂದರ ಪ್ರದೇಶವಾಗಿತ್ತು. ಅದರಂತೆ ಅರಮನೆಯಲ್ಲಿದ್ದ ಕವಿಗಳು ಬಂಗಾಡಿಯ ವೈಭವವನ್ನು ಹಾಡಿ ಹೊಗಳಿರುವರು. ಅವರಲ್ಲಿ ಮುಖ್ಯನಾದವನು ನಾಲ್ಮಡಿ ಲಕ್ಷ್ಮಪ್ಪರಸ ಬಂಗನ ಆಸ್ಥಾನದಲ್ಲಿದ್ದು, ಕ್ರಿ.ಶ. ಸುಮಾರು ೧೭೦೦ರಲ್ಲಿ ಶ್ರೀ ರಾಮಚಂದ್ರ ಚರಿತ ಎಂಬ ಸಾಂಗತ್ಯ ಕಾವ್ಯವನ್ನು ಬರೆದ ಚಂದ್ರಶೇಖರ ಕವಿ, ಈತನು ತನ್ನ ಈ ಗ್ರಂಥದ ಪೀಠಿಕಾ ಸಂಧಿಯ ೨೪ನೇ ಪದ್ಯದಿಂದ ಮುಂದಿನ ಪದ್ಯಗಳಲ್ಲಿ ಕೊಟ್ಟಿರುವ ವಿವರಣೆಗಳನ್ನು ಈ ಕೆಳಗೆ ಸಂಗ್ರಹಿಸಿ ಕೊಡಲಾಗಿದೆ.
ಇಡೀ ನಾಡಿಗೆ ಐಶ್ವರ್ಯ ಭರಿತವೆಂದು ಪ್ರಸಿದ್ಧವಾಗಿರುವ ತುಳುನಾಡೆಂಬ ಹೆಣ್ಣಿನ ಸುಂದರ ಮುಖದಂತೆ ಈ ಬಂಗಾಡಿಯು ಮನೋಹರವಾಗಿರುವುದು. ಮನ್ಮಥನು ರತಿದೇವಿಗೆ ಹಾಕಿರುವ ಹೂಮಾಲೆಯೋ, ದೇವರು ಪ್ರಕೃತಿಗೆ ಹಾಕಿರುವ ಮಂಗಳಸೂತ್ರವೋ ಎನ್ನುವಂತೆ ಇಲ್ಲಿ ನೇತ್ರಾವತಿ ನದಿ ಇರುವುದು. ಮನ್ಮಥನು ತನ್ನ ವಿಹಾರಕ್ಕಾಗಿ ಮಾಡಿಕೊಂಡ ಉದ್ಯಾನವನಗಳಂತೆ ಇಲ್ಲಿ ಪುಷ್ಪೋಧ್ಯಾನಗಳಿವೆ. ಪ್ರಕೃತಿ ಸೌಂದರ್ಯದಿಂದ ಮೆರೆಯುವ ಬಂಗಾಡಿಯಲ್ಲಿ ಶಾಲಿಕಮಲ, ರಾಜಾನ್ನ, ಕುಂಕುಮ, ಗಂಧಶಾಲಿ ಮುಂತಾದ ಭತ್ತವನ್ನು ಬೆಳೆಸುವ ಗದ್ದೆಗಳೇ ಇವೆ. ಇಲ್ಲಿರುವ ಶ್ರೀ ಶಾಂತಿನಾಥ ಸ್ವಾಮಿಯ ಬಸದಿಯನ್ನು ಕವಿಯು ಮುಂದೆ ಕೊಟ್ಟಂತೆ ವರ್ಣಿಸಿರುವನು:
ಪುರವನಿತೆಯ ಮಣಿಮುಕುಟವೋ ಸಕಲಭ
ವ್ಯರ ಪುಣ್ಯ ಪುಂಜವೋಯೆನಲು
ಪುರದ ಮಧ್ಯದೊಳಮರೇಂದ್ರವಂದಿತ ಶಾಂತೀ
ಶ್ವರ ಚೈತ್ಯಾವಾಸವೊಪಿಪದುದು (೧ – ೩೨)
ಈ ಬಸದಿಯ ಇನ್ನೊಂದು ಮಗ್ಗುಲಲ್ಲೆ ರತ್ನತ್ರಯ ಬಸದಿಯಿದೆ. ಅದರ ಬಳಿಯಲ್ಲೇ ಜನಗಳಿಗೆ ವೈರಾಗ್ಯವನ್ನು ಬೋಧಿಸುವ ಲಲಿತಕೀರ್ತಿ ಮುನಿಗಳ ಮಠವಿದೆ. ಬಂಗಾಡಿ ಪೇಟೆಯಲ್ಲಿರುವ ಅರಮನೆ ಮತ್ತು ಶಾಂತಿನಾಥ ಬಸದಿಗಳ ಕುರಿತು ಕವಿಯು ಈ ರೀತಿ ಹೇಳಿದ್ದಾನೆ.
ಧರೆಯೆಂಬ ಗಣಿಕೆಯ ಬಟ್ಟಮೊಲೆಗಳೆನೆ
ಅರಮನೆ ಬಸದಿಗಳಿರಲೂ
ಪರವೇಷ್ಠಿಸಿದ ಹಾರಲತೆಯ ನೆಲೆಗಳೆಸೆವುವು
ಪರದರ ಕೇರಿಗಳಲ್ಲಿ (೧ – ೩೬)
ಈ ರೀತಿಯಾಗಿ ಬಂಗಾಡಿ ಪೇಟೆಯಲ್ಲಿ ಹಲವಾರು ಶ್ರೀಮಂತರ ನಿವಾಸಗಳಿರುವ ಬೀದಿಗಳಿವೆ. ಅವರು ಸೂರ್ಯನ ಕುದುರೆಗಳಿಗೆ, ಇಂದ್ರನ ಹಾಗೂ ಚಂದ್ರನ ರಾಣಿಯರ ಕೊರಳಲ್ಲಿ ಶೋಭಿಸುವ ಪದಕಗಳಿಗೆ, ಭೂಮಿಯನ್ನು ಆಧರಿಸಿ ಹಿಡಿದಿರುವ ಆದಿಶೇಷನ ಹೆಡೆಯ ಮೇಲಿರುವ ರತ್ನಮಣಿಗೆ ಬೆಲೆ ಕಟ್ಟುವಷ್ಟು ಶ್ರೀಮಂತರಾಗಿದ್ದರು ಎಂದು ಚಂದ್ರಶೇಖರ ಕವಿಯು ಹೇಳಿದ್ದಾನೆ.
ಐಶ್ವರ್ಯದಿಂದಲೂ, ಐಶ್ವರ್ಯವಂತರಿಂದಲೂ ತುಂಬಿದ್ದ ಬಂಗಾಡಿಯಲ್ಲಿ ಜಿನಮತವೆಂಬ ಆಕಾಶದಲ್ಲಿ ಸಮ್ಯುಕ್ತ್ವವೆಂಬ ರಥವನ್ನೇರಿ ಚಂದ್ರನಂತಿರುವ ಲಕ್ಷ್ಮಪ್ಪರಸ ಬಂಗರಾಯನು ಆಳುತ್ತಿದ್ದನು. ಆ ರಾಜನು ಒಮ್ಮೆ ಸಿಟ್ಟಿನಿಂದ ಬಿಲ್ಲನ್ನು ತೆಗೆದುಕೊಂಡು ಝೇಂಕರಿಸಿದರೆ ಆತನ ಶತ್ರುಗಳು ಹೆದರಿ, ಅವರ ರಾಜ್ಯವನ್ನು ಬಿಟ್ಟು ಕಾಡನ್ನು ಸೇರುತ್ತಿದ್ದರು. ಇಲ್ಲದಿದ್ದರೆ, ಈ ಕಾಡು ಮನುಷ್ಯರೆಂಬವರು ಎಲ್ಲಿಂದ ಉಂಟಾಗುತ್ತಾರೆ, ಎಂದು ಕವಿಯು ಕೇಳುತ್ತಾನೆ. ಇಂತಹ ಪರಾಕ್ರಮಶಾಲಿಯಾದ ರಾಜನಿಗೆ, ಭರತ ಚಕ್ರವರ್ತಿಗೆ ಬುದ್ದಿಸಾಗರನು ಮಂತ್ರಿಯಾಗಿದ್ದಂತೆ, ಗುರುವು ದೇವೇಂದ್ರನಿಗೆ ಮಂತ್ರಿಯಾಗಿದ್ದಂತೆ, ಪದ್ಮಶ್ರೇಷ್ಠಿಯೆಂಬವನು ಪ್ರಧಾನಮಂತ್ರಿಯಾಗಿದ್ದನು. ಮಲಯಮಾರುತದಿಂದ ಅರಳಿದ ಪುಷ್ಪಗಳಿಂದ ಮಧುವೂ, ಸುಗಂಧವೂ ಹರಡುತ್ತದೆ. ಅಂತಹ ಆಕರ್ಷಕ ಪುಷ್ಪಗಳಿಂದ ತನ್ನ ಬಾಣಗಳನ್ನು ಮಾಡಿಕೊಳ್ಳುವ ಮನ್ಮಥನಂತೆ ಈ ರಾಜನು ಶೋಭಿಸುತ್ತಿದ್ದನು. ಈ ರಾಜನ ಸಭೆಯು ಬಹಳ ವೈಭವಯುತವಾದುದು, ಅಲ್ಲಿ ಅರವತ್ತನಾಲ್ಕು ಕಲೆಗಳಲ್ಲಿಯೂ ನಿಷ್ಣಾತರಾದ ವಿದ್ವಾಂಸರಿದ್ದರು. ಅವರಲ್ಲಿ ಪದ್ಮನಾಭನೆಂಬ ಹಿರಿಯ ಕವಿಯೊಬ್ಬನಿದ್ದನು. ಎಲ್ಲಾ ಕವಿಗಳ ಮತ್ತು ವಿದ್ವಾಂಸರ ಪೈಕಿ ತಾನು ಅಲ್ಪಮತಿಯೆಂದು ಚಂದ್ರಶೇಖರ ಕವಿಯು ಹೇಳಿಕೊಂಡಿದ್ದಾನೆ.
ಇತಿಹಾಸದ ಕಾಲದಲ್ಲಿ ಬಂಗಾಡಿಯು ಬಹು ವೈಭವದಿಂದ ಮೆರೆದಿತ್ತೆಂಬುದಕ್ಕೆ ನಮಗೆ ಇತರ ದಾಖಲೆಗಳು ಸಾಕಷ್ಟು ಸಾಕ್ಷಿ ನೀಡುತ್ತವೆ. ಕೃಷಿ, ವ್ಯಾಪಾರ, ಉದ್ಯಮ ಮತ್ತು ಅರಮನೆ ಸೇವೆಯಲ್ಲಿ ದುಡಿಯುತ್ತದ್ದ ಜನರು ಹೇರಳ ಸಂಪತ್ತನ್ನು ಗಳಲಿಸಿಕೊಳ್ಳುತ್ತಿದ್ದರು. ಅವರು ಬಂಗಾಡಿಯಲ್ಲಿ ತಮ್ಮ ಸುಂದರ ಸೌಧಗಳನ್ನು ಹೊಂದಿದ್ದರು. ಇಲ್ಲಿ ಶ್ರೀಮಂತರ ಮನೆಗಳೇ ವಿಶೇಷವಾಗಿದ್ದವು. ಇತರ ಅರಸು ಮನೆತನಗಳವರು ಹಾಗೂ ಪೋರ್ತುಗೀಜ್ ಅಧಿಕಾರಿಗಳು ಇಲ್ಲಿಗೆ ಬಂದಾಗ ಅವರ ವಾಸ್ತವ್ಯಕ್ಕೆಂದು ನಿರ್ಮಿಸಿದ್ದ ವಿಶೇಷ ಬಂಗಲೆಗಳಿದ್ದವು. ಕವಿಗಳಿಗಾಗಿ ಹಾಗೂ ವಿದ್ವಾಂಸರುಗಳಿಗಾಗಿ ಅವರವರ ಸ್ವಾನಮಾನಗಳಿಗೆ ತಕ್ಕಂತೆ ಅರಮನೆಗಳನ್ನೇ ಹೋಲುವಂತೆ ಕಟ್ಟಿದ್ದ ಮನೆಗಳಿದ್ದವು. ಅರಮನೆಯ ಸುತ್ತಲೂ ಹರಡಿದ್ದ ಈ ಪೇಟೆಯನ್ನು ಚದುರಂಗ ಪೇಟೆ ಎಂದು ಕರೆಯಲಾಗುತ್ತಿತ್ತು.
ಜನ ಮತವನ್ನು ತಮ್ಮ ಬಾಳಿನ ಉಸಿರನ್ನಾಗಿ ಮಾಡಿಕೊಂಡು, ಅದಕ್ಕಾಗಿ ಬದುಕುತ್ತಿರುವ ಅಸಂಖ್ಯಾತ ಭವ್ಯ ಜನರು ಬಂಗಾಡಿಗೆ ಪದೇ ಪದೇ ಬರುತ್ತಿದ್ದರು. ಅಂದಿಗೆ ಬಂಗಾಡಿಯು ಅತಿಶಯ ಪುಣ್ಯಕ್ಷೇತ್ರವಾಗಿದ್ದುದರಿಂದ ಶ್ರವಣಕುಂಡಕ್ಕೆ, ಬ್ರಹ್ಮಸ್ಥಾನಕ್ಕೆ ಮತ್ತು ಶ್ರೀ ಶಾಂತಿನಾಥಸ್ವಾಮಿ ಬಸದಿಗೆ ಜನರು ಸಾಲು ಸಾಲಾಗಿ ಬರುತ್ತಿದ್ದರು. ಇನ್ನೊಂದು ಕಡೆಯಿಂದ ಅಧಿಕಾರಿಗಳು, ಸೈನಿಕರು, ಶ್ರಾವಕರು, ಸಂದರ್ಶಕರು, ವಿದ್ವಾಂಸರು ಮತ್ತು ಪ್ರವಾಸಿಗರು ಹಿಂಡುಗಟ್ಟಿ ಹೋಗುತ್ತಿದ್ದರು. ಅರುಣೋದಯದ ನಸುಕಿನಿಂದ ಜಾಗೃತಗೊಂಡು ಹೊತ್ತೇರಿದಂತೆ ಹೆಚ್ಚು ಚಟುವಟಿಕೆಯಿಂದ ಕೂಡಿ, ಸುಂದರ ಪ್ರಕೃತಿಯಿಂದಾವೃತವಾದ ಈ ಬಂಗಾಡಿ ನಗರವು ಮಯ ನಿರ್ಮಿತ ಮಾಯಾಲೋಕದಂತೆ ಕಂಗೊಳಿಸುತ್ತಿತ್ತು.
ಬಂಗಾಡಿಯು ಒಂದು ತೀರ್ಥಕ್ಷೇತ್ರವಾಗಿ…….
ಬಂಗರಸರ ಅರಮನೆಯಿದ್ದು ಬಹು ಪ್ರಾಚೀನ ಕಾಲದಿಂದಲೂ, ಅವರ ರಾಜಧಾನಿಯಾಗಿ ಮೆರೆದ ಬಂಗಾಡಿಯು, ಒಂದು ಪುಣ್ಯಕ್ಷೇತ್ರವೂ ಹೌದು. ಮೂರೂ ಮುಕ್ಕಾಲು ಘಳಿಗೆಯ ಕಾಲ ನೀರಿನ ಮೇಲೆ ಇಲ್ಲಿ ಕಲ್ಲಿನ ಗುಂಡು ತೇಲುತ್ತಿದ್ದುದರಿಂದ, ಈ ಕ್ಷೇತ್ರಕ್ಕೆ ಅತಿಶಯವಾದ ಕಾರಣಿಕವಿದೆ ಎಂದು ನಂಬಲಾಗಿದೆ. ಈ ಗುಂಡು ದರ್ಶನವನ್ನು ಕಾಣಲು ಆಶ್ಚರ್ಯ ಕುತೂಹಲದಿಂದ ದೂರದೂರಗಳಿಂದ ಜನರು ಬರುತ್ತಿದ್ದರು.
ಈ ಗುಂಡು ದರ್ಶನ ಬಂಗಾಡಿಯ ಶ್ರವಣಕುಂಡವೆಂಬ ಆವರಣದೊಳಗೆ ನಡೆಯುತ್ತಿತ್ತು. ಇಲ್ಲಿ ಬ್ರಹ್ಮದೇವನ ಸ್ಥಾನವಿದೆ. ಅಸಾಮಾನ್ಯವಾದ ಶಕ್ತಿಶಾಲಿಯಾದ ದೇವನೀತ. ಈತನ ಮಹಿಮೆ, ಗರಿಮೆಗಳ ಕುರಿತಾಗಿ ಮಹೇಂದ್ರನೆಂಬ ದಕ್ಷಿಣ ಕನ್ನಡ ಜಿಲ್ಲೆಯ ಜೈನ ಕವಿಯೊಬ್ಬನು ಒಂದು ಕೃತಿಯನ್ನೇ ರಚಿಸಿದ್ದಾನೆ. ಈ ಬ್ರಹ್ಮದೇವನನ್ನು ಸ್ತುತಿಸುತ್ತಾ, ಕವಿಯು:
ಛಲದಂಕ ಮಲ್ಲನೆನಿಸುವ
ಬಲಯು ತಾನಾಳುತಿರ್ಪ ಬಂಗನರೇಂದ್ರಂ |
ಕುಲಸ್ವಾಮಿಯೆಂದು ಮೆರೆಯುವೆ
ಭಲೆ ಭಲೆ ನಿನಗಾರು ಸರಿಯೇಗೆಜ್ಜೆಬ್ರಹ್ಮಾ ||
ಎಂದು ಹೇಳಿರುವನು. ಆದುದರಿಂದ ಈ ಬ್ರಹ್ಮದೇವನು ಬಂಗರಸರ ಕುಲದೇವತೆಯಾಗಿ ಇವರನ್ನು ರಕ್ಷಿಸಿಕೊಂಡು ಬರುತ್ತಿದ್ದನು. ಇಲ್ಲಿ ನೀರು ತುಂಬಿದ ಒಂದು ದೊಡ್ಡ ಹೊಂಡದಲ್ಲಿ ಗುಂಡು ಕಲ್ಲನ್ನು ಈ ಬ್ರಹ್ಮದೇವನು ತೇಲಿಸುತ್ತಿದ್ದನು. ಪ್ರಕೃತಿಯಲ್ಲೇ ವಿಚಿತ್ರವೆನಿಸುವ ಈ ಘಟನೆಯು ಕ್ರಿ.ಶ. ೧೯೧೧ನೇ ಇಸವಿಯ ವರೆಗೂ ಇಲ್ಲಿ ನಡೆಯುತ್ತಿದ್ದು ಒಮ್ಮಿಂದೊಮ್ಮೆಗೇ ನಿಂತುಹೋಯಿತು. ಗುಂಡು ಕಲ್ಲು ಇದ್ದಲ್ಲಿಂದ ಮಾಯವಾಯಿತು. ಜನರೆಲ್ಲಾ ದಿಗಿಲಾದರು. ಆದುದರಿಂದ ೧೯೧೪ನೇ ಇಸವಿ ಜುಲೈ ೧ರಂದು ಈ ಕ್ಷೇತ್ರದ ಆಡಳಿತ ಸಮಿತಿಯ ಎಲ್ಲ ಸದಸ್ಯರೂ ಶ್ರೀ ಲಲಿತಕೀರ್ತಿ ಭಟ್ಟಾರಕ ಸ್ವಾಮಿಗಳವರೂ, ಅರಮನೆಯ ಲಕ್ಷ್ಮಪ್ಪರಸ ಪದ್ಮರಾಜ ಬಂಗರೂ, ಶ್ರೀ ಧರ್ಮಸ್ಥಳದ ಧರ್ಮಾಧಿಕಾರಿಗಳಾಗಿದ್ದ ಶ್ರೀ ಚಂದಯ್ಯ ಹೆಗ್ಗಡೆಯವರೂ, ಪೇಟೆ, ಮಾಗಣೆ, ಸೀಮೆಯ ಎಲ್ಲ ಆಸ್ತಿಕರೂ, ಒಟ್ಟು ಸೇರಿ ಈ ಗುಂಡು ದರ್ಶನವನ್ನು ಪುನಃ ನಡೆಸಿ ಕೊಡಬೇಕೆಂದು ದೇವನಲ್ಲಿ ಪ್ರಾರ್ಥಿಸಿಕೊಂಡರು. ಈ ಪ್ರಾರ್ಥನೆಗೆ ಬ್ರಹ್ಮದೇವನು ಪಾತ್ರಿಯ ಮೇಲೆ ಆವೇಶಿತನಾಗಿ ಪುನಃ ಈ ಪ್ರಕೃತಿ ವಿಚಿತ್ರವಾದ ಗುಂಡುದರ್ಶನವನ್ನು ನಡೆಸಿಕೊಡುವುದಾಗಿ ಅಭಯವನ್ನಿತ್ತು ನೇರವಾಗಿ, ನೇತ್ರಾವತಿ ನದಿಗೆ ಹೋಗಿ ಅಲ್ಲಿಯ ನೀರೊಳಕ್ಕೆ ಮುಳುಗಿ, ಒಂದು ಗುಂಡು ಶಿಲೆಯನ್ನು ತೆಗೆದುಕೊಂಡು ಬಂದು, ದೈವಿಕ ಶಕ್ತಿಯುಳ್ಳ ಶ್ರವಣಕುಂಡದಲ್ಲಿ ಪುನಃ ಈ ಗುಂಡು ದರ್ಶನವನ್ನು ಮಾಡಿ ತೋರಿಸಿ, ಈ ಕ್ಷೇತ್ರದ ಅತಿಶಯ ಮಹಿಮೆಯನ್ನು ತೋರಿಸಿಕೊಟ್ಟನು. ಆ ದಿನದಿಂದ ಈ ಆಶ್ಚರ್ಯವು ನಡೆಯುತ್ತಿದ್ದು, ಕಾಲದ ಕುಟಿಲಗತಿಯಂತೆ ೧೯೫೪ರಿಂದ ಪುನಃ ನಿಂತುಹೋಗಿದೆ.
ಈ ಶ್ರವಣಕುಂಡದ ಬಳಿಯ ಕಲ್ಲೊಂದರ ಮೇಲೆ ಚಾರಣ ಮುನಿಗಳ ಪಾದಗಳೆರಡು ಮೂಡಿ ಬಂದಿವೆ. ಈ ಚಾರಣ ಮುನಿಗಳು ತಮಗೆ ಇಚ್ಛೆ ಬಂದ ಸ್ಥಳಕ್ಕೆ ಕ್ಷಣಾರ್ಧದಲ್ಲಿ ಆಕಾಶಮಾರ್ಗದ ಮೂಲಕ ಹೋಬಲ್ಲವರಾಗಿರುತ್ತಾರೆ. ಅವರು ದಿವ್ಯಜ್ಞಾನವುಳ್ಳವರು. ಒಂದು ಚಿಕ್ಕ ವನವಾಗಿರುವ ಈ ಶ್ರವಣಕುಂಡವು ಆ ಚಾರಣ ಮುನಿಗಳ ತಪೋಭೂಮಿಯಾಗಿತ್ತು. ಅವರ ತಪಶ್ಯಕತಿಯಿಂದಾಗಿ ಶ್ರವಣ ಕುಂಡದ ಈ ಅತಿಶಯ ಕ್ಷೇತ್ರಕ್ಕೂ, ಬಂಗಾಡಿಗೂ, ವಿಶೇಷ ಶಕ್ತಿ ಸಂಚಯನವಾಗಿತ್ತು. ಇಂದಿಗೂ ಇಲ್ಲಿ ವ್ಯವಸ್ಥಿತವಾಗಿ ಕಟ್ಟಲ್ಪಟ್ಟಿರುವ ಎರಡು ನೀರಿನ ತೊಟ್ಟಿಗಳು, ಇನ್ನೊಂದು ಮಗ್ಗುಲಲ್ಲಿ ಗುಂಡು ತೇಲುತ್ತಿದ್ದ ನೀರು ತುಂಬಿರುವ ನೀರಿನ ಹೊಂಡ, ಬಳಿಯಲ್ಲಿರುವ ಬ್ರಹ್ಮದೇವರ ಶಿಲಾಮೂರ್ತಿ ಹತ್ತಿರದಲ್ಲಿ ಬೆಳೆದಿರುವ ಒಂದು ಬೃಹದಾಕಾರದ ಹುತ್ತ ಮತ್ತು ಚಾರಣ ಮುನಿಗಳ ಪಾದಗಳು ಕಂಡು ಬರುತ್ತಿದ್ದು ಅವು ಈ ಕ್ಷೇತ್ರವನ್ನು ಇಂದಿಗೂ ರಮ್ಯವನ್ನಾಗಿಸಿವೆ.
ಬಂಗಾಡಿಯಲ್ಲಿ ಕಂಡು ಬರುವ ಇನ್ನೊಂದು ಪವಿತ್ರ ಸ್ಥಳವೆಂದರೆ ಇಲ್ಲಿಯ ಇತಿಹಾಸ ಪ್ರಸಿದ್ಧವಾದ ಶ್ರೀ ಶಾಂತಿನಾಥ ಸ್ವಾಮಿಯ ಬಸದಿ. ಬಂಗ ವಂಶದ ಮೊದಲ ಅರಸನಾದ ವೀರನರಸಿಂಹ ಬಂಗನು ಶಾಂತಿನಾಥ ಬಸದಿಯನ್ನು ಕಟ್ಟಿಸಿದ್ದನೆಂದು ಹೇಳಳಾಗಿದ್ದರೂ, ಅದು ಈಗ ಕೋಟೆಯೆಂದು ಕರೆಯಲ್ಪಡುವ ಸ್ಥಳದಲ್ಲಿ ಕಟ್ಟಿಸಿದ್ದದ್ದಾಗಿರಬೇಕು. ಅವರ ಅವಶೇಷಗಳು ಈಗ ಅಲ್ಲಿ ಕಾಣುತ್ತವೆ. ಈಗ ಇರುವ ಶ್ರೀ ಶಾಂತಿನಾಥ ಬಸದಿಯು ಕ್ರಿ.ಶ. ೧೭೦೦ಕ್ಕಿಂತ ಮೊದಲು ಕಟ್ಟಲ್ಪಟ್ಟಿತ್ತು. ಯಾಕೆಂದರೆ, ಇದರ ಕುರಿತು ೧೭೦೦ರಲ್ಲಿ ಶ್ರೀ ರಾಮಚಂದ್ರ ಚರಿತ್ರವನ್ನು ಬರೆದಿರುವ ಕವಿ ಚಂದ್ರಶೇಖರನು ಉಲ್ಲೇಖಿಸಿದ್ದಾನೆ. ಕಾಲಸ್ಥಿತಿಯಿಂದಾಗಿ ಈಗ ಬಸದಿಯು ಜೀರ್ಣಗೊಂಡಿದ್ದರೂ ಕಳೆದ ಶತಮಾನದ ಉತ್ತರಾರ್ಧದಲ್ಲಿ ಶ್ರೀಮಂತರಾದ ಬೆಳ್ಳೂರುಗುತ್ತಿನವರು ಈ ಬಸದಿಯ ಮಾಡಿಗೆ ತಾಮ್ರದ ತಗಡನ್ನು ಹೊದಿಸಿ ಶ್ರೀ ಸ್ವಾಮಿಗೆ ಪಂಚ ಕಲ್ಯಾಣ ವಿಧಿಯನ್ನು ನೆರವೇರಿಸಿದರು. ಅದರಂತೆ ೧೮೯೮ – ೯೯ರಲ್ಲಿ ಅರಮನೆಯ ಲಕ್ಷ್ಮಪ್ಪರಸ ಬಂಗರಾಜನು ಈ ಜಿನಾಲಯದ ಪೂರ್ಣ ಜೀರ್ಣೋದ್ಧಾರಕಾರ್ಯವನ್ನು ಕೈಗೊಂಡನು.
[image: ಫೋಟೋ ಬಂಗಾಡಿ ಶ್ರೀ ಶಾಂತಿನಾಥ ಸ್ವಾಮಿ ಬಸದಿ.]
ಫೋಟೋ ಬಂಗಾಡಿ ಶ್ರೀ ಶಾಂತಿನಾಥ ಸ್ವಾಮಿ ಬಸದಿ.
ಈ ಶಾಂತಿನಾಥ ಬಸದಿಯಲ್ಲಿ ಕೋಟೆಯ ಹಳೆ ಬಸದಿಯಲ್ಲಿದ್ದದ್ದೆಂದು ಹೇಳಲಾಗುವ ಸುಮಾರು ಮೂರು ಅಡಿ ಎತ್ತರದ ಆದಿ ಶಾಂತಿನಾಥ ಸ್ವಾಮಿಯ ಬಿಂಬವನ್ನು ಇಡಲಾಗಿದೆ. ಈ ಬಸದಿಯ ಗರ್ಭಗೃಹದಲ್ಲಿ ಸುಮಾರು ೪.೫ ಅಡಿ ಎತ್ತರದ, ಮಕರ ತೋರಣಗಳಿಂದಲಂಕೃತವಾದ ಪ್ರಭಾವಲಯವಿರುವ ಖಡ್ಗಾಸನದ ಶ್ರೀ ಶಾಂತೀಶ್ವರ ಸ್ವಾಮಿಯ ಮನೋಹರ ಬಿಂಬವಿದೆ. ಈ ಬಸದಿಯ ಪ್ರಾರ್ಥನಾ ಮಂಟಪದಲ್ಲಿ ಒಂದು ಚಿಕ್ಕ ಶಿಲಾ ಖಂಡದ ಮೇಲೆ ಮುನಿಗಳ ಎರಡು ಪಾದಗಳ ಆಕೃತಿಯನ್ನು ಮಾಡಿಡಲಾಗಿದೆ. ಈ ಬಸದಿಯ ಮೇಗಿನ ನೆಲೆ (ಮಾಳಿಗೆ)ಯಲ್ಲಿ ವಿಶಿಷ್ಟವಾದ ಕಂಚಿನ ಖಡ್ಗಾಸನದ ಸುಮಾರು ೨.೫ ಅಡಿ ಎತ್ತರದ ಶ್ರೀ ಆದೀಶ್ವರ ಸ್ವಾಮಿಯ ಬಿಂಬವಿದೆ. ಈ ಬಿಂಬದಲ್ಲಿ ಸ್ವಾಮಿಯ ಕೇಶವು ಭುಜಗಳ ಮೇಲೆ ಹರಡಿರುವುದನ್ನೂ, ಪ್ರಭಾವಲಯದಲ್ಲಿ ಚೌಕುಳಿಯಾಕಾರದ ಚಿತ್ರಿಕೆಗಳಿರುವುದನ್ನೂ, ಗಮನಿಸಿಕೊಂಡರೆ, ಈ ಜಿನಬಿಂಬವು ಬಹು ಪ್ರಾಚೀನವಾದುದೆಂದು ಹೇಳಬೇಕಾಗುತ್ತದೆ. ಪ್ರಾಯಶಃ ಬಂಗಾಡಿಯಲ್ಲಿರುವ ಜಿನಬಿಂಬಗಳ ಪೈಕಿ ಇದು ಅತ್ಯಂತ ಪ್ರಾಚೀನ ಬಿಂಬವಾಗಿದೆ.
ಶ್ರೀ ವೀರಭದ್ರ ದೇವಾಲಯವು ಬಂಗಾಡಿಯಲ್ಲಿದೆ. ಪೂರ್ಣವಾಗಿ ಶಿಲಾಮಯವಾಗಿರುವ ಈ ದೇವಾಲಯವು ಬಹಳ ಪ್ರಾಚೀನವಾಗಿರುವಂತೆ, ಬಂಗರಸರ ಪರಮತ ಸಹಿಷ್ಣುತೆಗೆ ಸಾಕ್ಷಿಯಾಗಿದೆ. ಶೈವ ಸಂಪ್ರದಾಯಕ್ಕೆ ಸೇರಿದ ಈ ದೇವತೆಯು ಸಂತಾನ ಪ್ರಾಪ್ತಿಗಾಗಿ ಬಂಗಾಡಿಯಲ್ಲಿ ಭಜಿಸಲ್ಪಡುತ್ತಿದ್ದುದು ಇದೇ ದೇವಾಲಯದ ಗರ್ಭಗೃಹದ ಮುಂದಿನ ಮಂಪಟದಲ್ಲಿರುವ ಕ್ರಿ.ಶ. ೧೪೭೩ನೇ ಇಸವಿಯ ಕಾಮಿರಾಯ ಬಂಗನ ಶಾಸನದಿಂದ ತಿಳಿದು ಬರುತ್ತದೆ.
ಜೈನ ಬಂಗರಸರ ರಾಜಧಾನಿ ಬಂಗಾಡಿಯಲ್ಲಿ ಶ್ರೀ ಲಲಿತಕೀರ್ತಿ ಭಟ್ಟಾರಕ ಸ್ವಾಮಿಗಳ ಶಾಖಾ ಮಠವೊಂದಿರುವುದು, ಒಂದು ವಿಶೇಷವಾಗಿದೆ. ಇದು ಕ್ರಿ.ಶ. ೧೭೦೦ಕ್ಕಿಂತ ಮೊದಲೇ ಇಲ್ಲಿ ಅಸ್ತಿತ್ವದಲ್ಲಿತ್ತೆಂಬುದು ಕವಿ ಚಂದ್ರಶೇಖರನ ಶ್ರೀ ರಾಮಚಂದ್ರ ಚರಿತ್ರೆಯಿಂದ ತಿಳಿದು ಬರುತ್ತದೆ. ಕವಿಯು ಹೇಳುವಂತೆ, ಬಂಗಾಡಿಯು ಜೈನ ಶ್ರಾವಕರಿಗೆ ಶ್ರೀ ಲಲಿತಕೀರ್ತಿ ಸ್ವಾಮಿಗಳು ಈ ಮಠದಲ್ಲಿದ್ದು ವೈರಾಗ್ಯವನ್ನು ಬೋಧೀಸುತ್ತಿದ್ದರು.
ಶ್ರೀ ಶಾಂತಿನಾಥ ಬಸದಿಯ ಆವರಣದ ಎಡಮಗ್ಗುಲಿಗೆ ಕ್ರಿ.ಶ. ೧೭೦೦ರಿಂದಲೇ ರತ್ನತ್ರಯ ಬಸದಿಯಿದ್ದುದು ನಮಗೆ ತಿಳಿದು ಬರುತ್ತದೆ. ಆದರೆ, ಒಂದು ಬಸದಿಗೆ ಇರಬೇಕಾದ ಎಲ್ಲಾ ಮಂಟಪಗಳು ಇಲ್ಲದ ಈ ರತ್ನತ್ರಯ ಬಸದಿಯಲ್ಲಿ ಕೇವಲ ಶ್ರೀ ಪದ್ಮಪ್ರಭ ತೀರ್ಥಂಕರರ ಸುಮಾರು ಮೂರು ಅಡಿ ಎತ್ತರದ ಕಂಚಿನ ಬಿಂಬ ಮಾತ್ರವಿದೆ. ಇದೇ ಶಾಂತಿನಾಥ ಬಸದಿಯ ಬಲ ಬದಿಗೆ ಚತುರ್ವಿಂಶತಿ ತೀರ್ಥಂಕರರ ಬಸದಿಯಿದೆ. ಇಲ್ಲಿರುವ ಸುಮಾರು ಒಂದೂವರೆ ಅಡಿ ಎತ್ತರದ ಕಂಚಿನ ೨೪ ತೀರ್ಥಂಕರರ ಬಿಂಬಗಳೂ, ಶ್ರೀ ಪದ್ಮಾವತಿ ಹಾಗೂ ಶ್ರೀ ಜ್ವಾಲಾಮಾಲಿನಿಯ ಶಿಲಾಬಿಂಬಗಳೂ ಮನೋಹರವಾಗಿದೆ.
ಲಲಿತಕೀರ್ತಿ ಮುನಿಗಳಿಂದ ಸ್ಥಾಪಿಸಲ್ಪಟ್ಟುದೆಂದು ಹೇಳಲಾಗುವ ಶ್ರೀ ಚಂದ್ರಪ್ರಭ ಸ್ವಾಮಿಯ ಮಠದ ಬಸ್ತಿಯು ಬಂಗಾಡಿಯಲ್ಲಿ ಕಂಡುಬರುತ್ತದೆ. ಬಹುಪ್ರಾಚೀನ ಕಾಲದಲ್ಲಿ ಕಟ್ಟಲ್ಪಟ್ಟಿದ್ದ ಈ ಬಸದಿಯು ಕೆಲವು ವರ್ಷಗಳ ಹಿಂದೆ ಪೂರ್ಣ ಜೀರ್ಣವಾಗಿದ್ದು ಅಲ್ಲಿಯ ಶ್ರೀ ಚಂದ್ರಪ್ರಭ ಸ್ವಾಮಿಯ ಬಿಂಬವನ್ನು ಶಾಂತಿನಾಥ ಬಸದಿಯಲ್ಲಿಟ್ಟಿದ್ದರು. ಈಗ ಬಿಂಬವನ್ನು ಈ ಬಸದಿಯಲ್ಲಿ ಪ್ರತಿಷ್ಠಾಪಿಸಲಾಗಿದೆ. ಗಂಭೀರ ಮುಖಮುದ್ರೆಯೊಂದಿಗೆ ಪರ್ಯಂಕಾಸನದಲ್ಲಿರುವ ಬಿಳಿಶಿಲೆಯ ಈ ಬಿಂಬವು ಬಹು ಪ್ರಾಚೀನವಾಗಿರುವಂತೆ ಬಂಗರಿಗೂ ತಲಕಾಡಿನ ಗಂಗರಿಗೂ ಸಂಬಂಧವನ್ನು ಕಲ್ಪಿಸುವಲ್ಲಿ ಪ್ರಧಾನ ಕೊಂಡಿಯಾಗಬಹುದು.
ಇಂದಿನ ಅರಮನೆ ಬಸದಿಯೊಳಗಿರುವ ಶ್ರೀ ಆದೀಶ್ವರ ಸ್ವಾಮಿಯು ಅರಮನೆಯ ಜೀವದಂತಿದ್ದು ಪ್ರಾಚೀನ ಕಾಲದಿಂದಲೂ ಅರಸು ಮನೆತನದ ಪ್ರಧಾನ ಆರಾಧ್ಯ ದೈವ.
ಸಾಹಿತ್ಯಕಲೆಗಳಿಗೆ ಬಂಗರಸರ ಕೊಡುಗೆ:
ತಮ್ಮ ಪ್ರಜಾ ಹಿತಕಾರಿ ಉತ್ತಮ ಆಡಳಿತದ ಮುಖಾಂತರ ಆರ್ಥಿಕ ಉನ್ನತಿ, ಹಾಗೂ ಸಾಮಾಜಿಕ ಸಾಮರಸ್ಯಗಳನ್ನು ಸಾಧಿಸಿಕೊಂಡ ಬಂಗರಸರು ಸಾಹಿತ್ಯ ಕಲೆಗಳಿಗೆ ವಿಶೇಷ ಪ್ರೋತ್ಸಾಹವನ್ನೂ ಕೊಟ್ಟಿದ್ದರು. ಇವರ ಅರಮನೆಯು ಕವಿಗಳ, ಕಲಾವಿದರ, ವೈದ್ಯರ, ಜ್ಯೋತಿಷ್ಯರ ಮತ್ತು ವಿದ್ವಾಂಸರ ನೆಲೆವೀಡಾಗಿತ್ತು. ಅವರನ್ನು, ತಮ್ಮ ಅರಮನೆಗೆ ಕರೆದು ಅವರಿಗೆ ಆಶ್ರಯವನ್ನೂ ಪ್ರೋತ್ಸಾಹವನ್ನೂ ಇವರು ನಿರಂತರವಾಗಿ ಕೊಡುತ್ತಾ ಬಂದಿದ್ದರು. ಕ್ರಿ.ಶ. ೧೪೬೦ರ ಸುಮಾರಿಗೆ ಕಾಮಿರಾಯ ಬಂಗನ ಆಸ್ಥಾನ ಕವಿಯಾಗಿದ್ದ ವಿಜಯವರ್ಣಿಯು ತನ್ನ ಅಲಂಕಾರ ಶಾಸ್ತ್ರದ ಗ್ರಂಥವಾದ ಶೃಂಗರಾರ್ಣವ ಚಂದ್ರಿಕಾ ಎಂಬ ಗ್ರಂಥದ ಒಂದನೆಯ ಪರಿಚ್ಛೇದದ ೧೮ – ೧೯ನೇ ಶ್ಲೋಕಗಳಲ್ಲಿ “ಶ್ರೀ ಕಾಮಿರಾಯ ಬಂಗೇಂದ್ರ ಪಾಲಯತ್ಯಮಲಶ್ರಿಯಂ || ಸ ರಾಜಾ ಕಾವ್ಯಗೋಷ್ಠೀಷು ಸಭಾಜನ ವಿಭೂಷಿತ ||” ಎಂದಿರುವುದರಿಂದ ಆಗಲೇ ಆ ಮನೆಯಲ್ಲಿ ಕಾವ್ಯಗೋಷ್ಠಿಗಳು ನಡೆಯುತ್ತಿದ್ದುವೆಂದು ಹೇಳಬಹುದು. ಅದರಂತೆ, ರಾಜನೇ ಸ್ವತಃ ಕವಿಯಾಗಿದ್ದನೆಂಬುದಾಗಿ, ವಿಜಯವರ್ಣಿಯು ಹೇಳಿರುವವನು. ವಿಜಯವರ್ಣಿ ಜಿನದೀಕ್ಷೆಯನ್ನು ತೆಗೆದುಕೊಂಡಿದ್ದ ಬ್ರಹ್ಮಚಾರಿ. ಇವನ ಗ್ರಂಥವನ್ನು ಅಲಂಕಾರ ಸಂಗ್ರಹವೆಂದು ಕರೆಯಲಾಗಿದೆ. ಇದು ದಂಡಿಯ ಕಾವ್ಯಾದರ್ಶದ ಮಟ್ಟಕ್ಕೆ ಸಮಾನವಾದ್ದೆಂದು ೧೯೬೯ನೇ ಇಸವಿಯಲ್ಲಿ ಭಾರತೀಯ ಜ್ಞಾನಪೀಠದವರಿಂದ ಪ್ರಕಟವಾಗಿದೆ. ಇದರಲ್ಲಿ ಅಲಂಕಾರ ಶಾಸ್ತ್ರದ ನಿಯಮಗಳನ್ನು ವಿವರಿಸುವುದರೊಂದಿಗೆ ಕವಿಯು ಹಲವಾರು ಐತಿಹಾಸಿಕ ಘಟನೆಗಳನ್ನೂ ಉಲ್ಲೇಖಿಸಿದ್ದಾನೆ. ಶಾಸ್ತ್ರ ನಿಯಮಗಳನ್ನು ವಿವರಿಸುವಾಗ, ಕೊಡುವ ಉದಾಹರಣೆಗಳು, ಕಾಮಿರಾಯ ಬಂಗರಸನ ಜೀವನದಲ್ಲಿ ಬಂದಿದ್ದ ಘಟನೆಗಳೇ ಆಗಿವೆ ಎಂಬುದನ್ನು ಈ ಗ್ರಂಥದ ಅಧ್ಯಯನದಿಂದ ತಿಳಿದುಕೊಳ್ಳಬಹುದು. ಕಾಮಿರಾಯನ ವರೆಗಿನ ಬಂಗರಾಜರ ವಂಶ ಚರಿತ್ರೆಯನ್ನು ಈ ಗ್ರಂಥದ ಪ್ರಾರಂಭದಲ್ಲಿ ವಿವರಿಸಲಾಗಿದೆ. ಅಲಂಕಾರ ಶಾಸ್ತ್ರದ ವಿಭಿನ್ನ ಅಂಶಗಳಾದ ವರ್ಣ ಗಣಫಲ ನಿರ್ಣಯ, ಕಾವ್ಯಗತ ಶಬ್ದಾರ್ಥ ನಿಶ್ಚಯ, ರಸಭಾವ ನಿಶ್ಚಯ, ನಾಯಕಭೇದ ನಿಶ್ಚಯ, ದಶಗುಣ ನಿಶ್ಚಯ, ರೀತಿ ನಿಶ್ಚಯ, ವೃತ್ತಿ ನಿಶ್ಚಯ, ಶೈಯ್ಯಾಪಾಕ ನಿಶ್ಚಯ, ಅಲಂಕಾರ ನಿರ್ಣಯ ಮತ್ತು ದೋಷಗುಣ ನಿರ್ಣಯ ಎಂಬ ಹತ್ತು ಪರಿಚ್ಛೇದಗಳಲ್ಲಿ ಇದನ್ನು ವಿವರಿಸಿರುವನು.
ಇದೇ ಕಾಮಿರಾಯ ಬಂಗನ ಆಸ್ಥಾನದಲ್ಲಿದ್ದ ಇನ್ನೊಬ್ಬ ಲಾಕ್ಷಣಿಕ ಅಜಿತಸೇನ ಯತೀಶ್ವರನೆಂದು ಕರೆಯಲ್ಪಡುತ್ತಿದ್ದ ಅಜಿತಸೇನಾಚಾರ್ಯ. ಅರಸನ ಪ್ರಾರ್ಥನೆಯಂತೆ ಈತ ರಚಿಸಿದ ಸಂಸ್ಕೃತ ಗ್ರಂಥ ಶೃಂಗಾರ ಮಂಜರಿ. ಮೂರು ಅಧ್ಯಾಯಗಳ ಒಟ್ಟು ೧೨೮ ಶ್ಲೋಕಗಳಲ್ಲಿ ರಚಿತವಾದ ಈ ಗ್ರಂಥದ ಒಂದನೇ ಅಧ್ಯಾಯದಲ್ಲಿ ಕಾವ್ಯದಲ್ಲಿ ಬರಬಾರದ ಎಂಟು ರೀತಿಯ ಪದದೋಷಗಳನ್ನೂ, ಎರಡನೇ ಅಧ್ಯಾಯದಲ್ಲಿ ಕಾವ್ಯದಲ್ಲಿ ಅಪೇಕ್ಷಣೀಯವಾದ ದಶಗುಣಗಳನ್ನೂ, ಮೂರನೇ ಅಧ್ಯಾಯದಲ್ಲಿ ಬಹು ಉಪಯುಕ್ತವಾದ ಹತ್ತು ಅಲಂಕಾರಗಳನ್ನೂ ವಿವರಿಸಲಾಗಿದೆ.
ಈ ಎರಡೂ ಗ್ರಂಥಗಳಿಗಿಂತ ಗಾತ್ರದಲ್ಲಿಯೂ ಗುಣದಲ್ಲಿಯೂ ಹಿರಿದಾದುದು ಇದೇ ಅಜಿತ ಸೇನಾಚಾರ್ಯನಿಂದ ರಚಿತವಾದ ಅಲಂಕಾರ ಚಿಂತಾಮಣಿ ಎಂಬ ಸಂಸ್ಕೃತ ಲಕ್ಷಣ ಗ್ರಂಥ. ಇದು ಬಂಗಾಡಿಯ ಶಾಂತಿನಾಥ ಬಸದಿಯಲ್ಲಿ ಬರೆಯಲ್ಪಟ್ಟಿತು. ಐದು ಪರಿಚ್ಛೇದಗಳಲ್ಲಿ ಒಂದು ಸಾವಿರಕ್ಕೂ ಅಧಿಕ ಶ್ಲೋಕಗಳೂ ಅವನ್ನು ಬಂಧಿಸಿರುವ ಪ್ರೌಢಗದ್ಯವೂ ಈ ಗ್ರಂಥದಲ್ಲಿ ಕಾವ್ಯದ ಲಕ್ಷಣವನ್ನು ಪಾಂಡಿತ್ಯ ಪೂರ್ಣವಾದ ರೀತಿಯಲ್ಲಿ ವಿವರಿಸುತ್ತದೆ. ಒಂದು ಮಹಾಕಾವ್ಯದ ಲಕ್ಷಣಗಳನ್ನೂ ಶಾಸ್ತ್ರ ಸುಸಂಬದ್ಧತೆಯನ್ನೂ ವಿಶ್ಲೇಷಣೆಗಳೊಂದಿಗೆ ಈ ಬೃಹತ್ ಗ್ರಂಥದಲ್ಲಿ ವಿವರಿಸಲಾಗಿದೆ. ಇದರಲ್ಲಿ ೪೩ ಚಿತ್ರಾಲಂಕಾರಗಳನ್ನೂ, ಯಮಕಾಲಂಕಾರದ ೧೧ ಭೇದಗಳನ್ನೂ, ೭೩ ಪ್ರಕಾರದ ಅರ್ಥಾಲಂಕಾರಗಳನ್ನೂ ೨೪ ವಾಕ್ಯದೋಷ, ೧೮ ಅರ್ಥದೋಷಗಳನ್ನೂ ವಿಮರ್ಶಿಸಲಾಗಿದೆ. ಭಾರತೀಯ ಕಾವ್ಯ – ಶಾಸ್ತ್ರ ಪರಂಪರೆಯ ಹಿನ್ನೋಟವನ್ನು ಕೊಡುವುದರೊಂದಿಗೆ, ಅಜಿತಸೇನಾಚಾರ್ಯನು ಈ ಗ್ರಂಥದಲ್ಲಿ ಅವುಗಳ ಬದಲಾವಣೆ, ಸುಧಾರಣೆ, ಸಂಸ್ಕರಣ ಹಾಗೂ ಪರಿಷ್ಕರಣದ ದೆಸೆಯಲ್ಲಿ ಸರ್ವಗ್ರಾಹ್ಯವಾಗಬಹುದಾದ ತನ್ನ ಕ್ರಾಂತಿಕಾರಿ ಅಭಿಪ್ರಾಯಗಳನ್ನು ಕೊಟ್ಟಿದ್ದಾನೆ. ಒಟ್ಟಿನಲ್ಲಿ ಹೇಳುವುದಾದರೆ, ಕಾವ್ಯಕನ್ನಿಕೆಯನ್ನು ಅಲಂಕಾರಗೊಳಿಸುವ ಶಾಸ್ತ್ರದ ಕುರಿತು ಇನ್ನಷ್ಟು ಚಿಂತನೆಗೆ ಅವಕಾಶವನ್ನು ನೀಡುವ ಉದ್ದೇಶದಿಂದಲೇ ರಚಿತವಾದ ಈ ಗ್ರಂಥಕ್ಕೆ ಅಲಂಕಾರ ಚಿಂತಾಮಣಿ ಎಂಬ ಹೆಸರು ಅನ್ವರ್ಥಕವೇ ಆಗಿದೆ.
ಕೇಶವ ಮಿಶ್ರನೆಂಬವನು ಬಂಗರ ನಂದಾವರದ ಅರಮನೆಯವರ ಆಶ್ರಯದಲ್ಲಿದ್ದು, ‘ತರ್ಕ ಪರಿಭಾಷಾ’ ಎಂಬ ಸಂಸ್ಕೃತ ಗ್ರಂಥವನ್ನು ಬರೆದಿರುವಂತೆ ಮೂಡಬಿದರೆಯ ಶ್ರೀಮತಿ ರಮಾರಾಣಿ ಜೈನ ಸಂಶೋಧನಾ ಕೇಂದ್ರದಲ್ಲಿರುವ ಗ್ರಂಥದಿಂದ ತಿಳಿದುಬರುತ್ತದೆ. ಈ ಗ್ರಂಥವನ್ನು ಕನ್ನಡ ಲಿಪಿಯಲ್ಲಿ ಬರೆಯಲಾಗಿದೆ. ತರ್ಕಶಾಸ್ತ್ರಕ್ಕೆ ಸಂಬಂಧಪಟ್ಟ ಈ ಗ್ರಂಥದಲ್ಲಿ ಪ್ರಮಾಣ, ಪ್ರಮೇಯ, ಸಂಶಯ, ಪ್ರಯೋಜನ, ದೃಷ್ಟಾಂತ, ಸಿದ್ಧಾಂತ ಇತ್ಯಾದಿ ವಿಷಯಗಳನ್ನು ಬಾಲಕರಿಗೆ ತಿಳಿಯ ಹೇಳುವ ರೀತಿಯಲ್ಲಿ ತಾನು ಹೇಳಿರುವುದಾಗಿ ಗ್ರಂಥಕರ್ತನು ಹೇಳಿಕೊಂಡಿದ್ದಾನೆ. ತಾನು ಈ ಗ್ರಂಥವನ್ನು ನಂದಾವರದ ಜೈನ ಬಸದಿಯೊಂದರಲ್ಲಿ ದುಂದುಭಿನಾಮ ಸಂವತ್ಸರದ ವೈಶಾಖ ಕೃಷ್ಣಪಕ್ಷ ಸಪ್ತಮಿ ರವಿವಾರದಂದು ಬರೆದು ಮುಗಿಸಿರುವುದಾಗಿ ಹೇಳಿದ್ದಾನೆ. ಗ್ರಂಥಾರಂಭದಲ್ಲಿ ಆದಿ ಜಿನನನ್ನೂ, ಗುರು ದೇವವರ್ಣಿಗೆಯನ್ನೂ ಸ್ಮರಿಸಿಕೊಂಡಿರುವುದರಿಂದ ಕವಿಯು ಜೈನನೆಂದು ಕಾಣುತ್ತದೆ.
ಶಾಂತರಸನೆಂಬ ಕವಿಯು, “ಯೋಗ ರತ್ನಾಕರ” ಎಂಬ ಸಂಸ್ಕೃತ ಗ್ರಂಥವನ್ನು ಲಕ್ಷ್ಮಪ್ಪರಸ ಬಂಗನ ಆಸ್ಥಾನದಲ್ಲಿ ಬರೆದಿದ್ದನು. ಚಿಕ್ಕದಾಗಿರುವ ಈ ಗ್ರಂಥ ಹಸ್ತಪ್ರತಿಯು ಮೂಡಬಿದರೆಯ ಶ್ರೀಮತಿ ರಮಾರಾಣಿ ಜೈನ ಸಂಶೋಧನಾ ಕೇಂದ್ರದಲ್ಲಿ ಲಭ್ಯವಿದೆ. ಈತನ ಚಂದ್ರಶೇಖರ ಕವಿಯ ಮಾರ್ಗದರ್ಶನದಲ್ಲಿ ಶಾಲಿವಾಹನ ಶಕ ೧೬೪೧ (ಕ್ರಿ.ಶ. ೧೭೧೯) ನೇ ವಿಕಾರಿ ಸಂವತ್ಸರದ ಫಾಲ್ಗುಣ ಹುಣ್ಣಿಮೆಯಂದು ಬರೆದು ಮುಗಿಸಿದನು. ಯೋಗಶಾಸ್ತ್ರದ ಎಲ್ಲಾ ವಿಷಯಗಳನ್ನೂ ಕವಿಯು ಬಹು ಸಂಕ್ಷಿಪ್ತವಾಗಿ ವಿವರಿಸಿ, ಜೈನ ಮಂಗಲ ಶ್ಲೋಕದೊಂದಿಗೆ ಈ ಗ್ರಂಥವನ್ನು ಕೊನೆಗೊಳಿಸಿದ್ದಾನೆ. ಇದರಿಂದಾಗ, ಈತನೂ ಜೈನ ಮತದವನೆಂದು ನಾವು ತಿಳಿಯಬಹುದು.
ಲಕ್ಷ್ಮಪ್ಪರಸ ಬಂಗನ ಆಸ್ಥಾನದಲ್ಲಿದ್ದ ಕವಿ ಪದ್ಮನಾಭನೆಂಬವನು “ಯೋಗ ರತ್ನಾಕರ”ವೆಂಬ ಇನ್ನೊಂದು ಗ್ರಂಥವನ್ನು ಕನ್ನಡದಲ್ಲಿ ರಚಿಸಿರುವನು. ಶಾಂತರಸನು ಸಂಸ್ಕೃತದಲ್ಲಿ ವಿವರಿಸಿದ್ದ ಯೋಗಶಾಸ್ತ್ರವನ್ನು ಬಹಳ ಸರಳವಾದ ಕನ್ನಡದಲ್ಲಿ ತಾನು ವಿವರಿಸುತ್ತಿರುವುದಾಗಿ ಕವಿಯು ಹೇಳಿಕೊಂಡಿದ್ದಾನೆ. ಪ್ರಾಯಶಃ ಇದು, ಆ ಸಂಸ್ಕೃತ ಗ್ರಂಥದ ಅಪ್ಪಟ ಭಾಷಾಂತರ. ಈತನು ಬ್ರಾಹ್ಮಣವರ್ಗಕ್ಕೆ ಸೇರಿದ್ದ ಚಂದ್ರಶೇಖರನೆಂಬ ವೈದಿಕನ ಮಗನು. ಆದರೆ, ಈ ಗ್ರಂಥದ ಪ್ರಾರಂಭದಲ್ಲಿ ಜಿನಸ್ತುತಿಯಿದ್ದು ಮುಂದೆ ಅರಹಂತರು, ಸಿದ್ಧರು, ಆಚಾರ್ಯರು, ಉಪಾಧ್ಯಯರು ಮತ್ತು ಸರ್ವಸಾಧುಗಳು ಎಂಬ ಪಂಚ ಪರಮೇಷ್ಟಿಗಳನ್ನು ಸುತ್ತಿಸಲಾಗಿದೆ. ಅಲ್ಲಲ್ಲಿ ಜೈನರತ್ನತ್ರಗಳಾದ, ಸಮ್ಯಕ್ ದರ್ಶನ, ಸಮ್ಯಕ್ ಚಾರಿತ್ರ್ಯ ಮತ್ತು ಸಮ್ಯಕ್ ಜ್ಞಾನಗಳನ್ನು ಉಲ್ಲೇಖಿಸಲಾಗಿದೆ. ಇದರಿಂದಾಗಿ, ಈತನೂ ಜೈನ ಮತಾವಲಂಬಿಯಾಗಿರಬಹುದೆಂದು ಹೇಳಬಹುದು. ಯೋಗಶಾಸ್ತ್ರವನ್ನು ವಿವರಿಸುವ ಈ ಕೃತಿಯು ಗಾತ್ರದಲ್ಲಿ ಚಿಕ್ಕದಾಗಿದ್ದು, ಇದರಲ್ಲಿ ಒಟ್ಟು ೫೦೩ ಪದ್ಯಗಳಿರುವ ಎಂಟು ಅಂಗಗಳಿವೆ. ಅದಕ್ಕಿಂತಲೂ ಮೊದಲು ಸಂಸ್ಕೃತದಲ್ಲಿ ವಿವರಿಸಲ್ಪಟ್ಟ ಈ ಶಾಸ್ತ್ರವನ್ನು ಕನ್ನಡದಲ್ಲಿ ವಿವರಿಸುವಾಗ ಕವಿಯು ಸಂಸ್ಕೃತ ಭಾಷೆಯಿಂದ ವಿಶೇಷವಾಗಿ ಪ್ರಭಾವಿತನಾಗದೆ, ಸರಳಗನ್ನಡದಲ್ಲೇ ವಿಷಯವನ್ನು ವಿಸ್ತರಿಸಿರುವುದು ಕಂಡು ಬರುತ್ತದೆ.
ಚಂದ್ರಮನೆಂಬ ಒಬ್ಬ ಕವಿಯು ಬಂಗಾಡಿಯ ಶ್ರೀ ಶಾಂತಿನಾಥ ಬಸದಿಯಲ್ಲಿದ್ದುಕೊಂಡು “ಶ್ರೀ ಪದ್ಮಾವತಿ ಚರಿತ್ರೆ” ಯನ್ನು ಬರೆದಿರುವನೆಂದು ಇತರ ಗ್ರಂಥಗಳಿಂದ ನಮಗೆ ತಿಳಿದು ಬಂದರೂ, ಆ ಕವಿಯ ಜೀವನ ವೃತ್ತಾಂತವಾಗಲೀ, ಅವನ ಗ್ರಂಥದ ಕುರಿತಾದ ಯಾವುದೇ ಹೆಚ್ಚಿನ ಮಾಹಿತಿಗಳಾಗಲೀ ಲಭ್ಯವಾಗುವುದಿಲ್ಲ.
ಕವಿ ಧರಣಿಗ ಅಥವಾ ಧರಣೀಂದ್ರನೆಂಬವನು ೧೮೩೫ರಲ್ಲಿ ನಂದಾವರದ ಅರಮನೆಯಲ್ಲಿ ಆಳುತ್ತಿದ್ದ ವಿಮಲ ಪುಣ್ಯೋದಯ ಲಕ್ಷಣ ಮಹಿವರನಾದ ಲಕ್ಷ್ಮಪ್ಪರಸ ಬಂಗನ ಆಸ್ಥಾನದಲ್ಲಿ ಒಂದು ಸ್ತುತಿ ಸಂಗ್ರಹವನ್ನು ಬರೆದಿರುವನು. ಕವಿಯು ತಾನು ನಂದಾವರದ ಪದುಮಣ್ಣನ ಮಗನೆಂದು ಹೇಳಿಕೊಂಡಿರುವನು. ಈ ಕೃತಿಯನ್ನು ನಂದಾವರದ ಅರಮನೆಯ ರಾಣಿ ಚಂದ್ರಮತಿ ಹೇಳಿಕೊಂಡ ಅನುಸಾರ ಬರೆದಿರುವುದಾಗಿ ಕವಿಯು ಹೇಳಿದ್ದಾನೆ. ಈ ಕೃತಿಯ ತಾಡಪತ್ರ ಗ್ರಂಥವು, ಈಗ ಬಂಗಾಡಿ ಅರಮನೆಯಲ್ಲಿರುವ ಶ್ರೀ ರವಿರಾಜರ ವಶದಲ್ಲಿದೆ. ಇದರಲ್ಲಿ ಕವಿ ಧರಣಿಗನು ಬರೆದಿರುವ “ಪದ್ಮಾವತಿ ಶೋಭಾನೆ” ಎಂಬ ೨೫ ಪದ್ಯಗಳೂ, “ಶ್ರೀ ಶಾಂತಿನಾಥ ಶೋಭಾನೆ” ಎಂಬ ೧೨೫ ಗೀತೆಗಳೂ, “ಸುವಾಲಿ ಪದಗಳು” ಎಂಬ ೩೩ ಹಾಡುಗಳೂ “ನೇಮಿಶ್ವರನ ತೊಟ್ಟಿಲ ಪದ” ಎಂಬ ೪೦ ಜೋಗುಳದ ಹಾಡುಗಳೂ ಇವೆ. ಪರಮಾತ್ಮನೊಂದಿಗೆ ತಾದಾತ್ಮ್ಯವನ್ನು ಭಾವಿಸಿಕೊಂಡು ಬರೆದ ಈ ಪದ್ಯಗಳು ತುಂಬ ಮಾರ್ಮಿಕವಾಗಿದ್ದು ಆನಂದದಾಯಕವಾಗಿವೆ.
ನಾಲ್ಮಡಿ ಲಕ್ಷ್ಮಪ್ಪರಸ ಬಂಗರಾಜನ ಆಸ್ಥಾನದಲ್ಲಿದ್ದ ಇನ್ನೊಬ್ಬ ಹಿರಿಯ ಕವಿಯೆಂದರೆ, ಶ್ರೀ ರಾಮಚಂದ್ರ ಚರಿತ್ರ ಎಂಬ ಬೃಹತ್ ಕಾವ್ಯವೊಂದರ ಪೂರ್ವಾರ್ಧವನ್ನು ಬರೆದ ಚಂದ್ರಶೇಖರ ಕವಿ. ೩೭ ಸಂಧಿಗಳೂ, ೫೨೬೯ ಸಾಂಗತ್ಯ ಪದ್ಯಗಳೂ ಇರುವ ಈ ಕಾವ್ಯದ ಮೊದಲಿನ ೧೬ ಸಂಧಿಗಳು ಹಾಗೂ ಮುಂದಿನ ಸಂಧಿಯ ೧೩ ಪದ್ಯಗಳನ್ನು ಬರೆದು ಕಾವ್ಯ ರಚನೆಯನ್ನು ಫಕ್ಕನೆ ನಿಲ್ಲಿಸಿರುವುದು ಕಂಡು ಬರುತ್ತದೆ. ಕವಿಯು ಅಷ್ಟರಲ್ಲಿ ಸ್ವರ್ಗಸ್ಥನಾಗಿರಬೇಕು. ಅರ್ಧದಲ್ಲಿ ಬರೆದು ನಿಲ್ಲಿಸಿದ್ದ ಈ ಕಾವ್ಯವನ್ನು ಬಂಗಾಡಿ ಅರಸರ ನೆಂಟರಿಷ್ಟರಾದ ಮೂಲ್ಕಿಯ ಸಾಮಂತರ ಅರಮನೆಯಲ್ಲಿದ್ದ ಪದ್ಮನಾಭನೆಂಬ ಕವಿಯು ಪೂರ್ಣಗೊಳಿಸಿದನು. ಈ ಗ್ರಂಥವು ಇನ್ನೂ ಪ್ರಕಟವಾಗಿಲ್ಲ.
ಚಂದ್ರಶೇಖರ ಕವಿಯ ಈ ರಾಮಚಂದ್ರ ಚರಿತ್ರವು ಬಂಗರ ಇತಿಹಾಸಕ್ಕೆ ಸಂಬಂಧಪಟ್ಟ ಹಲವಾರು ಅಮೂಲ್ಯ ಮಾಹಿತಿಗಳನ್ನು ಒದಗಿಸುವ ಒಂದು ಉಪಯುಕ್ತ ಗ್ರಂಥ. ಶ್ರೀ ರಾಮಚಂದ್ರನ ಚರಿತ್ರೆಯನ್ನು ವಿವರಿಸುವುದೇ ಇದರ ಉದ್ದೇಶ, ಶ್ರೀ ರಾಮನನ್ನು ಈ ಕಾವ್ಯದಲ್ಲಿ ಒಬ್ಬ ಜೈನ ಭಟ್ಟಾರಕನನ್ನಾಗಿ ಚಿತ್ರಿಸಲಾಗಿದೆ. ರಾಮ, ವಿಭೀಷಣ, ಹನುಮಂತರು ಕೊನೆಯಲ್ಲಿ ಕೇವಲಿಗಳಾಗುತ್ತಾರೆ. ಒಬ್ಬ ಹಿರಿಯ ಕವಿಯ ಎಲ್ಲಾಯೋಗ್ಯತೆಗಳೂ ಕವಿ ಚಂದ್ರಶೇಖರನಲ್ಲಿ ಇದ್ದುವು. ಆದುದರಿಂದ ಈ ರಾಮಚಂದ್ರ ಚರಿತ್ರವನ್ನು ಪೂರ್ಣಗೊಳಿಸಿದ ಕವಿ ಪದ್ಮನಾಭನು ಈತನನ್ನು – ತ್ರೈವಿದ್ಯ ಚಕ್ರೇಶ, ಅಮಲಸಾಹಿತ್ಯ ಕಲಾವರ, ಊರ್ಜಿತ ತೇಝ, ಕೋವಿದ ಚಂದ್ರಶೇಖರ ಕವಿ ಎಂಬ ಮಾತುಗಳಿಂದ ಸ್ತುತಿಸಿರುವನು. ಅಂತೂ ಕ್ರಿ.ಶ. ೧೭೦೦ರಲ್ಲಿ ರಚಿತವಾದ ಈ ಕಾವ್ಯವು ಬಂಗಾಡಿಯಲ್ಲಿ ರಚಿತವಾದ ಕಾವ್ಯಗಳ ಪೈಕಿ ಬಹಳ ಉನ್ನತ ಮಟ್ಟದ್ದಾಗಿದೆ.
ಬಂಗರಸರ ಆಸ್ಥಾನದಲ್ಲಿ ಬರೆಯಲ್ಪಟ್ಟ ಗ್ರಂಥಗಳ ಪೈಕಿ ಇವು ಕೆಲವು ಮಾತ್ರ. ಮೂರನೆಯ ಲಕ್ಷ್ಮಪ್ಪರಸ ಬಂಗರಾಯನ ಅರಮನೆಯಲ್ಲಿ ಚಂದ್ರಶೇಖರನಂತಹ ಶ್ರೇಷ್ಠ ಕವಿಗಳಿಂದ ವಿಪುಲವಾದ ಸಾಹಿತ್ಯ ಸೃಷ್ಟಿಯಾಗುವುದಕ್ಕಿಂತ ಮೊದಲು ನಮಗೆ ಸಿಗುವ ಕವಿ ವಿಜಯವರ್ಣಿಯೊಬ್ಬ ಮಾತ್ರಾ. ಕಾಮಿರಾಜನ ಆಸ್ಥಾನವು ಕವಿಗೋಷ್ಠಿಯಿಂದ ಭೂಷಿತವಾಗಿತ್ತೆಂದು ವಿಜಯವರ್ಣಿಯೇ ಹೇಳಿರುವನು. ಅವನಂತಹ ಒಬ್ಬ ಅಖಿಲ ಭಾರತ ಮಟ್ಟದ ಕವಿಗೆ ಆಶ್ರಯವನ್ನು ಕೊಟ್ಟಿದ್ದ ಬಂಗರ ಅರಮನೆಯು ಒಮ್ಮಿಂದೊಮ್ಮೆಗೇ ಈ ಭವ್ಯ ಪರಂಪರೆಯನ್ನು ಕೈಬಿಟ್ಟಿರಲಿಕ್ಕಿಲ್ಲ. ಆ ಹಿರಿಯ ಕವಿಯ ದಾರಿಯಲ್ಲಿ ಕೆಲವರಾದರೂ ಮುಂದುವರಿದಿರಬಹುದು. ಆದರೆ, ಆ ಕಾಲದ ಸಾಹಿತ್ಯ ಸೃಷ್ಟಿಯ ಕುರಿತು, ಏನೊಂದು ವಿಷಯವೂ ನಮಗೆ ತಿಳಿದು ಬರುವುದಿಲ್ಲ. ಆದರೆ, ಇಂದಿನ ಬಂಗರ ಅರಮನೆಯ ಶ್ರೀಯುತ ರವಿರಾಜರಲ್ಲಿ ಹತ್ತಾರು ತಾಡಪತ್ರ ಗ್ರಂಥಗಳಿವೆ. ಅವುಗಳನ್ನು ಅಧ್ಯಯನ ಮಾಡಿದರೆ, ಅಮೂಲ್ಯವಾದ ಸಾಹಿತ್ಯಿಕ ಹಾಗೂ ಐತಿಹಾಸಿಕ ವಿಷಯಗಳು ತಿಳಿದುಬರಬಹುದು.
ಸುಮಾರು ೭೦೦ ವರ್ಷಗಳಷ್ಟು ದೀರ್ಘಕಾಲ ರಾಜ್ಯವಾಳಿದ ಬಂಗರ ಭವ್ಯ ಇತಿಹಾಸದಲ್ಲಿ ಬರುವ ಮಹತ್ವಪೂರ್ಣವಾದ ಘಟನೆ ಹಾಗೂ ಸಾಧನೆಗಳನ್ನು ಸಂಗ್ರಹಿಸುವ ಒಂದು ಚಿಕಕ ಪ್ರಯತ್ನವನ್ನು ಇಲ್ಲಿ ಮಾಡಲಾಗಿದೆ. ಆದರೆ, ಇವರ ಇತಿಹಾಸಕ್ಕೆ ಸಂಬಂಧಪಟ್ಟ ಇನ್ನೆಷ್ಟೋ ಉಪಯುಕ್ತ ಮಾಹಿತಿಗಳು ಇನ್ನಾವುದೋ ಮೂಲಗಳಲ್ಲಿ ಅಡಗಿರಬಹುದು. ಅವೆಲ್ಲವುಗಳ ಸಮಗ್ರ ಅಧ್ಯಯನದಿಂದ ಆ ಅರಸು ಮನೆತನಕ್ಕೆ ಸಂಬಂಧಿಸಿದ ಇನ್ನಷ್ಟು ಉಪಯುಕ್ತ ಇತಿಹಾಸವು ಬೆಳಕಿಗೆ ಬರುವ ಶುಭ ದಿನವನ್ನು ನಿರೀಕ್ಷಿಸುತ್ತೇನೆ.
– ವೈ. ಉಮಾನಾಥ ಶೆಣೈ*
 
* ಪ್ರಾಧ್ಯಾಪಕರು, ಶ್ರೀ ಧ. ಮ ಕಾಲೇಜು, ಉಜಿರೆ – ೫೭೪ ೨೪೦ ದ.ಕ.
ತುಳು ಕರ್ನಾಟಕ ಅರಸುಮನೆತನಗಳು: ಕಾರ್ಕಳದ ಭೈರರಸ ಒಡೆಯರು (೩)
ಅಭಿನವ ಚಾವುಂಡರಾಯ ವೀರಪಾಂಡ್ಯನ ಅನಂತರ ಅಭಿನವ ಪಾಂಡ್ಯದೇವ ಒಡೆಯನು ಪಟ್ಟಕ್ಕೆ ಬಂದನು. ಇವನು ಕುಂದಕುಂದಾನ್ವಯ ದೇಶಿಗಣ ಪನಸೋಕಾವಲೀಶ್ವರ ಶ್ರೀಮತ್ ಅಮಲಧಾರಿ ಲಲಿತಕೀರ್ತಿ ಭಟ್ಟಾರಕರ ಶಿಷ್ಯನೆಂದೂ ಅರಿರಾಯರ ಗಂಡ ದಾವಣಿ, ಪಟ್ಟಿಪಂಬುಚ್ಚ ಪುರವರಾಧೀಶ್ವರ, ಪದ್ಮಾವತೀ ದೇವಿ ಲಬ್ಧವರಪ್ರಸಾದ ಜಿನದತ್ತಾನ್ವಯ ವಾರ್ದಿವರ್ಧಕನೆಂದೂ ಇವನ ಕ್ರಿ.ಶ. ೧೪೫೭ಕ್ಕೆ ಸಲ್ಲುವ ಶಾಸನವು ಉಲ್ಲೇಖಿಸುತ್ತದೆ. ಈ ಅಭಿನವ ಪಾಂಡ್ಯದೇವನು ವೀರಭೈರವನ ಮಗಳೂ ವೀರ ಪಾಂಡ್ಯನ ಸೋದರಿಯೂ ಆದ ಬಲಮಾದೇವಿಯ ಮಗ.
[1] ಈತನ ಮುಖ್ಯ ಕಾರ್ಯ ಹಿರಿಯಂಗಡಿಯ ನೇಮಿನಾಥ ಬಸದಿಗೆ ದಾನಗಳನ್ನು ಮಾಡಿದ್ದು (ಕ್ರಿ.ಶ. ೧೪೫೭ರ ಶಾಸನ) ಮತ್ತು ನೇಮಿನಾಥ ಬಸ್ತಿಯ ಮುಂದೆ ‘ಆಕಾಶೋನ್ನತವಾದ’ ಮಾನಸ್ತಂಭವನ್ನು ನಿಲ್ಲಿಸಿದುದು (ಕ್ರಿ.ಶ. ೧೫೨೩ರ ವರಾಂಗ ಶಾಸನ). “ಗೊಮ್ಮಟನ ಸ್ಥಾಪನೆಯಷ್ಟೇ ಪ್ರಮುಖವಾದ ಕಷ್ಟಕರವಾದ ಕೆಲಸ ಮಾನಸ್ತಂಭವನ್ನು ನಿಲ್ಲಿಸುವುದು. ಈತ ಅದರಲ್ಲಿ ಜಯಶಾಲಿಯಾದ. ಅಭೀನವ ಪಾಂಡ್ಯನೆಂಬ ಬಿರುದನ್ನು ಪಡೆದ”. [2] ಹಿರಿಯಂಗಡಿಯ ಮಾನಸ್ತಂಭವು ದಕ್ಷಿಣ ಕನ್ನಡದ ಶಿಲ್ಪವೈಶಿಷ್ಟ್ಯಗಳಲ್ಲಿ ಒಂದೆಂದು ಇಂದಿಗೂ ಪರಿಗಣಿಸಲ್ಪಟ್ಟಂತಹದಾಗಿದೆ.
ಕ್ರಿ.ಶ. ೧೪೬೧ಕ್ಕೆ ಸಲುವ ಅಭಿನವ ಪಾಂಡ್ಯನಿಗೆ ಸಂಬಂಧಿಸಿದ ಶಾಸನವು ಒಂದು ಅಮೂಲ್ಯವಾದ ದಾಖಲೆಯಾಗಿದೆ. [3] ಬಂಗರಾಜನಾದ ಕಾಮಿರಾಯ ಅರಸನಿಗೂ ಕೆರವಸೆಯ ಪಾಂಡ್ಯದೇವರಸ ಅಥವಾ ಪಾಂಡ್ಯಪ್ಪರಸನಿಗೂ ಆದ ಒಂದು ರಾಜಕೀಯ ಒಡಂಬಡಿಕೆ ಈ ಶಾಸನದಲ್ಲಿ ಇರುವುದು ಐತಿಹಾಸಿಕ ಮಹತ್ವ್ತದ ವಿಷಯವಾಗಿದೆ. (ಈ ಪಾಂಡ್ಯದೇವರಸನು ಅಭಿನವ ಪಾಂಡ್ಯನೇ.) ಈ ಒಪ್ಪಂದದಲ್ಲಿ ಇವರು ತಮ್ಮೊಳಗಿರುವ ಕಲಹವನ್ನು ಕೂಡಲೇ ನಿಲ್ಲಿಸತಕ್ಕದ್ದೆಂದೂ ಇವರೊಳಗೆ ಯಾವನೊಬ್ಬನ ಸೀಮೆಯೊಳಗೆ ಅನ್ಯಾಕ್ರಮಣವಾದರೂ ಇನ್ನೊಬ್ಬನು ಸಹಾಯಕ್ಕಾಗಿ ಬರಬೇಕೆಂದೂ ಇವರೊಳಗೆಯಾವನೊಬ್ಬನೂ ಒಬ್ಬನೇ ಆಗಿ ಚೌಟರೊಂದಿಗೆ ಯಾವುದೇ ಒಪ್ಪಂದ ಮಾಡಿಕೊಳ್ಳಬಾರದೆಂದೂ ಹೇಳಲಾಗಿದೆ. ರಕ್ಷಣೆಯ ಒಪ್ಪಂದದ ದೃಷ್ಟಿಯಿಂದಲೂ ಪ್ರಾಚೀನ ತುಳುನಾಡಿನ ಮೂರು ಮನೆತನಗಳ ಉಲ್ಲೇಖವಿರುವ ದೃಷ್ಟಿಯಿಂದಲೂ ಪ್ರಾಚೀನ ಮನೆತನಗಳ ಒಳಗಣ ಸಂಬಂಧದ ದೃಷ್ಟಿಯಿಂದಲೂ ಈ ಶಾಸನವು ಬಹಳ ಮುಖ್ಯವಾಗಿದೆ.
“ಬಂಗರು, ಚೌಟರು ಮತ್ತು ಭೈರರಸರ ನಡುವೆ ಮನಸ್ತಾಪಗಳು ಹುಟ್ಟಿ ಯುದ್ಧಗಳು ಘಟಿಸಿದ್ದವು ಎಂಬ ವಿಚಾರ ಬೇರೆಲ್ಲೂ ಪ್ರಕಟಗೊಂಡಿಲ್ಲ. ಪರೋಕ್ಷವಾದರೂ ಪ್ರಥಮವಾಗಿ ಗೊತ್ತಾಗುವುದು ಈ ಶಾಸನದಲ್ಲೇ… ಬಂಗರಾಜ ತನ್ನ ರಾಜ್ಯ ರಕ್ಷಣಾರ್ಥವಾಗಿ ಪ್ರಬಲನಾದ ಕಾರ್ಕಳದ ಅರಸು ಪಾಂಡ್ಯದೇವನೊಂದಿಗೆ ಈ ರೀತಿಯ ರಕ್ಷಣಾ ಒಪ್ಪಂದ ಮಾಡಿಕೊಂಡಿರಬೇಕು. ಕಾರ್ಕಳದ ದೃಷ್ಟಿಯಲ್ಲಿ ಇದೊಂದು ಪ್ರತಿಷ್ಠಿತ ಗೆಲವು.” [4] ದಕ್ಷಿಣ ಕನ್ನಡದ ಅರಸು ಮನೆತನಗಳೊಳಗೆ ಇಂತಹ ಲಿಖಿತ ಒಪ್ಪಂದಗಳೂ ಅಲಿಖಿತವಾದ, ಪರಂಪರೆಯಿಂದ ಬಂದ ಹಲವು ಒಪ್ಪಂದಗಳೂ ಇದ್ದಿರುವ ಸಾಧ್ಯತೆಗಳಿವೆ. ಹಲವು ಮನೆತನಗಳಿದ್ದು ಅವುಗಳೊಂದಿಗೆ ವಿವಿಧ ರೀತಿಯ ಸಂಬಂಧಗಳಿದ್ದಾಗ ಪ್ರಸ್ತುತ ನಮಗೆ ತಿಳಿದಿರದಿದ್ದರೂ ಇಂತಹ ಹಲವು ಒಪ್ಪಂದಗಳಿದ್ದಿರಲೇಬೇಕೆಂದು ಊಹಿಸಬಹುದು.
ಇವನ ಅನಂತರ ವರಾಂಗದ ಶಾಸನೋಲ್ಲೇಖದಂತೆ ಎರಡನೆಯ ಭೈರವನು ರಾಜನಾದನು. ಇವನ ಕಾಲದ ಯಾವ ಶಾಸನವೂ ಉಪಲಬ್ಧವಿಲ್ಲ. ಈತ ಸಂಗೀತ ಸಾಹಿತ್ಯದಲ್ಲಿ ನಿಪುಣನಿದ್ದಂತೆ ವರಾಂಗ ಶಾಸನ ತಿಳಿಸುತ್ತದೆ. ಅನಂತರ ಆಳಿದ ಪಾಂಡ್ಯರಾಯನನ್ನು ಮೂರನೆಯ ಪಾಂಡ್ಯನೆಂದು ಡಾ| ಕೆ.ವಿ. ರಮೇಶರೂ ಐದನೆಯ ಪಾಂಡ್ಯನೆಂದು ಡಾ| ಪಿ.ಎನ್. ನರಸಿಂಹಮೂರ್ತಿಗಳೂ ಗುರುತಿಸಿದ್ದಾರೆ. ಕ್ರಿ.ಶ. ೧೪೮೩ – ೮೪ಕ್ಕೆ ಸಲುವ ಉಡುಪಿ ತಾಲೂಕಿನ ಬಂಟಕಲ್ಲು ಶಾಸನವು ಯೆಲ್ಲೂರು ಮತ್ತು ಸಿಮಂತೂರಿನ ಕುಂದ ಹೆಗ್ಗಡೆ ಮತ್ತು ಕಿನ್ನಿಕ ಹೆಗ್ಗಡೆಯವರು ಪಾಂಡ್ಯಪ್ಪೊಡೆಯನೊಂದಿಗೆ ರಾಜಕೀಯ ಒಪ್ಪಂದವೊಂದನ್ನು ಮಾಡಿಕೊಂಡ ವಿಷಯವನ್ನು ತಿಳಿಸುತ್ತದೆ.
ಕ್ರಿ.ಶ. ೧೪೯೩ರ ಕಳಸದ ಶಾಸನವು ವೀರಭೈರರಸವೊಡೆಯನು ವಿಜಯನಗರದ ಸಾಳುವ ಇಮ್ಮಡಿ ನರಸಿಂಹನ ಆಳ್ವಿಕೆಯ ಕಾಲದಲ್ಲಿ ಕಳಸ ಕಾರ್ಕಳ ರಾಜ್ಯವನ್ನು ಆಳುತ್ತಿದ್ದನೆಂದು ತಿಳಿಸುತ್ತದೆ. ಈ ಭಯರವನನ್ನು ಡಾ| ಕೆ.ವಿ. ರಮೇಶರು ನಾಲ್ಕನೆಯ ಭೈರವನೆಂದು ಗುರುತಿಸಿದ್ದಾರೆ. ಕ್ರಿ.ಶ. ೧೪೯೩ರಿಂದ ೧೫೦೧ರವರೆಗೆ ಈತ ರಾಜ್ಯಭಾರ ಮಾಡಿರಬೇಕು. ಕ್ರಿ.ಶ. ೧೫೦೧ರ ಶಾಸನವು ಬಲಮಾದೇವಿಯು ಈತನ ತಂಗಿಯೆಂದು ಉಲ್ಲೇಖಿಸುತ್ತದೆ. ಇಮ್ಮಡಿ ಭಯರರಸವೊಡೆಯನು ನಾಲ್ಕನೆಯ ಭೈರವನ ಅಕ್ಕ ಬೊಮ್ಮಲ ದೇವಿಯ ಮಗ. ಈತನನ್ನು ಹಿರಿಯ ಭೈರರಸವೊಡೆಯನ ಅಳಿಯನೆನ್ನಲಾಗಿದೆ. ಕ್ರಿ.ಶ. ೧೫೧೬ಕ್ಕೆ ಸೇರಿದ ಕಳಸದ ಶಾಸನವೂ ಬಹಳ ಮಹತ್ತ್ವದ್ದಾಗಿದೆ. ಈ ಶಾಸನ ತಿಳಿಸುವಂತೆ ವಿಜಯನಗರದ ಚಕ್ರವರ್ತಿಯು ಸೈನ್ಯದೊಡನೆ ತುಳುರಾಜ್ಯಕ್ಕೆ ಬಂದು ಮಂಗಳೂರಿನ ಭುವನ ಶಾಲೆಯಲ್ಲಿ ಬೀಡು ಬಿಟ್ಟನು. ಇದರಿಂದಾಗಿ ಇಮ್ಮಡಿ ಭೈರವನ ಸ್ಥಾನಕ್ಕೆ ಚ್ಯುತಿ ಬಂದಿತು. ಅರ್ಥಾತ್ ಕಳಸ ಕಾರ್ಕಳದ ರಾಜರ ಅವಿಧೇಯತೆಯನ್ನು ಮಟ್ಟಹಾಕಲು ಚಕ್ರವರ್ತಿ ಕೃಷ್ಣದೇವರಾಯನು ಸೈನ್ಯ ಸಮೇತನಾಗಿ ಬಂದಿರಬೇಕು. ಇಮ್ಮಡಿ ಭೈರರಸನು ಕಳಸಕ್ಕೆ ಹೋಗಿ ಕುಳಿತ. ಸೈನ್ಯ ಹಿಂದೆ ಹೋಗಿ ತಾನು ಸುರಕ್ಷಿತನಾದರೆ ಕಳಸನಾಥನ ದೇವಾಲಯವನ್ನು ಜೀರ್ಣೋದ್ಧಾರಗೊಳಿಸುವುದಾಗಿ ಹರಕೆ ಹೊತ್ತ. ಮತ್ತು ವಿಜಯನಗರದವರು ಹಿಂದೆ ಹೋದ ಮೇಲೆ ದೇವಾಲಯವನ್ನು ಜೀರ್ಣೋದ್ಧಾರಗೊಳಿಸಿದ. ಇಮ್ಮಡಿ ಭೈರವನ ಬುದ್ಧಿವಂತ ಸೂರಪ್ಪ ಸೇನಬೋವನೂ ಶಿರಪ್ರಧಾನನೂ ಈ ಕಾರ್ಯವನ್ನು ಮಾಡಿದರು. [5]
ಕ್ರಿ.ಶ. ೧೫೩೦ರ ಕೊಪ್ಪದ ಬಗ್ಗುಂಜಿ ಶಾಸನವು ಇಮ್ಮಡಿ ಭೈರವನ ತಂಗಿ ಕಾಳಲದೇವಿಯು ಬಗ್ಗುಂಜಿ ಪ್ರದೇಶವನ್ನು ಸ್ವತಂತ್ರವಾಗಿ ಆಳುತ್ತಿದ್ದಾಗ ಬಗ್ಗುಂಜಿಯ ಕಲ್ಲ ಬಸ್ತಿಯ ಪಾರ್ಶರ್ವತೀರ್ಥಂಕರನಿಗೆ ದಾನಮಾಡಿದುದನ್ನು ಉಲ್ಲೇಖಿಸುತ್ತದೆ. ೧೫೨೯ರಲ್ಲಿ ಚಕ್ರವರ್ತಿ ಕೃಷ್ಣದೇವರಾಯನು ಮರಣಹೊಂದಿದ್ದು ಈ ಶಾಸನವು ಕೃಷ್ಣದೇವರಾಯನನ್ನಾಗಲಿ, ಅವನ ಅನಂತರದ ಅಚ್ಯುತರಾಯನನ್ನಾಗಲಿ ಉಲ್ಲೇಖಿಸದಿರುವುದರತ್ತ ಡಾ| ಕೆ.ವಿ.ರಮೇಶರು ಗಮನಸೆಳೆಯುತ್ತಾರೆ. [6] ಕ್ರಿ.ಶ. ೧೫೨೨ರ ಕಾಲದ ವರಾಂಗದ ಶಾಸನವೊಂದು ಈ ಇಮ್ಮಡಿ ಭೈರವನು ಗ್ರಾಮವೊಂದನ್ನು ಭೈರವಪುರವೆಂದು ಹೆಸರಿಸಿ ವರಾಂಗದ ನೇಮಿತೀರ್ಥೇಶ್ವರ ಚೈತ್ಯಾಲಯದ ಆದಿನಾಥಸ್ವಾಮಿಗೆ ಪೂಜಾದಿಗಳಿಗಾಗಿ ದಾನವಿತ್ತುದನ್ನು ತಿಳಿಸುತ್ತದೆ. ಇಮ್ಮಡಿ ಭೈರವನನ್ನು ಉಲ್ಲೇಖಿಸುವ ಶಾಸನಗಳಲ್ಲಿ ಹಿರಿಯಂಗಡಿಯ ಕ್ರಿ.ಶ. ೧೫೩೮ರ ದಾಖಲೆಯೇ ಕೊನೆಯದಾಗಿರಬೇಕೆಂದು ಡಾ| ಗುರುರಾಜ ಭಟ್ಟರು ಹೇಳಿದರೂ ಕ್ರಿ.ಶ. ೧೫೩೭ರಲ್ಲಿ ಅವನ ಉತ್ತರಾಧಿಕಾರಿಯಾಗಿ ಪಾಂಡ್ಯಪ್ಪೊಡೆಯನು ಬಂದುದನ್ನು ವೇಣೂರಿನ ಶಾಸನವೊಂದು ತಿಳಿಸುತ್ತದೆ. ಕಾರ್ಕಳದ ಹಿರಿಯಂಗಡಿಯ ಕ್ರಿ.ಶ. ೧೫೪೪ರ ಶಾಸನವು ಅವನನ್ನು ಪಾಂಡ್ಯ ಪೃಥ್ವೀಪತಿ ಎಂದು ಉಲ್ಲೇಖಿಸಿದೆ. ಇವನು ಕಾರ್ಕಳದ ಆನೆಕೆರೆಯಲ್ಲಿ ಚತುರ್ಮುಕ ಬಸದಿಯೊಂದನ್ನು ಕಟ್ಟಿಸಿದನು.
“ಶ್ರೀಮತ್ಸೋಮಕುಲಾಂಬರಸ್ಯ ತರಣಿಃ ಶ್ರೀಜೈನದತ್ತಾನ್ವಯಃ
ಶ್ರೀಮದ್ಭೈರವರಾಜಪಟ್ಟಭಗಿನೀ ಶ್ರೀ ಚಂದಲಾಂಬಾಸುತಃ
ಶ್ರೀ ಮದ್ಭೋಜನರೇಂದ್ರಸಂನಿಭಯಶಾಃ ಶ್ರೀಪಾಂಡ್ಯಪೃಥ್ವೀಪತಿಃ
ಶ್ರೀಮಜ್ಜೈನನಿಕೇತನಂ ರಚಿತವಾನ್ನಾಮ್ನಾ ಚತುರ್ಭದ್ರಕಂ ||
ಸ್ವಸ್ತಿಶ್ರೀ ಶಕರಾಜ ಕಾಲ ವಿಗತೇ ಶೈಲರ್ತುವೇದೇಂದುಭಿಃ
ಕ್ರೋಧ್ಯಬ್ದೇ ಶುಭಲಗ್ನಯೋಗಕರಣೇ ಮಾಗೇಸಿತೇ ತುರ್ಯಕೇ
ವಾರೇ ಭಾನುಸಮಾಭಿಧಾನಕರಭೇ ಶ್ರೀಪಾಂಡ್ಯಭೂಸ್ವಾಮಿನಾ
ಶ್ರೀಮದ್ಭದ್ರನಿವಾಸಮದ್ಯ ಜಿನಸೌಖ್ಯಾಯ ಪ್ರತಿಷ್ಠಾಪಿತಾ ||
೧೪೬೭ ಶಕವರುಷ ಸಂದಂದು ಕ್ರೋಧಿ ಸಂವತ್ಸರದ ಮಾಘ ಶುದ್ಧ ೪ ರವಿವಾರದಲು ಶ್ರೀ ಚಂದಲದೇವಿಯರ ಕುಮಾರ ಅರಿರಾಯ ಗಂಡರ ಧಾವಣಿ ಶ್ರೀ ವೀರ ಪಾಂಡ್ಯಪ್ಪೊಡೆಯರು ಕಾರಕಳದ ಪಾಂಡ್ಯನಗರಿಯಲು ಚತುರ್ಮುಖ ಬಸ್ತಿಯನ್ನು ಕಟ್ಟಿಸಿ….”
ಈ ಶಾಸನವು ಚತುರ್ಮುಖ ಬಸದಿ ನಿರ್ಮಾಣದ ವಿಷಯವನ್ನು ಸ್ಪಷ್ಟವಾಗಿ ತಿಳಿಸುತ್ತದೆ. ಈ ಬಸದಿಯನ್ನು ಕಟ್ಟಿಸಿ ಜಿನಪ್ರತಿಷ್ಠೆ ಮಾಡಿದ ದಿನಾಂಕವು ೧೫೪೪ರ ಜನವರಿ ೧೪ ಎಂದು ಡಾ| ಕೆ.ವಿ. ರಮೇಶ್ ಅಭಿಪ್ರಾಯ ಪಟ್ಟಿದ್ದಾರೆ. ಆದರೆ ಮಂಜೇರ್ಶವರ ಗೋವಿಂದ ಪೈಗಳ ‘ವಿಷಮವಾದೊಂದು ತೇದಿ’ ಎಂಬ ಲೇಖನದಲ್ಲಿ ಈ ದಿನವು ೧೫೪೫ರ ಜನವರಿ ೩೧ ಎಂದು ನಿಶ್ಚಯ ಮಾಡಿರುತ್ತಾರೆ. [7]
ಪಾಂಡ್ಯಪ್ಪೊಡೆಯನು ಮೂರು ಹಂತಗಳ ಈ ಬಸದಿಯಲ್ಲಿ ಪಾಶ್ವನಾಥ ಜಿನನ ಪ್ರತಿಷ್ಠೆ ಮಾಡಿ ಇದರ ಪೂಜಾದಿಗಳಿಗಾಗಿ ದಾನಗಳನ್ನು ನೀಡಿದ. ಈತ ಕೆರವಸೆಯ ಮಹಾದೇವ, ಪೆರ್ವಾಜೆಯ ಮಹಾದೇವ ಮತ್ತು ಮಾಳದ ವಿಷ್ಣುಮೂರ್ತಿ ದೇವಾಲಯಗಳಿಗೂ ವಿಪುಲ ದಾನವಿತ್ತ. [8] ಕ್ರಿ.ಶ. ೧೫೪೩ರ ಮಾರ್ಚ್‌ತಿಂಗಳಲ್ಲಿ ಪಾಂಡ್ಯಪ್ಪೊಡೆಯ ಮತ್ತು ತಿರುಮಲರಸ ಔಟರೊಳಗೆ ಒಂದು ಒಪ್ಪಂದ ನಡೆದುದನ್ನು ಒಂದು ತಿಳಿಸುತ್ತದೆ. ಪರಸ್ಪರ ಸಹಕರಿಸಬೇಕೆಂದೂ, ಶತ್ರುಗಳಾದ ರಾಜರಾಗಲಿ, ದಂಡನಾಯಕರಾಗಲಿ ಆಕ್ರಮಿಸಿದಲ್ಲಿ ಭೈರರಸನು ತನ್ನ ಕುದುರೆ ಮತ್ತು ಸೈನಿಕರಿಂದಲೂ ಚೌಟರು ತಮ್ಮ ಸೈನಿಕರಿಂದಲೂ ಸಹಕರಿಸಬೇಕೆಂದೂ ಏಕಪಕ್ಷೀಯವಾಗಿ ಇತರ ರಾಜರೊಡನೆ ಒಪ್ಪಂದ ಮಾಡಿಕೊಳ್ಳಬಾರದೆಂದೂ ಮಾಡಿಕೊಂಡ ಒಪ್ಪಂದವು ಎರ್ಮಾಳಿನ ಮಾರಮ್ಮ ಹೆಗ್ಗಡೆಯ ಸಮಕ್ಷದಲ್ಲಿ ಆಗಿತ್ತೆಂದು ಶಾಸನವು ತಿಳಿಸುತ್ತದೆ. ಕ್ರಿ.ಶ. ೧೫೫೫ರ ಕಳಸದ ಶಾಸನವು ಕೆರವಸೆಯ ಪಟ್ಟದಲ್ಲಿ ಇಮ್ಮಡಿ ಪಾಂಯಪ್ಪೊಡೆಯನಿದ್ದನೆನ್ನುತ್ತದೆ. ಬೊಮ್ಮರಾಜರಸರ ಮಗ ಭೈರರಸ ಅಣ್ಣ ಎಂಬುವನು ೧೫೬೫ರಲ್ಲಿ ಕಳಸ ಸೀಮೆಯನ್ನು ಆಳುತ್ತಿದ್ದಂತೆ ತಿಳಿಯುತ್ತದೆ. ಕ್ರಿ.ಶ. ೧೫೭೯ರ ಶಾಸನವೊಂದರಲ್ಲಿ (ಹಿರಿಯಂಗಡಿಯ ಶಾಸನ) ಭೈರವರಸ ಒಡೆಯನು ಆಳುತ್ತಿದ್ದಂತೆ ತಿಳಿಯುತ್ತದೆ. ಇವನು ಇಮ್ಮಡಿ ಪಾಂಡ್ಯಪ್ಪೊಡೆಯನ ಉತ್ತರಾಧಿಕಾರಿಯಿದ್ದಿರಬೇಕು. [9] ಕ್ರಿ.ಶ. ೧೫೯೩ರ ಕೊಪ್ಪ ಶಾಸನ ಮತ್ತು ಕ್ರಿ.ಶ. ೧೫೯೮ರ ಹಿರಿಯಂಗಡಿ ಶಾಸನಗಳು ಭೈರರಸನ ಅಳಿಯ ಪಾಂಡ್ಯಪ್ಪೊಡೆಯನನ್ನು ಉಲ್ಲೇಖಿಸುತ್ತವೆ. [10]
ಇಮ್ಮಡಿ ಭೈರವನೆಂಬವನು ಕಾರ್ಕಳದ ಗೊಮ್ಮಟಬೆಟ್ಟಕ್ಕೆದುರಾದ ಚತುರ್ಮುಖ ಬಸದಿಯ ನಿರ್ಮಾಪಕ. ಕ್ರಿ.ಶ. ೧೫೮೬ರಲ್ಲಿ ಈ ಬಸದಿ ನಿರ್ಮಿತವಾಯಿತು. ಅಲ್ಲಿರುವ ಶಾಸನದಲ್ಲಿ “ಶ್ರಿ ಮಧ್ಭೈರವರಾಜ ತುಂಗಭಗಿನೀ ಶ್ರೀ ಗುಮ್ಮಟಾಂಬಾಸುತಃ” ಎಂದು ಅವನನ್ನು ಉಲ್ಲೇಖಿಸಲಾಗಿದೆ. ಇವನ ತಂದೆ ಬಂಗರಾಜನಾದ ವೀರನರಸಿಂಹಬಂಗ. ಅರ ಮಲ್ಲಿ ಮುನಿಸುವ್ರತರ ಈ ಬಸದಿಯನ್ನು ಶ್ರೀ ರತ್ನತ್ರಯ ಭದ್ರಧಾಮವೆಂದೂ ಸರ್ವತೋಭದ್ರ ಚತುರ್ಮುಖ ರತ್ನತ್ರಯ ರೂಪ ತ್ರಿಭುವನ ತಿಲಕ ಜಿನ ಚೈತ್ಯಾಲಯವೆಂದೂ ಶಾಸನದಲ್ಲಿ ಹೇಳಿದೆ. ಈ ಬಸದಿಯ ನಿತ್ಯಪೂಜೆ ಮಹೋತ್ಸವಗಳಿಗಾಗಿ ವಾರ್ಷಿಕ ೭೦೦ ಮುಡಿ ಅಕ್ಕಿ ಬರುವ ಭೂಮಿಯನ್ನು ಮತ್ತು ರಂಜಾಳ ನಲ್ಲೂರುಗಳ ಸಿದ್ಧಾಯದಲ್ಲಿ ೨೩೮ ಗದ್ಯಾಣಗಳನ್ನೂ ನೀಡಿದ. ಅದೇ ಸಮಯದಲ್ಲಿ ಅರಮನೆ ಬಸದಿಯ ಚಂದ್ರನಾಥ ಸ್ವಾಮಿಗೆ ಮತ್ತು ಶಿವಮೊಗ್ಗ ಜಿಲ್ಲೆಯ ಗೋವರ್ಧನಗಿರಿ ಬಸದಿಯ ಪಾರ್ಶ್ವನಾಥ ಸ್ವಾಮಿಗೆ ತಲಾ ೩೦ ಮುಡಿ ಅಕ್ಕಿ ವಾರ್ಷಿಕ ವರಮಾನದ ಭೂಮಿದಾನಕಟ್ಟ. [11]
ಈ “ಇಮ್ಮಡಿ ಭೈರವನ ಕಾಲದಲ್ಲಿ ನಡೆದ ಇನ್ನೊಂದು ಪ್ರಮುಖ ಘಟನೆಯೆಂದರೆ ಕ್ರಿ.ಶ. ೧೫೭೯ರಲ್ಲಿ ಕಾರ್ಕಳದಲ್ಲಿ ಜೈನ ಸಮಾಜಕ್ಕೆ ಸೇರಿದ ೫೦೦೦ ಹಲರು ಶಾಸ್ತ್ರದಾನಕ್ಕಾಗಿ ೫೦೦ ಗದ್ಯಾಣಗಳನ್ನು ಲಲಿತಕೀರ್ತಿಭಟ್ಟಾರಕರ ಶಿಷ್ಯರಾದ ಶಾಂತಿ ಕೀರ್ತಿ ಮುನಿಗಳ ವಶಕ್ಕೆ ಕೊಟ್ಟದ್ದು. ಈ ಹಣದಿಂದ ಬರುವ ಬಡ್ಡಿಯಲ್ಲಿ ಒಂದು ಶಾಲೆಯನ್ನು ನಡೆಸಬೇಕೆಂದು ವಿನಂತಿಸಲಾಯಿತು. ಊರಮಂದಿ ಪ್ರಮುಖರೆಲ್ಲರೂ ಈ ಮಕ್ಕಳನ್ನು ಶಾಲೆಗೆ ಕಳುಹಿಸಬೇಕೆಂದು ವಿನಂತಿಸಲಾಯಿತು. ಅಷ್ಟೇ ಅಲ್ಲ ರಾಜ ತನ್ನ ಮಕ್ಕಳು, ಅಳಿಯಂದಿರನ್ನು ಇಲ್ಲಿಗೆ ವಿದ್ಯಾಭ್ಯಾಸಕ್ಕಾಗಿ ಕಳುಹಿಸಬೇಕೆಂದು ಮುನಿಜನರೊಡಗೂಡಿ ತೀರ್ಮಾನಿಸಿ ವನಿನಂತಿಸಲಾಯಿತು. ಶಾಲೆ ಹಿರಿಯಂಗಡಿಯಲ್ಲಿ ಪ್ರಾರಂಭವಾಯಿತು. ಶಾಲೆಯನ್ನು ಶಾಶ್ವತವಾಗಿ ಕಾಯ್ದುಕೊಂಡು ಬರುವ ಜವಾಬ್ದಾರಿಯನ್ನು ಮುನಿ ಲಲಿತಕೀರ್ತಿಭಟ್ಟಾರಕ ಮತ್ತು ರಾಜ ಭೈರರಸವೊಡೆಯರ ಮೇಲೆ ಹೇರಲಾಯಿತು”. [12]
“ಕಾರ್ಕಳ ಗೋಮಟೇಶ್ವರ ಚರಿತೆ”ಯ ಕರ್ತೃ ಚದುರಚಂದ್ರಮ(೧೬೪೬) ಕವಿಯು ಇಮ್ಮಡಿ ಭೈರರಸನ ಪತ್ನಿ ಮಲ್ಲಿದೇವಿಯೆಂದೂ ಪಾಂಡ್ಯ ಚಂದ್ರಶೇಖರ ಇಮ್ಮಡಿ ಭೈರವರು ಮಕ್ಕಳೆಂದೂ ತನ್ನ ಕೃತಿಯಲ್ಲಿ ಉಲ್ಲೇಖಿಸಿದ್ದಾನೆ. ಇವರಲ್ಲಿ ಚಂದ್ರಶೇಖರನು ಅಕಾಲಮೃತ್ಯವಶನಾದುದರಿಂದ ಅವನ ಸ್ಮರಣಾರ್ಥ ಸೋದರರಿಬ್ಬರು ಪಾಂಡ್ಯನಗರಿಯ ಆನೆಕೆರೆಯ ಬಳಿ ಬಸದಿ ಕಟ್ಟಿಸಿ ಚಂದ್ರನಾಥ ಸ್ವಾಮಿಯನ್ನು ಪ್ರತಿಷ್ಠಿಸಿದರು. ಇದಕ್ಕೆ ಈಗ ಶ್ರವಣ ಬಸದಿಯೆಂಬ ಹೆಸರಿದೆ. ಈ ಬಸದಿಯ ಪೂಜಾಕಾರ್ಯಕ್ಕಾಗಿ ದಾನಗಳನ್ನು ಮಾಡಲಾಯಿತು. ವಾದಿವಿದ್ಯಾನಂದನುದಾನ ಸ್ವೀಕರಿಸಿದವನೆಂದು ಚಂದ್ರನಾಥಸ್ವಾಮಿಯ ಪೀಠದಲ್ಲಿರುವ ಶಾಸನದಿಂದ ತಿಳಿಯುತ್ತದೆ. ಈ ಸೋದರರಲ್ಲಿ ಮೊದಲಿಗೆ ಪಾಂಡ್ಯನು ಆಳಿದನು. ಅನಂತರ ತಮ್ಮ ಅಭಿನವ ಭೈರರಸನು ಆಳಿದನು.
ಅಭಿನವ ಭೈರರಸನ ಕಾಲದಲ್ಲಿ ೧೬೪೬ರಲ್ಲಿ ಕಾರ್ಕಲದ ಗೊಮ್ಮಟನಿಗೆ ಮಹಾಮಸ್ತಕಾಭಿಷೇಕವಾದುದನ್ನು ಚದುರಚಂದ್ರಮನು ವಿಸ್ತಾರವಾಗಿ ಕಾವ್ಯಮಯವಾಗಿ ವರ್ಣಿಸಿದ್ದಾನೆ. ಇದಕ್ಕೆ ಬಂಗರು, ಅಜಿಲರು, ಕೆಳದಿ ಅರಸರು, ಚೌಟರು, ಮುನಿಜನರು, ಶ್ರಾವಕರು, ಶತ್ರುಮಿತ್ರರೆಲ್ಲರೂ ಬಂದಿದ್ದರೆಂದು ಚಂದ್ರಮ ಉಲ್ಲೇಖಿಸಿದ್ದಾನೆ. (೧೬ – ೧೭ಮೆಯ ಸಂಧಿಗಳು) ಈ ಅಭಿನವ ಭೈರರಸವೊಡೆಯನು ಕ್ರಿ.ಶ. ಸ. ೧೬೬೦ರ ವರೆಗೆ ಆಳಿರಬಹುದೆಂದು ಊಹಿಸಲಾಗಿದೆ.
ವಿಜಯನಗರದ ಪತನಾನಂತರ ಕೆಳದಿಯವರು ಈ ಪ್ರದೇಶಗಳನ್ನು ಆಕ್ರಮಿಸಿಕೊಂಡರು. ಕಾರ್ಕಲದ ಭೈರರಸರಿಗೂ ಕೆಳದಿ ಅರಸರಿಗೂ ಯುದ್ಧಗಳಾದವು. ವೆಂಕಟಪ್ಪನಾಯಕನು (೧೫೮೬ – ೧೬೨೯) ಭೈರರಸುವಿನಿಂದ ಕಪ್ಪ, ಬೆಳ್ಳರೆ ಭಾಗಗಳನ್ನು ವಶಪಡಿಸಿದ್ದ. ವೆಂಕಟಪ್ಪನಾಯಕನು (೧೬೨೯ – ೧೬೪೫) ಭೈರರಸನಿಂದ ಕಪ್ಪ ಪಡೆದ. ಬಹುಶಃ ೧೬೩೯ – ೪೦ರಲ್ಲಿ ಇವರೊಳಗೆ ಯುದ್ಧ ನಡೆದಿರಬೇಕು. [13]
ಈ ರಾಜವಂಶದ ಕೊನೆಯನ್ನು ಹೇಳಲು ಆಧಾರಗಳು ಅಸ್ಪಷ್ಟವಾಗಿವೆ. ಪಾಡ್ದನವೊಂದರಲ್ಲಿ ಇಲ್ಲಿಯ ಕೊನೆಯ ರಾಜ ಪಾಂಡ್ಯರಾಜನೆಂದು ಉಲ್ಲೇಖವಿದೆಯೆನ್ನೆಲಾಗಿದೆ. ಹೈದರಾಲಿಯ ಕಾಲದಲ್ಲಿ ಈ ವಂಶವು ಕೊನೆಗೊಂಡಿರಬೇಕೆಂದು ಊಹಿಸಲಾಗಿದೆ. ಈ ಪಾಂಡ್ಯರಾಯನನ್ನು ಮೈಸೂರಿನ ತುರುಕ ಪಡೆ ಸೋಲಿಸಿ ಕೊಂದಿತು ಎನ್ನಲಾಗಿದೆ.” [14]
ಹಲವು ಶತಮಾನಗಳ ಕಾಲ (ಕ್ರಿ.ಶ. ೧೨ರಿಂದ ೧೭ರವರೆಗೆ) ತುಳುನಾಡಿನ ಒಂದು ಮುಖ್ಯ ಭಾಗವನ್ನು ಘಟ್ಟದ ಮೇಲಿನ ಒಂದಿಷ್ಟು ಭಾಗವನ್ನು ಒಟ್ಟಾಗಿ ಆಳಿದ ಮುಖ್ಯರಾಜಮನೆತನ ಭೈರವರಸರದು.
ಭೈರರಸರು ಇಲ್ಲಿಗೆ ಬಂದ ಮೇಲೆ ತುಳುವರೇ ಆಗಿರಬೇಕು. ಇವರು ಅಳಿಯಕಟ್ಟಿನವರೆಂದು ಸ್ಪಷ್ಟವಿದೆ. ಜೈನ ಧರ್ಮವನ್ನು ಅನುಸರಿಸಿದ್ದು ಮಾತ್ರವಲ್ಲ ಅದನ್ನು ಚೆನ್ನಾಗಿ ಪೋಷಿಸಿದರು. ಗೊಮ್ಮಟ ಸ್ಥಾಪನೆ, ಹಿರಿಯಂಗಡಿಯ ಮಾನಸ್ತಂಭ, ಚತುರ್ಮುಖ ಬಸದಿ ಇವು ಮುಖ್ಯ ಸಾಧನೆಗಳು. ಇತರ ಹಲವು ಬಸದಿಗಳು ಸ್ಥಾಪನೆ ಗಮನಾರ್ಹ, ಜೈನ ಧರ್ಮದೊಡನೆ ಶೈವ, ವೈಷ್ಣವ, ವೈದಿಕ, ಧರ್ಮಗಳನ್ನು ಚೆನ್ನಾಗಿ ಪೋಷಿಸಿದರು. ಕಳಸದಿಂದ ಈ ಕಡೆಗೆ ಬಂದ ಮೇಲೆ ಕೆರವಸೆ ಮತ್ತು ಕಾರ್ಕಳ ಇವರ ರಾಜಧಾನಿಗಳು. ಕೆರವಸೆ ಈಗ ಪುಟ್ಟ ಹಳ್ಳಿ. ಅಲ್ಲಿ ಹಲವು ಹಳೆಯ ಕುರುಹುಗಳಿವೆ; ಬಸದಿ ದೇವಾಲಯಗಳಿವೆ. ಕಾರ್ಕಳದಲ್ಲೂ ಅರಮನೆಯ ಕುರುಹುಗಳೆಲ್ಲ ನಾಶವಾಗಿವೆ. ಹಿರಿಯಂಗಡಿಯ ಸಮೀಪ ಇವರ ಅರಮನೆಯಿತ್ತೆಂದು ಹೇಳಳಾಗಿದೆ. [15]
ಕಲ್ಯಾಣಕೀರ್ತಿ, ರತ್ನಾಕರವರ್ಣಿ, ಚದುರ ಚಂದ್ರಮ – ಕಾರ್ಕಳದ ಅರಸರ ಕಾಲದ ಮುಖ್ಯ ಕವಿಗಳು. [16] ಚಂದ್ರಮನ ಕೃತಿ ಐತಿಹಾಸಿಕ ವಿಷಯಗಳನ್ನೂ ಒಳಗೊಂಡಿದೆ.
ದಕ್ಷಿಣ ಕನ್ನಡದಲ್ಲಿ ಜೈನ ಧರ್ಮದ ಮುಖ್ಯ ಕೇಂದ್ರವು ಯಾವಾಗಲೂ ಮೂಡಬಿದರೆಯೇ ಆಗಿತ್ತು. ಮೂಡಬಿದರೆಯು ಕಾರ್ಕಳಕ್ಕೆ ಸಮೀಪವೇ ಆದರೂ ಇದು ಭೈರರಸರ ಕೈಕೆಳಗಿನ ಪ್ರದೇಶವಾಗಿರದೆ ಚೌಟರಸರ ಮತ್ತು ವಿಜಯನಗರದ ಪ್ರತಿನಿಧಿಗಳಿಂದ ಆಳಲ್ಪಡುತ್ತಿತ್ತು. ಇಂದಿನ ಕಾರ್ಕಳ ತಾಲೂಕಿನ ಉತ್ತರ ಭಾಗವಾದ ಹೆಬ್ರಿ, ಶಿವಪುರ, ಚಾರಗಳು ಬಾರ್ಕೂರು ಸೀಮೆಗೆ ಸೇರಿ ವಿಜಯನಗರದ ಪ್ರತನಿಧಿಗಳಿಂದ ಆಳಲ್ಪಡುತ್ತಿತ್ತು. ಕಾರ್ಕಳ ತಾಲೂಕಿನ ಒಂದು ಭಾಗ ಮತ್ತು ಘಟ್ಟದ ಮೇಲಿನ ಸ್ವಲ್ಪ ಭಾಗ ಇವರ ಸೀಮೆಯಾಗಿತ್ತು. ಭೈರರಸರಲ್ಲಿ ಅಶ್ವ ಮತ್ತು ಪದಾತಿ ಸೈನ್ಯವಿದ್ದ ಬಗೆಗೆ ಉಲ್ಲೇಖವಿದೆ. ಸಮೀಪದ ರಾಜರೊಡನೆ ಸಾಮಾನ್ಯವಾಗಿ ಸಖ್ಯವಿತ್ತು.
ವೇಣೂರಿನಲ್ಲಿ ಗೊಮ್ಮಟ ಸ್ಥಾಪನೆಯನ್ನು ಸಹಿಸದ ಭೈರರಸರು ತಿಮ್ಮಣ್ಣಾಜಿಲನ ಮೇಲೆ ಯುದ್ಧ ಮಾಡಿ ನಾರಾವಿ ಸೀಮೆಯನ್ನು ವಶಪಡಿಸಿದರೆಂದು ತಿಳಿಯುತ್ತದೆ. ಶಾಸನಾಧಾರವಿಲ್ಲವಾದರೂ ಈ ವಿಷಯದಲ್ಲಿ ಐತಿಹಾಸಿಕತೆ ಇದ್ದಂತೆ ತೋರುತ್ತದೆ. ಕೈಫಿಯತ್ತು ಇದನ್ನು ಉಲ್ಲೇಖಿಸುತ್ತದೆ. ಬಂಗರು, ಅಜಿಲರು, ಚೌಟರು ಒಟ್ಟುಕೂಡಿ ಕೆಲಸ ಮಾಡಬೇಕೆಂದು ಒಂದು ಒಪ್ಪಂದವಾಗಿ ಈ ಒಪ್ಪಂದವನ್ನು ಮೀರಿ ನಡೆದ ಚೌಟತಿಯನ್ನು ಭೈರರಸನೊಬ್ಬನು ಕೊಂದ ಬಗೆಗೂ ಕೈಫಿಯತ್ತು ಹೇಳುತ್ತದೆ. [17]
ತುಳುನಾಡಿನ ಇತರ ಭಾಗಗಳಲ್ಲಿದ್ದಂತೆಯೇ ಕಾರ್ಕಳ ಪ್ರದೇಶವು ಕೃಷಿ ಪ್ರಧಾನವಾಗಿತ್ತು. ವ್ಯಾಪಾರ ವ್ಯವಹಾರಗಳು ನಡೆದಿದ್ದುವು. ಬಾರಕೂರು ಮಂಗಳೂರುಗಳ ಟಂಕಸಾಲೆಗಳ ನಾಣ್ಯಗಳೇ ಇಲ್ಲಿಯೂ ನಡೆಯುತ್ತಿದ್ದುವು. ಇವರು ಸ್ವಂತ ನಾಣ್ಯವನ್ನು ಟಂಕಿಸಲಿಲ್ಲ. ಗದ್ಯಾಣ, ಸಣ್ಣ ಗದ್ಯಾಣ, ಸಣ್ಣ ಪ್ರತಾಪ ಗದ್ಯಾಣ, ಹೊನ್ನು, ವರಹ, ಘಟ್ಟಿವರಹ, ದೊಡ್ಡವರಹ ಗದ್ಯಾಣ, ಹಣ – ಮೊದಲನಾದ ನಾಣ್ಯಗಳಿದ್ದುವು – ಎಂಬುದನ್ನು ಭೈರರಸರ ಶಾಸನಗಳಿಂದ ತಿಳಿಯಬಹುದಾಗಿದೆ.
ಭೈರರಸರ ಇತಿಹಾಸದಲ್ಲಿ ಸ್ವಲ್ಪಮಟ್ಟಿನ ಗೊಂದಲವಿದೆ. ಅವರ ಹೆಸರು ಗೊಂದಲಕ್ಕೆ ಸಾಕಷ್ಟು ಅವಕಾಶಗಳನ್ನು ಕೊಟ್ಟಿದೆ. ಇದರಿಂದಾಗಿ ವಂಶನಕ್ಷೆ ತಯಾರಿಕೆಗೆ ಕಷ್ಟವಾಗಿದೆ. ಅವರ ಬಗೆಗಿನ ಐತಿಹ್ಯಗಳಲ್ಲಿ ಚಾರಿತ್ರಿಕತೆಯ ಅಂಶವೆಷ್ಟಂಬುದನ್ನು ಇನ್ನಿತರ ಆಧಾರಗಳಿಂದ ಶೋಧಿಸಬೇಕಾಗಿದೆ. ಉದಾಹರಣೆಗೆ ಕಾರ್ಕಳದಲ್ಲಿ ಲಲಿತಕೀರ್ತಿ ಪಟ್ಟವಾದ ಬಗೆಗಿನ ಐತಿಹ್ಯ. ಭೈರವರಾಜನಿಗೆ ಸೌಭಾಗ್ಯ ನೋಂಪಿಯನ್ನು ಆಚರಿಸಲು ಹೊಂಬುಚ್ಚದಿಂದ ಗುರುಗಳನ್ನು ಕರೆತರಲು ಅವಕಾಶ ಸಾಲದ್ದರಿಂದ ಮೂಡಬಿದರೆಯ ಚಾರುಕೀರ್ತಿ ಭಟ್ಟಾರಕರಿಗೆ ಬಿನ್ನವತ್ತಳೆ ಕಳುಹಿಸಲು ಮೂಡಬಿದರೆಯ ಚೌಟರಸರಿಗೂ ಅದೇ ಆಚರಣೆಯಿದ್ದುದರಿಂದ ಚಾರುಕೀರ್ತಿ ಗುರುವು ಕಾರ್ಕಳಕ್ಕೆ ಹೋಗಲಾಗದೆ ತನ್ನಕಡೆಯಿಂದ ನಿರ್ವಾಣದವರನ್ನು ಕಳುಹಲು ಭೈರವರಸನು ವಿಷಾದಪಟ್ಟು ಆ ನಿರ್ವಾಣದವರಿಗೆ ಕಾರ್ಕಳದಲ್ಲಿ ಗುರು ಪಟ್ಟಕಟ್ಟಿ ಲಲಿತಕೀರ್ತಿಯೆಂಬ ಹೆಸರಿರಿಸಿ ಸೌಭಾಗ್ಯ ನೋಂಪಿಯನ್ನು ಆಚರಿಸಿದ ಎಂಬ ಈ ಐತಿಹ್ಯವನ್ನು ‘ಕಾರ್ಕಳದ ಗುಮ್ಮಟಬೆಟ್ಟದಲ್ಲಿರುವ ಮೂರು ಶಿಲಾಲೇಖಗಳು’ ಎಂಬ ಲೇಖನದಲ್ಲಿ ವಿಮರ್ಶಿಸಿದ್ದಾರೆ. [18] ಅವರ ಊಹೆ ಹೀಗಿದೆ – “ಮೂಡಬಿದರೆಯ ಚೌಟರಸರಿಗೂ ಕಾರ್ಕಳದ ಭೈರರಸರಿಗೂ ದೀರ್ಘದ್ವೇಷವಿದ್ದಂತೆ ಕಾಣುತ್ತದೆ; ಮತ್ತದೇ ಕಾರಣದಿಂದಲೇನೋ ಕಾರ್ಕಳದ ಭೈರರಸರು ಕಾರ್ಕಳದಿಂದ ಇಷ್ಟು ಹತ್ತರವಿರುವ ಮೂಡಬಿದರೆಯ ಚಾರುಕೀರ್ತಿ ಮಠದ ಗುರುವನ್ನು ತಮ್ಮ ಗುರುವೆಂದು ಮನ್ನಿಸುತ್ತಿದ್ದಿಲ್ಲವೆಂದೂ ಕಾಣುತ್ತದೆ. ಗೋಮಟೇಶ್ವರ ಬೆಟ್ಟದಲ್ಲಿಯ ಶಾಸನಗಳಲ್ಲಾಗಲಿ, ಚತುರ್ಮುಖ ಬಸದಿಯ ಶಾಸನದಲ್ಲಾಗಲಿ ಚಾರುಕೀರ್ತಿಯನ್ನು ಕುರಿತು ಉಲ್ಲೇಖವೇನೂ ಇಲ್ಲ”.[19]
ಸ್ವಲ್ಪ ಮಟ್ಟಿಗೆ ಗೊಂದಲದಲ್ಲೇ ಇರುವ ಈ ವಂಶದ ವಂಶನಕ್ಷೆಯ ರಚನೆಗೆ ಡಾ| ಕೆ.ವಿ.ರಮೇಶ್ ಅವರು, ಡಾ| ಗುರುರಾಜ ಭಟ್ಟರು, ಡಾ| ಪಿ.ಎನ್. ನರಸಿಂಹ ಮೂರ್ತಿಗಳು ಯತ್ನಿಸಿದ್ದಾರೆ. ಅದನ್ನು ಸಂಗ್ರಹಿಸಿ ಮುಂದೆ ನಿರೂಪಿಸಲಾಗಿದೆ. ಶಾಸನಾಧಾರಗಳಿಂದ ಡಾ| ಕೆ.ವಿ. ರಮೇಶ್‌ರು ಮಾಡಿದ ವಂಶನಕ್ಷೆಯನ್ನು ಮುಂದೆ ಕೊಡಲಾಗಿದೆ:
 ಈ ಚಿಕ್ಕ ಭೈರವನಿಗೆ ಇಮ್ಮಡಿ ಭೈರವನೆಂಬ ಹೆಸರಿದ್ದು ಅವನ ಕಾಲದ ವರಂಗ ಶಾಸನದ ಆಧಾರದಿಂದ ಈ ವಂಶನಕ್ಷೆಯನ್ನು ನೀಡಲಾಗಿದೆ. (ಡಾ| ಕೆ.ವಿ. ರಮೇಶ್ HSK, ಪು. ೧೮೭ – ೧೮೮) ಶಾಸನಾಧಾರದಿಂದ ಮುಂದಿನ ನಕ್ಷೆಯನ್ನು ಹೀಗೆ ನೀಡಿದ್ದಾರೆ (ಅದೇ ಪು.೨೩೬)

ಡಾ| ಕೆ.ವಿ.ರಮೇಶ್ ಅವರ ವಂಶನಕ್ಷೆಗೆ ಸ್ವಲ್ಪ ಭಿನ್ನವಾಗಿ ಡಾ| ಗುರುರಾಜ ಭಟ್ಟರು ನಿರೂಪಿಸಿದುದು ಹೀಗಿದೆ (STHC, ಪು. ೯೦ – ೯೧).

ಈ ವಂಶನಕ್ಷೆಯು ಪ್ರಾಯಶಃ ಅಳಿಯಸಂತಾನ ರೂಪದಲ್ಲಿ ಮುಂದುವರಿದಿದೆಯೆಂದು ಡಾ| ಗುರುರಾಜ ಭಟ್ಟರು ಉಲ್ಲೇಖಿಸಿದ್ದಾರೆ.
ಶಾಸನಾಧಾರಗಳಿಂದ ಕಳಸದ ಶಾಖೆಯ ವಂಶಾವಳಿಯನ್ನು ಡಾ| ಪಿ.ಎನ್. ನರಸಿಂಹ ಮೂರ್ತಿಗಳು ರಚಿಸಿದ್ದು ಅವರು ಸ್ವಲ್ಪ ಭಿನ್ನವಾಗಿ ಕಾಲಗಳನ್ನು ಹೇಳಿದ್ದಾರೆ. ಕಾರ್ಕಳ – ಒಂದು ಪ್ರಾದೇಶಿಕ ಅಧ್ಯಯನ, ಪು. ೧೨ – ೧೩. ಅವರು ಕೊಡುವ ವಂಶನಕ್ಷೆ ಈ ಮುಂದಿದೆ:

ಮುಂದಿನ ವಂಶನಕ್ಷೆಯನ್ನು ಡಾ| ನರಸಿಂಹ ಮೂರ್ತಿಗಳು ಪ್ರತ್ಯೇಕವಾಗಿ ಚಿತ್ರಿಸಿ ಕೊಡದಿದ್ದರೂ ಅವರ ವಿವರಣೆಯಂತೆ ಅದು ಹೀಗಿದೆ:

ಈ ಮೇಲಿನ ವಂಶನಕ್ಷೆಗಳಿಂದ ಸರಿಸುಮಾರಾಗಿ ಇವರ ಆಳ್ವಿಕೆಯ ವರ್ಷಗಳನ್ನು ಗುರುತಿಸಬಹುದು. ದಕ್ಷಿಣ ಕನ್ನಡದ ಐತಿಹಾಸದ ವಿವಿಧ ಮುಖಗಳ ಬಗೆಗೆ ಇತ್ತೀಚಿನ ದಿನಗಳಲ್ಲಿ ಅನೇಕ ಮಹನೀಯರಿಂದ ಸಂಶೋಧನೆಗಳು ನಡೆದಿದ್ದು ಅವೆಲ್ಲವುಗಳ ಸಮಗ್ರ ಅಧ್ಯಯನ ನಡೆದಾಗ ಭೈರರಸರ ಕಾಲದ ಇತಿಹಾಸದ ಚಿತ್ರಣ ಇನ್ನಷ್ಟು ಸ್ಪಷ್ಟವಾಗಬಹುದು. ಪ್ರಸ್ತುತ ಪ್ರಬಂಧ ಅಂತಹ ಸಣ್ಣ ಪ್ರಯತ್ನವಾಗಿದೆ.
– ಡಾ| ಪಾದೇಕಲ್ಲು ವಿಷ್ಣುಭಟ್ಟ*
ಆಧಾರಗ್ರಂಥಗಳು:
೧. ಗಣಪತಿ ರಾವ್ ಐಗಳ್ – ದಕ್ಷಿಣ ಕನ್ನಡ ಜಿಲ್ಲೆಯ ಪ್ರಾಚೀನ ಇತಿಹಾಸ – ೧೯೨೩ (ಐಗಳ್ ಇತಿಹಾಸ).
೨. ಡಾ| ಕೆ.ವಿ.ರಮೇಶ್ A History of South Kanara – 1970(HSK).
೩. ಡಾ| ಪಿ.ಗುರುರಾಜ ಭಟ್ಟ – Studies in Tuluva History and Culture 1975 (STHC).
೪. ಡಾ| ಪಿ.ಎನ್. ನರಸಿಂಹ ಮೂರ್ತಿ ಮತ್ತಿತರರು – ಕಾರ್ಕಳ – ಒಂದು ಪ್ರಾದೇಶಿಕ ಅಧ್ಯಯನ ೧೯೮೫.
೫. ಡಾ| ಬಿ.ಎ. ವಿವೇಕ ರೈ – ಆನ್ವಯಿಕ ಜಾನಪದ – ೯೮೫.
೬. ಡಾ| ಪಾಲ್ತಾಡಿ ರಾಮಕೃಷ್ಣ ಆಚಾರ್ – ಕಲ್ಕುಡ ಕಲ್ಲುರ್ಟಿ ಸಂಸ್ಕೃತಿ ಶೋಧ ೧೯೯೮.
೭. ಡಾ| ಕೆ. ಕುಶಾಲಪ್ಪಗೌಡ ಮತ್ತು ಕೆ. ಚಿನ್ನಪ್ಪಗೌಡ(ಸಂ) – ದಕ್ಷಿಣ ಕನ್ನಡ ಜಿಲ್ಲೆಯ ಕೈಫಿಯತ್ತುಗಳು ೧೯೮೩.
೮. ಹೆರಂಜೆ ಕೃಷ್ಣ ಭಟ್ಟ, ಮುರಳೀಧರ ಉಪಾಧ್ಯ, ಹಿರಿಯಡಕ (ಸಂ.) – ಗೋವಿಂದ ಪೈ ಸಂಶೋಧನ ಸಂಪುಟ ೧೯೯೫.
 
[1] ಇವನನ್ನು ಎರಡನೆಯ ಪಾಂಡ್ಯನೆಂದು ಡಾ| ಕೆ.ವಿ.ರಮೇಶ್ ಅವರೂ ನಾಲ್ಕನೆಯ ಪಾಂಡ್ಯನೆಂದು ಡಾ| ಪಿ. ಎನ್. ನರಸಿಂಹ ಮೂರ್ತಿಗಳೂ ಗುರುತಿಸಿದ್ದಾರೆ. ಡಾ| ಗುರುರಾಜ ಭಟ್ಟರು ಇವನಿಗೆ ಪ್ರತ್ಯೇಕ ಸಂಖ್ಯೆ ಕೊಟ್ಟು ಗುರುತಿಸಿಲ್ಲ.
[2] ಡಾ. ಪಿ.ಎನ್. ನರಸಿಂಹಮೂರ್ತಿ, ಕಾರ್ಕಳ – ಒಂದು ಪ್ರಾದೇಶಿಕ ಅಧ್ಯಯನ, ಪು. ೧೫.
[3] ಕೆವಸೆಯ ಈ ಶಾಸನವು ಲಿಪಿಶಾಸ್ತ್ರ ದೃಷ್ಟಿಯಿಂದ ಕ್ರಿ.ಶ. ೧೫ನೇ ಶತಮಾನಕ್ಕೆ ಸೇರುತ್ತಿದ್ದು ಇದರಲ್ಲಿ ಶಕವನ್ನು ೧೩೮೩ರ ಬದಲಾಗಿ ೧೦೮೩ ಎಂದು ಉಲ್ಲೇಖಿಸಲಾಗಿರುವುದನ್ನು ಡಾ| ಕೆ.ವಿ. ರಮೇಶ್ ಅವರು ಗುರುತಿಸಿದ್ದಾರೆ, HSK ಪು. ೧೯೦.
[4] ಡಾ| ಪಿ.ಎನ್. ನರಸಿಂಹಮೂರ್ತಿ, ಕಾರ್ಕಳ – ಒಂದು ಪ್ರಾದೇಶಿಕ ಅಧ್ಯಯನ, ಪು. ೧೬.
[5] STHC, ಪು. ೮೭ ಮತ್ತು HSK, ಪು. ೨೧೫ – ೨೧೬.
[6] HSK, ಪು. ೨೧೬.
[7] ಗೋವಿಂದ ಸಂಶೋಧನ ಸಂಪುಟ, ಪು. ೬೮೨.
[8] ಕಾರ್ಕಳ – ಒಂದು ಅಧ್ಯಯನ, ಪು. ೧೭.
[9] ಡಾ| ಕೆ.ವಿ.ರಮೇಶ್ HSK, ಪು. ೨೩೫.
[10] ಅದೇ HSK, ಪು. ೨೩೫.
[11] ಕಾರ್ಕಳ ಒಂದು ಅಧ್ಯಯನ, ಪು. ೧೭.
[12] ಕಾರ್ಕಳ ಒಂದು ಅಧ್ಯಯನ, ಪು. ೧೮.
[13] ಕಾರ್ಕಳ ಒಂದು ಅಧ್ಯಯನ ಪು. ೧೯. ವಿವರಗಳು ಕೆಳದಿ ನೃಪವಿಜಯದಲ್ಲಿವೆ, ಆದರೆ ಅಲ್ಲಿರುವ ವಿವರಗಳು ಕಾರ್ಕಳದ ಇತಿಹಾಸ ರಚನೆಗೆ ಹೆಚ್ಚು ಸಹಾಯ ನೀಡುವುದಿಲ್ಲ.
[14] ಅಭಿನವ ಭೈರರಸವೊಡೆಯನ (೧೬೬೦) ಅನಂತರ ಯಾರು ಆಳ್ವಿಕೆ ನಡೆಸಿದರು. ಎಂಬುದು ಗೊತ್ತಾಗುವುದಿಲ್ಲ ಎಂದು ಹೇಳಿ ಡಾ| ನರಸಿಂಹ ಮೂರ್ತಿಗಳು ಈ ಮೇಲಿನ ಅಭಿಪ್ರಾಯವನ್ನು ನೀಡಿದ್ದಾರೆ. ಭೈರರಸ ಕೊನೆಯ ರಾಜ ಪಾಂಡ್ಯರಾಯನೆಂದೂ ಅವನನ್ನು ತುರುಷ್ಕ ಪಡೆ ಸೋಲಿಸಿತೆಂದೂ ಉಲ್ಲೇಖಿಸುವ ಪಾಡ್ದನ ಯಾವುದೆಂಬುದನ್ನು ಅವರು ಉಲ್ಲೇಖಿಸಿಲ್ಲ ಕಾರ್ಕಳ – ಒಂದು ಪ್ರಾದೇಶಕ ಅಧ್ಯಯನ, ಪು. ೧೯.)
[15] ಐಗಳ್ ಅವರು ಈ ಅಂಶವನ್ನು ಹೇಳಿದ್ದಾರೆ. ಇದು ಆ ಕಾಲದ ಜನಗಳ ಹೇಳಿಕೆಯಿಂದ ನಿರೂಪಿಸಿದ ವಿಚಾರವಿರಬೇಕು. ಚದುರ ಚಂದ್ರಮನು ನಗರ ಮಧ್ಯದಲ್ಲಿ ಅರಮನೆಯಿತ್ತೆಂದಷ್ಟೇ ಹೇಳಿದ್ದಾನೆ.
[16] ರತ್ನಾಕರವರ್ಣಿಗೂ ಭೈರರಸನಿಗೂ ಸಂಬಂಧಿಸಿದಂತೆ ದೇವಚಂದ್ರನ ರಾಜಾವಳೀ ಕಥೆಯಲ್ಲಿರುವ ದಂತ ಕಥೆಯನ್ನು ಗೋವಿಂದ ಪೈಗಳು ವಿಮರ್ಶಿಸಿದ್ದಾರೆ. ಗೋವಿಂದ ಪೈ ಸಂಶೋಧನ ಸಂಪುಟ, ಪು. ೪೨೨ – ೪೩೯.
[17] ದಕ್ಷಿಣ ಕನ್ನಡದ ಕೈಫಿಯತ್ತುಗಳು, ಪು. ೧೧೨.
[18] ಗೋವಿಂದ ಪೈ ಸಂಶೋಧನ ಸಂಪುಟ, ಪು. ೬೭೬ – ೬೭೭.
[19] ಅದೇ ಪು. ೬೭೬ – ೬೭೭, ಗೋವಿಂದ ಪೈಗಳು ಈ ಲೇಖನದಲ್ಲಿ ಎತ್ತಿರುವ ಕೆಲವು ಪ್ರಶ್ನೆಗಳು ಇಂದೂ ಹಾಗೆ ಉಳಿದಿವೆ. ಈ ವಿಷಯದಲ್ಲಿ ಹೆಚ್ಚಿನ ಸಂಶೋಧನೆ ನಡೆಯಬೇಕಾಗಿದೆ. ಪ್ರಸ್ತುತ ಪ್ರಬಂಧವನ್ನು ಮಂಡಿಸಿದ ಗೋಷ್ಠಿಯಲ್ಲಿ ಪ್ರಬಂಧಕ್ಕೆ ಪ್ರತಿಕ್ರಿಯೆ ನೀಡಿದ ಡಾ| ಪಿ.ಎನ್. ನರಸಿಂಹ ಮೂರ್ತಿಗಳು ಕಾರ್ಕಳಕ್ಕೆ ಸಂಬಂಧಿಸಿದಂತೆ ತಾನು ಹಲವು ಶಾಸನಗಳ ಶೋಧನೆಯನ್ನು ಮಾಡಿರುವುದಾಗಿಯೂ ಲಲಿತಕೀರ್ತಿ ಗುರು ಪರಂಪರೆಯವರು ಭೈರರಸರು ಘಟ್ಟದ ಮೇಲಿದ್ದಾಗಲೇ ಅವರ ಗುರುಪರಂಪರೆಗೆ ಸೇರಿದವರೆಂದೂ, ಹನಸೋಗೆ ಬಳಿಯನ್ನೇ ಪನಸೋಕಾವಲೀಶ್ವರ ಎಂದು ಉಲ್ಲೇಖಿಸಿದ್ದೆಂದೂ ಈ ಹನಸೋಗೆ ಎಂಬ ಸ್ಥಳವು ಮೈಸೂರು ಪ್ರದೇಶದಲ್ಲಿದ್ದು ಇಂದು ಚಿಕ್ಕಹನಸೋಗೆ ಎಂದು ಕರೆಯಲ್ಪಡುತ್ತದೆಂದೂ ಹೇಳಿರುತ್ತಾರೆ. ಡಾ| ನರಸಿಂಹ ಮೂರ್ತಿಗಳು ಬರೆದ Jainism in Coastal Karnataka ಎಂಬ ಪಿಎಚ್‌.ಡಿ. ನಿಬಂಧವು ಅಪ್ರಕಟಿತವಾಗಿದ್ದು ಅದರಲ್ಲಿ ಕಾರ್ಕಳಕ್ಕೆ ಸಂಬಂಧಿಸಿದ ಹಲವು ಅಪ್ರಕಟಿತ ಶಾಸನಗಳ ಪರಿಶೀಲನೆ ಮಾಡಲಾಗಿದೆಯೆಂದೂ, ಆ ಆಧಾರದಿಂದ ಭೈರರಸರ ವಂಶ ವಿವರದ ಹಲವು ಗೊಂದಲಗಳನ್ನು ಪರಿಹರಿಸಲಾಗಿದೆಯೆಂದೂ ಅವರು ತಿಳಿಸಿರುತ್ತಾರೆ. ಆ ನಿಬಂಧವನ್ನು ಪ್ರಸ್ತುತ ಪ್ರಬಂಧದಲ್ಲಿ ಉಪಯೋಗಿಸಿಕೊಳ್ಳಲಾಗಿಲ್ಲ.
* ಧಾತ್ರಿ, ಆತ್ರಾಡಿ, ವಯಾ: ಪರ್ಕಳ – ೫೭೬ ೧೨೩.
ತುಳು ಕರ್ನಾಟಕ ಅರಸುಮನೆತನಗಳು: ಕುಂಬಳೆ ಅರಸು ಮನೆತನ (೩)
ಟಿಪ್ಪುಸುಲ್ತಾನ್‌ಮತ್ತು ಕುಂಬಳೆ :
ಕ್ರಿ.ಶ. ೧೭೮೨, ದಶಂಬರ ೭ರಂದು ಹೈದರಾಲಿಯು ಚಿತ್ತೂರಿನ ಸಮೀಪದ ತನ್ನ ಶಿಬಿರದಲ್ಲಿ ಮಡಿದಾಗ ಅವನ ಮಗ ಟಿಪ್ಪು ಸುಲ್ತಾನನು ಅಧಿಕಾರಿಯಾದನು. ತನ್ನ ಅಧಿಕಾರವನ್ನು ಸ್ಥಾಪಿಸಲು ಎಲ್ಲಾ ತುಂಡರಸರನ್ನೂ ಅಣಗಿಸಿದನು. ವಿಟ್ಲ, ಕುಂಬಳೆ, ನೀಲೇಶ್ವರದ ಅರಸರು ಅವನಿಗೆ ಮಣಿದರೂ ಅವನು ಹಿಂತಿರುಗಿದಾಗ ಬ್ರಿಟಿಷರ ಸಹಾಯದಿಂದ ಮತ್ತೆ ದಂಗೆಯೆದ್ದರು. ಟಿಪ್ಪುವು ಕುಂಬಳೆ ಅರಸನಿಗೆ ಬ್ರಿಟಿಷರ ಜತೆ ಸೇರಬಾರದೆಂದು ಕೋರಿ ಬರೆದ ಒಕ್ಕಣೆಯನ್ನು ಮಾಯಿಪ್ಪಾಡಿ ಅರಮನೆಯಲ್ಲಿ ಕಾರ್ಯಕರ್ತರಾಗಿದ್ದ ಎಡನಾಡು ಮಹಾಲಿಂಗ ಭಟ್ಟರು ತಮ್ಮ ನೆನಪಿನಿಂದ ಹೀಗೆ ತಿಳಿಸಿದ್ದಾರೆ (ಸಂದರ್ಶನ ಪೂರ್ವೋಕ್ತ). ಕಲ್ಲಚ್ಚಿನಲ್ಲಿ ಖಡ್ಗ ಮುದ್ರೆಯಲ್ಲಿ, ಕುಂಬಳೆ ಅರಸನಿಗೆ ಟಿಪ್ಪು ಕಳಿಸಿದ ಪತ್ರ –
ಟಿಪ್ಪುವಿನ ಪತ್ರ :
“ಮೆಹರ್ಬಾನ್‌ದೋಸ್ತ್‌ಸಾಹೇಬ್‌ರಾಜಾ ಕುಂಬ್ಲಾ ಸಲಾಂ. ನಾವು ನಮ್ಮೊಳಗೆ ಲಡಾಯಿ ಮಾಡಿಕೊಂಡರೂ ನಾಳೆ ರಾಜಿ ಮಾಡಿಕೊಳ್ಳಬಹುದು. ಪಿರಂಗಿಯವರ ಸಹವಾಸ ನಮಗೆ ಬೇಡ. ಪರ್ದೇಶಿ ಪಿರಂಗಿಯವರಿಗೆ ಸಹಾಯ ಮಾಡಿದರೆ ಮುಂದೆ ಅವರು ನಮ್ಮ ರಾಜ್ಯವನ್ನು ಸುಲಿಗೆ ಮಾಡಿ ನಮ್ಮನ್ನು ಗುಲಾಮರನ್ನಾಗಿ ಮಾಡುತ್ತಾರೆ. ನಮ್ಮ ಸಂಪತ್ತನ್ನು ಸುಲಿಗೆ ಮಾಡಿಕೊಂಡು ಹೋಗಲು ಪಿರಂಗಿಯವರಿಗೆ ಎಡೆಮಾಡಿ ಕೊಡಬಾರದು. ನಾವು ಒಂದಾಗಿ ಅವರನ್ನು ಓಡಿಸಬೇಕು”.
ಇಲ್ಲಿ ಟಿಪ್ಪುವಿನ ಸ್ವದೇಶ ಪ್ರೇಮ, ಒಗ್ಗಟ್ಟಿನ ಮನೋಭಾವನೆಯನ್ನು ಕಾಣಬಹುದು. ಟಿಪ್ಪುವಿನ ಮಾತನ್ನು ಕೇಳದೆ ಅವನಿಗೆ ಅದೇ ಅವಸ್ಥೆಯಾಯಿತು ! ರಾಜ್ಯವನ್ನು ಕಳೆದುಕೊಂಡು ಬ್ರಿಟಿಷರ ಗುಲಾಮನಾದ. ಟಿಪ್ಪುವಿನ ಮಾತನ್ನು ಕೇಳದೆ ಬ್ರಿಟಿಷರಿಗೆ ಸಹಾಯ ಮಾಡಿದ್ದರಿಂದ ೧೭೮೪ರಲ್ಲಿ ಯುದ್ಧದಲ್ಲಿ ಸೆರೆ ಸಿಕ್ಕಿದ ಹಿರಿಯನನ್ನು ಗಲ್ಲಿಗೇರಿಸಿದನು. ಕಿರಿಯನು ಯುದ್ಧದಲ್ಲಿ ಮಡಿದನು. ತಲಚೇರಿಗೆ ಓಡಿಹೋದವನು, ೧೭೯೯ರಲ್ಲಿ ಶ್ರೀರಂಗ ಪಟ್ಟಣದಲ್ಲಿ ಬ್ರಿಟಿಷರ ವಿರುದ್ಧ ಹೋರಾಡಿ ಟಿಪ್ಪು ಸತ್ತಾಗ ಹಿಂತಿರುಗಿ ಬಂದು ತನ್ನ ರಾಜ್ಯವನ್ನು ಸ್ವಾಧೀನಪಡಿಸಲು ಅಪೇಕ್ಷಿಸಿದನು. ೧೮೦೪ರಲ್ಲಿ ಅವನ ಸ್ವಾದೀನದಲ್ಲಿರುವ ಭೂಮಿಯನ್ನು ಬಿಟ್ಟು ಉಳಿದುವನ್ನೆಲ್ಲಾ ಬ್ರಿಟಿಷರು ವಶಪಡಿಸಿದರು. ಕುಂಬಳೆ ಅರಸನ ಭೂಸ್ವಾಮ್ಯ ಮತ್ತು ಸಹಕಾರಕ್ಕಾಗಿ ಅವನಿಗೆ ನಿವೃತ್ತಿ ವೇತನವಾಗಿ (Territorial and Meritorial Pension, ಮಾಲಿಖಾನೆ) ರೂಪಾಯಿ ೧೧೭೮೮ – ೮ – ೪ (ರೂಪಾಯಿ ಹನ್ನೊಂದು ಸಾವಿರದ ಏಳುನೂರ ಎಂಬತ್ತೆಂಟು ಆಣೆ ಎಂಟು, ಪೈ ನಾಲ್ಕು) (Law Tenures in Madras – Rural Problem in MADRAS – Monograph, 1947, P.72 Sl.No.6.) ನಿಗದಿಪಡಿಸಿದರು. (ದಕ್ಷಿಣ ಕನ್ನಡದ ಇತಿಹಾಸ – ಕೆ.ಕೆ.ಕುಡ್ವ) ಟಿಪ್ಪುವು ಅಡೂರು ಮದವೂರು ದೇವಸ್ಥಾನಗಳಿಗೂ ಆಕ್ರಮಣ ಮಾಡಿದ್ದನೆನ್ನಲಾಗಿದೆ. ಮದವೂರು ದೇವಸ್ಥಾನದಲ್ಲಿ ರಾಜನು ಅಡಗಿದ್ದಾನೆಂದೋ ಅಲ್ಲಿನ ಸಂಪತ್ತಿಗಾಗಿಯೋ ಮದವೂರಿಗೆ ದಾಳಿ ಮಾಡಿದವನು ಆ ದೇವಸ್ಥಾನದ ಬಾವಿಯ ನೀರನ್ನು ಕುಡಿದು ಮನಸ್ಸು ಪರಿವರ್ತನೆಗೊಂಡನಂತೆ. ಅಲ್ಲಿನ ತಾಮ್ರದ ಮಾಡಿನ ಹಾಳೆಗಳ ಒಡಕುಗಳನ್ನು ತೋರಿಸಿ ಅದು ಟಿಪ್ಪುವಿನ ಖಡ್ಗದ ಪೆಟ್ಟಿನಿಂದಾದುದೆಂದು ತೋರಿಸುತ್ತಿದ್ದರು.
ವಿಟ್ಲದ ಡೊಂಬ ಹೆಗ್ಗಡೆ ಅರಸು ಕುಂಬಳೆ ಅರಸು ಇಬ್ಬರೂ ತಲಚೇರಿಯಲ್ಲಿ ಬ್ರಿಟಿಷರ ಆಶ್ರಯದಲ್ಲಿದ್ದು ಟಿಪ್ಪು ಗತಿಸಿದ ಒಡನೆಯೇ ಊರಿಗೆ ಹಿಂತಿರುಗುತ್ತಾರೆ. ವಿಟ್ಲದ ಅರಸು ತನಗೆ ಮಂಜೇಶ್ವರ ದೇವಸ್ಥಾನದ ಆಸ್ತಿಯಿಂದ ಸಲ್ಲಬೇಕಾದ ಗೇಣಿ ಸಂದಿಲ್ಲವೆಂಬ ಕಾರಣಕ್ಕಾಗಿ ಅಲ್ಲಿಗೆ ಧಾಳಿ ಮಾಡಿ ಸಾಕಷ್ಟು ಸೊತ್ತನ್ನು ಸಾಗಿಸಿದನು.
[1]
ಟಿಪ್ಪುವಿನ ಕಾಲದಲ್ಲೇ ಕುಂಬಳೆ ನಾಯಕರು (ವ್ಯಾಪಾರಿ ಗೌಡ ಸಾರಸ್ವತ) ಕುಂಬಳೆ ಕೋಟೆಯ ದಳಪತಿಯಾದ ಮಹಮ್ಮದ್‌ಸೂಫಿಯ ದರ್ಪಕ್ಕೆ ತಕ್ಕ ಶಾಸ್ತಿ ಮಾಡಿದರು.[2] ಕರಾವಳಿಯ ಹದಿನೆಂಟು ಕೋಟೆಗಳ ಅಧಿಕಾರಿಯಾಗಿದ್ದ ಬೇಕಲದ ನರಸಯ್ಯ ಶ್ಯಾನುಭಾಗನು ಅತ್ಯಂತ ಜೀರ್ಣಸ್ಥಿತಿಯಲ್ಲಿದ್ದ ಕಾಸರಗೋಡು ಮಲ್ಲಿಕಾರ್ಜುನ ದೇವಸ್ಥಾನದ ಜೀರ್ಣೋದ್ಧಾರ ಮಾಡಿದನು. ಈ ದೇವಸ್ಥಾನಕ್ಕೆ ಟಿಪ್ಪುವು ಪಕ್ಕದ ಕೊರಕ್ಕೋಡು ಮೊದಲಾದೆಡೆಗಳಲ್ಲಿ ಕೃಷಿ ಭೂಮಿಯನ್ನು ದತ್ತಿಬಿಟ್ಟನು.
ಟಿಪ್ಪುವಿನ ಮರಣಾನಂತರ (೧೭೯೯, ಮೇ ೪) ಅವನ ಸಮಸ್ತರಾಜ್ಯ ತುಳುನಾಡು ಕುಂಬಳೆ ರಾಜ್ಯ ಸಮೇತ ಈಸ್ಟ್‌ಇಂಡಿಯಾ ಕಂಪೆನಿಯ ವಶವಾಯಿತು. ೧೭೯೯ ಜುಲೈಯಲ್ಲಿ ಥೋಮಸ್‌ಮನ್ರೊ ಎಂಬವನು ಕನ್ನಡ ಜಿಲ್ಲೆಗಳ ಕಲೆಕ್ಟರ್‌ನಾದನು. ಕುಂಬಳೆ ರಾಜ್ಯದ ಎಂಟು ಮಾಗಣೆಗಳಲ್ಲಿ ಎಪ್ಪತ್ತೆರಡು ಗ್ರಾಮಗಳಿದ್ದುವೆನ್ನಲಾಗಿದೆ.[3] ಅಡೂರು (೭ ಗ್ರಾ) ಪೆರಡಾಲ ೨, ಅಂಗಡಿ ಮೊಗರು ೧೦ ಗ್ರಾ. ವರ್ಕಾಡಿ ೨, ಕಾಸರಗೋಡು ೨, ಮಂಜೇಶ್ವರ ೩೨, ಕುಂಬಳೆ ೯, ಮೆಗ್ರಾಲು ೮.
ಕುಂಬಳೆ ಅರಸು ಮಲಬಾರಿನಲ್ಲಿ[4]:
೧೯೮೪ರಲ್ಲಿ ಟಿಪ್ಪುವಿನೊಡನೆ ನಡೆದ ಯುದ್ಧದಲ್ಲಿ ಸೋತು ಗಲ್ಲಿಗೇರಿದ ಕುಂಬಳೆ ಅರಸನ ಉತ್ತರಾಧಿಕಾರಿ ತಲಚೇರಿಯಲ್ಲಿ ಬ್ರಿಟಿಷರ ಆಶ್ರಯ ಪಡೆದನು. ಬ್ರಿಟಿಷರು ಚಿರಕ್ಕಲ್ ರಾಜನ ನೆರವಿನಿಂದ ೧೭೦೮ರಲ್ಲಿ ತಲಚೇರಿಯಲ್ಲಿ ಫ್ಯಾಕ್ಟರಿಯನ್ನು ಸ್ಥಾಪಿಸಿದ್ದರು. (ಕಣ್ಣಾನೂರು ಡಿಸ್ಟ್ರಿಕ್‌ಗಜೆಟಿಯ್‌, ಪುಟ ೧೧೩.) ಸ್ಥಾನಭ್ರಷ್ಟನಾದ ಕುಂಬಳೆ ಅರಸನಿಗೆ ಮಲಬಾರಿನ ಇರುವಳಿ ನಾಡು, ಕುರುಙೋಟ್ಟುತ್ತಡಂ, ಕಣ್ಣೋತ್ತ್ ತರವಾಡುಗಳ ನಾಯಿಮಾರರು ನೆರವು ನೀಡಿದರು. ಕುಂಬಳೆ ಅರಸರು ಈ ಮನೆತನಗಳ ಸ್ತ್ರೀಯರನ್ನು ಮಾತ್ರ ವರಿಸುತ್ತಿದ್ದರು. ಈಗ ಈ ವಿವಾಹಕ್ರಮವಿಲ್ಲ. ರಂಡತ್ತರನಾಡಿನ ಮಾವಿಲಾಯಿಯಲ್ಲಿ, ತಲಚೇರಿಯ ಹತ್ತಿರ, ೧೦ ಎಕ್ರೆ ೯೮ ಸೆಂಟ್ಸ್‌ಜಾಗ “ಕುಂಬಳೆ ರಾಜ” ನ ಹೆಸರಿನಲ್ಲಿದೆ, ವ್ಯಕ್ತಿನಾಮದ ಉಲ್ಲೇಖವಿಲ್ಲ. ಇದಕ್ಕೆ ಸಲ್ಲುತ್ತಿದ್ದ ತೀರ್ವೆ ರೂ.೪೪ – ಆಣೆ ೧ – ೦ ಪೈ[5]. ಈ ಸ್ಥಳದಲ್ಲಿ ಕುಂಬಳೆ ಅರಸನಿಗೆ ವಸತಿ ಮತ್ತು ಪೂಜಾಸ್ಥಳವಿತ್ತು. ತಾ.೨೫ – ೯ – ೧೯೯೩ ರಂದು ಅಲ್ಲಿಗೆ ಭೇಟಿ ನೀಡಿದಾಗ ಆ ಮನೆಯನ್ನೂ ಪೂಜಾಸ್ಥಳದ ಹಾಳು ಬಿದ್ದ ಕೆರೆಯನ್ನೂ ತೋರಿಸಿದರು. ಈ ಆಸ್ತಿಯನ್ನು ಮಾರಾರ್‍ಕುಟುಂಬಕ್ಕೆ ಗೇಣಿಗೆ ಕೊಡಲಾಗಿತ್ತು. ಅವರು ಗೇಣಿಯಾಗಿ ನೂರು ರೂಪಾಯಿ ಕಳುಹಿಸುತ್ತಿದ್ದರಂತೆ. ಈ ಆಸ್ತಿ ಮತ್ತೆ ಬೇರೆ ಬೇರೆ ವ್ಯಕ್ತಿಗಳ ಕೈಯಿಂದ ಕೈಗೆ ಸಾಗಿ ಭೂಮಸೂದೆಯಿಂದ ಅವರವರಿಗೇ ಆಯಿತು. ಅರಸರು. ತುಳುನಾಡಿನಿಂದ ವಲಸೆ ಹೋದ ಬ್ರಾಹ್ಮಣ ನಂಬೂದಿರಿ ಮನೆ ಇಡವಲತ್ತ್‌ನಲ್ಲಿ ಉಳಿದುಕೊಳ್ಳುವುದಿತ್ತು.
ಕುಂಬಳೆ ಅರಸರು ತಾವು ಮಾವಿಲಾಯಿಯ ಭೂಮಿಯ ಕೃಷಿ ಕೆಲಸಾದಿಗಳಿಗೆ ತಮ್ಮ ಊರಿನ ಮುಗೇರ ಹರಿಜನ ವರ್ಗದವರನ್ನು ಕರೆದೊಯ್ದಿದ್ದರು. ಈಗಲೂ ಅಲ್ಲಿರುವ ಮುಗೇರರು ವಿದ್ಯೆ ಬುದ್ಧಿಗಳನ್ನು ಪಡೆದು ಉತ್ತಮ ಜೀವನ ನಡೆಸುತ್ತಿದ್ದಾರೆ. ಅಂಜರಕ್ಕಂಡಿ ಹೊಳೆಯ ಪಕ್ಕದಲ್ಲಿ ಇವರ ಕೆಲವು ಮನೆಗಳಿವೆ. ಮೊಗೇರಕಾವು ಎಂಬಲ್ಲಿ ಇವರ ಆರಾಧನ ಸ್ಥಳವಿದೆ. ಕುಂಬಳೆ ಅರಸರ ಊಳಿಗದವರಾಗಿದ್ದರು ತಮ್ಮ ಹಿರಿಯರೆಂದು ೨೫ – ೯ – ೯೩ ರಂದು ಅಲ್ಲಿಗೆ ಭೇಟಿ ನೀಡಿದಾಗ ಬಹಳ ಅಭಿಮಾನದಿಂದ ಹೇಳಿದರು. ಗುಳಿಗ ಮತ್ತಿತರ ಅವರ ಭೂತಗಳ ಆರಾಧನೆಯನ್ನು ಅವರು ನಡೆಸುತ್ತಾರೆ. ಅವರು ಮದುವೆ (ಚುಳ್ಯೆಲ್‌) ಸಮಯದಲ್ಲಿ ಕುಣಿಯುತ್ತಾ ಹಾಡುವ ಹಾಡಿನಲ್ಲಿ ಕುಂಬಳೆ ಅರಸನ (ಕುಂಬೋಲರಸನುಂ ವಾಳ್ಗ ವಾಳ್ಗ) ಉಲ್ಲೇಖವಿದೆ.
ಕುಂಬಳೆ ಅರಸನೂ ಕೋಟ್ಟಯಂ ಅರಸನೂ :
ಕುಂಬಳೆ ಅರಸನಿದ್ದ ಮಾವಿಲಾಯಿ ಕೋಟ್ಟಯಂನ ಹತ್ತಿರವಿದೆ. ಕೋಟ್ಟಯಂ ಅರಸನಿಗೂ ಕುಂಬಳೆ ಅರಸನಿಗೂ ಆತ್ಮೀಯತೆ ಇತ್ತು. ಕುಂಬಳೆ ಅರಸನಿಗೆ ಬೇಡರಾಜನೊಬ್ಬನಿಂದುಂಟಾದ ತೊಂದರೆಯನ್ನು ಅವನು ಪರಿಹರಿಸಿದ್ದನು[6]ಎಂದು ತಿಳಿದು ಬರುತ್ತದೆ.
ಈ ಕೆಳಗಿನ ಪಾಶ್ಚಾತ್ಯರು ಕುಂಬಳೆಯನ್ನು ಸಂದರ್ಶಿಸಿ ಅಲ್ಲಿನ ಬಗೆಗೆ ತಮ್ಮ ಬರಹಗಳಲ್ಲಿ ದಾಖಲಿಸಿದ್ದಾರೆ.

ಆಧುನಿಕ ಕಾಲ :
೧೮೦೦ ರಲ್ಲಿ ಬ್ರಿಟಿಷರ ಈಸ್ಟ್‌ಇಂಡಿಯಾ ಕಂಪೆನಿ ಆಡಳಿತದಲ್ಲಿ ಸಮಗ್ರ ಪ್ರದೇಶ ಒಂದಾಯಿತು. ಎಲ್ಲಾ ರಾಜ್ಯಗಳ ಒಡೆಯರೂ ಅವರೇ ಆದರು. ೧೮೦೪ರಲ್ಲಿ ಕುಂಬಳೆ ಸೀಮೆಯ ಅಡೂರನ್ನು ಬ್ರಿಟಿಷರು ಕೊಡಗಿನ ವೀರರಾಜೇಂದ್ರನಿಗೆ ಕೊಟ್ಟರು.[7] ಬ್ರಿಟಿಷರು ಆಡಳಿತದಲ್ಲಿ ಕೆಲವಾರು ಬದಲಾವಣೆಗಳನ್ನು ತಂದರು. ಭೂಮಿಯ ಅಳತೆ ಮಾಡಿ ಕಂದಾಯವನ್ನು ವಸ್ತು ರೂಪದಲ್ಲಿ ಕೊಡದೆ ಹಣದ ರೂಪದಲ್ಲಿ ಕೊಡುವಂತೆ ಒತ್ತಾಯಿಸಿದರು. ಕೃಷಿ ಉತ್ಪನ್ನವೂ, ಬೆಲೆಯೂ ಕಡಿಮೆಯಾದ್ದರಿಂದ ರೈತರು ಕಷ್ಟಕ್ಕೀಡಾದರು, ಕರ ನಿರಾಕರಣೆಯ ಹಂತಕ್ಕಿಳಿದರು. ಕೊಡಗಿನ ಚಿಕ್ಕವೀರ ರಾಜೇಂದ್ರನನ್ನು ೧೮೩೪ರಲ್ಲಿ ಸೋಲಿಸಿ ಕೊಡಗನ್ನು ವಶಪಡಿಸಿದರು. ಅಲ್ಲೂ ಅತೃಪ್ತಿ ಇದ್ದುದರಿಂದ ಕೊಡಗು ಮತ್ತು ತುಳುನಾಡಿನ ಕೆಲವರು ಸೇರಿ ದಂಗೆಯೆದ್ದರು. ಕೊಡಗಿನ ಉತ್ತರಾಧಿಕಾರಿ ತಾನೆಂದು ಕಲ್ಯಾಣಪ್ಪನೆಂಬವನು ದಂಗೆಯ ಸಿದ್ಧತೆ ಮಾಡಿದನು.
ಕಲ್ಯಾಣಪ್ಪನ ಕಾಟಕಾಯಿ :
ಕೊಡಗಿನ ಕಲ್ಯಾಣಪ್ಪನು ಬ್ರಿಟಿಷರ ವಿರುದ್ಧ ನಡೆಸಿದ ದಂಗೆಯೇ ಕಲ್ಯಾಣಪ್ಪನ “ಕಾಟಕಾಯಿ” ಎಂದು ಪ್ರಸಿದ್ಧವಾಗಿದೆ. ಈ ದಂಗೆಗೆ ಕುಂಬಳೆ ಅರಸರು ಸಂಬಂಧಿಸಿದವರಲ್ಲ., ಬ್ರಿಟಿಷರ ಪರವಾಗಿ ಅವರಿದ್ದರು. ದಂಗೆಯಲ್ಲಿ ಕುಂಬಳೆಯ ಇಬ್ಬರು ಧೀರರಿದ್ದರು. ಕುಂಬಳೆಯ ಬೀರಣ್ಣ ಬಂಟ ಮತ್ತು ಕುಂಬಳೆ ಕೋಟೆಯ ಪಾರುಪತ್ಯಗಾರನಾದ ಸುಬ್ರಾಯ ಹೆಗ್ಗಡೆ ದಂಗೆಯಲ್ಲಿ ಭಾಗವಹಿಸಿದವರು. ಕಲ್ಯಾಣಪ್ಪನ ನೇತೃತ್ವದಲ್ಲಿ ಕೊಡಗಿನವರ ದಂಡು ಬೆಳ್ಳಾರೆ, ಉಪ್ಪಿನಂಗಡಿ, ಪುತ್ತೂರು, ಪಾಣೆಮಂಗಳೂರು ದಾರಿಯಾಗಿ ಮಂಗಳೂರಿಗೆ ಸಾಗುವುದು. ನಂದಾವರದ ಲಕ್ಷ್ಮಪ್ಪ ಬಂಗರಸನೂ ಅವನ ಬೆಂಬಲಕ್ಕಿದ್ದನು. ಕಾಸರಗೋಡು ಕಡೆಯಿಂದ ಬೀರಣ್ಣ ಬಂಟನ ಗುಂಪು ಕುಂಬಳೆಯ ಸುಬ್ರಾಯ ಹೆಗ್ಗಡೆಯ ಗುಂಪಿನೊಂದಿಗೆ ಮಂಗಳೂರಿನಲ್ಲಿ ಕೊಡಗಿನ ಗುಂಪಿನೊಂದಿಗೆ ಸೇರಿಕೊಳ್ಳುವುದು. ೧೮೩೭ನೇ ಮಾರ್ಚ್‌ ೫ ರಂದು ಕೊಡಗಿನಲ್ಲಿ, ೬ ರಂದು ಅಮರಸುಳ್ಯದಲ್ಲಿ ದಂಗೆಯಾಗುವುದೆಂದು ನಿಶ್ಚಯಿಸಿದ್ದರೂ ಅದಕ್ಕಿಂತ ೮ ದಿನ ಮೊದಲೇ ದಂಗೆ ತೊಡಗಿತು.
ಬೀರಣ್ಣ ಬಂಟನ ದಂಡು ಕಾಸರಗೋಡಿನಿಂದ ಉಳಯತ್ತಡ್ಕಕ್ಕೆ ಬರುವಷ್ಟರಲ್ಲಿ ಪಾಡಿಸುಬ್ಬಯ್ಯ ಶ್ಯಾನುಭಾಗನು (ಆಗಿನ ದೊಡ್ಡ ಜಮೀನ್ದಾರ, ಕೂಡ್ಲು ಮನೆತನದ ಹಿರಿಯ) ದಂಗೆ ಗುಂಪನ್ನು ಸೆರೆಹಿಡಿಯಲು ತನ್ನ ತಂಡವನ್ನು ಸಿದ್ಧಪಡಿಸಿದನು. ಕುಂಬಳೆ ರಾಜನು ತನ್ನ ರಾಜ್ಯದಲ್ಲಿ ದಂಗೆಯೆಂದು ತಲಚೇರಿಯಲ್ಲಿರುವ ಬ್ರಿಟಿಷರಿಗೆ ಸುದ್ದಿ ಮುಟ್ಟಿಸಿದನು. ಪಾಡಿಸುಬ್ಬಯ್ಯನು ದಂಗೆಯವರು ಬರುವಲ್ಲಿ, ಕುರುಚಲು ಕಾಡಿನಲ್ಲಿ ಅಲ್ಲಲ್ಲಿ ತನ್ನವರನ್ನು ಅಡಗಿ ಕೂರಿಸಿ, ಮುಳಿಹುಲ್ಲು ರಾಶಿಗೆ ಬೆಂಕಿ ಕೊಟ್ಟು ಸಿಡಿಮದ್ದು ಸಿಡಿಸಿ ದಂಗೆಯವರನ್ನು ಬೆದರಿಸಿದನು. ಅವರು ಸಿಕ್ಕಾಬಟ್ಟೆ ಓಡತೊಡಗಿದಾಗ ಮುಖಂಡ ಬೀರಣ್ಣ ಬಂಟನನ್ನು ಹಿಡಿದು ಬ್ರಿಟಿಷರಿಗೆ ಒಪ್ಪಿಸಿದನು. ಆಗಿನ ಕುಂಪಣಿ ಸರಕಾರ ಸುಬ್ಬಯ್ಯನ ಸಾಹಸಕ್ಕೆ ಮೆಚ್ಚಿ ಇನ್ನೂರು ರೂಪಾಯಿ ಬೆಲೆಯ ಒಂದು ಸೇರು ತೂಕದ ೨ ಚಿನ್ನದ ಬಳೆಗಳನ್ನು ಒಂದು ಅರ್ಹತಾ ಪತ್ರವನ್ನು ಕೊಟ್ಟು ಅವನನ್ನು ಗೌರವಿಸಿತು. ಆ ಚಿನ್ನದ ಬಳೆ ಈಗಲೂ ಕೂಡ್ಲು ಮನೆತನದಲ್ಲಿದೆ.
ತಪಶೀಲು ಈಸ್ಟ್‌ ಇಂಡಿಯ ಕಂಪೆನಿ ಹ.ಶಿ. ನಂಬ್ರ ೧೦೯[8]:
ಜಿಲ್ಲಾ ಜೋಯಿಂಟ್‌ ಮ್ಯಾಜಿಸ್ಟ್ರೇಟ್‌, ಇನ್‌ಚಾರ್ಜ್‌ ಮಾಲ್ಟ್‌ ಬಿ. ಸಾಹೇಬರವರು ಈ ಜತಾ ಅನುಸಾರ ಪಾಡಿಸುಬ್ಬಯ್ಯ, ಕಳೆದ ಇಸವಿಯಲ್ಲಿ, ಸರಕಾರದ ಮೇಲೆ ಕಾಟಕಾಯಿ ನಡೆಸುವರೆ ಆರಂಭಿಸಿದಂಥ ಕಲ್ಯಾಣಪ್ಪನ ಕಡೆ ಮೊಕ್ತೇಸರನಾಗಿ ಕಾಸರಗೋಡಿಗೆ ಬಹಳ ಜನರ ನಿಶಿಂ ಬರುತ್ತಿದ್ದಂಥ ಬೀರಣ್ಣ ಬಂಟ ಮತ್ತು ಆ ಸಮಯದಲ್ಲಿ ಕಾಸ್ರಗೋಡಿನಲ್ಲು ಇದ್ದ ಕಾಟಕಾಯಿ ಮೊಕ್ತೇಸರ ವಗೈರ ಜನಕ್ಕೆ ಸಹಾ ಹಿಡಿಯುವಲ್ಲಿ ಕಂಪೆನಿ ಸರಕಾರಕ್ಕೆ ನೀವು ಆಶ್ರಿತರಾಗಿ ಹಿಡಿದುಕೊಟ್ಟದ್ದು ಮತ್ತು ಆ ಜನರ ಅತಿಕ್ರಮ ಕಾಸರಗೋಡು ವಗೈರೆಯಲ್ಲಿ ನಡೆಯದ ಹಾಗೆ ಮಾಡಿದ ಸಹಾಯದಿಂದ ಸಹಾ ಗವರ್ಮೆಂಟಿನವರು ನಿಮ್ಮ ಮೆಹನತ್ತು ಖಾತರಿಗೆ ತಂದು ೨೦೦ ರೂಪಾಯಿ ಕ್ರಯದ ಬಾಬ್ತು ಎರಡು ಬಂಗಾರದ ಬಳೆಗಳು ಇನಾಮ್‌ ಸರ್ವರಾಜಿ ಮಾಡುವುದಕ್ಕೆ ತಲ್ಪಿದ ಹುಕುಂ ಮೇರೆಗೆ ನಿಮಗೆ ಬಳೆಗಳು ಇನಾಮ್‌ ಕೊಡುವಣವಾಗಿದೆ.
[image: ಪಾಡಿಸುಬ್ಬಯ್ಯನಿಗೆ ಕುಂಪಣಿ ಸರಕಾರವು ಇನಾಮು ನೀಡಿದ ಚಿನ್ನದ ಜೋಡು ಬಳೆ. “ಪಾಡಿಸುಬ್ಬಯ್ಯಗೆ ಕುಂಪಣಿ ಸರಕಾರದಿಂದ ಇನಾಮು ಬಳೆ]
ಪಾಡಿಸುಬ್ಬಯ್ಯನಿಗೆ ಕುಂಪಣಿ ಸರಕಾರವು ಇನಾಮು ನೀಡಿದ ಚಿನ್ನದ ಜೋಡು ಬಳೆ. “ಪಾಡಿಸುಬ್ಬಯ್ಯಗೆ ಕುಂಪಣಿ ಸರಕಾರದಿಂದ ಇನಾಮು ಬಳೆ
ತಾರೀಕು ೧೨, ಮೇ ೧೮೩೮ನೇ ಇಸವಿ
ಮೊಕ್ಕಾಂ – ಕಾಸರಗೋಡು Malt B
ಆ ಬಳೆಯಲ್ಲಿ ಬರಹ ಹೀಗಿದೆ: ಪಾಡಿಸುಬ್ಬಯ್ಯಗೆ ಕುಂಪಣಿ ಸರಕಾರದಿಂದಾ ಇನಾಮು ಬಳೆ ೧.
ಇಂಗ್ಲೀಷರಾದರೂ ಕನ್ನಡ ಭಾಷೆ, ಲಿಪಿ, ಅಂಕೆಗಳನ್ನು ಬಳಸಿರುವುದು ವಿಶೇಷವೇ. ದಂಗೆಯವರು ಮಂಗಳೂರನ್ನು ಸ್ವಾಧೀನಪಡಿಸಿದರೂ ತಲಚೇರಿಯಿಂದ ಬಂದ ಸೈನ್ಯ ದಂಗೆಯನ್ನಡಗಿಸಿತು. ಸುಬ್ರಾಯ ಹೆಗ್ಗಡೆ ಕುಂಬಳೆಯಿಂದ ನೇತ್ರಾವತಿಗೆ ತಲುಪಿದಾಗ ಕುಂಪಣಿ ಸರಕಾರದ ಗುಂಡಿಗೆ ಬಲಿಯಾದ. ಮಂಗಳೂರಿನ ಬಿಕ್ರನ ಕಟ್ಟೆ (ಬಿಕರ್ನಕಟ್ಟೆ) ಯಲ್ಲಿ ಕಲ್ಯಾಣಸ್ವಾಮಿ, ಲಕ್ಷ್ಮಪ್ಪ ಬಂಗರಸ, ಬೀರಣ್ಣ ಬಂಟರನ್ನು ಗಲ್ಲಿಗೇರಿಸಲಾಯಿತು. ಸ್ವಾತಂತ್ರ್ಯದ ಪ್ರಜ್ಞೆ ಅಷ್ಟಾಗಿಲ್ಲದಿದ್ದರೂ ದೇಶಪ್ರೇಮಿಗಳಾದ ನಮ್ಮವರನ್ನು ಹಿಡಿಯುವಲ್ಲಿ ನಮ್ಮವರೇ ಬ್ರಿಟಿಷರಿಗೆ ಸಹಾಯ ಮಾಡಿದ್ದರಿಂದ ದಂಗೆ ವಿಫಲವಾಯಿತು. ಪಾರತಂತ್ರ್ಯದ ಕೋಳ ಬಲಿಯಿತು. ಈಗಲಾಗುತ್ತಿದ್ದರೆ ದೇಶಕ್ಕಾಗಿ ಪ್ರಾಣಾರ್ಪಣೆ ಮಾಡಿದ ಗೌರವವಿರುತ್ತಿತ್ತು. ಆಗ ಅದು ರಾಜ ದ್ರೋಹವೆನಿಸಿತ್ತು. ೧೮೫೭ರ ಸಿಪಾಯಿ ದಂಗೆಯನ್ನು ಪ್ರಥಮ ಸ್ವಾತಂತ್ರ್ಯ ಸಮರವೆಂದು ಕೊಂಡಾಡಲಾಗುತ್ತದೆ. ಅದಕ್ಕಿಂತಲೂ ಇಪ್ಪತ್ತು ವರ್ಷ ಹಿಂದೆ ಅಂತಹದೇ ಸಮರ ನಮ್ಮ ಕರಾವಳಿಯಲ್ಲಿ ನಡೆದುದು ದೊಡ್ಡ ಜನರ ಗಮನ ಸೆಳೆಯಲಿಲ್ಲ. ಈ ೧೮೩೭ರ ಬ್ರಿಟಿಷರ ವಿರುದ್ಧದ ಹೋರಾಟ ಗಮನಕ್ಕೆ ಬರುತ್ತಿದ್ದರೆ ಇದೇ ಭಾರತದ ಪ್ರಥಮ ಸ್ವಾತಂತ್ರ್ಯ ಹೋರಾಟವಾಗುತ್ತಿತ್ತೇನೋ.
೧೮೫೮ರಿಂದ ಭಾರತದ ಆಡಳಿತವು ಈಸ್ಟ್ ಇಂಡಿಯಾ ಕಂಪೆನಿಯಿಂದ ಇಂಗ್ಲೆಂಡಿನ ರಾಣಿಯ ನೇರ ಅಧೀನಕ್ಕೆ ಬಂತು. ೧೮೬೨ರಲ್ಲಿ ಕನ್ನಡ ಜಿಲ್ಲೆಯು ಉತ್ತರ ಮತ್ತು ದಕ್ಷಿಣವೆಂದು ವಿಭಾಗವಾಗಿ, ಉತ್ತರ ಕನ್ನಡವು ಬೊಂಬಾಯಿ ಸಂಸ್ಥಾನಕ್ಕೂ ದಕ್ಷಿಣ ಕನ್ನಡವು ಮದ್ರಾಸು ಸಂಸ್ಥಾನಕ್ಕೂ ಸೇರಿದವು. ೧೮೬೫ರಲ್ಲಿ ದಕ್ಷಿಣ ಕನ್ನಡದಲ್ಲಿ ತಂತಿ ಟಪ್ಪಾಲು, ೧೯೦೬ರಲ್ಲಿ ರೈಲ್ವೆ ಆಗಿ ಕಾಸರಗೋಡು ಕುಂಬಳೆಗಳಲ್ಲಿ ರೈಲ್ವೆ ಸ್ಟೇಷನ್ ಆಯಿತು. ೧೯೧೨ರಲ್ಲಿ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಆರು ತಾಲೂಕುಗಳಲ್ಲಿ ೭೭೯ ಗ್ರಾಮಗಳಿದ್ದುವು. ಇದರಲ್ಲಿ ದೊಡ್ಡದಾದ ಕಾಸರಗೋಡು ತಾಲೂಕಿನ ಒಂದು ಭಾಗವಾಗಿ ಕುಂಬಳೆ ಸೀಮೆ ಸೇರಿ ಹೋಯಿತು.
೧೯೪೭ರವರೆಗೆ ನಡೆದ ಬ್ರಿಟಿಷರ ನಿರಂಕುಶಾಡಳಿತದಲ್ಲಿ ಇತರ ರಾಜ್ಯಗಳಂತೆ ಕುಂಬಳೆ ರಾಜ್ಯವು ಸೇರಿದೆ. ಬ್ರಿಟಿಷ್‌ದೊರೆಯನ್ನೇ ‘ರಾಜಾ ಪ್ರತ್ಯಕ್ಷ ದೇವತಾ’ ಎಂದು ನಮ್ಮವರು ತಿಳಿಯುತ್ತಿದ್ದರು. ಶಾಲೆಗಳಲ್ಲಿ ಆರಂಭದಲ್ಲಿ ರಾಜನ ಪ್ರಾರ್ಥನೆ – ಲೋಂಗ್‌ಲಿವ್ ಅವರ್‌ನೋಬ್ಲ್‌ಕಿಂಗ್‌ (Long live our noble king…), ದೇವರ ಪ್ರಾರ್ಥನೆಗಳಿದ್ದುವು. ೧೯೧೦ರಲ್ಲಿ ಐದನೇ ಜಾರ್ಜನು ಪಟ್ಟಕ್ಕೆ ಬಂದಾಗ ಅದನ್ನೊಂದು ಉತ್ಸವವಾಗಿ ಭಾರತದ ಕೆಲವೆಡೆ ಆಚರಿಸಲಾಗಿತ್ತು. ಕುಂಬಳೆ ಅರಸರ ಆತ್ಮೀಯ ದೊಡ್ಡಗುತ್ತು ಇಚ್ಲಂಪಾಡಿ. ಈ ಗುತ್ತಿನ ಯಜಮಾನ ಕೋಟ್ಯಣ್ಣಾಳ್ವರ ಹಿರಿತನದಲ್ಲಿ ೧೯೧೧ರಲ್ಲಿ. ಅವರ ಮನೆಯ ಮೇಲಿನ ಮೈದಾನದಲ್ಲಿ ಈ ಉತ್ಸವವನ್ನು ಬಹಳ ವಿಜೃಂಭಣೆಯಿಂದ ಆಚರಿಸಲಾಯಿತಂತೆ. ಅಲ್ಲಿ ಅದಕ್ಕೆ ಎತ್ತರದೊಂದು ಕಟ್ಟೆಯನ್ನು ಕಟ್ಟಿದ್ದರು. ಅದನ್ನು ಈವರೆಗೂ ದರ್ಬಾರು ಕಟ್ಟೆ ಎಂದೇ ಕರೆಯುತ್ತಿದ್ದರು. ಅಲ್ಲಿ ಉತ್ಸವಕ್ಕಾಗಿ ರಾಜದರ್ಬಾರು ವೈಭವದಿಂದ ನಡೆದಿರಬೇಕು.
ದ್ವಿತೀಯ ಜಾಗತಿಕ ಮಹಾಯುದ್ಧದ ಸಂದರ್ಭದಲ್ಲಿ (೧೯೩೯ – ೪೫) ಕುಂಬಳೆಯಿಂದ ಒಂದು ಮೈಲು ಪೂರ್ವದ ಶಾಂತಿಪಳ್ಳದ ಮೈದಾನದಲ್ಲಿ ‘ಮಿಲಿಟರಿ ಬ್ಲೋಕ್‌’ನ್ನು ನೆಲೆಗೊಳಿಸಲಾಗಿತ್ತು. ಅವರ ಅಭ್ಯಾಸಗಳು, ಗುಂಡು ಹಾರಾಟ ಇತ್ಯಾದಿ ನಡೆಯುತ್ತಿದ್ದುದರಿಂದ ಸುತ್ತುಮುತ್ತಲಿನ ಜನ ಪರಿಹಾರ ತೆಕ್ಕೊಂಡು ಆಸ್ತಿಪಾಸ್ತಿ ಕಳಕೊಂಡು ವಲಸೆ ಹೋಗಿದ್ದರು. ತುಂಬಾ ತೋಟ ಕೃಷಿ ಸ್ಥಳಗಳು ನಾಶವಾಗಿವೆ ಯೆಂದು ಹಿರಿಯರು ಹೇಳುತ್ತಿದ್ದುದು ನೆನಪಾಗುತ್ತದೆ.
೧೯೪೭ರಲ್ಲಿ ಸ್ವತಂತ್ರ ಭಾರತವಾದಾಗ ಐನ್ನೂರಕ್ಕೂ ಮಿಕ್ಕದ್ದ ಚಿಕ್ಕಪುಟ್ಟ ರಾಜ್ಯಗಳು ಅದರಲ್ಲಿ, ವಲ್ಲಭಬಾಯಿ ಪಠೇಲರ ನೇತೃತ್ವದಲ್ಲಿ ವಿಲೀನಗೊಳ್ಳುವಂತಾಯಿತು. ಗವರ್ನರ್‌ಜನರಲ್‌ಆಗಿದ್ದ ರಾಜಗೋಪಾಲಾಚಾರ್ಯರು ಮಾಯಿಪ್ಪಾಡಿಗೆ ಬಂದು ಮಾಲಿಖಾನೆಯನ್ನು ಮುಂದುವರಿಸುವುದಾಗಿಯೂ ಭಾರತದಲ್ಲಿ ವಿಲೀನಗೊಳ್ಳಬೇಕೆಂದೂ ಕೇಳಿಕೊಂಡಂತೆ ಆಗಿನ ಅರಸರು ಒಪ್ಪಿದ್ದಾಗಿ ಉದಯವರ್ಮರು ತಿಳಿಸುತ್ತಾರೆ (ಪೂರ್ವೋಕ್ತ, ಪುಟ ೧೩೩). ಈ ಮಾಲಿಖಾನೆಯಲ್ಲಿ ಸುಮಾರು ೩೪೫೬ ರೂಪಾಯಿ ಆದಾಯ ತೆರಿಗೆ ರೂಪದಲ್ಲಿ ಸರಕಾರಕ್ಕೆ ಸಲ್ಲುತ್ತಿತ್ತು ಎನ್ನುತ್ತಾರೆ ಅವರು. ಇಂದಿರಾ ಗಾಂಧಿಯ ಕಾಲದಲ್ಲಿ ಮಾಲಿಖಾನೆಯೂ ರದ್ದಾಯಿತು.
ಭಾಷಾವಾರು ಪ್ರಾಂತ್ಯ – ಕುಂಬಳೆ :
ಭಾರತವು ಬಹುಭಾಷಾ ದೇಶವಾದ್ದರಿಂದ ಆಡಳಿತ ರ್ಯಸೌಕರ್ಯಕ್ಕಾಗಿ ಭಾಷೆಗಳ ನೆಲೆಯಲ್ಲಿ ಪ್ರಾಂತ್ಯಗಳನ್ನು ವಿಂಗಡಿಸುವುದಕ್ಕಾಗಿ ಕೆಲವು ಆಯೋಗಗಳನ್ನು ಬ್ರಿಟಿಷರೇ ರೂಪಿಸಿದ್ದರು.[9] ಕೊನೆಗೆ ೧೯೫೩ರಲ್ಲಿ ಶ್ರೀಗಳಾದ ಫಜಲಿ ಆಲಿ, ಸರದಾರ್‌ ಪಣಿಕ್ಕರ್‌ ಮತ್ತು ಕುಂಜ್ರು. ಈ ಮೂವರನ್ನೊಳಗೊಂಡ ಉಚ್ಚಮಟ್ಟದ ಆಯೋಗ (High Power Commission) ರಚಿಸಿ ಅದಕ್ಕೆ ಪೂರ್ಣ ಜವಾಬ್ದಾರಿ ಒಪ್ಪಿಸಲಾಯಿತು. ಅಕ್ಟೋಬರ್‌ ೩೦, ೧೯೫೫ರಂದು ಇದು ತನ್ನ ವರದಿಯನ್ನು ಒಪ್ಪಿಸಿತು. ಇದುವರೆಗೆ ದಕ್ಷಿಣ ಕನ್ನಡದ, ಕರ್ನಾಟಕದ ಅವಿಭಾಜ್ಯ ಅಂಗವಾಗಿದ್ದ ಕಾಸರಗೋಡು ತಾಲೂಕನ್ನು ಕೇರಳಕ್ಕೆ ವರ್ಗಾಯಿಸಲಾಯಿತು. ೧೯೫೬ರ ನವೆಂಬರ್‌ ೧ ರಂದು ಕುಂಬಳೆ ಸೀಮೆ ಸಹಿತ ಕಾಸರಗೋಡು ತಾಲೂಕು ಕೇರಳಕ್ಕೆ ಸೇರಿ ಅದರ ಉತ್ತರದ ಕೊನೆಯ ತಾಲೂಕಾಯಿತು.
ಕಾಸರಗೋಡಿನ ಜನತೆಗೆ ಸಿಡಿಲೆರಗಿದಂತಾಯಿತು. ಜಾತಿ, ಮತ, ಭಾಷೆ ವ್ಯತ್ಯಾಸವಿಲ್ಲದೆ ಒಗ್ಗಟ್ಟಾಗಿ ಜನ ಹೋರಾಡಿದರು. ಎಷ್ಟೋ ಮಂದಿ ಕಾಯಿದೆ ಭಂಗ ಚಳವಳಿ ನಡೆಸಿ ಜೈಲು ಸೇರಿದರು. ಲಾಥಿಚಾರ್ಜು ಗೋಲಿಬಾರ್‌ ಆಯಿತು. ಮಲ್ಲಿಕಾರ್ಜುನ ದೇವಾಲಯದ ಎದುರು ನಡೆದ ಗೋಲಿಬಾರ್‌ನಲ್ಲಿ ಶಾಂತರಾಮ, ಸುಧಾಕರ ಎಂಬ ಇಬ್ಬರು ವಿದ್ಯಾರ್ಥಿಗಳು ಸಾವಿಗೀಡಾದರು. ಪ್ರಕೃತ ಲೇಖಕನೂ ವಿದ್ಯಾರ್ಥಿ ಮುಖಂಡನಾಗಿ ಅಗಲ್ಪಾಡಿ ಶಾಲೆಯಲ್ಲಿ ಚಳವಳಿ ನಡೆಸಿದ ನೆನಪಿದೆ. ಚಂದ್ರಗಿರಿ ನದಿಯ ಉತ್ತರ ಭಾಗದ ಮುನ್ನೂರು ಚದರ ಮೈಲು ವಿಸ್ತಾರದ ಪ್ರದೇಶವನ್ನಾದರೂ ಆಗಿನ ಮೈಸೂರು ಸಂಸ್ಥಾನ (ಈಗಿನ ಕರ್ನಾಟಕ)ಕ್ಕೆ ಸೇರಿಸಬೇಕೆಂದು ಪ್ರಬಲ ಹೋರಾಟ ನಡೆಯಿತು. ಕೇರಳದ ಇ.ಎಂ.ಎಸ್‌. ನಂಬೂದಿರಿಪ್ಪಾಡ್‌, ಜೋಸೆಫ್‌ ಮುಂಡಸ್ಸೇರಿ ಮೊದಲಾದವರೇ ಇದನ್ನು ಒಪ್ಪಿದ್ದರು. ಈ ಹೋರಾಟಕ್ಕಾಗಿ ಕಾಸರಗೋಡು ಕರ್ನಾಟಕ ಪ್ರಾಂತೀಕರಣ ಸಮಿತಿ ೭-೯-೧೯೫೫ರಲ್ಲೇ ಆರಂಭವಾಗಿ ಅವಿರತವಾಗಿ ಶ್ರಮಿಸಿತು. ಒತ್ತಡಕ್ಕೆ ಸರಕಾರ ಮಣಿಯಲೇ ಬೇಕಾಯಿತು. ಮಹಾರಾಷ್ಟ್ರೀಯರೂ ಬೆಳಗಾಂನ್ನು ಅವರಿಗೆ ಬಿಟ್ಟುಕೊಡಬೇಕೆಂದು ಒತ್ತಾಯಿಸುತ್ತಿದ್ದರು. ಮಹಾರಾಷ್ಟ್ರ, ಕರ್ನಾಟಕ, ಕೇರಳಗಳ ಗಡಿನಿರ್ಣಯಕ್ಕೆ, ಪರಿಶೀಲನೆ ಮಾಡಿ ವರದಿ ಸಲ್ಲಿಸುವಂತೆ ನಿವೃತ್ತ ನ್ಯಾಯಾಧೀಶರಾಗಿದ್ದ ಮೆಹರ್‌ಚಂದ ಮಹಾಜನ್‌ ಎಂಬವರ ಏಕಸದಸ್ಯ ಆಯೋಗವನ್ನು ೨೫-೧೦-೧೯೬೬ ರಂದು ನೇಮಿಸಲಾಯಿತು. (ಕೆ.ಮಹಾಬಲ ಭಂಡಾರಿ – ಕಾಸರಗೋಡು ಚಳವಳ – ’ಪಯಸ್ವಿನಿ’ ಸ್ಮರಣ ಸಂಚಿಕೆ, ಕಾಸರಗೋಡು ಕನ್ನಡಿಗರ ಸಮ್ಮೇಳನ, ೧೯೭೨, ಪುಟ ೭೫) ಮಹಾಜನ ಆಯೋಗವೆಂದು ಪ್ರಸಿದ್ಧವಾದ ಈ ಆಯೋಗವು ೨೮-೮-೧೯೬೭ ರಂದು ಸಲ್ಲಿಸಿದ ವರದಿಯಲ್ಲಿ ಚಂದ್ರಗಿರಿ ಪಯಸ್ವಿನೀ ನದಿಗಳ ಉತ್ತರದ ಕಾಸರಗೋಡಿನ ಭಾಗವನ್ನು ಮೈಸೂರು ಪ್ರಾಂತ (ಈಗ ಕರ್ನಾಟಕ)ಕ್ಕೆ ವರ್ಗಾಯಿಸಬೇಕೆಂದೂ ಬೆಳಗಾಂನ್ನು ಇದ್ದಂತೆಯೇ ಕರ್ನಾಟಕದಲ್ಲೇ ಉಳಿಸಬೇಕೆಂದೂ ಶಿಫಾರಸು ಮಾಡಿದೆ. ಬೆಳಗಾಂನ್ನು ಮಹಾರಾಷ್ಟ್ರಕ್ಕೆ ಸೇರಿಸಲೇಬೇಕೆಂಬ ಮರಾಠಿಗರ ಉಗ್ರ ಪ್ರತಿಭಟನೆಯಿಂದಾಗಿ ಆಯೋಗದ ವರದಿ ಜ್ಯಾರಿಯಾಗದೆ ಉಳಿದಿದೆ. ಕರ್ನಾಟಕದ ಉತ್ತರದ ಬೆಳಗಾಂ ಮತ್ತು ದಕ್ಷಿಣದ ಕಾಸರಗೋಡಲ್ಲಿ ಕನ್ನಡಿಗರಿಗೆ ಕಿರುಕುಳ ನಡೆಯುತ್ತಲೇ ಇದೆ. ಕಾಸರಗೋಡಿನ ಕನ್ನಡಿಗರು ಹಲವಾರು ಬಾರಿ ನಿಯೋಗ ಮೂಲಕ ಕರ್ನಾಟಕದ ಮುಖ್ಯಮಂತ್ರಿಗಳನ್ನು ಭೇಟಿಯಾಗಿ ಮನವಿ ನೀಡಿ ಪ್ರಯತ್ನಿಸುತ್ತಲೇ ಇದ್ದಾರೆ. ಕಾಸರಗೋಡು ಕರ್ನಾಟಕ ಸಮಿತಿಯ ಮುಂದಾಳುಗಳಾದ ಮಹಾಬಲ ಭಂಡಾರಿ (ಈಗ ದಿವಂಗತ), ಯು.ಪಿ. ಕುಣಿಕುಳ್ಳಾಯ, ಕಯ್ಯಾರ ಕಿಞ್ಞಣ್ಣ ರೈ ಮೊದಲಾದವರು ಇನ್ನೂ ಶ್ರಮಿಸುತ್ತಲೇ ಇದ್ದಾರೆ. ಕುಂಬಳೆಯ ಭಾಗವಾಗಿದ್ದ ಕಾಸರಗೋಡನ್ನು ಮೇ ೨೪, ೧೯೮೪ರಿಂದ ಜಿಲ್ಲಾ ಕೇಂದ್ರವನ್ನಾಗಿ ಕೇರಳ ಸರಕಾರವು ಮಾಡಿದೆ.
 
[image: 17_264_TKAM-KUH]
೧೯೫೬ರಲ್ಲಿ ಕುಂಬಳೆಯ ಮಾಯಿಪ್ಪಾಡಿ ರಾಜರ ಸಿರಿಬಾಗಿಲು, ಕಣ್ಣೂರು, ಕೂಡ್ಲು, ಮೊಗ್ರಾಲು, ಪಟ್ಲ, ಮದವೂರು, ಮುಳಿಯಾರು, ಪಾಡಿ, ಅಡೂರು, ನೆಕ್ರಾಜೆ, ಪೆರ್ಡಾಲ, ಮೈರೆ, ಬೇಳ, ಮಾವಿಲಾಯಿ ಹಳ್ಳಿಗಳಲ್ಲಿದ್ದ ಆಸ್ತಿಯನ್ನು ಭಂಡಾರದ ಅಥವಾ ದೇವರ ಆಸ್ತಿ, ಖಾಸಗಿ ಅಥವಾ ವಿಭಕ್ತ ಸಂತತಿಗಳ ಆಸ್ತಿ ಎಂದು ಬರಡಾಗಿ ವಿಭಾಗಿಸಿ ಪಾಲುಪಟ್ಟಿ ಮಾಡಲಾಯಿತು. (ತುಳುನಾಡಿನ ಗತವೈಭವ, ಪೂರ್ವೋಕ್ತ) ದೇವರ ಭಂಡಾರ ಅಥವಾ ಆಸ್ತಿ ನೋಡುವ ಯಜಮಾನನಿಗೆ ತಿಂಗಳಿಗೆ ರೂ. ೨೫೦/ – ರ ಸಂಭಾವನೆ ನಿಗದಿಪಡಿಸಲಾಯಿತು. ಇದಕ್ಕೆ ಟ್ರಸ್ಟಿಯ ನಿರ್ಮಾಣವಾಗಿಲ್ಲ. ಮಾಯಿಪ್ಪಾಡಿಯಲ್ಲಿರುವ ಬೀರ್ಣಾಳ್ವ, ಪಟ್ಟದಭೂತ, ರಾಜರಾಜೇಶ್ವರಿ ಮನೆಯ ಆರಾಧ್ಯ ದೇವತೆ. ಅವರವರ ಪಾಲಿಗೆ ಬಂದ ಹಳ್ಳಿಗಳಲ್ಲಿರುವ ದೈವ ದೇವುಗಳ ವಿನಿಯೋಗವನ್ನು ಸಂಬಂಧಪಟ್ಟ ಪಾಲಿನವರು ನೋಡಿಕೊಳ್ಳುತ್ತಾರೆ.

i. ಕ್ರಿ.ಶ. ೧೮೮೮ ರ ಏಪ್ರಿಲ್‌ನಲ್ಲಿ ಅಡೂರು ದೇವಾಲಯಕ್ಕೆ ಸಿಡಿಲು ಬಡಿದು ಹೆಚ್ಚಿನಂಶ ಸುಟ್ಟು ಹೋಯಿತೆಂದೂ ೧೯೮೦ರಲ್ಲಿ ಪುನರ್ನಿರ್ಮಾಣವಾಯಿತೆಂದೂ ತಿಳಿದುಬರುತ್ತದೆ.
ii. ೧೭೯೫ರಲ್ಲಿ ಕುಂಬಳೆ ಅರಸರು (ಮಾಯಿಪ್ಪಾಡಿ) ಮದವೂರು ದೇವಸ್ಥಾನದಲ್ಲಿ ಮೂಡಪ್ಪಸೇವೆ ನಡೆಸಿದ್ದರೆ ೧೪ – ೫ – ೧೭೯೭ರಂದು ಕೂಡ್ಲು ದೊಡ್ಡ ಸುಬ್ಬಯ್ಯ ಶಾನುಭಾಗರು ಮೂಡಪ್ಪಸೇವೆ ನಡೆಸಿದ್ದರು. (ಮೂಡಪ್ಪ ಎಂದರೆ ಗಣಪತಿ ವಿಗ್ರಹಕ್ಕೆ ಸುತ್ತ ಕಬ್ಬಿನ ಬೇಲಿ ಕಟ್ಟಿ ಅಪ್ಪವನ್ನು ತುಂಬಿಸುವ ವಿಶಿಷ್ಟ ಸೇವೆ).
೧೯೬೨ರಲ್ಲಿ ಜೀರ್ಣೋದ್ಧಾರದ ನಂತರ ಮೂಡಪ್ಪಸೇವೆ ನಡೆಯಿತು.
೧೯೬೫ರಲ್ಲಿ ಶೃಂಗೇರಿ ಶ್ರೀಪಾದಂಗಳ ನೇತೃತ್ವದಲ್ಲಿ ಕೋಟಿ ನಾಮಾರ್ಚನೆ ನಡೆಯಿತು. ಸಕಾಲದಲ್ಲಿ ಮಳೆ ಬಾರದಿದ್ದಾಗ ಶಿವಲಿಂಗಕ್ಕೆ ಶತರುದ್ರಾಭಿಷೇಕ ನಡೆಯುವುದು.
ತುಳು ಕರ್ನಾಟಕ ಅರಸುಮನೆತನಗಳು: ಪುತ್ತಿಗೆ – ಮೂಡಬಿದರೆಯ ಚೌಟರು (೩)
೨೦. ೩ನೇ ಅಬ್ಬಕ್ಕದೇವಿ (ಕ್ರಿ.ಶ. ೧೭೨೬ – ೧೭೪೯):
ಪದುಮಲಾದೇವಿಯ ತಂಗಿ ಅಬ್ಬಕ್ಕದೇವಿಯು ಶಾ.ಶ. ೧೬೪೮ನೇ ಪರಾಭವ ಸಂ| ದ ಕಾರ್ತಿಕ ಶು| ೫ ರಲ್ಲಿ ಪಟ್ಟಕ್ಕೆ ಬಂದಳು. ಕ್ರಿ.ಶ. ೧೭೨೯ರಲ್ಲಿ ಇಕ್ಕೇರಿಯ ಅರಸ ಸೋಮಶೇಖರ ನಾಯಕನು ಕೆನರಾ ಜಿಲ್ಲೆಗೆ ಬಂದು ಮೂಡುಬಿದರೆಯ ಪೊನ್ನಚಾರು ಮಠದಲ್ಲಿರುವಾಗ ಅಬ್ಬಕ್ಕದೇವಿಯು ಹೋಗಿ ಭೇಟಿ ಮಾಡಿದಳು. ಸೋಮಶೇಖರನು ಪದ್ಧತಿ ಪ್ರಕಾರ ಮರ್ಯಾದೆ ಕೊಟ್ಟು ಉಡಿಗೆ ಉಚಿತಗಳನ್ನು ಕೊಟ್ಟ ಮೇಲೆ, ಅವರಿಗೆ ಪರಸ್ಪರ ಸಂಭಾಷಣೆಯಲ್ಲಿ ಮನಃಕ್ಲೇಶ ಬಂದುದರಿಂದಲೂ ಅಬ್ಬಕ್ಕನನ್ನು ಬಿದನೂರಿಗೆ ತೆಗೆದುಕೊಂಡು ಹೋಗಬೇಕೆಂದು ಸೋಮಶೇಖರ ನಿರ್ಧರಿಸಿದರಿಂದಲೂ ಅಬ್ಬಕ್ಕ ಬೇಸರಗೊಂಡಳು. ಪರಿಣಾಮವಾಗಿ, ತನ್ನ ಮಗಳಾದ ಚನ್ನಮ್ಮದೇವಿ, ಮೊಮ್ಮಗ ಚಿಕ್ಕರಾಯನನ್ನು ಮತ್ತು ಸ್ವಲ್ಪ ಸೈನಿಕರನ್ನು ಸಂಗಡ ಕರಕೊಂಡು ಪಡುಬಿದ್ರೆಯ ಬಂದರದಿಂದ ಹಡಗಿನ ಮೂಲಕ ಮಲಬಾರು ಜಿಲ್ಲೆಯ ಚರಕಲ್ಲಿಗೆ ಹೋಗಿ ನಿಂತಳು. ರಾಜ್ಯಭಾರವನ್ನು ಮಂತ್ರಿ, ಸೇನಾಧಿಪತಿಗಳೇ ಮಾಡುತ್ತಿದ್ದರು. ೪೦೫೦ ವರಹ ೪ ೧/೨ ಹಣವನ್ನು ಮಂಗಳೂರಿನಲ್ಲಿರುವ ಇಕ್ಕೇರಿ ಅಧಿಕಾರಿಗೆ ಕೊಡುತ್ತಿದ್ದರು. ಕ್ರಿ.ಶ. ೧೭೪೫ರ ವರೆಗೆ ಈ ರೀತಿ ನಡೆಯುತ್ತಾ ಬಂತು. ೧೭೪೬ರಲ್ಲಿ ಇಕ್ಕೇರಿ ಅರಸನು ಈ ಸೀಮೆಯನ್ನು ವಶಪಡಿಸಿ, ಮುದ್ರಾಡಿ ಅನಂತಯ್ಯನನ್ನು ಚೌಟರ ಸೀಮೆಗೆ ಅಧಿಪತಿಯನ್ನಾಗಿಸಿಕೊಂಡು ಆಳುತ್ತಿದ್ದಾನೆ ಎಂಬ ವರ್ತಮಾನವನ್ನು ಕೇಳಿದ ಅಬ್ಬಕ್ಕ, ಕೋಲತ್ತಿರಿ ಅರಸನ ಸೈನ್ಯವನ್ನು ತನ್ನ ಸಹಾಯಕ್ಕೆ ಕರಕೊಂಡು ಕೆನರಾ ಜಿಲ್ಲೆಯ ದಕ್ಷಿಣ ಭಾಗವನ್ನು ಸುಲಿಗೆ ಮಾಡಿ ಸಿಕ್ಕಿದ ಹಣದಲ್ಲಿ ಕಾಲಕ್ಷೇಪ ಮಾಡಿಕೊಂಡಿದ್ದಳು. ಕ್ರಿ.ಶ. ೧೭೪೦ರಲ್ಲಿ ಸೋಮಶೇಖರ ನಾಯಕನು ಸತ್ತು ಬೂದಿ ಬಸವಪ್ಪ ನಾಯಕನು ಪಟ್ಟಕ್ಕೆ ಬಂದನು. ೧೭೪೯ ರಲ್ಲಿ ಅಬ್ಬಕ್ಕದೇವಿಯು ಯೋಗ್ಯರಾದ ಸಮಾಜದ ಹಿರಿಯರನ್ನು ಬಸವಪ್ಪನಲ್ಲಿಗೆ ಕಳುಹಿಸಿ ತನ್ನ ಸೀಮೆಯನ್ನು ತಿರುಗಿ ಸ್ವಾಧೀನಪಡಿಸಿಕೊಂಡಳು. ಆದರೆ ಚರಕಲ್ಲಿನಿಂದ ಮತ್ತೆ ತನ್ನ ರಾಜ್ಯದತ್ತ ಬರುವಾಗ ಮಾರ್ಗ ಮಧ್ಯದಲ್ಲಿ ಅಬ್ಬಕ್ಕ ಕಾಲವಾದಳು. ಆಕೆಯ ಮಗಳು ಚೆನ್ನಮ್ಮದೇವಿಯು, ಮೊಮ್ಮಗ ಚಿಕ್ಕರಾಯನು ಪರಿವಾರ ಸಹಿತರಾಗಿ ಮೂಡಬಿದರೆಗೆ ಬಂದರು. ಕ್ರಿ.ಶ. ೧೯೪೯ರಲ್ಲಿ ಅರಮನೆಯನ್ನು ಜೀರ್ಣೋದ್ಧಾರ ಮಾಡಿಸಿ ಚಂದ್ರಶೇಖರ ಚಿಕ್ಕರಾಯನಿಗೆ ಪಟ್ಟವಾಯಿತು.
೨೧. ೩ನೇ ಚಂದ್ರಶೇಖರ ಚಿಕ್ಕರಾಯ (ಕ್ರಿ.ಶ. ೧೭೪೯ – ೧೭೬೯):
ಚಂದ್ರಶೇಖರ ಚಿಕ್ಕರಾಯನು ಶಾ.ಶ. ೧೬೭೧ನೇ ಶುಕ್ಲಂ ಸಂ|ರದ ಚೈತ್ರ ಶು| ೨ ದಲ್ಲಿ ಪಟ್ಟಕ್ಕೆ ಬಂದನು. ಇವನ ಪಟ್ಟಾಭಿಷೇಕಕ್ಕೆ ಬಸವಪ್ಪ ನಾಯಕನು ಮೂಡಬಿದರಿಗೆ ಬಂದಾಗ ಅವನಿಗೆ ಒಂದು ಆನೆಯನ್ನು ಕಾಣಿಕೆಯನ್ನಾಗಿ ನೀಡಲಾಯಿತು. ಬಸವಪ್ಪ ನಾಯಕನು ೧೦ ದಿನ ಮೂಡಬಿದರೆಯಲ್ಲಿ ನಿಂತು ಸೀಮೆಯ ಲೆಕ್ಕ ತನಿಖೆ ಮಾಡಿ ೧೩,೭೯೨ ವರಹ ೧ ೧/೨ ಹಣ ಕಪ್ಪ ಕೊಡಬೇಕೆಂದು ನಿಶ್ಚಯಿಸಿ ಅದರಲ್ಲಿ ದೇವತಾ ಉತ್ತಾರ, ದೈವ ಉತ್ತಾರ, ಅಜಿಲ ಉತ್ತಾರ, ಪುರವರ್ಗ ಉತ್ತಾರ ಮುಂತಾದ್ದನ್ನು ಕಳೆದು ೭,೭೭೯ ವರಹ ೨೧/೨ ಹಣ ೧೧/೨ ಹಾಗವನ್ನು ಕಪ್ಪವಾಗಿ ಕೊಟ್ಟು ಸೀಮೆಯನ್ನು ಆಳಿಕೊಂಡು ಬರಬಹುದೆಂದು ಚಿಕ್ಕರಾಯನಿಗೆ ಅಪ್ಪಣೆ ಕೊಟ್ಟನು.
ಕ್ರಿ.ಶ. ೧೭೬೩ರಲ್ಲಿ ಹೈದಾರಾಲಿ ಬಿದನೂರಿಗೆ ಬಂದು ಇಕ್ಕೇರಿ ಸಂಸ್ಥಾನವನ್ನು ತನ್ನ ಸ್ವಾಧೀನಪಡಿಸಿಕೊಂಡು, ಆ ಸಂಸ್ಥಾನದ ಎಲ್ಲಾ ಒಳ ಅರಸುಗಳಿಗೆ ಕೌಲು ಪತ್ರಗಳನ್ನು ಬರೆಸಿದನು. ಚಿಕ್ಕರಾಯನಿಗೆ ಬಜಪೆ ಕೃಷ್ಣಯ್ಯನ ಹತ್ತಿರ ಕಾಗದವನ್ನು ಹೈದರ್ ಕೊಟ್ಟು ಕಳುಹಿಸಿದ. ನಂತರ ಹೈದರ್ ಕಾರ್ಕಳಕ್ಕೆ ಬಂದಾಗ ಚಿಕ್ಕರಾಯನು ಅಲ್ಲಿಗೆ ಹೋಗಿ ಅವನನ್ನು ಎದುರುಗೊಂಡನು. ತರುವಾಯ ಇಬ್ಬರು ಮೂಡಬಿದರೆಗೆ ಬಂದ ಮೇಲೆ, ಹೈದರ್‌ ಪೊನ್ನಚಾರು ಮಠದಲ್ಲಿ ಇಳುಕೊಂಡ. ಚಿಕ್ಕರಾಯನು ಅಲ್ಲಿ ಅವನನ್ನು ಭೇಟಿ ಮಾಡಿದಾಗ, ಹೈದರ್ ಅವನನ್ನು ಆತ್ಮೀಯವಾಗಿ ಸ್ವಾಗತಿಸಿ, ಉಡಿಗೆ ಉಚಿತಗಳನ್ನು ನೀಡಿ, ಸೀಮೆಯ ಎಲ್ಲಾ ವಿಚಾರವನ್ನು ಕೇಳಿದ ನಂತರ ೧೪,೦೦೦ ವರಹ ಕೊಡಬೇಕೆಂದು ನಿಶ್ಚಯಿಸಿದನು.
ಅನಂತರ ಕ್ರಿ.ಶ. ೧೭೬೪ರಲ್ಲಿ ೧೮,೦೦೦ ವರಹ ಕೊಡಬೇಕೆಂದು ಹೈದರನು ಮತ್ತೆ ಹೊಸ ಆಜ್ಞೆ ಮಾಡಿದ. ಕ್ರಿ.ಶ. ೧೭೬೫ರಲ್ಲಿ ಅದನ್ನು ಮತ್ತೆ ೧೯,೦೦೦ ವರಹಗಳಿಗೆ ಹೆಚ್ಚಿಸಲಾಯಿತು. ಅದೇ ವರ್ಷ ಮಂಗಳೂರು ಜಿಲ್ಲೆಯ ಅಧಿಕಾರವನ್ನು ಹೈದರಾಲಿಯು, ಶೇಕಲ್ಲಿಗೆ ಕೊಟ್ಟು ಎಲ್ಲಾ ಒಳ ಅರಸುಗಳ ರಾಜ್ಯವನ್ನು ತನ್ನ ಸ್ವಾಧೀನಕ್ಕೆ ತೆಗೆದುಕೊಂಡ. ಆಗ ಹೈದರನು ಚೌಟರ ಸೀಮೆಗೆ ಒಬ್ಬ ಅಧಿಕಾರಿಯನ್ನು ನೇಮಿಸಿ ೨೧,೨೧೫ ವರಹ ೪ ಹಣ ಕಂದಾಯವನ್ನು ಸೀಮೆಯಿಂದ ವಸೂಲು ಮಾಡಿದನು.
ಕ್ರಿ.ಶ. ೧೭೬೬ರಲ್ಲಿ (ಸರ್ವಜಿತು) ಇಂಗ್ಲಿಷರು ಮಂಗಳೂರು ಕೋಟೆಯನ್ನು ವಶಪಡಿಸಿಕೊಂಡಾಗ, ಅದನ್ನು ಮತ್ತೇ ಮರುವಶಪಡಿಸಲು ಹೈದರನು ‘ನಗರ’ದಿಂದ ಮಂಗಳೂರಿಗೆ ಹೋಗುವ ಮಾರ್ಗಮಧ್ಯದಲ್ಲಿ ಮೂಡಬಿದರೆಯ ಪೊನ್ನಚಾರು ಮಠದಲ್ಲಿ ಇಳುಕೊಂಡನು. ಚಿಕ್ಕರಾಯನು ಅಲ್ಲಿಗೆ ಹೋಗಿ ಹೈದರನನ್ನು ಭೇಟಿ ಮಾಡಿ ತನ್ನ ಸ್ಥಿತಿಯನ್ನು ಹೇಳಲು, ೧೮,೦೦೦ ವರಹವನ್ನು ಕೊಟ್ಟು ಸೀಮೆಯನ್ನು ಆಳಿಕೊಂಡು ಇರಬಹುದೆಂದು ಹೈದರನು ಹೇಳಿದನು. ಆದರೆ ಶೇಕಾಲಿಯು ಬಹಳ ಕ್ರೂರ ಸ್ವಭಾವದವನಾದುದ್ದರಿಂದ ಅವನ ಕೈಕೆಳಗೆ ರಾಜ್ಯವಾಳಲು ಅಸಾಧ್ಯವೆಂದು ಚಿಕ್ಕರಾಯನು ಹೇಳಲು, ಹೈದರನು ಚೌಟ ರಾಜ್ಯವನ್ನು ಪೂರ್ತಿಯಾಗಿ ತನ್ನ ಸಾಮ್ರಾಜ್ಯಕ್ಕೆ ಸೇರಿಸಿಕೊಂಡ. ಆದರೆ ಚೌಟರ ಕುಟುಂಬಕ್ಕೆ ವರ್ಷಕ್ಕೆ ೪೫೫ ವರಹ ೧೧/೨ ಹಣವನ್ನು ಇನಾಮಾಗಿ ಬಿಟ್ಟನು. ಚೌಟ ಮನೆತನದ ರಾಜ್ಯಭಾರವು ಇಲ್ಲಿಗೆ ಕೊನೆಗೊಂಡಿತು.
ರಾಜ್ಯವನ್ನು ಕಳಕೊಂಡ ಮೇಲೆಯೂ ಈ ವಂಶದವರು ಮೂಡಬಿದರೆಯ ಅರಮನೆಯಲ್ಲಿ ವಾಸವಾಗಿದ್ದರು. ಪಟ್ಟಾಭಿಷೇಕ ಕ್ರಮವಾಗಿ ನಂತರದ ದಿನಗಳಲ್ಲಿಯೂ ನಡೆಯುತ್ತಿತ್ತು. ಮೂಡಬಿದರೆಯಲ್ಲಿದ್ದ ಅರಮನೆಯಷ್ಟು ದೊಡ್ಡ ಅರಮನೆ ಕೆನರಾ ಜಿಲ್ಲೆಯಲ್ಲಿ ಮತ್ತೊಂದಿರಲಿಲ್ಲ. ಸುಮಾರು ೮ ಎಕ್ರೆ ವಿಸ್ತೀರ್ಣದ ಸ್ಥಳದ ಮಧ್ಯದಲ್ಲಿ ಅರಮನೆಯು, ಸುತ್ತಲೂ ಕೋಟೆಯೂ ಇತ್ತು. ಕೋಟೆಯ ಪೂರ್ವ, ದಕ್ಷಿಣ ಮತ್ತು ಪಶ್ಚಿಮ ಕರೆಗಳಲ್ಲಿ ಕಂದಕವಿತ್ತು. ಅರಮನೆ ಮುಂದುಗಡೆ ಎತ್ತರಕ್ಕಿರುವ ರಾಜಾಂಗಣವು ೨ ಎಕ್ರೆ ವಿಸ್ತೀರ್ಣವಾಗಿತ್ತು. ರಾಜಾಂಗಣವನ್ನು ದಾಟುತ್ತಲೇ ಈಗ ಹಾಳುಬಿದ್ದ ಹುಲಿಮುಖದ ಚಾವಡಿ ಇದೆ. ಇದನ್ನು ದಾಟುತ್ತಲೇ ಸಣ್ಣ ರಾಜಾಂಗಣವು ಸುಮಾರು ೧/೨ ಎಕ್ರೆ ವಿಸ್ತೀರ್ಣವಾಗಿತ್ತು. ಅದನ್ನು ದಾಟುತ್ತಲೇ ಹೊರಗೆ ಅಗಲವಾದ ಚಾವಡಿಗಳು, ಒಳಗೆ ಚತುಷ್ಕೋಣಾಕೃತಿಯಲ್ಲಿರುವ ಒಡ್ಡೋಲಗದ ಚಾವಡಿಯೂ ಇತ್ತು. ಒಡ್ಡೋಲಗದ ಚಾವಡಿಗೆ ತಾಗಿ ಮೃತರಾಜನ ಶವವನ್ನು ಲವಣದಲ್ಲಿ ಹಾಕಿಡುವ ದೊಡ್ಡ ಮರದ ಮರಿಗೆ ಇರುವ ಕೋಣೆ ಇತ್ತು. ಇದರ ಹಿಂದುಗಡೆ ಪಶ್ಚಿಮಕ್ಕೆ ಸೋಮನಾಥ ದೇವಸ್ಥಾನವಿದೆ. ಪಟ್ಟದ ಚಾವಡಿಯ ಪೂರ್ವಕ್ಕೆ ತೋಪುಖಾನೆಯ ಚಾವಡಿ ಇದೆ. ಇದು ಪಟ್ಟದ ಚಾವಡಿಯಷ್ಟೇ ದೊಡ್ಡದಾಗಿತ್ತು. ಈಗ ಇದು ಪೂರ್ಣವಾಗಿ ಹಾಳುಬಿದ್ದಿದೆ. ಇದರ ಪೂರ್ವಕ್ಕೆ ಅಂತಃಪುರದ ಚಾವಡಿ, ಅದರ ಪೂರ್ವಕ್ಕೆ ಅಂತಃಪುರ, ಇದರ ಉತ್ತರಕ್ಕೆ ನೀರು ತುಂಬಿಸಿ ಸ್ನಾಮಾಡಲು ಕಟ್ಟಿಸಿದ ಚಂದವಾದ ಶಿಲೆಯಿಂದ ಮಾಡಿದ ಸಣ್ಣ ಕೊಳ ಇದೆ. ಅರಮನೆಯ ಪೂರ್ವಕ್ಕೂ, ದಕ್ಷಿಣಕ್ಕೂ ಕಾಡು, ನೈರುತ್ಯಕ್ಕೆ ಮಾರಿಗುಡಿ ಮತ್ತು ದಕ್ಷಿಣಕ್ಕೆ ಜಾನಕಿ ಕೋಟೆಯೂ ಇವೆ. ಪಟ್ಟದ ಚಾವಡಿಯನ್ನು “ಹಿಸ್ಟೋರಿಕಲ್ ಮೊನ್ಯುಮೆಂಟ್ ಆಕ್ಟ್”ನ ಪ್ರಕಾರ ದುರಸ್ತಿಮಾಡುವ ಬಗ್ಗೆ ಸರಕಾರ ಕ್ರಿ.ಶ. ೧೯೨೧ರಲ್ಲಿ ವಹಿಸಿಕೊಂಡಿದೆ.
೨೨. ೩ನೇ ಚನ್ನರಾಯ (ಕ್ರಿ.ಶ.೧೭೬೯ – ೧೭೮೧):
ಚಂದ್ರ ಶೇಖರನ ಮಗ ಚನ್ನರಾಯನಿಗೆ ಶಾ.ಶ. ೧೬೯೧ನೇ ವಿರೋಧಿ ಸಂ|ದ ಶ್ರಾವಣ ಬ| ೯ರಲ್ಲಿ ಪಟ್ಟವಾಯಿತು.
೨೩. ೪ನೇ ಚಂದ್ರಶೇಖರ ಚಿಕ್ಕರಾಯ (ಕ್ರಿ.ಶ. ೧೭೮೧ – ೧೭೮೩)
ಚನ್ನರಾಯನ ತಮ್ಮ ಚಿಕ್ಕರಾಯನಿಗೆ ಶಾ.ಶ. ೧೭೦೩ನೇ ಪ್ಲವ ಸಂ|ರದ ಮಾರ್ಗಶಿರ ಶು| ೧೦ರಲ್ಲಿ ಪಟ್ಟವಾಯಿತು.
೨೪. ೫ನೇ ಚಂದ್ರಶೇಖರ ಚಿಕ್ಕರಾಯ (ಕ್ರಿ.ಶ. ೧೭೮೩ – ೧೮೨೨):
ಚಿಕ್ಕರಾಯನ ತಮ್ಮ ಚಂದ್ರಶೇಖರ ಚಿಕ್ಕರಾಯನು ಶಾ.ಶ. ೧೭೦೫ನ ಶೋಭಕೃತು ಸಂ| ರದ ಜ್ಯೇಷ್ಠ ಶು| ೩ರಲ್ಲಿ ಪಟ್ಟಕ್ಕೆ ಬಂದನು. ಕ್ರಿ.ಶ. ೧೭೯೩ರಲ್ಲಿ ಟಿಪ್ಪುವಿನ ಕಾಲದಲ್ಲಿ ಮಂಗಳೂರು ಜಿಲ್ಲೆಯನ್ನು ಆಳುತ್ತಿದ್ದ ಅಸೋಫನಾದ ಸುಲುಖಾನನು ಈ ಕುಟುಂಬಕ್ಕೆ ಸಲ್ಲುತ್ತಿದ್ದ ೪೫೫ ವರಹದಲ್ಲಿ, ಈ ಅರಸನು ಇಂಗ್ಲಿಷರಿಗೆ ಸಹಾಯ ಮಾಡಿದನೆಂದು ೩೦೦ ವರಹವನ್ನು ಭಂಡಾರಕ್ಕೆ ವಜಾಮಾಡಿ ೧೫೫ ವರಹ ೧ ೧/೨ ಹಣಮಾತ್ರವೇ ಕೊಡುತ್ತಾ ಬಂದನು. ಅನಂತರ ೨೦೫ ವರಹ ೩ ೧/೨ ಹಣದ ಪ್ರಕಾರ ಕನ್ನಡ ಜಿಲ್ಲೆಯು ಇಂಗ್ಲೀಷರ ಸ್ವಾಧೀನಕ್ಕೆ ಬರುವ ವರೆಗೆ ಸಿಕ್ಕಿತು. ಇಂಗ್ಲೀಷ್ ಸರಕಾರವು ೧೯೮ ವರಹ ೪ ಹಣವನ್ನು (ರೂ. ೭೯೩ – ೧೨ – ೦) ಪಿಂಚಣಿಯಾಗಿ ಚೌಟ ಅರಸನಿಗೆ ನೀಡಲು ನಿರ್ಧರಿಸಿ, ಅದರಂತೆ ಕೊಡುತ್ತಾ ಬಂದಿದೆ.
೨೫. ಚಂದ್ರಶೇಖರ ಚನ್ನರಾಯ (ಕ್ರಿ.ಶ. ೧೮೨೨ – ೧೮೩೩):
ಚಂದ್ರಶೇಖರ ಚಿಕ್ಕರಾಯನ ಮೊಮ್ಮಗ ಚಂದ್ರಶೇಖರ ಚನ್ನರಾಯನು ಶಾ.ಶ. ೧೭೪೪ರಲ್ಲಿ ಚಿತ್ರಭಾನು ಸಂ|ರದ ಜ್ಯೇಷ್ಠ ಬ| ೧೪ರಲ್ಲಿ ಪಟ್ಟಕ್ಕೆ ಬಂದನು.
ಕ್ರಿ.ಶ. ೧೮೩೩ರಲ್ಲಿ ಚನ್ನರಾಯನು ಮಕ್ಕಳಿಲ್ಲದೆ ಕಾಲವಾಗಲು ಅವನ ರಾಣಿಯು ಗುಮ್ಮಣ್ಣ ಎಂಬ ಮಗುವನ್ನು ದತ್ತಕ್ಕೆ ತೆಗೆದುಕೊಂಡು ಅವನಿಗೆ ಚಿಕ್ಕರಾಯ ಚೌಟನೆಂಬ ಹೆಸರಿನಿಂದ ಪಟ್ಟವಾಯಿತು. ಇವನು ಕ್ರಿ.ಶ. ೧೮೬೭ರಲ್ಲಿ ಕಾಲವಾಗಲು ವ್ಯಾಜ್ಯವಾಗಿ ಕ್ರಿ.ಶ. ೧೮೮೦ರಲ್ಲಿ? (ಅಥವಾ ೧೮೮೮?) ಚೌಟ ಮನೆತನದ ಇಡೀ ಆಸ್ತಿಯು ಕುಂಞಮ್ಮು ಶೆಟ್ಟಿಯವರ ವಶಕ್ಕೆ ಬಂತು. ಆದರೆ ಅವರಿಗೆ ಪಟ್ಟವಾಗಲಿಲ್ಲ. ಅವರ ನಂತರ ಆಸ್ತಿಯು ಧರ್ಮಸಾಮ್ರಾಜ್ಯರ ಸ್ವಾಧೀನಕ್ಕೆ ಬಂತು. ಅನಂತರ ಚೌಟ ವಂಶದ ಅರಸರ ಪಟ್ಟವಾಗಲಿಲ್ಲ ಎಂದು ಚೌಟ ವಂಶದ ರಾಜಕೀಯ ಚರಿತ್ರೆಯನ್ನು ಐಗಳ್‌ರವರು ತಮ್ಮ “ಇತಿಹಾಸ” ಗ್ರಂಥದಲ್ಲಿ ಸವಿಸ್ತಾರವಾಗಿ ಬರೆದಿದ್ದಾರೆ.
ಉಳ್ಳಾಲ – ಪುತ್ತಿಗೆ – ಮೂಡಬಿದರೆಯಿಂದ ಆಳಿದ ಚೌಟ ಅರಸರ ವಂಶಾವಳಿಯನ್ನು ಶ್ರೀ ಗಣಪತಿ ರಾವ್ ಐಗಳ್‌ರವರು ತಮ್ಮ “ದಕ್ಷಿಣ ಕನ್ನಡ ಜಿಲ್ಲೆಯ ಪ್ರಾಚೀನ ಇತಿಹಾಸ” ಎಂಬ ಗ್ರಂಥದಲ್ಲಿ ನೀಡಿದ್ದು, ಅದು ಇಂತಿದೆ:
೧ನೇ ತಿರುಮಲರಾಯ (ಕ್ರಿ.ಶ. ೧೧೬೦ – ೧೧೭೯)
|
೧ನೇ ಚನ್ನರಾಯ (ಕ್ರಿ.ಶ. ೧೧೭೯ – ೧೨೧೯)
|
ದೇವುರಾಯ (ಕ್ರಿ.ಶ. ೧೨೧೯ – ೧೨೪೫)
|
೨ನೇ ತಿರುಮಲರಾಯ (ಕ್ರಿ.ಶ. ೧೨೪೫ – ೧೨೮೩)
|
೧ನೇ ಅಬ್ಬಕ್ಕದೇವಿ(ಕ್ರಿ.ಶ. ೧೨೮೩ – ೧೩೧೬)
|
೧ನೇ ಭೋಜರಾಯ (ಕ್ರಿ.ಶ. ೧೩೧೬ – ೧೩೩೫)
|
೧ನೇ ಪದುಮಲಾದೇವಿ (ಕ್ರಿ.ಶ. ೧೩೩೫ – ೧೩೮೨)
|
೧ನೇ ಚನ್ನಮ್ಮದೇವಿ (ಕ್ರಿ.ಶ. ೧೩೮೨ – ೧೪೦೩)
|
೨ನೇ ಚನ್ನರಾಯ (ಕ್ರಿ.ಶ. ೧೪೦೩ – ೧೪೭೦)
|
೨ನೇ ಭೋಜರಾಯ (ಕ್ರಿ.ಶ. ೧೪೭೦ – ೧೫೧೦)
|
೩ನೇ ತಿರುಮಲರಾಯ (ಕ್ರಿ.ಶ. ೧೫೧೦ – ೧೫೪೪)
|
೨ನೇ ಅಬ್ಬಕ್ಕದೇವಿ (ಕ್ರಿ.ಶ. ೧೫೪೪ – ೧೫೮೨)
|
ತಿರುಮಲದೇವಿ (ಕ್ರಿ.ಶ. ೧೫೮೨ – ೧೬೦೬)
|
೧ನೇ ಚಂದ್ರಶೇಖರ ಚಿಕ್ಕರಾಯ (ಕ್ರಿ.ಶ. ೧೬೦೬ – ೧೬೨೮)
|
೨ನೇ ಚನ್ನಮ್ಮದೇವಿ (ಕ್ರಿ.ಶ. ೧೬೨೮ – ೧೬೩೦)
|
೩ನೇ ಭೋಜರಾಯ (ಕ್ರಿ.ಶ. ೧೬೩೦ – ೧೬೪೪)
|
೩ನೇ ಚನ್ನಮ್ಮದೇವಿ (ಕ್ರಿ.ಶ. ೧೬೪೪ – ೧೬೮೭)
|
೨ನೇ ಚಂದ್ರಶೇಖರ ಚಿಕ್ಕರಾಯ (ಕ್ರಿ.ಶ. ೧೬೮೭ – ೧೭೧೫)
|
೨ನೇ ಪದುಮಲಾದೇವಿ (ಕ್ರಿ.ಶ. ೧೭೧೫ – ೧೭೨೬)
|
೩ನೇ ಅಬ್ಬಕ್ಕದೇವಿ (ಕ್ರಿ.ಶ. ೧೭೨೬ – ೧೭೪೯)
|
೩ನೇ ಚಂದ್ರಶೇಖರ ಚಿಕ್ಕರಾಯ (ಕ್ರಿ.ಶ. ೧೭೪೯ – ೧೭೬೯)
|
೩ನೇ ಚನ್ನರಾಯ (ಕ್ರಿ.ಶ. ೧೭೬೯ – ೧೭೮೧)
|
೪ನೇ ಚಂದ್ರಶೇಖರ ಚಿಕ್ಕರಾಯ (ಕ್ರಿ.ಶ. ೧೭೮೧ – ೧೭೮೩)
|
೫ನೇ ಚಂದ್ರಶೇಖರ ಚಿಕ್ಕರಾಯ (ಕ್ರಿ.ಶ. ೧೭೮೩ – ೧೮೨೨)
|
ಚಂದ್ರಶೇಖರ ಚನ್ನರಾಯ (ಕ್ರಿ.ಶ. ೧೮೨೨ – ೧೮೩೩)
|
ಚಿಕ್ಕರಾಯ ಚೌಟ (ಕ್ರಿ.ಶ. ೧೮೩೩ – ೧೮೬೭)
ಪರಂಪರೆ ಅಥವಾ ಐತಿಹ್ಯಗಳಿಂದ ಶ್ರೀ ಐಗಳ್‌ರವರು ಹೆಚ್ಚಿನಮಾಹಿತಿ ಸಂಗ್ರಹಿಸಿರಬಹುದು. ಅವರು ತಿಳಿಸಿದಂತೆ ಕ್ರಿ.ಶ. ೧೮೬೭ರಲ್ಲಿ ಚಿಕ್ಕರಾಯ ಚೌಟ ಕಾಲವಾದ ಕೂಡಲೇ ಚೌಟ ಮನೆತನದ ಆಸ್ತಿಹಕ್ಕಿನ ಬಗ್ಗೆ ವ್ಯಾಜ್ಯವಾಗಿದೆ. ಈ ಬಗ್ಗೆ ಮಂಗಳೂರಿನಲ್ಲಿರುವ ಸಹಾಯಕ ನ್ಯಾಯಾಧೀಶರ ಕೋರ್ಟಿನಲ್ಲಿ ಕ್ರಿ.ಶ. ೧೮೬೭ನೇ ಇಸವಿಯಲ್ಲಿ ದಾವೆ ಹಾಕಲಾಗಿದ್ದು, ಇದು ಅಂತಿಮವಾಗಿ (ಓ.ಎಸ್.ನಂಬ್ರ ೩೯) ಕ್ರಿ.ಶ. ೧೮೮೭ರಲ್ಲಿ ವಿಚಾರಣೆಗೆ ಬಂದು ಮಾರ್ಚ್‌, ೧೮೮೮ರಲ್ಲಿ ಕೋರ್ಟು ತನ್ನ ತೀರ್ಪು ನೀಡಿದೆ. ಕ್ರಿ.ಶ. ೧೮೬೭ರಲ್ಲಿ ಈ ದಾವೆಯನ್ನು ಹಾಕಿದಾಗ ವಾದಿಯ ಕಡೆಯ ವಕೀಲರಾದ ಶ್ರೀ ಭವಾನಿಶಂಕರಯ್ಯನವರು ವಾದಿಯು ನೀಡಿದ ಮಾಹಿತಿ ಮೇರೆಗೆ ಚೌಟ ಅರಸು ಮನೆತನದ ವಂಶಾವಳಿಯನ್ನು ತಯಾರಿಸಿ, ನ್ಯಾಯಾಲಯಕ್ಕೆ ಹಾಜರು ಪಡಿಸಿದ್ದಾರೆ. ಶ್ರೀ ಐಗಳ್‌ರವರು ನೀಡಿದ ವಂಶಾವಳಿ ಪಟ್ಟಿಯು ಈ ದಾವೆಯಲ್ಲಿ ನ್ಯಾಯಾಲಯಕ್ಕೆ ಸಲ್ಲಿಸಿ ವಂಶಾವಳಿಯ ಆಧಾರದಲ್ಲಿ ತಯಾರಿಸಿದಂತೆ ಕಂಡು ಬರುತ್ತದೆ. ಏಕೆಂದರೆ ಎರಡು ಪಟ್ಟಿಗಳು ಒಂದಕ್ಕೊಂದು ಹೋಲಿಕೆಯಾಗುತ್ತವೆ.
ಕ್ರಿ.ಶ. ೧೮೬೭ರ ಮಾರ್ಚ್‌ ೮ರಂದು ಮಂಗಳೂರಿನ ನ್ಯಾಯಾಲಯಕ್ಕೆ ವಾದಿ ಕಡೆಯ ವಕೀಲರು ಸಲ್ಲಿಸಿದ “ಪುತ್ತಿಗೆಯ ಚೌಟ” ಅರಸರ ವಂಶಾವಳಿ ಹೀಗಿದೆ: (ನ್ಯಾಯಾಲಯದಿಂದ ಪಡೆದ ದಾಖಲೆಯ ಪ್ರತಿಯನ್ವಯ). ವಿವರಗಳಿಗೆ ಪುಟಸಂಖ್ಯೆ ೧೮೨ – ೧೮೬ ನೋಡಿ)
ಎಚ್. ಸ್ಯಾನ್ಸ್‌ಫೋರ್ಡ್‌ ಸ್ಮಿತ್ ಎಂಬವರು “ಮಿಥಿಕ್ ಸೊಸೈಟಿ” ಪ್ರಕಟಿಸುತ್ತಿದ್ದ ತ್ರೈಮಾಸಿಕದಲ್ಲಿ (ಸಂಪುಟ XLVI, ಜುಲೈ ೧೯೫೫, ನಂಬ್ರ – ೧, ಪುಟಗಳು ೬೯ – ೭೧) ಬರೆದ “ನೋಟ್ಸ್ ಆನ್‌ದ ಚೌಟರ್ ಡೈನೆಸ್ಟಿ” ಎಂಬ ತಲೆಬರಹದಲ್ಲಿ ಪ್ರಕಟಗೊಂ ತಮ್ಮ ಲೇಖನವೊಂದರಲ್ಲಿ ಚೌಟ ಮನೆತನದ ರಾಜಕೀಯ ಇತಿಹಾಸವನ್ನು ನೀಡಿದ್ದಾರೆ. ಆದರೆ ಅವರು ತಾವು ತಿಳಿಸುವ ವಿಷಯವನ್ನು ಸರ್ವಸಾಧಾರಣೀಕರಿಸಲು ಕಾರಣವಾದ ಮಾಹಿತಿಯ ಮೂಲದ ಬಗ್ಗೆ ಏನು ತಿಳಿಸಿಲ್ಲ. ಅವರು ಕೂಡ ಚೌಟರ ಬಗ್ಗೆ ಐಗಳ್‌ರವರು ತಿಳಿಸಿದ ಎಲ್ಲಾ ವಿಚಾರಗಳಲ್ಲಿ ಸಹಮತವಿದ್ದಂತೆ ಕಾಣುತ್ತದೆ, ಎಂದು ಡಾ| ಗುರುರಾಜ ಭಟ್ಟರು ಹೇಳಿದ್ದಾರೆ.[1] ಆದರೆ ಐಗಳ್‌ರವರ ‘ಇತಿಹಾಸ’ ಗ್ರಂಥದಲ್ಲಿ ಬರೆಯಲ್ಪಟ್ಟು ಹೆಚ್ಚಿನ ಎಲ್ಲಾ ಇತಿಹಾಸಕಾರರಿಂದ ಸ್ವೀಕರಿಸಲ್ಪಟ್ಟ ‘ಪುತ್ತಿಗೆಯ ಚೌಟ’ ಅರಸರ ಕಾಲಾನುಕ್ರಮಣಿಕೆ ಮತ್ತು ವಂಶಾವಳಿ ಪಟ್ಟಿಯು ಹಲವು ರೀತಿಯಲ್ಲಿ ತಪ್ಪಾಗಿದೆ ಎಂದು ಅಭಿಪ್ರಾಯಪಟ್ಟಿರುವ ಡಾ|ಗುರುರಾಜ ಭಟ್ಟರು ಈ ಕೆಳಗಿನ ತಮ್ಮ ವಾದವನ್ನು ನಮ್ಮ ಮುಂದಿಟ್ಟಿದ್ದಾರೆ.[2]
೧) ಹೆಚ್. ಸ್ಯಾನ್ಸ್‌ಫೋರ್ಡ್‌ಸ್ಮಿತ್ ಹೇಳುವಂತೆ ಕ್ರಿ.ಶ. ೧೧೧೭ರಲ್ಲಿ ಹೊಯ್ಸಳ ಬಿಟ್ಟಿದೇವ ವಿಷ್ಣುವರ್ಧನನು ಉಳ್ಳಾಲದ ಅರಸನನ್ನು ಬಂಧಿಸಿಟ್ಟಿದ್ದ ಎಂಬುದಕ್ಕೆ ಯಾವುದೇ ಶಾಸನಾಧಾರಗಳು ಇಲ್ಲ.
೨) ಕ್ರಿ.ಶ. ೧೩೮೨ರಿಂದ ೧೪೦೩ರ ಮಧ್ಯದಲ್ಲಿ ಚೆನ್ನಮ್ಮದೇವಿ I ಳು ಪಟ್ಟದಲ್ಲಿದ್ದಳು ಎಂದು ಐಗಳ್ ತಮ್ಮ ‘ಇತಿಹಾಸ’ದಲ್ಲಿ ತಿಳಿಸಿದ್ದಾರೆ. ಆದರೆ ಮೂಡಬಿದರೆಯಲ್ಲಿ ಸಿಕ್ಕಿದ ಒಂದು ಶಾಸನದ ಪ್ರಕಾರ ಕ್ರಿ.ಶ. ೧೩೯೦ರಲ್ಲಿ ವಿಕ್ರು ಚೌಟ ಅಲಿಯಾಸ್‌ಚೌಟ ಎಂಬಾತನು ಅರಸನಾಗಿದ್ದ. ಗುರುಗಾಲ ಬಸದಿಯ ಶ್ರೀ ಚಂದೋಗ್ರಪಾರ್ಶ್ವ ದೇವರಿಗೆ ವಿಕ್ರು ಚೌಟನ ಕಾಲದಲ್ಲಿ ಸ್ವಲ್ಪ ಭೂಮಿಯನ್ನು ದೇವಸ್ವವಾಗಿ ಬಿಡಲಾಯಿತೆಂದು ಈ ಶಾಸನ ತಿಳಿಸುತ್ತದೆ. ಆದುದರಿಂದ ಶಾಸನಗಳ ಪ್ರಕಾರ ವಿಕ್ರು ಚೌಟನೇ ಈ ವಂಶದ ಪ್ರಥಮ ಅರಸನೆಂದು ಹೇಳಬಹುದು.
೩) ಪುತ್ತೂರು ತಾಲೂಕಿನ ಪುತ್ತೂರಿನಲ್ಲಿ ದೊರೆತ ಕ್ರಿ.ಶ. ೧೪೩೧ರ ಒಂದು ಶಾಸನವು ಚೌಟ ಸಾಂತೇಯ ಎಂಬ ಅರಸನು ಬಂಗಾರದ ನಾಣ್ಯಗಳನ್ನು ಕಾಣಿಕೆಯಾಗಿ ನೀಡಿದ ಎಂದು ಹೇಳಲಾಗಿದೆ. ಸಾಂತೇಯನು ಆಗ ಆಳ್ವಿಕೆ ಮಾಡುತ್ತಿದ್ದ ಚೌಟ ವಂಶಕ್ಕೆ ಸೇರಿದವ. ಇದು ಸತ್ಯವಾಗಿದ್ದರೆ, ಸಾಂತೇಯನು ಚೌಟ ವಂಶದ ೨ನೇ ಅರಸನಾಗಿದ್ದ ಎಂದು ಊಹಿಸಲಾಗಿದೆ. ಆದರೆ ಇವನ ಬಗ್ಗೆ ‘ಇತಿಹಾಸ’ದಲ್ಲಿ ಯಾವ ಉಲ್ಲೇಖವನ್ನೂ ಮಾಡಿಲ್ಲ. ಚೌಟರ ಮುಖ್ಯಸ್ಥರಲ್ಲೋರ್ವನಾದ ಜೋಗಿ ಒಡೆಯನೆಂಬಾತನು, ಜುಗಾದಿ ಕುಂಡಾಲನೆಂಬವನಿಗೆ ಭೂಮಿಯನ್ನು ದಾನವಾಗಿ ನೀಡಿದ್ದನೆಂದು ಕ್ರಿ.ಶ. ೧೪೩೪ರ, ಮಂಗಳೂರು ತಾಲೂಕಿನ ಅಡ್ಡೂರ್ ಶಾಸನದಿಂದ ತಿಳಿದು ಬರುತ್ತದೆ. ಈ ಜೋಗಿ ಒಡೆಯನ್ನು, ಚೌಟ ಅರಸರಲ್ಲಿ ೩ನೇಯವನು ಎಂದು ತಿಳಿಯಲಾಗಿದೆ. ವಿಕ್ರು ಚೌಟನು ಕ್ರಿ.ಶ. ೧೪೧೦ರ ತನಕ ಆಳ್ವಿಕೆ ಮಾಡಿದ್ದರೆ, ಜೋಗಿ ಒಡೆಯನಿಗೆ ನಂತರ ೨೫ ವರ್ಷಗಳನ್ನು (ಕ್ರಿ.ಶ ೧೪೧೦ – ೧೪೩೫) ನೀಡಿದ್ದರೆ, ಸಾಂತೇಯ ಚೌಟನು ನಂತರ ಕ್ರಿ.ಶ. ೧೪೩೫ರಿಂದ ೧೪೫೫ರ ತನಕ ಆಡಳಿತ ನಡೆಸಿದ್ದ ಎಂದು ಹೇಳಬಹುದು. ಆದರೆ ಐಗಳ್‌ರವರು ಈ ಬಗ್ಗೆ ಮೌನವಾಗಿದ್ದಾರೆ.
೪) ಕ್ರಿ.ಶ. ೧೪೬೫ರ ಒಂದು ಶಾಸನದ ಪ್ರಕಾರ ಪುತ್ತಿಗೆಯಿಂದ ಆಳುತ್ತಿದ್ದ ಆಲ್ಲಪ್ಪಶೇಖ ಚೌಟನು; ದೇವರುಶೇಖ, ಬಿಮ್ಮಣ್ಣಶೇಖ ಮತ್ತು ಬೊಮ್ಮಣ್ಣರೆಂಬ ತನ್ನ ೩ ಸಹೋದರರೊಂದಿಗೆ ಪೊಳಲಿ ದೇವಸ್ಥಾನಕ್ಕೆ ಭೂಮಿಯನ್ನು ದಾನವಾಗಿ ನೀಡಿದ್ದ. ಹೀಗೇ ಪೊಳಲಿ ದೇವಿಗೆ ಕೊಟ್ಟ ಭೂಮಿಯ ಆಡಳಿತವನ್ನು ಮಂಜಣ್ಣಶೇಖ ಮತ್ತು ಅವನ ಸಹೋದರಿಯರಿಗೆ ವಹಿಸಿಕೊಡಲಾಗಿತ್ತು. ಆಲ್ಲಪ್ಪಶೇಖನು ಕಡಿಮೆಪಕ್ಷ ೨೦ ವರ್ಷಕಾಲ ಆಳಿದ್ದರೂ ಅವನು ಕ್ರಿ.ಶ. ೧೪೫೫ರಿಂದ ೧೪೭೫ರ ತನಕ ಆಳ್ವಿಕೆ ಮಾಡಿದ್ದ ಎಂದು ಊಹಿಸಬಹುದು. ಆದರೆ ಐಗಳ್‌ರವರ ‘ಇತಿಹಾಸ’ ಪುಸ್ತಕದಲ್ಲಿ ಇವನ ಬಗ್ಗೆ ಉಲ್ಲೇಖವಿಲ್ಲ.
೫) ಆಲ್ಲಪ್ಪಶೇಖನ ನಂತರ ಅವನ ತಮ್ಮ ದೇವರುಶೇಖ (ದೇವರಾಯ) ನು ಮುಂದಿನ ೨೫ ವರ್ಷಕಾಲ ಅಂದರೆ ಕ್ರಿ.ಶ. ೧೫೦೦ರ ತನಕ ಆಳ್ವಿಕೆ ಮಾಡಿದ್ದ ಎಂದು ಊಹಿಸುವುದು ತಪ್ಪಾಗಲಾರದು.
೬) ತಿರುಮಲರಾಯ ಚೌಟ IIIನು ಕ್ರಿ.ಶ. ೧೫೧೦ರಲ್ಲಿ ಸಿಂಹಾಸನವೇರಿದನು ಎಂದು ಐಗಳ್‌ರವರು ಹೇಳಿದ್ದಾರೆ. ಆದರೆ ಒಂದು ಶಾಸನದ ಪ್ರಕಾರ ಈ ಅರಸನು ಕ್ರಿ.ಶ. ೧೫೦೭ರಲ್ಲಿ ಪೊಳಲಿ ದೇವಸ್ಥಾನಕ್ಕೆ ದಾನ ನೀಡಿದ್ದ. ಅಂದರೆ ಕಡಿಮೆಪಕ್ಷ ಕ್ರಿ.ಶ. ೧೫೦೭ರಲ್ಲಿ ತಿರುಮಲರಾಯ ಪಟ್ಟಕ್ಕೆ ಬಂದಿದ್ದನೆಂದು ಇದರಿಂದ ತಿಳಿಯಬಹುದು. ಅವನು ಕ್ರಿ.ಶ. ೧೫೦೦ರಲ್ಲಿ ಪಟ್ಟವೇರಿದ್ದನೆಂದು ಹೇಳಬಹುದು. ಅವನು ರಾಜಕೀಯವಾಗಿ ಬಹು ಬಲಿಷ್ಠನಾಗಿದ್ದನೆಂದು ತಿಳಿಯಬಹುದು. ಏಕೆಂದರೆ ಅವನ ಬಗ್ಗೆ ಮಾಹಿತಿ ನೀಡುವ ಹಲವು ಶಾಸನಗಳಿದ್ದು, ಪರಸ್ಪರರ ರಕ್ಷಣೆಗೋಸ್ಕರ ಇವನು ನೆರೆಹೊರೆಯ ಇತರ ಅರಸರೊಂದಿಗೆ ಒಪ್ಪಂದ ಮಾಡಿಕೊಂಡಿದ್ದ ಎಂಬುದನ್ನು ಇವು ದೃಢಪಡಿಸಿವೆ. ವಿಜಯನಗರದ ಅರಸನಾದ ಕೃಷ್ಣದೇವರಾಯನ ಆಸ್ಥಾನಕ್ಕೆ ಭೇಟಿ ನೀಡಿ ಅವನಿಂದ ಸನ್ಮಾನ ಪಡೆದ ಅರಸ ಇವನೇ ಆಗಿರಬೇಕು. ಐಗಳ್‌ರವರು ಹೇಳಿದಂತೆ ಭೋಜರಾಯ II ಅಲ್ಲ. ಏಕೆಂದರೆ ಕೃಷ್ಣದೇವರಾಯನು ಸಿಂಹಾಸನ ವೇರುವ (ಕ್ರಿ.ಶ. ೧೫೦೯) ಎರಡು ವರ್ಷ ಮೊದಲು (ಕ್ರಿ.ಶ. ೧೫೦೭) ತಿರುಮಲ ಚೌಟನು ಪಟ್ಟಕ್ಕೆ ಬಂದಿದ್ದ. ಅಲ್ಲದೇ ತಿರುಮಲರಾಯನು ಕ್ರಿ.ಶ. ೧೫೨೫ರ ತನಕ ಆಳಿದ್ದ. ಮತ್ತು ಅವನ ನಂತರ ತುಳುವರಸ ಚೌಟನು ಸಿಂಹಾಸನವೇರಿದ್ದ. ತಿರುಮಲರಸ, ಕಿನ್ನಿಕ ಹೆಗ್ಗಡೆ ಮತ್ತು ಸ್ಥಳೀಯ ಇನ್ನಿಬ್ಬರು ನಾಯಕರೊಂದಿಗೆ, ತುಳುವರಸ ಚೌಟನು ಮಾಡಿಕೊಂಡಿದ್ದ ಒಂದು ಒಪ್ಪಂದದ ಬಗ್ಗೆ ಉಲ್ಲೇಖವಿರುವ ಶಾಸನಗಳಿವೆ. ಅವನ ನಂತರ ತಿರುಮಲರಸ ಚೌಟನು ಅಧಿಕಾರಕ್ಕೆ ಬಂದಿದ್ದ ಎಂದು ಕಾರ್ಕಳದಲ್ಲಿ ಸಿಕ್ಕಿರುವ ಕ್ರಿ.ಶ. ೧೫೪೩ರ ಒಂದು ತಾಮ್ರಶಾಸನದಿಂದ ತಿಳಿದು ಬರುತ್ತದೆ. ಆಗ ಕಳಸ – ಕಾರ್ಕಳ ರಾಜ್ಯದಲ್ಲಿ ಅವನ ಸಮಕಾಲೀನ ಅರಸನಾದ ಪಾಂಡ್ಯಪ್ಪ ಒಡೆಯನೊಂದಿಗಿನ ಇವನ ಸಂಬಂಧದ ಬಗ್ಗೆಯೂ ಇದು ಬೆಳಕು ಚೆಲ್ಲಿದೆ.
೭) ಕ್ರಿ.ಶ. ೧೫೭೧ರ ಒಂದು ಶಾಸನ ಪ್ರಕಾರ ಆ ವರ್ಷ ಲೋಕದೇವಿ ಅಲಿಯಾಸ್ ಚೌಟ ಎಂಬಾಕೆಯು ಚೌಟ ವಂಶದ ಅರಸಳಾಗಿದ್ದಳು. ಆದರೆ ಕ್ರಿ.ಶ. ೧೫೪೪ರಿಂದ ೧೫೮೨ರ ಮಧ್ಯೆ ಅಬ್ಬಕ್ಕದೇವಿ II ಚೌಟರು ಆಳುತ್ತಿದ್ದಳು ಎಂದು ಐಗಳ್‌ರವರು ಹೇಳಿದ್ದಾರೆ. ಆದರೆ ಈ ಇಬ್ಬರು ಕೂಡ ಒಬ್ಬಾಕೆಯೇ ಎಂದು ತಿಳಿದಿಲ್ಲ. ಅವರು ಸಹೋದರಿಯರಾಗಿರಬಹುದು. ಅಲ್ಲದೇ ಲೋಕದೇವಿಯ ಸಹೋದರಿ ಪದುಮಲದೇವಿ ಎಂಬಾಕೆ ಮೃತಪಟ್ಟ ಬಗ್ಗೆ ಮತ್ತು ಅವಳ ಸ್ಮರಣಾರ್ಥ ಮೂಡಬಿದರೆಯ ಸಮೀಪವಿರುವ ಗುರುಗಳ ಬಸದಿಯ ಪಾರ್ಶ್ವನಾಥನ ಸನ್ನಿಧಿಯಲ್ಲಿ ನಡೆಯುವ ಧಾರ್ಮಿಕ ವಿಧಿಯನ್ನು ನಡೆಸಿಕೊಂಡು ಹೋಗುವ ಖರ್ಚಿಗಾಗಿ ಭೂಮಿಯನ್ನು ದಾನ ಮಾಡಲಾಯಿತೆಂಬುದನ್ನು ಈ ಶಾಸನ ತಿಳಿಸುತ್ತದೆ. ಈ ಮಧ್ಯೆ ಅಬ್ಬಕ್ಕದೇವಿಯ ಹೆಸರು ಕೂಡ ಒಂದು ತಾಮ್ರಶಾಸನದಲ್ಲಿ ಕಂಡು ಬಂದಿದೆ. ಅವಳ ಸಹೋದರಿ ಪದುಮಲದೇವಿಯ ಸ್ಮರಣಾರ್ಥ ಬಿದುರೆಯ ಬಸದಿಯಲ್ಲಿ ನಡೆಯುವ ಆರಾಧನೆಗಾಗಿ, ಕಾರ್ಕಳ ತಾಲೂಕಿನ ಮಿಜಾರು ಮಾಗಣೆಯಲ್ಲಿ ಮರಕಟ ಎಂಬಲ್ಲಿ ಒಂದು ಸ್ಥಳವನ್ನು ಕೊಟ್ಟಿರುವ ಬಗ್ಗೆ ಮಾಡಿಕೊಂಡಿರುವ ಒಪ್ಪಂದದ ಬಗ್ಗೆ ಈ ಶಾಸನ ತಿಳಿಸುತ್ತದೆ. ಪದುಮಲದೇವಿಯು; ಅಬ್ಬಕ್ಕದೇವಿ ಮತ್ತು ಲೋಕದೇವಿಯರಿಬ್ಬರ ಸಹೋದರಿಯಾದುದರಿಂದ ಈ ಇಬ್ಬರು ಅರಸಿಯರು ಕೂಡ ಸಹೋದರಿಯರಾಗಿದ್ದು ಬೇರೆ ಬೇರೆ ಪ್ರಾಂತ್ಯದ ಮೇಲೆ ಅಧಿಕಾರ ಹೊಂದಿದ್ದರು ಎಂದು ತಿಳಿಯಬಹುದು. ಅಬ್ಬಕ್ಕದೇವಿ ಉಳ್ಳಾಲದಲ್ಲಿಯೂ, ಲೋಕದೇವಿಯು ಪುತ್ತಿಗೆಯಲ್ಲಿಯೂ ಆಳಿಕೊಂಡಿದ್ದರು ಎಂದು ಊಹಿಸಬಹುದು. ಇಬ್ಬರು ಕೂಡ ಕ್ರಿ.ಶ. ೧೫೪೪ರಲ್ಲಿ ಏಕಕಾಲದಲ್ಲಿ ಆಳುತ್ತಿದ್ದರು. ಲೋಕದೇವಿಗಿಂತ ಹಿಂದೇ ಪದುಮಲದೇವಿಯಿದ್ದಳು ಎಂಬುದಕ್ಕೆ ಯಾವುದೇ ದಾಖಲೆ ಆಧಾರಗಳಿಲ್ಲದಿರುವುದರಿಂದ ಪದುಮಲದೇವಿಯು, ಲೋಕದೇವಿಗಿಂತ ಹಿಂದೇ ಪಟ್ಟದಲ್ಲಿದ್ದಳು ಎಂದು ಡಾ| ಎಸ್.ಯು. ಕಾಮತ್‌ರವರು ಹೇಳಿರುವುದು ಸರಿಯಲ್ಲವೆಂದು ಡಾ| ಗುರುರಾಜ ಭಟ್ಟರು ಅಭಿಪ್ರಾಯ ಪಟ್ಟಿದ್ದಾರೆ. ಇಲ್ಲಿಂದ ನಂತರ ಚೌಟರ ರಾಜ್ಯವು, ಉಳ್ಳಾಲ ಮತ್ತು ಪುತ್ತಿಗೆ ರಾಜಧಾನಿಯಾಗಿರುವ ಎರಡು ಪ್ರತ್ಯೇಕ ಸ್ವತಂತ್ರ ರಾಜ್ಯಗಳಾಗಿ ವಿಭಜನೆಯಾಯಿತು. ಪೋರ್ತುಗೀಜ್ ದಾಖಲೆಗಳು ಉಳ್ಳಾಲದ ಚೌಟರ ಬಗ್ಗೆ ಪ್ರಾಥಮಿಕ ಮಾಹಿತಿಯನ್ನು ನೀಡುವ ಬಹಳ ಪ್ರಾಮುಖ್ಯ ಮೂಲ.
ಉಳ್ಳಾಲದ ರಾಣಿಯಿಂದ ಬರಬೇಕಿದ್ದ ಬಾಕಿಯಿದ್ದ ಕಪ್ಪವನ್ನು ವಸೂಲು ಮಾಡಲು ಡಾನ್ ಆಲ್ವಾರೋ ಡಿ ಸಿಲ್ವೇರಾ ಎಂಬ ಪೋರ್ತುಗೀಜ್ ಸೇನಾಧಿ ಪತಿಯನ್ನು ಕ್ರಿ.ಶ. ೧೫೫೬ರಲ್ಲಿ ಗೋವದಿಂದ ಉಳ್ಳಾಲಕ್ಕೆ ಸೈನ್ಯ ಸಹಿತ ಕಳುಹಿಸಲಾಯಿತೆಂದು ಫೆರಿಯ ವೈ. ಸೋಜಾ ಎಂಬಾತನು ಹೇಳಿದ್ದಾನೆ. ಈ ದಾಳಿಯ ಸಮಯದಲ್ಲಿ ಮಂಗಳೂರನ್ನು ದೋಚಲಾಯಿತು. ಅಲ್ಲದೇ ಶಾಂತಿ ಒಪ್ಪಂದ ಮಾಡಿಕೊಳ್ಳುವಂತೆ ರಾಣಿಯನ್ನು ಒತ್ತಾಯದಿಂದ ಮಣಿಸಲಾಯಿತೆಂದು ಇದರಲ್ಲಿ ಹೇಳಲಾಗಿದೆ. ಈ ರಾಣಿಯ ಹೆಸರು ಬುಕಾದೇವಿ ಚೌಟ ಎಂದಿದ್ದು, ಅಂದರೆ ಅಬ್ಬಕ್ಕದೇವಿ ಚೌಟ ಎಂದಿರಬೇಕು. ಅವಳು ಬಹಳ ಶಕ್ತಿಶಾಲಿ ರಾಣಿಯಾಗಿದ್ದಳು ಮತ್ತು ಪೋರ್ತುಗೀಜರ ವಿರುದ್ಧ ದ್ವೀಷದಿಂದ ಕಾದಾಡಿದ್ದಳು ಎಂಬುದು ನಿರ್ವಿವಾದ. ಪೋರ್ತುಗೀಜರ ಪಾವತಿಸುತ್ತಿದ್ದ ಕಪ್ಪವನ್ನು ಅವಳು ತಿರುಗಿ ನಿಲ್ಲಿಸಿದ್ದುದರಿಂದ ಕ್ರಿ.ಶ. ೧೫೬೭ರಲ್ಲಿ ಮತ್ತೊಮ್ಮೆ ಅವರಿಬ್ಬರ ಮಧ್ಯೆ ನಡೆದ ಯುದ್ಧದಲ್ಲಿ ಅಬ್ಬಕ್ಕದೇವಿಯು ಸೋತು ಪೋರ್ತುಗೀಜರೊಂದಿಗೆ ಅವರು ಮಾಡಿಕೊಂಡ ಒಂದು ಹೊಸ ಒಪ್ಪಂದದನ್ವಯ ಹೆಚಚಿನ ಕಪ್ಪ ಪಾವತಿ ಮಾಡಲು ಅವಳು ಒಪ್ಪಿಕೊಂಡಳು. ಅನಂತರದ ಆಕೆಯ ಸಾಹಸದ ಬಗ್ಗೆಯೂ ಪೋರ್ತುಗೀಜ್ ದಾಖಲೆಗಳಲ್ಲಿ ಉಲ್ಲೇಖವಿದೆ. ಪೋರ್ತುಗೀಜರ ಮೇಲೆ ರಾತ್ರಿವೇಳೆ ಆಶ್ಚರ್ಯಕರವಾಗಿ ಅಬ್ಬಕ್ಕನ ಸೈನಿಕರು ಪೋರ್ತುಗೀಜರ ಮೇಲೆ ರಾತ್ರಿವೇಳೆ ಆಶ್ಚರ್ಯಕರವಾಗಿ ದಾಳಿಮಾಡಿ ಹಲವರನ್ನು ಕೊಂದು ಹಾಕಿದರು. ಇದಕ್ಕೆ ಪ್ರತೀಕಾರವೆಂಬಂತೆ ಮರುದಿನ ಪೋರ್ತುಗೀಜರು ಮಂಗಳೂರು ನಗರವನ್ನು ಸುಟ್ಟು ಹಾಕಿ ಅದರ ಸುತ್ತ ರಕ್ಷಣೆಯನ್ನು ಹೆಚ್ಚಿಸಿದರು. ಅಬ್ಬಕ್ಕ ನಗರದಿಂದ ಪಲಾಯನ ಮಾಡಿದಳು. ಇದೇ ಪೋರ್ತುಗೀಜ ಮಾಹಿತಿ ಪ್ರಕಾರ ಕ್ರಿ.ಶ. ೧೫೯೪ರಲ್ಲಿ ಉಳ್ಳಾಲದ ರಾಣಿಯು ತನ್ನ ರಾಜಧಾನಿಯ ಸುತ್ತ ಕೋಟೆಕಟ್ಟಿ ಪೋರ್ತುಗೀಜ ದಾಳಿಯ ವಿರುದ್ಧ ಪಡೆಯನ್ನು ಅದರ ರಕ್ಷಣೆಗಾಗಿ ನಿಯೋಜಿಸಿದಳು. ಅಲ್ಲದೆ ಪೋರ್ತುಗೀಜರ ವಿರುದ್ಧ ಸಂಯುಕ್ತ ದಾಳಿ ಮಾಡಲು ಕಲ್ಲಿಕೋಟೆಯ ಝಾಮೋರಿನ್ ಅರಸರೊಂದಿಗೂ ಒಪ್ಪಂದ ಮಾಡಿಕೊಂಡಿದ್ಳು, ಮತ್ತು ಕ್ರಿ.ಶ. ೧೫೯೮ ಅವಳ ಆಳ್ವಿಕೆಯ ಕೊನೆಯ ವರ್ಷವೆಂದು, ಡ್ಯಾನ್ಸರ್ಸ್ ಎಂಬಾತನು ಬರೆದ “ಪೋರ್ತುಗೀಜ ಇನ್ ಇಂಡಿಯ” (ಸಂಪುಟ I ಮತ್ತು II ) ಮುಂತಾದ ಪೋರ್ತುಗೀಜ ದಾಖಲೆಗಳು ತಿಳಿಸುತ್ತವೆ, ಎಂದು ಡಾ| ಗುರುರಾಜ ಭಟ್ಟರು ಹೇಳಿದ್ದಾರೆ.
೮) ಕ್ರಿ.ಶ. ೧೫೭೮ರ ಎರಡು ಶಾಸನಗಳ ಪ್ರಕಾರ, ಲೋಕದೇವಿಯ ನಂತರ ಚಿಕ್ಕರಾಜರಸನು ಚೌಟವಂಶದ ಪುತ್ತಿಗೆ ಶಾಖೆಯ ಅರಸನಾಗಿ ಸಿಂಹಾಸನವೇರಿದ. ಅವನು ಕ್ರಿ.ಶ. ೧೬೦೬ಕ್ಕೆ ಅಧಿಕಾರಕ್ಕೆ ಬಂದು ಕ್ರಿ.ಶ. ೧೬೨೮ರ ತನಕ ಆಳಿದ್ದ ಎಂದು ಐಗಳ್‌ರವರು ಹೇಳಿರುವುದು ಚಾರಿತ್ರಿಕ ದೃಷ್ಟಿಯಲ್ಲಿ ಸತ್ಯವಲ್ಲ. ವನು ಕ್ರಿ.ಶ. ೧೬೦೦ರ ತನಕ ಮಾತ್ರ ಆಳ್ವಿಕೆ ಮಾಡಿದ್ದಾನೆಂಬುದು ಡಾ| ಗುರುರಾಜ ಭಟ್ಟರ ಅಭಿಪ್ರಾಯ.
 
[1] Prof. P.G. Bhatt – ‘Tuluva’ P. 71.
[2] Ibid, PP. 71.
ತುಳು ಕರ್ನಾಟಕ ಅರಸುಮನೆತನಗಳು: ಕುಂಬಳೆ ಅರಸು ಮನೆತನ (೪)
ಆರಾಧನೆ, ಧರ್ಮ :
ಮೂಲ ಕದಂಬರಸರು ಭಾರತೀಯ ಸನಾತನ ಧರ್ಮದ ಅನುಯಾಯಿಗಳು, ಮೇಲಾಗಿ ಶಿವಭಕ್ತರು, ಬನವಾಸಿಯ ಮಧುಕೇಶ್ವರ ಅವರ ಆರಾಧ್ಯ ದೇವತೆ. ವೇಲಾಪುರ ಮಹಾತ್ಮ್ಯದ ಪ್ರಕಾರ ಕವಿಸಿಂಹನು ಸುಬ್ರಹ್ಮಣ್ಯನನ್ನು ತಪಸ್ಸಿನಿಂದ ಒಲಿಸಿ ಕುಮಾರಮಂಗಲವೆಂಬಲ್ಲಿ ಕುಮಾರನ ದೇವಸ್ಥಾನವನ್ನು ಸ್ಥಾಪಿಸಿದನು. ಮದವೂರಿನ ಶಿವನನ್ನು ಆರಾಧಿಸಿದ, ವೇಲಾಪುರದಲ್ಲಿ (ರಾಷ್ಟ್ರೀಯ ಹೆದ್ದಾರಿ ೧೭ರ ಉಪ್ಪಳದ ಪಶ್ಚಿಮದಲ್ಲಿರುವ ಐಲ) ದುರ್ಗಾಪರಮೇಶ್ವರೀ ದೇವಸ್ಥಾನವೂ ಅವನ ಮುಂದಾಳ್ತನದಲ್ಲೇ ಆಯಿತು. ವೈದಿಕ ಬ್ರಾಹ್ಮಣರನ್ನು ಕುಂಬಳೆ ಸೀಮೆಗೆ ಕರೆತಂದು ಅವರಿಗೆ ಸ್ಥಾನಮಾನಗಳನ್ನು ಕೊಟ್ಟನು. ಹದಿಮೂರನೆ ಶತಮಾನದ ಜಯಸಿಂಹನು ಶರದ್ವತ್‌ಕೃಪಾದಿಗಳ ವಂಶಜನೆಂದುದಲ್ಲದೆ ಮಧ್ವಾಚಾರ್ಯ ತ್ರಿವಿಕ್ರಮ ಪಂಡಿತರ ವಾದದಲ್ಲಿ ಮಧ್ವಸ್ಥನಾಗಿದ್ದ ವಿದ್ವಾಂಸನಾಗಿದ್ದನೆಂದರೆ ಅವನೂ ಬಹುಶಃ ವೈದಿಕ ಮತಾನುಯಾಯಿಯೇ ಆಗಿರಬೇಕು. ಹದಿನೈದನೇ ಶತಮಾನದ ಅನಂತಪುರ ಶಾಸನೋಕ್ತ ಜಯಸಿಂಹನೂ ವೈಕಿಂದೇವರಿಗೆ ಮಾಡಿದ ಹರಕೆಯಂತೆ ತಡ್ಯ ಪರಿಹಾರವನ್ನು ಕಾದು ಕೊಟ್ಟನೆನ್ನುವುದರಿಂದ ಅವನೂ ವೈದಿಕ ಪಂಥದ ಅನುಯಾಯಿ ಎನ್ನಬಹುದು. ಇಕ್ಕೇರಿ ಅರಸರ ಕಾಲದಲ್ಲಿ ವೀರಶೈವ ಮತವೂ ಇಲ್ಲಿಗೆ ಕಾಲಿಟ್ಟ ಕುರುಹಿದೆ. ಕಾಸರಗೋಡು ಪೇಟೆಯ ಒಳಭಾಗದಲ್ಲಿ ‘ಕರಂಡೆಕಾಡಿ’ನ ಹತ್ತಿರ ವೀರಶೈವ ಮಠವಿದ್ದುದಾಗಿ ಹೇಳುತ್ತಾರೆ. ಈ ರಸ್ತೆಗೆ ಮಠದಕಣಿ ರಸ್ತೆ ಎಂಬ ಹೆಸರು ಇತ್ತೀಚಿನವರೆಗೂ ಇತ್ತು.

ಹೊಯ್ಸಳರ ಕಾಲದಿಂದ ಕವಿಸಿಂಹ ವರ್ಗದವರು ಜೈನ ಮತಾನುಯಾಯಿಗಳಾಗಿ ಬಲ್ಲಾಳ ಕುಲನಾಮವನ್ನು ಇರಿಸಿಕೊಂಡಿರಬೇಕು. ಕೊಡ್ಯಮ್ಮೆಯ, ಹೊಯ್ಸಳರ ಕಾಲದ (ಕ್ರಿ.ಶ.೧೨೭೯) ಶಾಸನದ ಹೆಚ್ಚಿನ ವಿವರ ತಿಳಿಯದಿದ್ದರೂ ಚಂದ್ರನಾಥ ತೀರ್ಥಂಕರರಿಗೆ ನಂದಾದೀಪ್ತಿಗೆ, ಅದೇ ಸ್ಲಾಬ್‌ನ ೨ನೇ ಮೈಯಲ್ಲಿ ಐಲ ದುರ್ಗಾ ಪರಮೇಶ್ವರಿಗೆ ದಾನ ನೀಡಿದ ಪ್ರಸ್ತಾಪವಿರುವುದರಿಂದ ಜೈನ ಧರ್ಮ ಸ್ವೀಕಾರವನ್ನೂಹಿಸಬಹುದು. ಮಂಜೇಶ್ವರದಲ್ಲಿ ಜೈನ ಬಸದಿಗಳೂ ಇವೆ. ಬೇರೆಲ್ಲೂ ಜೈನ ಬಸದಿಗಳು ಈಗ ಕಂಡು ಬರುವುದಿಲ್ಲ.
ನಾಲ್ಕು ದೇವಾಲಯಗಳು :
ಕುಂಬಳೆಯ ಪಾಳೆಯಪಟ್ಟದ ಪ್ರಮುಖ ನಾಲ್ಕು ದೇವಸ್ಥಾನಗಳಲ್ಲಿ ಪ್ರಧಾನವೂ ಪ್ರಾಚೀನವೂ ಆದ ಎರಡು – ಅಡೂರು
[1], ಮದವೂರು[2] ದೇವಸ್ಥಾನಗಳು ಶಿವಾಲಯಗಳು, ಕಾವು, ಕಣಿಪುರಗಳು ಗೋಪಾಲಕೃಷ್ಣ ಅಂದರೆ ವೈಷ್ಣವ ದೇವಸ್ಥಾನಗಳು. ಈ ದೇವಾಲಯಗಳಲ್ಲಿ ಪ್ರಧಾನಸ್ಥಾನ ಅರಸನಿಗೇ ಸಲ್ಲುತ್ತಿತ್ತು. ಕರ್ನಾಟಕದ ಇತರೆಡೆಗಳಂತೆ, ಅರಸರು ಜೈನರಾದರೂ ಅವರು ವೈದಿಕ ಆಚರಣೆಗಳನ್ನು ವಿರೋಧಿಸಿದವರಲ್ಲ, ಪ್ರೋತ್ಸಾಯಿಸಿದವರು. ಕೊಡ್ಯಮ್ಮೆಯ ಕವಿಸಿಂಹರಸರು ಮುಂಚೂಣಿಯಲ್ಲಿದ್ದು ಉತ್ಸವಗಳನ್ನು ನಡೆಸುತ್ತಿದ್ದರಂತೆ. ಪ್ರಸ್ತುತ ಲೇಖಕನ ಹಿರಿಯರಿಗೆ ಕುಂಬಳೆ ದೇವರ ಉತ್ಸವದಲ್ಲಿ ದೇವರಿಗೆ ಕೊಡೆ ಹಿಡಿಯುವ ಸೇವೆಯನ್ನು ಅರಸರು ಕೊಟ್ಟಿದ್ದುದರಿಂದ ಅವರ ಹೆಸರಿನ ಮೊದಲು ‘ಕೊಡೆ’ ಸೇರಿಸಲಾಗುತ್ತಿತ್ತು, ದಾಖಲೆಗಳಲ್ಲಿ ಹಾಗೆಯೇ ಇದೆ.
ನಾಲ್ಕು ದೈವಸ್ಥಾನಗಳು :
ಪೈಕ, ಬೆದ್ರಡ್ಕ, ಅಂಬಲಡ್ಕ, ಪುತ್ತಿಗೆ, ಈ ಸೀಮೆಯ ಪ್ರಮುಖ ದೈವಸ್ಥಾನಗಳು. ಇಲ್ಲಿನ ರಾಜದೈವಗಳ ವಾರ್ಷಿಕ ನೇಮ ಕುಂಬಳೆ ಅರಸರ ನೇತೃತ್ವದಲ್ಲೇ ಇದ್ದುವು. ಇಲ್ಲಿನ ತುಳುಭೂತಗಳು “ಆದಿ ಪೆರುಮಲೆ ಅಂತ್ಯ ಪುತ್ತಿಗೆ” ಎಂದು ಈ ಸ್ಥಾನಗಳಲ್ಲಿ ಭೂತಕೋಲದ ಅನುಕ್ರಮವನ್ನು ಹೇಳುತ್ತವೆ. ಪೆರುಮಲೆಯಿಂದ ಉತ್ಸವಾರಂಭವಾಗಿ ಪುತ್ತಿಗೆಯಲ್ಲಿ ಮುಕ್ತಾಯವಾಗುವುದು. ಈ ನಾಲ್ಕು ದೇವ ದೈವಸ್ಥಾನಗಳಲ್ಲದೇ ಇನ್ನೆಷ್ಟೋ ದೇವಸ್ಥಾನ ಭೂತಸ್ಥಾನಗಳಿವೆ. ಈಗ ಇವೆಲ್ಲ ಸ್ಥಳೀಯ ಕೂಟು ಕಟ್ಟಿನಿಂದ ನಡೆಯುತ್ತವೆ.
ಮಾಯಿಪ್ಪಾಡಿ ಶಾಖೆಯಲ್ಲಿ ರಾಜರಾಜೇಶ್ವರಿ ಆರಾಧ್ಯ ದೇವರಾಗಿ ಬೀರ್ಣಾಳ್ವ ಪ್ರಧಾನ ಭೂತವಾಗಿ ಆರಾಧಿಸಲ್ಪಡುವುದು ಮುಂದಿನ ಬೆಳವಣಿಗೆ. ಕ್ರೈಸ್ತ ಇಗರ್ಜಿಗಳು ಕುಂಬಳೆ, ಬೇಳ, ನಾರಂಪಾಡಿ ಮೊದಲಾದೆಡೆ. ಕಾಸರಗೋಡಿನಲ್ಲಿ ಕ್ರಿ.ಶ. ೮ನೇ ಶತಮಾನದ ಕೇರಳದ ಚೇರ್‌ಮನ್‌ ಪೆರುಮಾಳನಿಂದ ಸ್ಥಾಪಿತವಾದ ದೊಡ್ಡ ಮಸೀದಿ ಮತ್ತಿತರ ಹಳ್ಳಿಗಳ ಮಸೀದಿಗಳು ಬೆಳೆದು ಬಂದಿದೆ. ಈ ಎಲ್ಲಾ ಮತಧರ್ಮಗಳೂ ಸಹ ಅಸ್ತಿತ್ವದಿಂದ ಸಾಮರಸ್ಯದಿಂದ ಕೂಡಿವೆ. ಇಲ್ಲಿ ಒಮ್ಮೆಯೂ ಮತೀಯ ಗಲಭೆಯಾಗಿಲ್ಲ. ಇತ್ತೀಚೆಗೆ ಡಾ| ಕೆ.ಜಿ. ವಸಂತ ಮಾಧವ ಒದಗಿಸಿದ ಅವರ ಲೇಖನದಲ್ಲಿ ತಳಂಗೆರೆಯಲ್ಲಿ (ಕಾಸರಗೋಡು) ಜಾಮಿ ಮಸೀದಿಯ ಮಧ್ಯದ್ವಾರದಲ್ಲಿ ಮರದ ಹಲಗೆಯಲ್ಲಿ “ನಷ್ಕ” ಶೈಲಿಯಲ್ಲಿ ಅರೇಬಿಕ್‌ ಭಾಷೆಯಲ್ಲಿ ಬರೆದಿರುವ ಶಾಸನ ಹೀಗಿದೆ :
“ಅರೇಬಿಯಾ ದೇಶದ ಮಾಲಿಕ ದಿನಾರ (ಸಂತ) ಇಸ್ಲಾಂ ಮತ ಪ್ರಚಾರ ಮತ್ತು ಪ್ರಾರ್ಥನಾ ಮಂದಿರಗಳನ್ನು ಕಟ್ಟಿಸುವ ಉದ್ಧೇಶದಿಂದ ಸಂಗಡಿಗರೊಂದಿಗೆ ‘ಅಲ್‌ಹಿಂದ್‌’ಗೆ ಬಂದನು. ಇವರ ಪಂಗಡದಲ್ಲಿ ಇವನ ಮಗ ಷರಾಫ (Sharaf), ಇವನ ಮಾವನ ಹೆಸರು ನಮೂದಿಸಿಲ್ಲ. ಇವನ ಸಹೋದರ ಅಳಿಯ ಹಬಿಬ್‌ (Habib) ಮಾಲಿಕನ ಮಗ ಇತ್ಯಾದಿಯವರು ಬಂದಿದ್ದರು. ಈ ಪಂಗಡವು ‘ಅಲ್‌ಹಿಂದ್‌’ ನಲ್ಲಿರುವ ‘ಕಾಂಚರಕೋಟ್‌’ (Kanchara Kot) ಗೆ ಬಂದು ತಲುಪಿತು. ಇಲ್ಲಿ ಮಾಲಿಕ್‌ ದಿನಾರ್‌ ಹಿಜರಿ ೨೨, ಇಸ್ಲಾಂ ಮಾಸದ ರಬಾಬದ ೧೩ ಸೋಮವಾರದಂದು ಜಾಮಿ ಮಸೀದಿಯನ್ನು ಕಟ್ಟಿಸಿದನು. ಇದು ಕ್ರಿ.ಶ. ೬೪೩ (?) ಜೂನು ೭ಕ್ಕೆ ಸರಿ ಆಗುತ್ತದೆ. ಇಷ್ಟಲ್ಲದೆ ಇವನು ತನ್ನ ಮೊಮ್ಮಗ ಮಾಲಿಕ (ಅಹ್ಮದನ ಮಗ) ನನ್ನು ‘ಗಾದಿ’ಯಾಗಿ ಈ ನಗರದಲ್ಲಿ ನೇಮಿಸಿದನು. ಅಲ್ಲಾ (ದಯಾಮಯ) ಇವರ ಆತ್ಮವನ್ನು ಪಾವನಗೊಳಿಸಲಿ, ಅಲ್ಲದೆ ಇವರ ಗೋರಿಗಳಿಗೆ ಭವ್ಯತೆಯನ್ನು ತರಲಿ”.
ಈ ಶಾಸನದಲ್ಲಿ ತಿಳಿಸಿದ ವರ್ಷ (ಹಿಜರಿ ೨೨) ಚರ್ಚಾಸ್ಪದ. ಮಾಲಿಕ ದಿನಾರ ಕ್ರಿ.ಶ. ೭೪೮ರವರೆಗೆ ಜೀವಿಸಿದ್ದು ಅದೇ ವರ್ಷ ನಿಧನನಾದ. ಈ ಹಿನ್ನೆಲೆಯಲ್ಲಿ ಮಸೀದಿ ಕಟ್ಟಿದುದು ೭೪೮ರ ಸ್ವಲ್ಪ ವರ್ಷ ಹಿಂದೆ ಆಗಿರಬೇಕು. ಈ ಶಾಸನವನ್ನು ಕ್ರಿ.ಶ. ೭೪೩ರಲ್ಲಿ ಬರೆದಿರಬೇಕು.
(Annual report on Indian Epigraphy 1990 – 1991 APP C No. 68Journal of Epigraphical Society of India XXV 53 – 57)
ಕುಂಬಳೆ ಅರಸರಿಗೆ ಮಾತೃಭಾಷೆ ತುಳುವಾಗಿದ್ದು ಅಳಿಯ ಸಂತಾನದ ಕಟ್ಟನ್ನು ಅನುಸರಿಸುತ್ತಾರೆ. ಕವಿಸಿಂಹ ವರ್ಗದಲ್ಲಿ ಬಂಟರೊಡನೆ ವಿವಾಹ ಸಂಬಂಧವಾಗುತ್ತಿತ್ತು. ಮಾಯಿಪ್ಪಾಡಿ ಶಾಖೆಯಲ್ಲಿ, ಬಹುಶಃ ಟಿಪ್ಪುವಿನ ಕಾಲದಿಂದೀಚೆಗೆ ತಲಚೇರಿಯಲ್ಲಿ ಮಾವಿಲಾಯಿಯಲ್ಲಿ ಅರಸನ ಉಪಸ್ಥಿತಿಯಾದ ನಂತರ ನಾಯಿಮಾರ ಸ್ತ್ರೀಯರನ್ನು ಮದುವೆಯಾಗುವ ಕ್ರಮ ಆರಂಭವಾಗಿರಬೇಕು. ಆದರೆ ಇತ್ತೀಚೆಗೆ ಸ್ಥಳೀಯರೊಂದಿಗೇ ವಿವಾಹ ನಡೆಯುತ್ತದೆ.
ಮಾಯಿಪ್ಪಾಡಿ ಅರಮನೆಗೆ ಮೊದಲು ಆರು ತುಳು ಬ್ರಾಹ್ಮಣ ಮನೆತನಗಳ, ಮತ್ತೆ ಎರಡು ಹೆಚ್ಚಿನದಾಗಿ ಎಂಟು ಬ್ರಾಹ್ಮಣ ಮನೆತನಗಳ ನಿಕಟ ಸಂಪರ್ಕವಿದ್ದು, ಅರಸಿಯರು ಇವರಲ್ಲೊಬ್ಬನನ್ನು ವರಿಸುವ ಪದ್ಧತಿ ಹಿಂದಿನ ಕಾಲದ್ದು. ೧೮೫೦ನೇ ಇಸವಿ ಜನವರಿ ೨೫ರಂದು ಎಡನೀರು ಮಠದ ಸಚ್ಚಿದಾನಂದ ಭಾರತೀ ಸ್ವಾಮಿಗಳು ಆಗಿನ ರಾಮಂತರಸು ಮತ್ತು ಬ್ರಾಹ್ಮಣರ ಸಮ್ಮುಖದಲ್ಲಿ ಮಾಡಿದ ತಹದಲ್ಲಿ ಕೆಲವು ಬ್ರಾಹ್ಮಣರನ್ನು ಜಾತಿಯಿಂದ ಬಹಿಷ್ಕರಿಸಿದ ಪ್ರಸ್ತಾಪವಿರುವುದರಿಂದ ಜಾತಿಯ ಕಟ್ಟುನಿಟ್ಟಿನ ಅರಿವಾಗುತ್ತದೆ. ಈಗ ಈ ಜಾತಿ ಕಟ್ಟುಪಾಡುಗಳು ಬಹಳ ಸಡಿಲವಾಗಿ ಸಮಾನತೆಯ ಮನೋಭಾವ, ಅಂತಹ ಆಚರಣೆಗಳು ಕಂಡು ಬರುತ್ತಿವೆ.
ಕುಂಬಳೆ ಸೀಮೆಯ ಪ್ರಮುಖ ಮನೆತನಗಳು :
ಕೋಡಿಂಗಾರು :
ಅರಸರ ಕಾಲದಲ್ಲಿ ಬಂಟವರ್ಗದ ದೊಡ್ಡ ಜಮೀನ್ದಾರಿ ಮನೆತನಗಳಿದ್ದುವು. ಇಚ್ಲಂಪಾಡಿ, ಕೋಡಿಂಗಾರು ಗುತ್ತು ಮನೆತನಗಳು ತಮ್ಮ ಅಣ್ಣನ ಸಂಬಂಧವಾಗಿದ್ದುವು. ಕೋಡಿಂಗಾರು ಗುತ್ತು ಮೊದಲು ಬೇಳದಲ್ಲಿದ್ದು ಮತ್ತೆ ಕೆಳಗೆ ಬಯಲಿಗೆ ವರ್ಗಾವಣೆಗೊಂಡಿತು. ಇವರನ್ನು ಮೇಲಂಟ (ಮೇಲ್‌+ಬಂಟ) ರೆಂದು ಗೌರವದಿಂದ ಭೂತಪಾತ್ರಿ ಬಹುವಚನದಲ್ಲೇ ಸಂಬೋಧಿಸುತ್ತಾನೆ. ಬ್ರಾಹ್ಮಣರನ್ನು ಬಿಟ್ಟು ಉಳಿದ ಯಾರನ್ನೂ ಅವನು ಅವನು ಬಹುವಚನದಲ್ಲಿ ಸಂಬೋಧಿಸುವುದಿಲ್ಲ. ಕೋಡಿಂಗಾರಿನ ಶಂಕರ ಮೇಲಂಟರು ಕಲ್ಯಾಣಪ್ಪನ ಕಾಟಕಾಯಿಯಲ್ಲಿ ಅವನ ಕಡೆಯಲ್ಲಿ ಬ್ರಿಟಿಷರ ವಿರುದ್ಧವಿದ್ದರು. ಅವರಿಗೂ ಅವನಂತೆ ಗಲ್ಲು ಶಿಕ್ಷೆಯಾಗುವುದನ್ನು ಹೇಗೋ ಉಪಾಯಾಂತರದಿಂದ ತಪ್ಪಿಸಿಕೊಂಡರೆನ್ನಲಾಗಿದೆ.
ಇಚ್ಲಂಪಾಡಿ :
ಇದು ಅತ್ಯಂತ ಪ್ರಮುಖ ಮನೆತನವಾಗಿದ್ದು ಕುಂಬಳೆ ಅರಸರ ಪಟ್ಟಾಭಿಷೇಕ ಇಲ್ಲಿನ ಚಾವಡಿಯಲ್ಲಾಗಿ ಮತ್ತೆ ಅರಸನು ಕಣಿಪುರ, ಮದವೂರು, ಅಡೂರು ದೇವಸ್ಥಾನಗಳ ದರ್ಶನ ಮಾಡಬೇಕಿತ್ತು. ಇಲ್ಲಿ ನ್ಯಾಯ ತೀರ್ಮಾನ ನಡೆಯುತ್ತಿತ್ತು. ಸ್ತ್ರೀಯರ ಸವಾರಿಯ ಡೋಲಿ, ಕುದುರೆ ಸಾರಾಟು ಇದ್ದುವು. ಅರಸನ ಗಂಡಭೇರುಂಡ ಆಸನವೂ ಇಲ್ಲಿತ್ತು. ಕುಂಬಳೆ ಮೂರುಸಾವಿರ ಆಳ ಪಟ್ಟ. ಬೇಳದಿಂದ ಮೂಡು ಎರಡುಸಾವಿರ, ಪಡು ಒಂದು ಸಾವಿರ ಹೀಗೆ ಮೂರು ಸಾವಿರ ಆಳ ಮುಂಚೂಣಿಯಲ್ಲಿದ್ದವರೆಂದು ಇಚ್ಲಂಪಾಡಿಯವರನ್ನು “ಮೂಸ್ರಾಳು ಮುಂಗಣ್ಣಿ” ಎನ್ನಲಾಗುತ್ತಿತ್ತು “ಬೋಳಾಡ್‌ಮೂಡಾಯಿ ರಡ್ಡು ಸಾವಿರ, ಪಡ್ಡೈ ಒಂಜಿ ಸಾವಿರ” ಎಂದು ಇಲ್ಲಿನ ತುಳು ಭೂತಗಳ ನುಡಿಗಟ್ಟು. ವಿಷ್ಣುಮೂರ್ತಿ ಮಲಯಾಳಿ ಭೂತವು ತುಳು ಮೂವತ್ತೆರಡು, ಮಲಯಾಳ ಮೂವತ್ತೆರಡು (ದಕ್ಷಿಣಕ್ಕೆ) ಗ್ರಾಮಗಳನ್ನು ಎತ್ತಿ ಹೇಳುತ್ತದೆ. ಈ ಮನೆತನದ ಪ್ರಸಿದ್ಧ ವ್ಯಕ್ತಿ ಕೋಟ್ಯಣ್ಣಾಳ್ವರು ಇಚ್ಲಂಪಾಡಿ ಮೇಳವನ್ನು ಸ್ಥಾಪಿಸಿದರು. ಇದು ಬಹಳ ಹೆಸರುವಾಸಿಯಾಗಿತ್ತು. ಐದನೇ ಚಾರ್ಜನ ಪಟ್ಟಾಭಿಷೇಕವನ್ನು ಇಚ್ಲಂಪಾಡಿಯ ದರ್ಬಾರು ಕಟ್ಟೆಯಲ್ಲಿ ಆಚರಿಸಿದರಂತೆ.
ಬಂಬ್ರಾಣ :
ಈ ಶ್ರೀಮಂತ ಮನೆತನದ ರಾಮಯ ಆಳ್ವರಿಗೆ ‘ರಾವ್‌ಸಾಹೇಬ್‌’ ಬಿರುದಿತ್ತು. ನಾರಾಯಣ ಪೂಂಜ ವಿಖ್ಯಾತ ಸ್ಪೋರ್ಟ್‌‌ಮನ್‌, ಬಾಡಿಬಿಲ್ಡರ್‌, ಇಂಗ್ಲೆಂಡಿಗೆ ವಿದ್ಯಾಭ್ಯಾಸಕ್ಕೆ ಹೋಗಿ ಅಲ್ಲಿನ ಮಹಿಳೆಯನ್ನೇ ಮದುವೆಯಾಗಿ ಬಹಳ ಕಾಲ ಅಲ್ಲಿದ್ದು ವಾಪಸಾದರು. ಪ್ರಖ್ಯಾತವಾದ ಆಲಿಭೂತವಿರುವ ಪಾರೆಸ್ಥಾನ, ಕೆದೂರು ದೇವಸ್ಥಾನ, ಅಂಬಲಡ್ಕ ದೇವಸ್ಥಾನಗಳು ಇವರ ಆಡಳಿತದಲ್ಲಿದ್ದುವು.
ಕೂಡ್ಲು ಮನೆತನ :
ಈ ಮನೆತನದ ಪರಿಚಯ ನೀಡುವ “ಕುತ್ಯಾಳ ಸಂಪದ” ೧೯೯೭ ಶ್ರೀ ರಾಧಾಕೃಷ್ಣ ಉಳಿಯತ್ತಡ್ಕ ಅವರಿಂದ ಸಂಪಾದಿತವಾಗಿ ಶ್ರೀ ಗೋಪಾಲಕೃಷ್ಣ ಪ್ರಕಾಶನ, ಕೂಡ್ಲು, ಅಂಚೆ : ರಾಮದಾಸ ನಗರ, ಕಾಸರಗೋಡು ಇವರಿಂದ ಪ್ರಕಟಿತವಾಗಿದೆ. ಮಧ್ವಾಚಾರ್ಯರ ಕಾರ್ಯಕ್ಷೇತ್ರವಾದ ‘ಕೂಡ್ಲು’ವಿನಲ್ಲಿ ವಿಷ್ಣುಮಂಗಲ ದೇವಸ್ಥಾನವಿದೆ. ಮಧ್ವಾಚಾರ್ಯ, ತ್ರಿವಿಕ್ರಮ ಪಂಡಿತ ವಾದಕ್ಕೆ ಕೂಡಿದ್ದರಿಂದ ಈ ಹೆಸರು ಬಂದುದಲ್ಲ ಅದಕ್ಕಿಂತ ಮೊದಲೇ ಇಲ್ಲಿಗೆ ಈ ಹೆಸರಿತ್ತು. ಹೊಳೆಯೊಂದು ಸಮುದ್ರವನ್ನು ಕೂಡುವ ಜಾಗವಾದ್ದರಿಂದ ಕೂಡ್ಲು ಎಂಬ ಪ್ರಾಚೀನ ಹೆಸರು ಸಾರ್ಥಕ. ಇಲ್ಲಿನ ಮೂಲಪುರುಷ ಪಾಡಿಸುಬ್ಬಯ್ಯ ಬೀರಣ್ಣ ಬಂಟನನ್ನು ಅವನ ಕಾಟಕಾಯಿಯಲ್ಲಿ ಹಿಡಿದು ಬ್ರಿಟಿಷರಿಗೆ ಕೊಟ್ಟು ಚಿನ್ನದ ಬಳೆಗಳ, ತಪಶೀಲಿನ ಉಡುಗೊರೆ ಪಡೆದವನು. ಇವರು ಶ್ಯಾನುಭೋಗಿಕೆಯ ವೃತ್ತಿಯಲ್ಲಿದ್ದು ದೊಡ್ಡ ಜಮೀನ್ದಾರರಾದರು. ಕೂಡ್ಲು (ಸುಬ್ಬಯ್ಯ) ಸುಬ್ರಾಯ ಶ್ಯಾನುಭಾಗರು ಸಂಗೀತ, ನಾಟಕ, ಯಕ್ಷಗಾನಾದಿ ಸಕಲ ಕಲೆಗಳನ್ನು ಬಲ್ಲವರು, ಪಿಟೀಲು ವೀಣೆ ನುಡಿಸುತ್ತಿದ್ದರು. ಸ್ವತಃ ನಟರು, ಯಕ್ಷಗಾನ ಭಾಗವತರು. ಕೂಡ್ಲು ಕುತ್ಯಾಳ ಶ್ರೀ ಗೋಪಾಲಕೃಷ್ಣ ಯಕ್ಷಗಾನ ಮೇಳವನ್ನು ಸ್ಥಾಪಿಸಿದರು. ಇದು ಈ ಪ್ರದೇಶದ ಅತ್ಯಂತ ಪ್ರಸಿದ್ಧಮೇಳ. ಸುಬ್ರಾಯ ಶ್ಯಾನುಭಾಗರು ನಾಟಕಗಳನ್ನು, ಹಾಡುಗಳನ್ನೂ ರಚಿಸಿದ್ದಾರೆ, ತೈಲ ವರ್ಣಚಿತ್ರ, ಆವೆಮಣ್ಣಿನ ಪ್ರತಿಮೆ ರಚನೆಗಳಲ್ಲೂ ಪರಿಣತರು. ಇತ್ತೀಚೆಗೆ ನಿಧನರಾದ ಕೂಡ್ಲು ಗೋಪಾಲಕೃಷ್ಣ ಶ್ಯಾನುಭಾಗರು ಚಿತ್ರಕಲಾ ಆಧ್ಯಾಪಕರೂ ಆಗಿ ಗೆರಟೆಯಲ್ಲೂ ಚಿತ್ರಗಳನ್ನೂ ಮಾಡಿ ಪ್ರಸಿದ್ಧರು.
ಕುಂಬಳೆ ನಾಯಕ ಮನೆತನ :
ಗೌಡ ಸಾರಸ್ವತ ವರ್ಗದ ಇವರು ಸುಮಾರು ೧೭೫೦ರಲ್ಲಿ ಪಡುಮಲೆಯಿಂದ ಬಂದು ಕುಂಬಳೆ ಪೇಟೆಯಲ್ಲಿ ವ್ಯಾಪಾರಕ್ಕಾಗಿ ನೆಲೆಸಿದವರು. ಕುಂಬಳೆ ದೇವಸ್ಥಾನದ ಪಶ್ಚಿಮದಲ್ಲಿ ಹೊಳೆಯ ಪಕ್ಕದಲ್ಲಿ ಇವರ ಹಳೆ ಭಂಡಸಾಲೆಯಿಂದ ಮಂಜಿ ಮೂಲಕ ಬೊಂಬಾಯಿಗೆ, ವಿದೇಶಗಳಿಗಿ, ಏಲಕ್ಕಿ, ಕರಿಮೆಣಸು, ಅಕ್ಕಿ ಮೊದಲಾದ ವ್ಯಾಪಾರ ಮಾಡಿ ಶ್ರೀಮಂತರೆನಿಸಿದರು. ನರಸಯ್ಯ ನಾಯಕರು ಶ್ರೀಮಂತ ವ್ಯಾಪಾರಿ. ಟಿಪ್ಪುವಿನ ಅಂಕಿತದಲ್ಲಿ ಕುಂಬಳೆ ಕೋಟೆಯಲ್ಲಿ ಫೌಜುದಾರನಾಗಿದ್ದ ದುರಹಂಕಾರಿ ಮಹಮ್ಮದ್ ಸೂಫಿಯು ನರಸಯ್ಯರನ್ನು ಸಾಲ ಕೊಡದ್ದಕ್ಕೆ ಅಪಮಾನಿಸಿದ್ದಕ್ಕಾಗಿ ಅವರ ಮಗ ದೊಡ್ಡ ರಾಯಪ್ಪ ನಾಯಕ ಶ್ರೀರಂಗಪಟ್ಟಣ ವರೆಗೆ ಹೋಗಿ ಟಿಪ್ಪುವನ್ನು ಕಂಡು ಅವನನ್ನು ಹಿಂದಕ್ಕೆ ಕರೆಸುವಂತೆ ಮಾಡಿದ ಧೀರ. ಬೇಕಲ ಕೋಟೆಯವರೆಗೂ ತಲಚೇರಿನವರೆಗೂ ಇವರು ಸಾಮಾನು ಸರಬರಾಜು ಮಾಡುತ್ತಿದ್ದರು. ತಲಚೇರಿಯ ಬ್ರಿಟಿಷರ ಸ್ನೇಹವೂ ದೊಡ್ಡರಾಪ್ಪನಿಗಿತ್ತು. ಕರ ನಿರಾಕರಣೆಯ ಸಂದರ್ಭದಲ್ಲಿ ರೈತರನ್ನು ಸಮಾಧಾನಪಡಿಸಿ ದಂಗೆಯೇಳದಂತೆ ಮಾಡಿದ್ದನ್ನು ಆಗಿನ ಕಲೆಕ್ಟರ್‌ ಸರ್ ಥೋಮಸ್‌ ಮನ್ರೊ (ಕ್ರಿ.ಶ.೧೮೦೩) ಮೆಚ್ಚಿದ್ದನಂತೆ. ದೊಡ್ಡರಾಯಪ್ಪ ನಾಯಕ (೧೭೭೦ – ೧೮೦೯) ಕುಂಬಳೆ ಯಕ್ಷಗಾನ ಮೇಳದ ಸ್ಥಾಪಕ. ೧೮೬೭ರಲ್ಲಿ ನಾಯಕ ಕುಟುಂಬ ಪಾಲಾದಾಗ ಅವರ ಪಾಲು ಪಟ್ಟಿಯಲ್ಲಿ ಈ ಮೇಳ ಆ ವಂಶದ ಜನಾರ್ದನ ನಾಯಕರಿಗೆ ಹೋಯಿತು. ಅದನ್ನು ಮಾರ ಬಾರದೆಂದೂ ಅದರಲ್ಲಿ ಹೇಳಿದೆ. ರಿಜಿಸ್ತ್ರಿಯಾದ ಈ ದಾಖಲೆಯನ್ನು ಅವರ ವಂಶದ, “ಕುಂಬಳೆ ನಾಯಕರು” ಪುಸ್ತಕದ ಲೇಖಕರಾದ ಎಂಬತ್ತರ ವೃದ್ಧ ವಾಸುದೇವ ಚರಡಪ್ಪ ನಾಯಕರು ೧ – ೧೧ – ೧೯೮೩ ರಂದು ನನಗೆ ತೋರಿಸಿ ಅವರ ಚರಿತ್ರೆಯನ್ನು ವಿವರಿಸಿದರು. ಮೇಳವು ಮುಕ್ತಾಯಗೊಂಡು ಅದರ ಮರದ ಗಣಪನನ್ನು ಕುಂಬಳೆ ದೇವಸ್ಥಾನದ ಹಿಂದೆ ಒಂದು ಚಿಕ್ಕ ಗುಡಿಯಲ್ಲಿ ಸ್ಥಾಪಿಸಲಾಗಿದೆ. ದೊಡ್ಡರಾಯಪ್ಪ ನಾಯನು, ತಲಚೇರಿಯಲ್ಲಿ ಕೊಡಗಿನ ಚಿಕ್ಕವೀರ ರಾಜೇಂದ್ರನಲ್ಲಿ ಹಾಕಿದ ಪಂಥದ ಪ್ರಕಾರ ರಾಜನ ಸೀಟು ಕಲ್ಲಿನ ಬೆನ್ನುಕಲ್ಲನ್ನು ದಿಟ್ಟತನದಿಂದ ತರಿಸಿ ತನ್ನ ಭಂಡಸಾಲೆಯ ಮೆಟ್ಟುಕಲ್ಲನ್ನಾಗಿ ಮಾಡಿದ ಸಾಹಸವನ್ನು ಇಂದೂ ಅಲ್ಲಿರುವ ಆ ಕಲ್ಲು ನೆನಪಿಸುತ್ತದೆ. ಕುಂಬಳೆ ನಾಯಕರು ಸರಿಯಾದ ಅರ್ಥದಲ್ಲಿ ನಾಯಕರೆನಿಸಿದರು.
ವ್ಯಾಪಾರ, ವಹಿವಾಟು :
ಈ ಹಿಂದೆ ಹೇಳಿದಂತೆ, ಕುಂಬಳೆಯಲ್ಲಿದ್ದ ಗೌಡ ಸಾರಸ್ವತ ನಾಯಕ ಮನೆತನದವರು ತಲಚೇರಿಯಿಂದ ಮಂಗಳೂರು, ಮುಂಬಯಿ ಮಾತ್ರವಲ್ಲದೆ ಮಾಲ್ದಿವ್ಸ್‌ಗೆ ಕುಚ್ಚಿಲಕ್ಕಿ ಮೊದಲಾದವುಗಳನ್ನು ಸಾಗಿಸುತ್ತಿದ್ದರು. ಮಾಲ್ದಿವ್ಸ್‌ನಿಂದ ಹಡಗಕ್ಕೆ ಬೇಕಾದ ಹುರಿಹಗ್ಗ ಮೊದಲಾದವನ್ನು ತರಲಾಗುತ್ತಿತ್ತು. ನಾಯಕರ ಭಂಡಸಾಲೆಯ ಹತ್ತಿರವೇ ಮಂಜಿಗಳು ನಿಲ್ಲುತ್ತಿದ್ದುವು. ಕುಂಬಳೆ ಬಂದರವು ಪೋರ್ತುಗೀಜರಿಗೆ ೮೦೦ ಲೋಡು ಅಕ್ಕಿಯನ್ನು ಕಪ್ಪವಾಗಿ ಕೊಟ್ಟಿತ್ತು ಎಂದು ದುಅರ್ತೆ ಬಾರ್ಬೊಸಾ ತಿಳಿಸುತ್ತಾನೆ. ಕುಂಬಳೆ ರಾಮನಾಥರಾವ್‌ಅರಸನಿಗೆ ಎರಡು ಸಾವಿರ ಇಕ್ಕೇರಿ ಪಗೋಡಾ ನಾಣ್ಯದ ವಾರ್ಷಿಕ ಆದಾಯದಲ್ಲಿ ಎಂಟುನೂರು ಪಗೋಡಾವನ್ನು ಇಕ್ಕೇರಿ ವೆಂಕಟಪ್ಪ ನಾಯಕನಿಗೆ ಕಪ್ಪವಾಗಿ ಕೊಡಬೇಕಾಗಿತ್ತು. ಲಿಂಕೋಸ್ಟನ್ ಎಂಬ ಡಚ್‌ಪ್ರವಾಸಿಯು (೧೫೬೫) ಕುಂಬಳೆ ಕಾಸರಗೋಡಿನಲ್ಲಿ ಅಕ್ಕಿ, ಕರಿಮೆಣಸು ವ್ಯಾಪಾರ ಮಾಲ್ದಿವ್ಸ್‌ನೊಂದಿಗೆ ಆಗುತ್ತಿದ್ದುದನ್ನು ತಿಳಿಸಿದ್ದಾನೆ. ಫ್ರಾಂಕೋಯಿಸ್ ಪೈರಾಡ್‌(Francois Pyard 1600) ಎಂಬ ಫ್ರೆಂಚ್‌ಪ್ರವಾಸಿಯು ಕಾಸರಗೋಡು ಬಂದರದ ರಚನೆ ಮತ್ತು ಸ್ಥಳೀಯರು ಪೋರ್ತುಗೀಜರನ್ನು ಓಡಿಸಿದ್ದನ್ನು ತಿಳಿಸಿದ್ದಾನೆ. (ಎಚ್.ಎಲ್‌.ನಾಗೇಗೌಡ – ಪ್ರವಾಸಿ ಕಂಡ ಇಂಡಿಯಾ – ಭಾಗ – ೨; ಡಾ| ಕೆ.ಜಿ.ವಸಂತ ಮಾಧವ – ಮೈನರ್‍ಪೋರ್ಟ್ಸ್‌ಇನ್ ಕೆನರಾ – ಮೆರೈನ್‌ಆರ್ಕಿಯೋಲಜಿ ಜರ್ನಲ್‌, ಪಂಜಿಮ್, ಗೋವಾ, ೧೯೯೨)
ಕುಂಬಳೆಯಲ್ಲಿ ಪ್ರಾಚೀನ ಕಾಲದಲ್ಲಿ ಮತ್ತು ಸ್ವಾತಂತ್ರ್ಯದವರೆಗೂ ವಸ್ತುರೂಪದ ವ್ಯವಹಾರ, ವಿನಿಯಮ ಹೆಚ್ಚಾಗಿತ್ತು. ಭತ್ತ, ತೆಂಗಿನಕಾಯಿಗಳನ್ನು ಸಂಬಳವಾಗಿ ಕೆಲಸದಾಳುಗಳಿಗೆ ಕೊಡುತ್ತಿದ್ದರು. ಹಣದ ವ್ಯವಹಾರ ಬಹಳ ಕಡಿಮೆಯಾಗಿತ್ತು. ಧಾನ್ಯಗಳನ್ನು ಕುಡ್ತೆ, ಸೇರು, ಬಳ್ಳ (ಹಾನೆ), ಕಳಸೆ (ಪರೆ) ಮುಡಿಗಳಲ್ಲಿ ಲೆಕ್ಕ ಹಾಕುತ್ತಿದ್ದರು. ಆಯಾ ಮೇಲುಅರಸರ ಆಡಳಿತ ಕಾಲದಲ್ಲಿ ಅವರವರ ನಾಣ್ಯಗಳು ಬಳಕೆಯಾಗುತ್ತಿದ್ದವು – ಪಗೋಡ, ಗದ್ಯಾಣ ಇತ್ಯಾದಿ. ಬ್ರಿಟಿಷರ ಕಾಲದಲ್ಲಿ ರೂಪಾಯಿ, ಆಣೆ, ಪೈಗಳು ವ್ಯವಹಾರದಲ್ಲಿದ್ದುವು. ದ್ರವ ವಸ್ತುಗಳನ್ನೂ ಕುಡ್ತೆ, ಸೇರು, ಬಳ್ಳ ಎಂಬ ಅಳತೆಯಿಂದಲೇ ಕರೆಯುತ್ತಿದ್ದರು. ಭಾರದ ಅಳತೆ ಬ್ರಿಟಿಷರ ಕಾಲದಲ್ಲಿ ರಾತಲು, ಮಣ, ಖಂಡಿ ಎಂಬ ಹೆಸರಿನಲ್ಲಿದ್ದುವು. ಕುಂಬಳೆ ಅರಸರು ಸ್ವಂತ ನಾಣ್ಯ ನಿರ್ಮಾಣ ಮಾಡಿಲ್ಲ. ಅವರ ಮೇಲು ರಾಜರ ವಿನಿಯಮ ಕ್ರಮವನ್ನೇ ಕಾಲದಿಂದ ಕಾಲಕ್ಕೆ ನಡೆಸಿಕೊಂಡು ಬಂದರು.
ಸಂಚಾರ ಹೆಚ್ಚಾಗಿ ಕಾಲ್ನಡಿಗೆ ಇಲ್ಲವೇ ಎತ್ತಿನಗಾಡಿ, ನೆಲದ ಸರಕು ಸಾಗಾಟಕ್ಕೆ ಎತ್ತಿನಗಾಡಿ ಅಥವಾ ತಲೆಹೊರೆ ಇರುತ್ತಿತ್ತು. ಹೊರುವವನಿಗೆ ಅಲ್ಲಲ್ಲಿ ಭಾರ ಇಳಿಸಲು ಹೊರೆಕಲ್ಲುಗಳಿದ್ದ ನಿದರ್ಶನವಿದೆ. ಅಲ್ಲಲ್ಲಿ ನದಿಗಳಿದ್ದುದರಿಂದ ದೋಣಿ ಮೂಲಕ ಮನುಷ್ಯರ, ಸರಕುಗಳ ಸಾಗಾಟವಾಗುತ್ತಿತ್ತು. ಶ್ರೀಮಂತರಿಗೆ ಹೆಚ್ಚಾಗಿ ಎತ್ತಿನಗಾಡಿ, ಕುದುರೆ ಸಾರೋಟು ಮನುಷ್ಯರು ಹೊರುವ ಡೋಲಿ, ಪಲ್ಲಕ್ಕಿಗಳೇ ವಾಹನ. ಸಾಮಾನ್ಯ ಜನ ಮಕ್ಕಳನ್ನು ಅಶಕ್ತರನ್ನು ಒಬ್ಬರು, ಇಬ್ಬರು ನಾಲ್ವರು ಹೊತ್ತೇ ಸಾಗಿಸುತ್ತಿದ್ದರು.
ಸಾಹಿತ್ಯ, ಕಲೆ :
ಕುಂಬಳೆ ಅರಸರ ಮೂಲ ಪುರುಷನೇ ಕವಿಸಿಂಹ ಹೆಸರಿನವನಾಗಿದ್ದು ಶಾಸ್ತ್ರಾದಿಗಳಲ್ಲಿ ಪರಿಣತನಾದ ಕವಿಯಾಗಿರಬೇಕು. ಹೆಸರು ಹೇಳದ ಸಂಸ್ಕೃತ ಕವಿಯೊಬ್ಬ “ವೇಲಾಪುರ ಮಹಾತ್ಮ” ವನ್ನು ರಚಿಸಿದ್ದಾನೆ. ಇದೊಂದು ಐತಿಹಾಸಿಕ ಕಾವ್ಯವಾಗಿದೆ. ಕನ್ನಡದಲ್ಲಿ ಯಕ್ಷಗಾನವಾಗಿದೆ. ಬಹುಶಃ ಇನ್ನೊಬ್ಬ ಜಯಸಿಂಹನು ಹತ್ತನೆ ಶತಮಾನದಲ್ಲಿ ಬರೆಸಿದ ತಳಂಗೆರೆ ಶಾಸನವೂ ಕಾವ್ಯಗುಣದಿಂದ ಕೂಡಿದೆ. ಆರಂಭದಲ್ಲಿ ಸಂಸ್ಕೃತ ಶ್ಲೋಕ, ವಚನ, ಉತ್ಸಾಹವೃತ್ತ ಕಂದಗಳನ್ನು ನೋಡಿದರೆ ಪ್ರೌಢ ಸುಂದರ ಸಾಹಿತ್ಯಭಾಷೆಯ ಅರಿವಾಗುತ್ತದೆ. ಇದನ್ನು ರಚಿಸಿದವನೊಬ್ಬ ಉತ್ತಮ ಕವಿಯೆನ್ನಲು ಅಡ್ಡಿಯಿಲ್ಲ. ಹದಿನೈದನೆ ಶತಮಾನದ ಅನಂತಪುರದ ತುಳು ಶಾಸನದಿಂದ ಆಗಿನ ತುಳು ಭಾಷೆಯ ಅರಿವಾಗುತ್ತದೆ. ಅದರಲ್ಲಿ ಉಕ್ತವಾದ ಜಯಸಿಂಹನೂ ಉತ್ತಮ ವಿದ್ಯಾವಂತ ಸುಸಂಸ್ಕೃತನಾಗಿರಬೇಕು. ತುಳು ಭಾಷೆಗೆ ಕೆಲವು ವಿಶೇಷ ಚಿಹ್ನೆಗಳನ್ನೂ ಬಳಸಿರುವುದು ಇದರ ವೈಶಿಷ್ಟ್ಯ. ೧೩ನೇ ಶತಮಾನದ ಜಯಸಿಂಹನ ಕಾಲದಲ್ಲೇ ಮಧ್ವಾಚಾರ್ಯರು ಕುಂಬಳೆಯ ಕಾವುಗೋಳಿಯ ತ್ರಿವಿಕ್ರಮ ಪಂಡಿತನಲ್ಲಿಗೆ ಬಂದು ವಾದದಲ್ಲಿ ಅವನನ್ನು ಗೆದ್ದರು. ಅವರ ಕುಟುಂಬದವರೆಲ್ಲಾ ಸಂಸ್ಕೃತ ವಿದ್ವಾಂಸರಾಗಿದ್ದು ಸಂಸ್ಕೃತದಲ್ಲಿ ಕೃತಿ ರಚನೆ ಮಾಡಿದ್ದಾರೆ.[3] ಅವರಿಬ್ಬರ ವಾದಲ್ಲಿ ಮಧ್ಯಸ್ಥನಾಗಿದ್ದ ಅರಸನು ವಿದ್ವಾಂಸನಾಗಿರಲೇಬೇಕು. ನಮ್ಮ ಜಿಲ್ಲೆಯಲ್ಲೇ ಕಾವು ಮನೆತನದವರೇ ಪ್ರಾಚೀನ ಸಂಸ್ಕೃತ ಕವಿಗಳೆನ್ನಲಾಗಿದೆ. ೧೯೧೫ರಲ್ಲೇ ಪೆರಡಾಲ ಮಹಾಜನ ಸಂಸ್ಕೃತ ಕಾಲೇಜು ಸ್ಥಾಪಿತವಾಗಿ ಅಲ್ಲಿ ಅನೇಕ ಸಂಸ್ಕೃತ, ಕನ್ನಡ ವಿದ್ವಾಂಸರು ಆಗಿ ಹೋಗಿದ್ದಾರೆ. ಕನ್ನೆಪ್ಪಾಡಿ ಪರಮೇಶ್ವರ ಶಾಸ್ತ್ರಿಗಳು, ಕನ್ನಡ ಪಂಡಿತ ವಿದ್ವಾನ್ ಕೃಷ್ಣಯ್ಯನವರು ಖಂಡಿಗೆ ಪ್ರಿನ್ಸಿಪಾಲ್ ಶ್ಯಾಮಭಟ್ಟರು ಅಲ್ಲಿನ ಗುರುವೃಂದದವರು. ಕಯ್ಯಾರ ಕಿಞ್ಞಣ್ಣ ರೈ, ನೀರ್ಪಾಟಜೆ ಭೀಮಭಟ್ಟ, ವಿದ್ವಾನ್‌ ಕೆ.ಎಸ್. ಶರ್ಮಾ, ಕುಳಮರ್ವ ವೆಂಕಪ್ಪಭಟ್ಟ, ಪುಂಡೂರು ಲಕ್ಷ್ಮೀನಾರಾಯಣ ಪುಣಿಂಚತ್ತಾಯ ಮೊದಲಾದವರು ಕವಿಗಳೂ ಲೇಖಕರೂ ಆಗಿ ಪ್ರಸಿದ್ಧರಾದವರು. ಕುಳಮರ್ವ ಮನೆತನಕ್ಕೆ ಕುಂಬಳೆ ಅರಸರು ಭೂಮಿ ನೀಡಿದ ದಾಖಲೆ ಇದೆ.
ರಾಷ್ಟ್ರಕವಿ ಗೋವಿಂದ ಪೈ, ಡಾ| ಕೆ.ವಿ. ತಿರುಮಲೇಶ, ಸಾರಾ ಅಬೂಬಕರ್‌ಮೊದಲಾದವರ ಸಾಹಿತ್ಯ ಸೇವೆ ಗಣನಾರ್ಹ.
ತುಳು ಸಾಹಿತ್ಯಕ್ಕೂ ಈ ಸೀಮೆಯೇ ಮೂಲ ನೆಲೆ. ಪುಂಡೂರು ವೆಂಕಟರಾಜ ಪುಣಿಂಚತ್ತಾಯರು ಸ್ವತಃ ಕವಿ, ಲೇಖಕ, ಸಂಶೋಧಕರಾಗಿದ್ದು ತುಳುವಿನ ಸುಮಾರು ಹದಿನಾರನೇ ಶತಮಾನದೆನ್ನಲಾದ ಶ್ರೀ ಭಾಗವತೋ, ಕಾವೇರಿ, ದೇವೀ ಮಹಾತ್ಮೆ ಕಾವ್ಯಗಳನ್ನು ಸಂಶೋಧಿಸಿ ಪ್ರಕಟಿಸಿದ್ದಾರೆ. ಇತ್ತೀಚೆಗೆ ಕೇವಲ ನಾಲ್ಕೈದು ತಾಳೆ ಗರಿಗಳುಳ್ಳ “ಕರ್ಣಪರ್ವ” ತುಳು ಕಾವ್ಯ ಭಾಗವೊಂದು ಅವರಿಗೆ ದೊರಕಿದೆ.
ಸ್ವಾತಂತ್ರ್ಯೋತ್ತರ ಕಾಲದಲ್ಲಿ ಕುಂಬಳೆ ಸೀಮೆಯಲ್ಲಿ ಶಾಲಾ ಕಾಲೇಜುಗಳು ಸ್ಥಾಪಿತವಾದಂತೆ ವಿದ್ಯಾಪ್ರಚಾರ ಹೆಚ್ಚಾಗಿ ಕವಿಗಳೂ, ಲೇಖಕರು ಬಹುಸಂಖ್ಯೆಯಲ್ಲಿದ್ದಾರೆ. ಕಾಸರಗೋಡಿನಿಂದಲೇ ಕೆಲವು ಪತ್ರಿಕೆಗಳೂ ಹೊರಡುತ್ತಿವೆ.
ಕಲೆ :
ಇಲ್ಲಿನ ಪ್ರಧಾನ ಕಲೆ ಯಕ್ಷಗಾನ. ಯಕ್ಷಗಾನ ವಾಲ್ಮೀಕಿ, ಮದವೂರು ವಿಘ್ನೇಶ, ಕುಂಬಳೆ ಗೋಪಾಲಕೃಷ್ಣ, ಕೀಡಿಕಾವು ಶಂಕರನಾರಾಯಣ – ಈ ದೇವರ ಭಕ್ತ ಪಾರ್ತಿಸುಬ್ಬ ಇಲ್ಲಿನ ಪ್ರಸಿದ್ಧ ಯಕ್ಷಗಾನ ಕವಿಯಾಗಿದ್ದು (೧೫೯೦ – ೧೬೨೦)[4] ರಾಮಾಯಣ ಕಥಾನಕದ ಎಂಟು ಪ್ರಸಂಗಗಳನ್ನು ಮಹಾಭಾರತ ಗಜಗೌರೀವ್ರತ (ಐರಾವತ) ಮತ್ತು ಸಭಾಲಕ್ಷಣವನ್ನೂ ಬರೆದಿದ್ದಾನೆ. ಇಷ್ಟು ಪ್ರೌಢ ಯಕ್ಷಗಾನ ಕೃತಿಗಳನ್ನವರು ಬರೆಯಬೇಕಾದರೆ ಅವನಿಗಿಂತಲೂ ಹಿಂದೆ ಸಾಕಷ್ಟು ಯಕ್ಷಗಾನ ಕೃತಿಗಳಿದ್ದಿರಬೇಕೆಂದು ಸರಿಯಾಗಿಯೇ ಊಹಿಸಬಹುದು. ಕುಂಬಳೆಯ ಸುತ್ತಮುತ್ತಲಿನ ನಾಲ್ಕಾರು ಮೈಲು ಅಂತರದ ಪ್ರದೇಶದಲ್ಲೇ ಮೂರು ಪ್ರಸಿದ್ಧ ಮೇಳಗಳು ಎದ್ದು ಬಂದಿವೆಯೆಂದರೆ ಇಲ್ಲಿನ ಜನರ ಯಕ್ಷಗಾನ ಪ್ರೇಮ, ಪರಿಣತಿ ವ್ಯಕ್ತವಾಗುತ್ತದೆ. ಮೊದಲೇ ಹೇಳಿದಂತೆ ಕುಂಬಳೆ ಗೋಪಾಲಕೃಷ್ಣ ಯಕ್ಷಗಾನ ಮೇಳ, ಕೂಡ್ಲು ಕುತ್ಯಾಳ ಗೋಪಾಲಕೃಷ್ಣ ಯಕ್ಷಗಾನ ಮೇಳ, ಇಚ್ಲಂಪಾಡಿ ಮೇಳಗಳು ಈ ಪ್ರದೇಶದ ಪ್ರಸಿದ್ಧ ಮೇಳಗಳು, ಕೂಡ್ಲು ಸುಬ್ರಾಯ ಶಾನುಭಾಗರು ಸರ್ವ ಕಲಾಪರಿಣತರು, ಅದೊಂದು ಕಲೆಯ ನೆಲೆ, ಅವರ ವರ್ಣಚಿತ್ರ ಕೂಡ್ಲಿನ ಸಂಪಿಗೆ ಚಾವಡಿಯಲ್ಲಿ ಇತ್ತೀಚೆಗಿನವರೆಗೂ ಇತ್ತು. ಈ ಮೇಳಗಳಲ್ಲಿ ಹೆಸರುವಾಸಿಗಳಾದ ಭಾಗವತರು ಮತ್ತು ವೇಷಧಾರಿಗಳನ್ನು ಹಳ್ಳಿಯ ಜನ ಕೊಂಡಾಡುತ್ತಾರೆ. ಸುಮಾರು ಮೂವತ್ತೈದು ಯಕ್ಷಗಾನಗಳ ಕವಿಗಳು ಹುಟ್ಟಿದರು, ನೂರಮೂವತ್ತೈದು ಕೃತಿಗಳಾದುವು.[5]
ಕುಂಬಳೆಸೀಮೆ ಚಿಕ್ಕಪಾಳೆಯ ಪಟ್ಟವಾಗಿದ್ದರೂ ವಿದ್ಯಾವಂತ, ಸುಸಂಸ್ಕೃತ ನಾಗರಿಕರಿಂದ ಕೂಡಿದ ಪ್ರದೇಶ. ನೂರಾರು ದೇವಸ್ಥಾನಗಳು, ದೈವಸ್ಥಾನಗಳು ನಾಗಬನಗಳು ತುಂಬಿರುವುದು, ಇದೊಂದು “ದೇವರುಗಳ ರಾಜ್ಯ” (Land of Gods – B.S. ಕಕ್ಕಿಲ್ಲಾಯ) ಎನ್ನಿಸಿರುವುದು ಇಲ್ಲಿನ ಜನರ ಭಕ್ತಿಶ್ರದ್ಧೆಗಳಿಗೆ ಸಾಕ್ಷಿ. ಮತೀಯ ಕಲಹವಿಲ್ಲದೆ ಶಾಂತಿಯಿಂದ, ಸಹಬಾಳ್ವೆ ನಡೆಸುವ ಇಲ್ಲಿನ ಜನ ಸತ್ವಶಾಲಿಗಳು ಹೌದು. ಕರ್ನಾಟಕ ಸಂಸ್ಕೃತಿಯ ಒಂದು ಅಡ್ಡಮುರಿ (Cross Section) ಇದಾಗಿದ್ದರೂ ಕೇರಳದ ಕಾಲಕಡಗವಾಗಿರುವುದು ಸೋಜಿಗ.
– ಡಾ| ಉಪ್ಪಂಗಳ ರಾಮಭಟ್ಟ*
 
[1] ಕ್ರಿ.ಶ. ೧೮೮೮ರ ಎಪ್ರಿಲ್‌ನಲ್ಲಿ ಅಡೂರು ದೇವಲಯಕ್ಕೆ ಸಿಡಿಲು ಬಡಿದು ಹಚ್ಚಿನಂಶ ಸುಟ್ಟು ಹೋಯಿತೆಂದೂ ೧೮೯೦ರಲ್ಲಿ ಪುನರ್ನಿರ್ಮಾಣವಾಯಿತೆಂದೂ ತಿಳಿದುಬರುತ್ತದೆ.
[2] ೧೯೭೫ರಲ್ಲಿ ಕುಂಬಳೆ ಅರಸರು (ಮಾಯಿಪ್ಪಾಡಿ) ಮದವೂರು ದೇವಸ್ಥಾನದಲ್ಲಿ ಮೂಡಪ್ಪಸೇವೆ ನಡೆಸಿದ್ದರೆ ೧೪-೫-೧೭೯೭ರಂದು ಕೂಡ್ಲು ದೊಡ್ಡ ಸುಬ್ಬಯ್ಯ ಶಾನುಬಾಗರು ಮೂಡಪ್ಪಸೇವೆ ನಡೆಸಿದ್ದರು. (ಮೂಡಪ್ಪ ಎಂದರೆ ಗಣಪತಿ ವಿಗ್ರಹಕ್ಕೆ ಸುತ್ತ ಕಬ್ಬಿನ ಬೇಲಿ ಕಟ್ಟಿ ಅಪ್ಪವನ್ನು ತುಂಬಿಸುವ ವಿಶಿಷ್ಟ ಸೇವೆ)
೧೯೬೨ರಲ್ಲಿ ಜೀರ್ಣೋದ್ಧಾರದ ನಂತರ ಮೂಡಪ್ಪಸೇವೆ ನಡೆಯಿತು.
೧೯೬೫ರಲ್ಲಿ ಶೃಂಗೇರಿ ಶ್ರೀಪಾದಂಗಳ ನೇತೃತ್ವದಲ್ಲಿ ಕೋಟಿ ನಾಮಾರ್ಚನೆ ನಡೆಯಿತು. ಸಕಾಲದಲ್ಲಿ ಮಳೆ ಬಾರದಿದ್ದಾಗ ಶಿವಲಿಂಗಕ್ಕೆ ಶತರುದ್ರಾಭಿಷೇಕ ನಡೆಯುವುದು.
[3] ಡಾ| ಉಪ್ಪಂಗಳ ರಾಮಭಟ್ಟ – ’ಗಡಿನಾಡು ಕಾಸರಗೋಡು’ ೧೯೯೪, ಪುಟ ೫೬.
[4] ಕುಕ್ಕಿಲ ಕೃಷ್ಣಭಟ್ಟ – ಪಾರ್ತಿಸುಬ್ಬನ ಯಕ್ಷಗಾನಗಳು.
[5] ವೆಂಕಟರಾಜ ಪುಣಂಚತ್ತಾಯ – ‘ಕಾಸರಗೋಡಿನ ಯಕ್ಷಗಾನ ಪರಂಪರೆ’, ‘ಪಯಸ್ವಿನಿ’, ಕಾಸರಗೋಡು ಕನ್ನಡಿಗರ ಸಮ್ಮೇಳನ, ಸ್ಮರಣಸಂಚಿಕೆ ೧೯೭೨, ಪುಟ ೬೧.
* ‘ಪರಾಶರ’ ೮ – ೧ – ೬೪ ಬಿ, ಸುಧೀಂದ್ರ ತೀರ್ಥ ಮಾರ್ಗ, ಕುಂಜಿಬೆಟ್ಟು, ಉಡುಪಿ – ೫೭೬ ೧೦೨.
ತುಳು ಕರ್ನಾಟಕ ಅರಸುಮನೆತನಗಳು: ಪುತ್ತಿಗೆ – ಮೂಡಬಿದರೆಯ ಚೌಟರು (೪)
೯) ಕ್ರಿ.ಶ. ೧೬೪೦ರ ಒಂದು ಶಾಸನ ಪ್ರಕಾರ ಚೌಟ ಮನೆತನಕ್ಕೆ ಸೇರಿದ್ದ ಚಿಕ್ಕರಾಜ ಒಡೆಯ ಎಂಬ ಅರಸನು ಪುತ್ತಿಗೆಯಿಂದ ಆಳುತ್ತಿದ್ದ. ಇವನು ಚಿಕ್ಕದೇವರಸನ ಸೋದರಳಿಯನಾಗಿರಬೇಕು. ಕ್ರಿ.ಶ. ೧೬೦೦ – ೧೬೪೦ರ ಮಧ್ಯೆ ಯಾರು ಆಳಿಕೊಂಡಿದ್ದರೆಂಬುದು ತಿಳಿದಿಲ್ಲ. ಆದರೆ ಇವನು ಕ್ರಿ.ಶ. ೧೬೮೭ರಿಂದ ಕ್ರಿ.ಶ. ೧೭೧೫ರ ತನಕ ಆಳುತ್ತಿದ್ದನೆಂದು, ಐಗಳ್‌ರವರು ತಿಳಿಸಿರುವುದು ಸರಿಯಲ್ಲವೆಂಬುದು ಡಾ| ಗುರುರಾಜ ಭಟ್ಟರ ಅಭಿಪ್ರಾಯ. ಅಲ್ಲದೇ ಚೌಟ ಮನೆತನದ ನಂತರದ ಚರಿತ್ರೆ ಬರೆಯಲು ಮೂಲಧಾರಗಳ ತೀವ್ರ ಕೊತೆಯಿರುವುದರಿಂದ ಆ ವಂಶದ ಕುರಿತು ನಿಖರವಾದ ಸ್ಪಷ್ಟ ಮಾಹಿತಿ ನೀಡುವುದು ಕಷ್ಟಕರವಾಗಿದೆಯೆಂದು ಡಾ| ಗುರುರಾಜ ಭಟ್ಟರು ತಮ್ಮ ಗ್ರಂಥದಲ್ಲಿ ಹೇಳಿದ್ದಾರೆ.
ಈ ಹಿನ್ನೆಲೆಯಲ್ಲಿ ಚೌಟ ವಂಶವು ಪುತ್ತಿಗೆಯಲ್ಲಿ ಯಾವಾಗ ಅಧಿಕಾರಕ್ಕೆ ಬಂತು? ಅಲ್ಲದೇ ಈ ಮನೆತನವು ಉಳ್ಳಾಲವನ್ನು ತನ್ನ ಪ್ರಥಮ ರಾಜಕೀಯ ಕೇಂದ್ರವನ್ನಾಗಿಸಿತು ಎಂದು ಸಾಂಪ್ರದಾಯಿಕ ಮೂಲಗಳು ಹೇಳಿರುವುದನ್ನು ಸ್ಥಿರೀಕರಿಸಲು ಸರಿಯಾದ ಯಾವುದೇ ದಾಖಳೆಯಾಧಾರಗಳು ಅಲಭ್ಯವೆಂದು ಡಾ| ಗುರುರಾಜ ಭಟ್ಟರು ಹೇಳಿದ್ದಾರೆ. ಕ್ರಿ.ಶ. ೧೪೨೯ರ ಮೂಡಬಿದರೆಯ ಒಂದು ಶಾಸನವು ಅಲ್ಲಿ ಕಟ್ಟಲಾಗಿರುವ ತ್ರಿಭುವನ ಚೂಡಾಮನಿ ಎಂಬ ಜಿನಚೈತ್ಯಾಲಯದ ಬಗ್ಗೆ ತಿಳಿಸುತ್ತದೆ. ಇದನ್ನು ಕಟ್ಟಲಾಗಿರುವ ಕ್ಷೇತ್ರ(ಸ್ಥಳ)ವನ್ನು ಅಭಿನವ ಚಾರುಕೀರ್ತಿ ಪಂಡಿತದೇವರಿಗೆ ಸಲಿಕೆನಾಡಿನ ಚೌಟರು ಮತ್ತು ಇತರ ೬ ಬಳ್ಳಾಲರು ದಾನ ನೀಡಿದರು ಎಂದು ಈ ಶಾಸನದಿಂದ ತಿಳಿಯುತ್ತದೆ. ಸಲಿಕೆನಾಡು ಅಂದರೆ ಚೌಟರು ಆಳುತ್ತಿದ್ದ ಪುತ್ತಿಗೆ ಸೀಮೆ. ಅದೇ ಮೂಡಬಿದರೆಯಲ್ಲಿ ಸಿಕ್ಕಿದ ಹೊಯ್ಸಳ ರಾಜ ವೀರ ಬಳ್ಳಾಲ IIIನ ಅಳ್ವಿಕೆ ಕಾಲಕ್ಕೆ ಸೇರಿದ ಕ್ರಿ.ಶ. ೧೩೪೧ರ ಇನ್ನೊಂದು ಶಾಸನವು ವೀರ ಬಳ್ಳಾಲದೇವ (ವೀರನರಸಿಂಹನ ಮಗ) ನ ಸಮ್ಮುಖದಲ್ಲಿ ಹೊರಡಿಸಿದ ಒಂದು ಆಜ್ಞೆಯ ಬಗ್ಗೆ ತಿಳಿಸುತ್ತದೆ. ಇದು ವೀರ ಬಳ್ಳಾಲದೇವನು ಒಬ್ಬ ಸ್ವತಂತ್ರರಾಜ ಮತ್ತು ಅವನ ದಂಡನಾಯಕ, ಅತಿಕಾರಿ ದೇವಟಿ ಆಳುವ, ಸಲಿಕೆಯ ೬ ಬಳ್ಳಾಲರು, ಮೂಡಬಿದರೆಯ ೮ ಸೆಟ್ಟಿಗಾರರ ಬಗ್ಗೆ ತಿಳಿಸುತ್ತದೆ. ಆದರೆ ಇದು ಚೌಟ ಅರಸರ ಬಗ್ಗೆ ಏನೂ ತಿಳಿಸುವುದಿಲ್ಲ. ಅಂದರೆ ಕ್ರಿ.ಶ. ೧೩೪೧ರಲ್ಲಿ ಈ ಶಾಸನವನ್ನು ಹೊರಡಿಸಿದಾಗ ಚೌಟರು ಇನ್ನು ಕೂಡ ಪುತ್ತಿಗೆಯಲ್ಲಿ ಅಧಿಕಾರಕ್ಕೆ ಬಂದಿರಲಿಲ್ಲವೆಂದು ಇದರ ಆಧಾರದಲ್ಲಿ ಊಹಿಸಬಹುದೆಂದು ಡಾ| ಗುರುರಾಜ ಭಟ್ಟರು ಹೇಳಿದ್ದಾರೆ. ಚೌಟರು ಕ್ರಿ.ಶ. ೧೩೦೦ರ ನಂತರವಷ್ಟೇ ಪುತ್ತಿಗೆಯಲ್ಲಿ ಅಧಿಕಾರ ಹಿಡಿದರು. ೧೪ನೇ ಶತಮಾನದ ಕೊನೆಭಾಗದಲ್ಲಿ ಆಳಿದ ಈ ವಂಶದ ಪ್ರಥಮ ಅರಸನೆಂದು ಶಾಸನಾಧಾರಗಳಿಂದ ನಿರೂಪಿಸಲ್ಪಟ್ಟ ವಿಕ್ರು ಚೌಟನ ಹಿಂದೇ, ಆ ಮನೆತನಕ್ಕೆ ಸೇರಿದವರು ನಿಧಾನವಾಗಿ ಅಧಿಕಾರ ಹಿಡಿಯಲು ಪ್ರಯತ್ನಿಸಿದರು. ಆದರೆ ಪುತ್ತಿಗೆಯ ಚೌಟರಲ್ಲಿ ವಿಕ್ರು ಚೌಟನೇ ಸಿಂಹಾಸನವನ್ನೇರಿದ ಪ್ರಥಮ ಅರಸ. ಈ ಹಿನ್ನೆಲೆಯಲ್ಲಿ ಪುತ್ತಿಗೆ – ಮೂಡಬಿದರೆಯ ಚೌಟ ಅರಸರ ವಂಶಾವಳಿಯನ್ನು ಈ ಕೆಳಗಿನಂತೆ ಮರುಪರಿಷ್ಕರಿಸಬೇಕಾದ ಅಗತ್ಯವಿದೆ ಎಂದು ಡಾ| ಗುರುರಾಜ ಭಟ್ಟರು ಅಭಿಪ್ರಾಯ ಪಟ್ಟಿದ್ದಾರೆ.
[image: 19_264_TKAM-KUH] ಚೌಟರ ರಾಜಕೀಯ ವಿಚಾರಗಳಿಗೆ ಸಂಬಂಧಪಟ್ಟು ಸಂಪ್ರದಾಯ, ಪರಂಪರೆ ಮತ್ತು ಅವರ ಕೈಫಿಯತ್ತುನಲ್ಲಿ ಸಿಗುವ ಮಾಹಿತಿಗೂ, ಶಾಸನಗಳಿಂದ ಸಿಗುವ ಮಾಹಿತಿಗೂ ತಾಳೆಯಾಗದೆ ಇರುವ ಸಂದರ್ಭವಿದೆ. ಆದರೆ ಇವೆರಡು ಮೂಲಗಳಿಂದ ಸಿಗುವ ಹಲವೊಂದು ವಿಚಾರಗಳಲ್ಲಿ ಸಾಮ್ಯ ಕೂಡ ಇದೆ. ಈ ಹಿನ್ನೆಲೆಯಲ್ಲಿ ಕೈಫಿಯತ್ತುನಲ್ಲಿ ಕಂಡುಬರುವ ವಿಚಾರಗಳನ್ನು ಸಂಪೂರ್ಣವಾಗಿ ತಳ್ಳೀ ಹಾಕುವುದು ತಪ್ಪು. ಉಳ್ಳಾಲ – ಸೋಮೇಶ್ವರದಲ್ಲಿ ಈಗಲೂ ಸೋಮನಾಥೇಶ್ವರ ದೇವಸ್ಥಾನದವಿದೆ. ಉಳ್ಳಾಲ ಸಮೀಪದ ತೊಕ್ಕೊಟ್ಟಿನಲ್ಲಿ ಚೌಟರ ಅರಮನೆಯ ಅವಶೇಷವನ್ನು ತಾನು ಸ್ವತಹ ಕಂಡಿದ್ದೇನೆಂದು ಶ್ರೀ ಐಗಳ್‌ರವರು ಹೇಳಿದ್ದಾರೆ. ಅಂದರೆ ಒಂದು ಕಾಲದಲ್ಲಿ ಉಳ್ಳಾಲವು ಚೌಟ ವಂಶದ ರಾಜಧಾನಿಯಾಗಿತ್ತು ಎಂಬುದು ಮಾತ್ರ ಸತ್ಯ. ಆದರೆ ಪುತ್ತಿಗೆಯಲ್ಲಿ ಪ್ರಾರಂಭವಾದ ಈ ವಂಶದ ಆಳ್ವಿಕೆ ನಂತರ ಉಳ್ಳಾಲಕ್ಕೆ ವಿಸ್ತರಿಸಿತೋ? ಅಥವಾ ಉಳ್ಳಾಲದಿಂದ ನಂತರ ಪುತ್ತಿಗೆಗೆ ಹೋದರೋ? ಎಂಬುದನ್ನು ಮಾತ್ರ ತಿಳಿಯಬೇಕಾಗಿದೆ. ಆದರೆ ಪುತ್ತಿಗೆಯಿಂದ ತಮ್ಮ ಅಧಿಕಾರ ಕೇಂದ್ರವನ್ನು ಅವರು ನಂತರ ಮೂಡಬಿದರೆಗೆ ಸ್ಥಳಾಂತರಿಸಿರುವುದು ಈಗಾಗಲೇ ದೃಢಪಟ್ಟಿದೆ. ಈ ಹಿನ್ನೆಲೆಯಲ್ಲಿ, ಆರಂಭದಲ್ಲಿ ಚೌಟ ವಂಶದ ಸ್ಥಾಪನೆಯಾದಾಗ ಅವರು ಉಳ್ಳಾಲ – ಸೋಮೇಶ್ವರದಿಂದಲೇ ಆಳುತ್ತಿದ್ದಿರಬೇಕು. ಆದರೆ ಈ ಬಗ್ಗೆ ಹೆಚ್ಚಿನ ಸಂಶೋಧನೆಯ ಅಗತ್ಯವಿದೆ.
ನೆರೆಹೊರೆಯ ಅರಸರೊಂದಿಗೆ ಸಂಬಂಧ:
ಸ್ಥಳೀಯ ಸುತ್ತಮುತ್ತಲ ಪ್ರಾಂತ್ಯಗಳನ್ನು ಆಳುತ್ತಿದ್ದ ಅರಸರೊಂದಿಗೆ ಚೌಟ ಅರಸರ ಸಂಬಂಧದ ಮೇಲೆ ಬೆಳಕು ಚೆಲ್ಲುವ ಕೆಲವು ಶಾಸನಾಧಾರಗಳು ಇವೆಯೆಂದು ಡಾ| ಗುರುರಾಜ ಭಟ್ಟರು ಹೇಳಿದ್ದಾರೆ. ಕ್ರಿ.ಶ. ೧೫೧೨ – ೧೫೧೩ರ ಒಂದು ಶಿಲಾಶಾಸನದ ಪ್ರಕಾರ, ಚೌಟ ಅರಸರು, ಕಾರ್ಕಳದ ಭೈರರಸರವನ್ನು ತಮ್ಮ ವೈರಿಗಳೆಂದು ಪರಿಗಣಿಸಿದ್ದರು. ಕಾರ್ಕಳದ ಭೈರರಸರು ತಮ್ಮ ಮೇಲೆ ದಾಳಿ ಮಾಡಿದರೆ ತಾವೆಲ್ಲ ಒಟ್ಟಾಗಿ ಪ್ರತೀಕಾರ ತೆಗೆದುಕೊಳ್ಳಬೇಕೆಂದು ಪುತ್ತಿಗೆ, ಎಲ್ಲೂರು ಮತ್ತು ಐಕಳದ ಅರಸರು ಒಂದು ಒಪ್ಪಂದವನ್ನು ಮಾಡಿಕೊಂಡಿದ್ದರೆಂದು ಈ ಶಾಸನ ತಿಳಿಸುತ್ತದೆ. ಈ ಪರಸ್ಪರ ಶಾಂತಿ ಒಪ್ಪಂದ ಪ್ರಕಾರ ತಮ್ಮಮಧ್ಯೆ ಯಾವುದೇ ಆಂತರಿಕ ಕಲಹ ಉದ್ಭವಿಸದಂತೆ ನೋಡಿಕೊಳ್ಳಬೇಕು ಅಲ್ಲದೇ ಹೊರಗಿನ ವೈರಿ, ಮೂವರಲ್ಲಿ ಯಾರೊಬ್ಬನ ಮೇಲಾದರೂ ದಾಳಿ ಮಾಡಿದರೆ ಪ್ರತಿಯೊಬ್ಬನು ಸ್ವಂತವಾಗಿ ಆಯುಧ ಸಂಗ್ರಹಿಸಿ ವೈರಿಯ ವಿರುದ್ಧ ಒಗ್ಗಟ್ಟಾಗಿ ಹೋರಾಡಬೇಕೆಂದು ಒಪ್ಪಂದವಾಗಿತ್ತೆಂದು ಈ ಶಾಸನ (ಎಸ್‌.ಐ.ಐ. ಸಂಪುಟ VII ನಂಬ್ರ ೨೨೮) ತಿಳೀಸುತ್ತದೆ.
[1]
ಕ್ರಿ.ಶ. ೧೫೨೮ನೆ ಇಸವಿಯಲ್ಲಿ ಹೊರಡಿಸಿದ ಮಂಗಳೂರು ತಾಲೂಕಿನ ಸುಜೇರು ಶಾಸನವು ಚೌಟರು ಮತ್ತು ಬಂಗವಾಡಿಯ ಅರಸರ ಮಧ್ಯೆ ಆದ ಒ‌ಪ್ಪಂದದ ಬಗ್ಗೆ ತಿಳಿಸುತ್ತದೆ. ಕೃಷ್ಣಾನಂದ ಒಡೆಯ ಮತ್ತು ತಿರುಮಲರಸ ಅಲಿಯಾಸ್ ಕಿನ್ನಿಕಾ ಹೆಗ್ಗಡೆಯ ಶಿಷ್ಯನಾದ ವೇದಾನಂದ ಒಡೆಯನ ಮಧ್ಯಸ್ಥಿಕೆಯಲ್ಲಿ, ತುಳುವರಸ ಅಲಿಯಾಸ್ ಪುತ್ತಿಗೆಯ ಚೌಟ ಮತ್ತು ಅವನ ಹಿಂಬಾಲಕರಾದ ಅಲಿಸವೀರ ಮತ್ತು ಬಲಿಶವೀರನಿಗೂ, ಬಂಗಾಡಿಯ ವೀರ ನರಸಿಂಹ ಮತ್ತವನ ೫೦೦೦ ಹಿಂಬಾಲಕರಿಗೂ ಅವರವರ ಹಕ್ಕು ಮತ್ತು ಅಧಿಕಾರ ವ್ಯಾಪ್ತಿಯನ್ನು ರ್ನಿಣಯಿಸಿ ಒಂದು ಒಪಪಂದವಾಯಿತೆಂದು ಈ ಶಾಸನ ತಿಳಿಸುತ್ತದೆ.[2] ಆದರೆ ಬಂಗರು ಮತ್ತು ಚೌಟರ ಮಧ್ಯೆ ಕೆಲಕಾಲ ವೈರತ್ವವಿದ್ದು, ನಂತರ ರಾಜಕೀಯ ಒಪ್ಪಂದವೊಂದರ ಮೂಲಕ ಅದನ್ನು ನಿವಾರಿಸಿಕೊಂಡರೆಂಬುದು ಈ ಮೂಲಕ ತಿಳಿದು ಬರುತ್ತದೆ.
ತುಳುವರಸ ಚೌಟನು ಈ ಒಪ್ಪಂದಕ್ಕೆ ಸಹಿಹಾಕಿದ ಕೇವಲ ಒಂದು ವಾರದಲ್ಲಿ (ಮೇ ೧೪, ೧೫೨೮) ಕಿನ್ನಿಕ ಹೆಗ್ಗಡೆಯೊಂದಿಗೆ ಪರಸ್ಪ ಮಿಲಿಟರಿ ರಕ್ಷಣಾ ಒಪ್ಪಂದದ ಬಗ್ಗೆ ಇನ್ನೊಂದು ತಾಮ್ರಶಾಸನ ತಿಳಿಸುತ್ತದೆ.[3] ಅಂದರೆ ಪುತ್ತಿಗೆಯ ಚೌಟರು ಮತ್ತು ಮುಲ್ಕಿಯ ಸಾವಂತ ಅರಸರ ಮಧ್ಯೆ ಸ್ನೇಹಯುತ ಸಂಬಂಧ ಇತ್ತು ಎಂಬುದು ಇದರಿಂದ ತಿಳಿದು ಬರುತ್ತದೆ.
ಇನ್ನೆರಡು ತಾಮ್ರ ಶಾಸನಗಳು ಪುತ್ತಿಗೆಯ ಚೌಟರು ಮತ್ತು ಕಾರ್ಕಳದ ಭೈರರಸರ ನಡುವಿನ ಸಂಬಂಧದ ಮೇಲೆ ಬೆಳಕು ಚೆಲ್ಲಿದೆ. ತಿರುಮಲರಸ ಚೌಟ ಮತ್ತು (ಕೆರವಾಸೆ) ಕಾರ್ಕಳದ ರಾಜ ಪಾಂಡ್ಯಪ್ಪರಸ ಒಡೆಯ, ಪರಸ್ಪರ ಸ್ನೇಹ, ಶಾಂತಿ ಮತ್ತು ರಕ್ಷಣಾ ಒಪ್ಪಂದವೊಂದಕ್ಕೆ (ಕ್ರಿ.ಶ. ೧೫೪೩) ಒಪ್ಪಿಕೊಂಡಿರುವ ಬಗ್ಗೆ ಒಂದು ಶಾಸನ ತಿಳಿಸುತ್ತದೆ. ಎರ್ಮಾಳ್‌ನ ನಡುಬಲಿ ಮಾರಮ್ಮ ಹೆಗ್ಗಡೆಯ ಸಮ್ಮುಖದಲ್ಲಿ ಈ ಒಪ್ಪಂದವನ್ನು ಮಾಡಿಕೊಳ್ಳಲಾಗಿದೆ. ಚಂದಲದೇವಿಯ ಮಗನಾದ ಪಾಂಡ್ಯಪ್ಪರಸ ಮತ್ತು ತಿರುಮಲರಸ ಚೌಟನಿಗೆ ಇದೇ ರೀತಿ ಮತ್ತೊಂದು ಒಪ್ಪಂದವಾಗಿದೆ ಎಂದು ಇನ್ನೊಂದು ಶಾಸನದಿಂದ ತಿಳಿದು ಬರುತ್ತದೆ.[4] ಅಂದರೆ ಬಹಳ ಕಾಲದ ವೈರತ್ವದ ನಂತರ ಪರಸ್ಪರ ಲಾಭಕ್ಕೋಸ್ಕರ ಪುತ್ತಿಗೆಯ ಚೌಟರು ಮತ್ತು ಕಾರ್ಕಳದ ಭೈರವರಸರು ಶಾಂತಿ, ಸ್ನೇಹ ಒಪ್ಪಂದವೊಂದಕ್ಕೆ ಬಂದಿರಬೇಕೆಂದು ಇದರಿಂದ ತಿಳಿದು ಬರುತ್ತದೆ.
ಕ್ರಿ.ಶ. ೧೪೧೦ರಲ್ಲಿ ನಂದಾವರದ ಬಂಗರಾಜನಿಗೂ, ನೀಲೇಶ್ವರದ ಮೂತರರಸನಿಗೂ ನಡೆದ ಯುದ್ಧದಲ್ಲಿ ಬಂಗರಾಜನು ಸೋತು ಹೋಗುವ ಪರಿಸ್ಥಿತಿ ಎದುರಾದಾಗ ೨ನೇ ಚನ್ನರಾಯ ಚೌಟನು, ಬಂಗರಾಜನಿಗೆ ಸಹಾಯ ನೀಡಿದುದ್ದರಿಂದ ಮೂತರರಸನು ಯುದ್ಧದಲ್ಲಿ ಸೋತು ಹೋದನು. ಈ ಸಹಾಯಕ್ಕಾಗಿ ಬಂಗರಾಜನು ತನ್ನರಾಜ್ಯದ ಮಣೇಲ, ಪೇಜಾವರ ಮತ್ತು ಮುಡುಕೂರು ಸೀಮೆಗಳನ್ನು ಚೌಟ ಅರಸನಿಗೆ ಬಿಟ್ಟು ಕೊಟ್ಟ ಎಂದು ಮಂಗಳೂರು ತಾಲೂಕಿನ ಕರಿಯಂಗಳ ಗ್ರಾಮದ ಪಲ್ಲಿಪಾಡಿ ಎಂಬಲ್ಲಿರುವ ೨ ಶಾಸನ (ಶಾ.ಶ. ೧೩೩೨) ಗಳಿಂದ ತಿಳಿದು ಬರುತ್ತದೆ.[5]
ನಂದಳಿಕೆ ದೇವಸ್ಥಾನದಲ್ಲಿರುವ ಒಂದು ತಾಮ್ರಶಾಸನ ಪ್ರಕಾರ (ಶಾ.ಶ.೧೪೫೦) ತಿರುಮಲರಾಯ ಚೌಟನಿಗೂ, ತಿರುಮಲರಸ ನಂದಳಿಕೆ ಕಿನ್ನಕ್ಕ ಹೆಗ್ಗಡೆಗೂ ಒಂದು ಕರಾರಾಗಿದ್ದು, ಬಂಗರು, ಭೈರರಸರು ಮತ್ತು ಎಲ್ಲೂರು ಕುಂದ ಹೆಗ್ಗಡೆಯ ವಿರುದ್ಧ ಸಂಯುಕ್ತವಾಗಿ ಹೋರಾಡಲು ಅವರಿಬ್ಬರು ಒಪ್ಪಂದ ಮಾಡಿಕೊಂಡಿದ್ದರೆಂಬುದು ಇದರಿಂದ ತಿಳಿದು ಬರುತ್ತದೆ ೨೨. ಕ್ರಿ.ಶ. ೧೬೦೮ರಲ್ಲಿ ೧ನೇ ಚಂದ್ರಶೇಖರ ಚಿಕ್ಕರಾಯ ಚೌಟನು, ಸುರಾಲ, ತೋಳಾರ ಮತ್ತು ಹೊಸಂಗಡಿಯ ಹೊನ್ನೆಯ ಕಂಬಳಿ ಅರಸರೊಂದಿಗೆ ಒಂದು ಒಪ್ಪಂದ ಮಾಡಿಕೊಂಡು, ಇಕ್ಕೇರಿಯ ವೆಂಕಟಪ್ಪ ನಾಯಕನ ಸಹಾಯದಿಂದ ಕಾರ್ಕಳದ ಧಾವಣಿ ಇಮ್ಮಡಿ ಭೈರವರಾಯನ ಮೇಲೆ ಯುದ್ಧಸಾರಿ ಅವನನ್ನು ಸೋಲಿಸಿದರು ಎಂದು ಕಂಡು ಬರುತ್ತದೆ. ಅಂದರೆ, ಅಂದಿನ ಸಮಕಾಲೀನ ತುಳುನಾಡಿನಲ್ಲಿ ಚೌಟ ಅರಸರು ಒಂದು ಗೌರವಯುತ ಸ್ಥಾನವನ್ನು ಹೊಂದಿದ್ದು ಅಂದಿನ ವಿವಿಧ ರಾಜಕೀಯ ಹೊಂದಾಣಿಕೆಗಳಲ್ಲಿ ಅಥವಾ ಒಪ್ಪಂದಗಳಲ್ಲಿ ಅವರ ಭಾಗಿಯಾಗಿದ್ದರು ಮತ್ತು ಸ್ಥಳೀಯ ಇತರ ತುಳುವರಸರು, ಚೌಟ ಅರಸರ ಸಹಾಯವನ್ನು ಅಪೇಕ್ಷಿಸುತ್ತಿದ್ದರು ಎಂಬುದು ಇದರಿಂದ ತಿಳಿಯುತ್ತದೆ.
ಚೌಟವಂಶದ ರಾಜಕೀಯೇತರ ಸಾಧನೆಗಳು:
ಚೌಟರ ಕಾಲದಲ್ಲಿ ಮೂಡಬಿದರೆಯು ಒಂದು ಪ್ರಮುಖ ಜೈನ ಕ್ಷೇತ್ರವಾಗಿ ಬೆಳೆದಿದೆ. ಇದು ಚೌಟರ ಸೀಮೆಯಲ್ಲಿದ್ದ ಪ್ರಮುಖ ನಗರ ಹಾಗೂ ಧಾರ್ಮಿಕ ಕೇಂದ್ರ. ಆದರೆ ಈ ನಗರದ ಮೇಲೆ ಚೌಟರಿಗೆ ಪೂರ್ಣ ಅಧಿಕಾರ ಇರಲಿಲ್ಲ. ಧಾರ್ಮಿಕ ಕಾರ್ಯಗಳಿಗಾಗಿ ಇಲ್ಲಿಗೆ ಬಂದು ಹೋಗಲು ಎಲ್ಲರಿಗೂ ಅನುಮತಿಯನ್ನು ವಿಜಯನಗರದ ಅರಸರು ನೀಡಿದ್ದರು. ಆದುದರಿಂದ ಇಲ್ಲಿ ಹಲವು ಹೊಸ ಬಸದಿಗಳ ನಿರ್ಮಾಣ ನಡೆಯಿತು. ಬಿಳಿಗಿ ಮತ್ತು ನಗಿರೆಯಂತಹ ರಾಜ್ಯಗಳಿಂದಲೂ ಅಲ್ಲಿನ ಅರಸರು ಬಂದು ಇಲ್ಲಿ ಧರ್ಮಕಾರ್ಯಗಳನ್ನು ಮಾಡಿದ ನಿದರ್ಶನಗಳಿವೆ. ತಮಗೆ ಸಿಕ್ಕಿದ ಮಿತ ಅವಕಾಶವನ್ನು ಉಪಯೋಗಿಸಿಕೊಂಡು ಚೌಟ ಅರಸರು ಇಲ್ಲಿ ಸಾಕಷ್ಟು ಧರ್ಮಕಾರ್ಯಗಳನ್ನು ಮಾಡಿದ್ದಾರೆ. ವಿಕ್ರು ಚೌಟನು ಮೂಡಬಿದರೆ ಗುರುಗಳ ಬಸದಿಯ ಚಂಡೋಗ್ರ ಪಾರ್ಶ್ವದೇವರ ಅರ್ಚನಾರ್ಥನಾಗಿ ಹಲವು ದಾನಗಳನ್ನು ಮಾಡಿರುತ್ತಾನೆ. ಅಲ್ಲದೇ ಈ ಬಸದಿಯ ಸೌಂದರ್ಯವನ್ನುಳಿಸಿಕೊಳ್ಳುವ ಸಲುವಾಗಿ ಈ ಬಸದಿಯ ಆವರಣದಲ್ಲಿ ಬೇರಾವುದೆ ಗುಡಿ ಕಟ್ಟಬಾರದೆಂಬ ಕಟ್ಟಳೆ ಮಾಡಿದ್ದಾನೆ (ಕ್ರಿ.ಶ. ೧೩೮೯). ಚೌಟರಾಜ ಶಾಂತೇಯನು ಮುನಿ ಕ್ರಿಯಾಶಕ್ತಿ ದೇನಿಗೆ ಹೊನ್ನಿನ ಕಾಣಿಕೆ ನೀಡಿದದಾನೆ. ಜೋಗಿ ಒಡೆಯ ಚೌಟನು (ಕ್ರಿ.ಶ. ೧೪೩೩) ಜುಗಾದಿ ಕುಂಡಲ ಎಂಬ ಜೋಗಿ ಪುರುಷನಿಗೆ ಭೂಮಿದಾನ ಮಾಡಿದ್ದಾನೆ. ಪೊಳಲ ದೇವಿ (ಪೊಳಲಿಯ ರಾಜರಾಜೇಶ್ವರಿ ದೇವಾಲಯ)ಯ ಪೂಜಾ ಕಾರ್ಯಗಳಿಗಾಗಿ ಮಂಜಣ್ಣಶೇಖನಿಗೆ, ಅಲ್ಲಪ್ಪಶೇಖ ಚೌಟನು ಕ್ರಿ.ಶ. ೧೪೬೫ರಲ್ಲಿ ಭೂಮಿದಾನ ನೀಡಿದ. ಸಹೋದರಿಯರಾದ ಲೋಕದೇವಿ ಮತ್ತು ಅಬ್ಬಕ್ಕದೇವಿಯರು ತಮ್ಮ ಸಹೋದರಿ ಪದುಮಲ ದೇವಿಯ ಸ್ಮರಣಾರ್ಥ ಮೂಡಬಿದರೆ ಹೊಸ ಬಸದಿಯಲ್ಲಿ ಆಹಾರ ದಾನಕ್ಕಾಗಿ ಭೂಮಿ ದಾನ ನೀಡಿದ್ದಾರೆ.
ಮೂಡಬಿದರೆಯ ಹೊರಗೆ ಮುಖ್ಯವಾಗಿ ಇವರು ಎರಡು ದೇವಸ್ಥಾನಗಳನ್ನು ಕಟ್ಟಿಸಿದ್ದಾರೆ. ಅವರ ಮೂಲ ರಾಜಧಾನಿ ಸೋಮೇಶ್ವರ – ಉಳ್ಳಾಲದಲ್ಲಿ ಕಟ್ಟಿಸಿದ ದೇವಸ್ಥಾನವು ಈಗಲೂ ಸುಸ್ಥಿತಿಯಲ್ಲಿದ್ದ ಅಲ್ಲಿ ಪೂಜೆ ಪುರಸ್ಕಾರಗಳು ನಿರಂತರವಾಗಿ ನಡೆಯುತ್ತಿವೆ. ಇಲ್ಲಿ ಚೌಟ ಅರಸರು ಕಟ್ಟಿಸಿದ “ಸೋಮನಾಥೇಶ್ವರ ದೇವಸ್ಥಾನ” ದಿಂದಲೇ ಈ ಸ್ಥಳಕ್ಕೆ ಸೋಮೇಶ್ವರ ಎಂಬ ಹೆಸರು ಬಂದಿರಬೇಕು. ಅಲ್ಲದೇ ಇವರು ತಮ್ಮ ಹೊಸ ರಾಜಧಾನಿ ಪುತ್ತಿಗೆಯ ಸಮೀಪ ಮತ್ತೊಂದು ಸೋಮನಾಥೇಶ್ವರ ದೇವಾಲಯವನ್ನು ಕಟ್ಟಿದ್ದು, ಅದು ಕೂಡ ಇಂದಿನ ತನಕ ಸುಸ್ಥಿತಿಯಲ್ಲಿದ್ದು ಪೂಜೆ, ಆರಾಧನೆಗಳು ಯಥಾಪ್ರಕಾರ ನಡೆಯುತ್ತಿವೆ. ತಮ್ಮ ಮನೆತನದ ದೇವಾಲಯಗಳು ಮಾತ್ರವಲ್ಲದೇ ತಮ್ಮ ಸೀಮೆಯಲ್ಲಿರುವ ಇತರ ದೈವ, ದೇವಸ್ಥಾನಗಳಿಗೂ ಇವರುಉಂಗಳಿ ನೀಡಿರುವುದು ಕಂಡುಬರುತ್ತದೆ. ಪೇಜಾವರದಲ್ಲಿರುವ ದೇವಸ್ಥಾನ, ಅಮ್ಮೆಂಬಳದಲ್ಲಿರುವ ಸೋಮನಾಥೇಶ್ವರ ದೇವಸ್ಥಾನ, ಅರ್ಕುಳ ಗ್ರಾಮದ ದೈವಸ್ಥಾನ, ಪುತ್ತಿಗೆ ಸಮೀಪ ದೈವಂತಿ ದೈವದ ಗುಡಿ, ಮೂಡಬಿದರೆಯಲ್ಲಿರುವ ಮಾರಿಯಮ್ಮನ ಗುಡಿ, ಕಡಂದಲೆಯಲ್ಲಿರುವ ಸುಬ್ರಾಯ ದೇವರ ದೇವಸ್ಥಾನ ಮುಂತಾದವುಗಳಿಗೆ ಕೂಡ ಅವುಗಳನ್ನು ಕಟ್ಟಿಸಲು ಸಹಾಯ ನೀಡಿದಲ್ಲದೇ ಅವುಗಳ ಶಾಶ್ವತ ನಿರ್ವಹಣೆಗಾಗಿ ಭೂಮಿಯನ್ನು ಉಂಬಳಿ ಬಿಟ್ಟಿದ್ದಾರೆ ಎಂದು ತಿಳಿಯುತ್ತದೆ. ಇವರು ಬಹಳ ದೈವಭಕ್ತರಾಗಿದ್ದರೆಂಬುದು ಇದರಿಂದ ತಿಳಿಯಬಹುದು. ಅಲ್ಲದೇ ಇವರ ಕಾಲದಲ್ಲಿ ಯಾವುದೇ ಧಾರ್ಮಿಕ ಸಂಘರ್ಷ, ಕಿರುಕುಳ ಮತ್ತು ಧಾರ್ಮಿಕ ಚಟುವಟಿಕೆಗಳನ್ನು ದಮನಿಸುವ ಕಾರ್ಯಗಳು ನಡೆದಿರುವ ಬಗ್ಗೆ ಯಾವುದೇ ಉಲ್ಲೇಖ ಕಂಡುಬರುವುದಿಲ್ಲ. ಅಂದರೆ ಚೌಟ ಅರಸರು ಧಾರ್ಮಿಕ ಸಹಿಷ್ಣುಗಳಾಗಿದ್ದರು ಎಂದು ತಿಳಿಯಬಹುದು.
ರಾಜ್ಯದೊಳಗೆ ಮಾತ್ರವಲ್ಲದೇ ನೆರೆಕರೆಯಲ್ಲಿ ಶಾಂತಿ ಸೌಹಾರ್ದ ಕಾಪಾಡುವಂಥ ಒಳ್ಳೇ ಕಾರ್ಯಗಳಲ್ಲಿಯೂ ಚೌಟ ಅರಸರು ತಮ್ಮ ಕೊಡುಗೆ ಸಲ್ಲಿಸಿದ್ದಾರೆ ಎಂಬುದು ಇತ್ತೀಚೆಗೆ ಬೆಳಕಿಗೆ ಬಂದ ಒಂದು ಶಾಸನದಿಂದ ತಿಳಿಯುತ್ತದೆ೨೩. ತಮ್ಮ ಬಲ್ಲಾಳನ ದುರ್ವರ್ತನೆಯಿಂದ ಹಾನಿಗೊಳಗಾದ ೭ ನಾಡಿನ ಜನರು, ಬಂಗ ಮತ್ತು ಚೌಟ ಅರಸರ ಸಮ್ಮುಖದಲ್ಲಿ ಸಭೆ ಸೇರಿ ತಮ್ಮ ರಕ್ಷಣೆಗಾಗಿ ಕೆಲವು ತೀರ್ಮಾನಗಳನ್ನು ಕೈಗೊಂಡರು. ಇರ್ವತ್ತೂರು, ರಂಜಾಳ, ನಲ್ಲೂರು, ನೆಲ್ಲಿಕಾರು, ಕೆಲ್ಲಪುತ್ತಿಗೆ, ಸಾಣೂರು ಮತ್ತು ಕೇಮಾರ ಇವೆ ಆ ಏಳು ಗ್ರಾಮಗಳು. ಸಭೆಯ ಕಟ್ಟಳೆಗಳನ್ನು ಮೀರಿದವರಿಗೆ ಕೊಡಬಹುದಾದ ಶಿಕ್ಷೆಯನ್ನು ಈ ಸಭೆಯಲ್ಲಿ ನಿರ್ಧರಿಸಲಾಯಿತು. ಈ ಏಳು ನಾಡು ಸಭೆಯ ತೀರ್ಮಾನಗಳನ್ನು ಮನವಿಯ ರೂಪದಲ್ಲಿ ಬರೆದು ಅದನ್ನು ಬಿರುಮಣ್ಣ ಚೌಟ ಮತ್ತು ಗಣಪಣ್ಣ ಅಧಿಕಾರಿ (ಮೂಡಬಿದರೆಯಲ್ಲಿದ್ದ ವಿಜಯನಗರದ ಅಧಿಕಾರಿ)ಗಳೊಡಗೂಡಿ ಮಂಗಳೂರು ರಾಜ್ಯಪಾಲ ಬಸವಣ್ಣ ಒಡೆಯನಿಗೆ ಅರ್ಪಿಸಿ, ಅವನಿಂದ ಏಳು ನಾಡನ್ನು ರಕ್ಷಿಸುವ ಭರವಸೆ ಪಡೆಯಲಾಯಿತು. ಈಕಾರ್ಯದಲ್ಲಿ ಬಿರುಮಣ್ಣ ಚೌಟ್ಟ ಅರಸನು ಮಹತ್ವದ ಪಾತ್ರ ವಹಿಸಿದನು ಎಂದು ತಿಳಿಯುತ್ತದೆ.
ಚೌಟ ಅರಸರು ಉಳ್ಳಾಲ – ಸೋಮೇಶ್ವರದಲ್ಲಿ ಕಟ್ಟಿಸಿದ ಅರಮನೆ, ಕೋಟೆ, ಸೋಮನಾಥೇಶ್ವರ ದೇವಸ್ಥಾನ; ಪುತ್ತಿಗೆಯಲ್ಲಿನ ಕಾಯೆರಮಂಜಿ ಅರಮನೆ, ಸೋಮನಾಥೇಶ್ವರ ದೇವಸ್ಥಾನ ಮತ್ತು ಮೂಡಬಿದರೆಯಲ್ಲಿರುವ ಅರಮನೆ, ಬಸದಿಗಳು ತುಳುನಾಡಿನ ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಮತ್ತು ಶಿಲ್ಪಕಲೆಯ ಬೆಳವಣಿಗೆಗೆ ಅವರು ಸಲ್ಲಿಸಿದ ಕೊಡುಗೆಗಳಲ್ಲಿ ಪ್ರಾಮುಖ್ಯವಾದದ್ದು.
ಉಪ – ಸಂಹಾರ:
ಸುಮಾರು ೩೦೦ ವರ್ಷಗಳಿಗೂ ಹೆಚ್ಚುಕಾಲ ಸ್ವತಂತ್ರವಾಗಿ ಆಳಿದ ಚೌಟ ಅರಸರು, ತುಳುನಾಡಿನ ಇತಿಹಾಸದಲ್ಲಿ ಅತ್ಯಂತ ಪ್ರಾಮುಖ್ಯ ಸ್ಥಾನವನ್ನು ಪಡೆದಿದ್ದಾರೆ. ಒಂದು ಕಾಲದಲ್ಲಿ ತುಳುನಾಡಿನ ಬಹಳಷ್ಟು ಪ್ರದೇಶ ಇವರ ನೇರ ಆಳ್ವಿಕೆಗೆ ಒಳಪಟ್ಟಿತ್ತು. ಕ್ರಿ.ಶ.೧೬೨೩ರಲ್ಲಿ ಇಟೆಲಿಯ ಪ್ರವಾಸಿಗ ಪೆಟ್ರೋ ಡೆಲ್ಲಾವೆಲ್ಲಿಯು ಕೆಳದಿಗೆ ಭೇಟಿ ನೀಡಿದ ನಂತರ ಪುತ್ತಿಗೆಗೆ ಬಂದು ೧ನೇ ಚಂದ್ರಶೇಖರ ಚಿಕ್ಕರಾಯ ಚೌಟನನ್ನು ಭೇಟಿಯಾಗಿದ್ದಾನೆ ಎಂದು ತಿಳಿದುಬರುತ್ತದೆ. ಆ ಸಮಯದಲ್ಲಿ ಉಳ್ಳಾಲ,ತಲಪಾಡಿ, ಅಮ್ಮೆಂಬಳ, ಮಿಜಾರು, ಮಳಲಿ, ಪುತ್ತಿಗೆ, ಕಡಂದಲೆ, ಪೇಜಾರ, ಹೆಜಮಾಡಿ ಮತ್ತು ಮುಂಡುಕೂರು(ಮುಂಡ್ಕೂರು) ಮಾಗಣೆಗಳು; ಬಾಳೆಪುಣೆ, ಕೈರಂಗಳ, ಬೊಳುಮ (ಬೊಳ್ಮ), ಬಾಳ – ಕೆಳವಾರು, ಸಾಣೂರು ಮತ್ತು ಪಟ್ಟೆ ಗ್ರಾಮಗಳು ಸಲಿಕೆನಾಡು ಅಥವಾ ಪುತ್ತಿಗೆ ರಾಜ್ಯಕ್ಕೆ ಸೇರಿದ್ದವು ಎಂದು ತಿಳಿಯುತ್ತದೆ. ಅಂದರೆ ಪುತ್ತಿಗೆ ರಾಜ್ಯದ ಗಡಿವ್ಯಾಪ್ತಿ ಬಹಳ ವಿಶಾಲವಾಗಿತ್ತು.
ಪುತ್ತಿಗೆ ಚೌಟರಲ್ಲಿ, ಅಳಿಯ ಸಂತಾನ ಪದ್ಧತಿ(ಕಟ್ಟು) ಜಾರಿಯಲ್ಲಿದ್ದುದರಿಂದ ಸಿಂಹಾಸನವನ್ನೇರುವ ಅಥವಾ ಆಡಳಿತ ಅಧಿಕಾರವು ಹೆಣ್ಣಿನ ಮೂಲಕ ಅಳಿಯನಿಗೆ ಸಿಗುತ್ತಿತ್ತು. ಚೌಟ ಅರಸರು ಜೈನ ಧರ್ಮೀಯರಾಗಿದ್ದರು. ಇವರ ಕಾಲದಲ್ಲಿ ೧೮ಜೈನ ಬಸದಿಗಳು ಮೂಡಬಿದರೆಯಲ್ಲಿ ಸ್ಥಾಪಿಸಲ್ಪಟ್ಟಿವೆ. ಆದರೆ ಪುತ್ತಿಗೆಯ ಸೋಮ ನಾಥೇಶ್ವರ ದೇವಸ್ಥಾನವನ್ನು ಅವರು ಸೀಮೆಯ ದೇವಸ್ಥಾನವೆಂದು ಘೋಷಿಸಿರುವುದು ಅವರ ಧಾರ್ಮಿಕ ಸಹಿಷ್ಣುವಿಕೆಗೆ ಉತ್ತಮ ನಿದರ್ಶನವಾಗಿದೆ.
ಆದರೆ ೩೦೦ ವರ್ಷಕಾಲ ಆಳಿದ ಚೌಟ ಅರಸರ ರಾಜಕೀಯೇತರ ಚಟುವಟಿಕೆ ಬಹಳಷ್ಟು ಸೀಮಿತವಾಗಿತ್ತು. ಅವರ ರಾಜಕೀಯ ಸಾಧನೆಗೆ ಹೋಲಿಸಿದರೆ ಇದು ನಗಣ್ಯ. ಇದಕ್ಕೆ ಮುಖ್ಯವಾಗಿ ಎರಡು ಕಾರಣಗಳನ್ನು ಕೊಡಲಾಗಿದೆ. ಮೊದಲನೆಯದಾಗಿ ಆಗಿನ ಕಾಲದ ರಾಜಕೀಯ ಪರಿಸ್ಥಿತಿ. ಚೌಟರ ರಾಜಕೀಯ ಚಟುವಟಿಕೆಗಳು ಬಹಳ ಬಿರುಸಿನಿಂದಿದ್ದುದರಿಂದ ಆಗಿಂದಾಗ್ಗೆ ಅವರು ನೆರೆಹೊರೆಯವರೊಂದಿಗೆ ಕಾದಾಡುತ್ತಿದ್ದರು. ಇದರಲ್ಲಿ ಹೆಚ್ಚಿನ ಸಮಯ ವ್ಯಯವಾಯಿತು. ಇನ್ನು ಎರಡನೇ ಕಾರಣವೆಂದರೆ ಅವರ ಆರ್ಥಿಕ ಪರಿಸ್ಥಿತಿ. ಸದಾಕಾಲ ಯುದ್ಧ ಮೈದಾನದಲ್ಲೇ ಇರಬೇಕಾದ ಪರಿಸ್ಥಿತಿ ಖಜಾನೆಯನ್ನು ಬರಿದು ಮಾಡಿತು. ಇದರಿಂದಾಗಿ ಅಭಿವೃದ್ಧಿ ಕಾರ್ಯಗಳು, ಧಾರ್ಮಿಕ, ಶಿಲ್ಪಕಲೆ ಮತ್ತು ಸಾಂಸ್ಕೃತಿಕ ಕಾರ್ಯಗಳು ಬಹಳಷ್ಟು ಕುಂಠಿತಗೊಂಡವು. ಕೆಲವು ಸಂದರ್ಭಗಳಲ್ಲಿ ತಮ್ಮ ರಾಜಕೀಯ ಅಸ್ತಿತ್ವಕ್ಕಾಗಿಯೇ ಹೋರಾಡಬೇಕಾದ ಕಠಿಣ ಪರಿಸ್ಥಿತಿ ಅವರಿಗೆ ಎದುರಾಗಿತ್ತು. ಇದರಿಂದಾಗಿ ಸ್ವತಂತ್ರರಾಗಿದ್ದರೂ, ಅವರು ಮಹತ್ವವಾದದ್ದನ್ನು ಸಾಧಿಸಲಾಗಿಲ್ಲ. ಆದರೆ ಕ್ರಿ.ಶ. ೧೪೨೯ರಲ್ಲಿ ಮೂಡಬಿದರೆಯಲ್ಲಿ ಅವರು ಕಟ್ಟಿಸಿದ “ತ್ರಿಭುವನ ಚೂಡಾಮಣಿ” ಎಂಬ ಚೈತ್ಯಾಲಯವು, ಶಿಲ್ಪಕಲೆಯ ಬೆಳವಣಿಗೆಯ ದೃಷ್ಟಿಯಿಂದ ಅವರ ಒಂದು ಮಹತ್ತರ ಕೊಡುಗೆ. ಇದೇನಿದ್ದರೂ, ಪುತ್ತಿಗೆ ಚೌಟರ ಸಾಧನೆ ಮತ್ತು ಮಹಿಮೆಯನ್ನು ಮೆಲಕು ಹಾಕುವುದಷ್ಟೇ ಇಂದು ನಮ್ಮ ಪಾಲಿಗೆ ಉಳಿದಿರುವ ಕೆಲಸ. ಆದರೆ ಈ ಬಗ್ಗೆ ಅಧಿಕೃತ ಕಷ್ಟಕರವಾಗಿದೆ. ಅದೊಂದು ಸಮೃದ್ಧ ಗಣಿ. ಮೊಗೆದು ತೆಗೆದಷ್ಟು ಮತ್ತು ಆ ವಂಶದ ಸಾಧನೆಯ ಬಗ್ಗೆ ಮಾಹಿತಿಗಳು ಕಣ್ಣಿಗೆ ಬೀಳದೆ ಉಳುಕೊಂಡು ಬಿಟ್ಟಿವೆ. ಈ ಬಗ್ಗೆ ಹೆಚ್ಚಿನ ಅಧ್ಯಯನದ ಅಗತ್ಯವಿದೆ.
ಗ್ರಂಥಸೂಚಿ:
೧. ಗಣಪತಿ ರಾವ್ ಐಗಳ್ – ದಕ್ಷಿಣ ಕನ್ನಡ ಜಿಲ್ಲೆಯ ಪ್ರಾಚೀನ ಇತಿಹಾಸ (ಮಂಗಳೂರು, ೧೯೨೩)
೨. ಪ್ರೊ. ಪಿ.ಗುರುರಾಜ ಭಟ್ – ಸ್ಟಡೀಸ್ ಇನ್ ತುಳುವ ಹಿಸ್ಟರಿ ಆಂಡ್ ಕಲ್ಚರ್ (ಉಡುಪಿ, ೧೯೭೫)
೩. ಪ್ರೊ. ಬಿ.ಎ. ಸಾಲೆತ್ತೂರ್ – ಏನ್‌ಶಂಟ್ ಕರ್ನಾಟಕ, ಸಂಪುಟ I, ಹಿಸ್ಟರಿ ಆಫ್ ತುಳುವ (ಪೂನ, ೧೯೩೬)
೪. ಡಾ| ಕೆ.ವಿ. ರಮೇಶ್ – ಎ ಹಿಸ್ಟರಿ ಆಫ್ ಸೌತ್ ಕೆನರಾ (ಧಾರವಾಡ, ೧೯೭೦)
೫. ಪ್ರೊ. ಕೆ. ಅನಂತರಾಮು – ದಕ್ಷಿಣದ ಸಿರಿನಾಡು (ಮೈಸೂರು, ೧೯೯೭)
೬. ಶ್ರೀ ಭುವನೇಂದ್ರ ಕಾಲೇಜ್ ರಜತೋತ್ಸವ ಸ್ಮಾರಕ ಸಂಪುಟ ರಜತೋತ್ಸವ ಸಮಿತಿ – ಕಾರ್ಕಳ, ಒಂದು ಪ್ರಾದೇಶಿಕ ಅಧ್ಯಯನ (ಕಾರ್ಕಳ, ೧೯೮೫)
೭. ಎ. ಕೃಷ್ಣಭಟ್(ಸಂಪಾದಕ) – ಸುದರ್ಶನ (ಡಾ. ತೋನ್ಸೆ ಮಾಧವ ಅನಂತ ಪೈ ಅಭಿನಂದನ ಗ್ರಂಥ) (ಮುಲ್ಕಿ, ೧೯೭೭)
೮. ರೆವೆ/ ಎಫ್, ಕಿಟ್ಟೆಲ್ – ಕನ್ನಡ – ಇಂಗ್ಲೀಷ್ ಡಿಕ್‌ಶ್ನರಿ.
೯. ಜೆ.ಸ್ಟರಾಕ್ – ಸೌತ್ ಕೆನರಾ ಮೇನುವಲ್, ಸಂಪುಟ II(1894)
೧೦. ಫ್ರಾನ್ಸಿಸ್ ಬುಕಾನ್ನನ್ – ಎ ಜರ್ನಿ ಫ್ರಮ್ ಮದ್ರಾಸ್ ತ್ರೂ ದ ಕಂಟ್ರೀಸ್ ಆಫ್ ಮೈಸೂರು, ಕೆನರಾ ಆಂಡ್ ಮಲಬಾರ್(ಲಂಡನ್‌, ೧೮೦೭), ಮರುಮುದ್ರಣ ೧೯೮೮
೧೧. ಕೆ.ಕೆ. ಕುಡ್ವ – ದಕ್ಷಿಣ ಕನ್ನಡದ ಇತಿಹಾಸ (ಕಾರ್ಕಳ, ೧೯೪೮).

– ಡಾ| ಪೀಟರ್ ವಿಲ್ಸನ್ ಪ್ರಭಾಕರ್*
 
[1]Ibid,P. 77.
[2]Ibid,
[3]Ibid,P. 78.
[4]Ibid,P. 77.
[5] ಐಗಳ್, ’ಇತಿಹಾಸ’, ಪುಟ: ೨೯೨.
* ಇತಿಹಾಸ ವಿಭಾಗ, ವಿವೇಕಾನಂದ ಕಾಲಜು, ಪುತ್ತೂರು – ೫೭೪ ೨೦೩, ದ.ಕ.
ತುಳು ಕರ್ನಾಟಕ ಅರಸುಮನೆತನಗಳು: ಸೂರಾಲಿನ ತೊಳಹರು
ಇತಿಹಾಸ ಕಾಲದಲ್ಲಿ ಕರಾವಳಿ ಕರ್ನಾಟಕ ಅನೇಕ ಪ್ರಭಾವಿ ರಾಜವಂಶಗಳ ಆಡಳಿತಕ್ಕೆ ಒಳಪಟ್ಟಿತ್ತು. ಕ್ರಿಸ್ತಶಕದ ಆರಂಭದಿಂದ ೧೪ನೇ ಶತಮಾನದ ಮಧ್ಯಭಾಗದವರೆಗೆ ಆಳುಪರು ಅಧಿಕಾರ ನಡೆಸುತ್ತಿದ್ದರು. ಆಮೇಲೆ ಹೊಯ್ಸಳರು ವಿಜಯನಗರದ ಅರಸರು ಹಾಗೂ ಕೆಳದಿ ನಾಯಕರು ತಮ್ಮ ಆಡಳಿತದ ವ್ಯಾಪ್ತಿಯನ್ನು ಈ ಪ್ರದೇಶಕ್ಕೆ ವಿಸ್ತರಿಸಿದ್ದರು. ಅಲ್ಲದೆ ಈ ಪ್ರದೇಶದಲ್ಲಿ ಅನೇಕ ಸಾಮಂತ ಅರಸು ಮನೆತನಗಳೂ ಆಳಿದವು. ಅವುಗಳಲ್ಲಿ ಪ್ರಮುಖವಾದ ಒಂದು ಮನೆತನವೆಂದರೆ ಉಡುಪಿ ತಾಲೂಕು ಹಾಗೂ ಜಿಲ್ಲೆಯ ಸೂರಾಲು ಎಂಬಲ್ಲಿಂದ ಆಳಿದ ತೊಳಹರು (ತೊಳಹಾರರು).
ತೊಳಹರ ಮೂಲದ ಬಗ್ಗೆ ವಿದ್ವಾಂಸರಲ್ಲಿ ಭಿನ್ನಾಭಿಪ್ರಾಯವಿದೆ. ಅವರು ಬೆಳಗಾಮ ಪ್ರದೇಶದಿಂದ ಇಲ್ಲಿಗೆ ಬಂದವರು ಎಂಬ ಅಭಿಪ್ರಾಯವೊಂದಿದೆ.
[1]ಅವರನ್ನು ಉಲ್ಲೇಖಿಸುವ ಅತ್ಯಂತ ಪ್ರಾಚೀನ ದಾಖಲೆಯೆಂದರೆ ಕ್ರಿ.ಶ. ೧೦೪೨ರ ಸಾಗರದ ಶಾಸನ.[2] ಅದರಲ್ಲಿ ತೊಱಹ ಎಂದು ಹೆಸರಿಸಲಾಗಿದೆ. ಶಿವಮೊಗ್ಗ ಜಿಲ್ಲೆಯ ಇತರ ಶಾಸನಗಳಲ್ಲಿಯೂ ಇವರ ಬಗ್ಗೆ ತಿಳಿಸಲಾಗಿದೆ. ಶಿವಮೊಗ್ಗದ ಶಾಸನದಲ್ಲಿ ತೊಱಹರ ಕಾಳಯ್ಯ ದನಗಳನ್ನು ಕೊಂಡುಹೋಗುವ ಉಲ್ಲೇಖವಿದೆ.[3] ಕ್ರಿ.ಶ. ೧೦೪೨ ರಲ್ಲಿ
ಬಿಜ್ಜರಸ ಎನ್ನುವವ ‘ತೊಱಹರ ಮರಿ’ ಎನ್ನುವ ಬಿರುದನ್ನು ಹೊಂದಿರುವ ವಿಷಯವನ್ನು ಸಾಗರದ ಶಾಸನ ತಿಳಿಸುತ್ತದೆ.[4] ಇವರ ಬಗ್ಗೆ ಹೇಳುವ ಇನ್ನೊಂದು ದಾಖಲೆಯೆಂದರೆ ನಗರದ ಶಾಸನ.[5] ಅದರಲ್ಲಿ ಕುಲತಿಲಕ ತೊಳಹರ ಬಳಿ ಎಂದು ಹೇಳಲಾಗಿದೆ.
ಆದರೆ ಇತ್ತೀಚಿನ ಸಂಶೋಧನೆಗಳ ಪ್ರಕಾರ ಅವರು ಮೂಲತಃ ಕಿಗ್ಗದ (ಚಿಕ್ಕಮಗಳೂರು ಜಿಲ್ಲೆ) ಸುತ್ತಮುತ್ತಲಿನ ಪ್ರದೇಶಗಳನ್ನೊಳಗೊಂಡ ಸಾಂತಳಿಗೆ ೧೦೦೦ ಪ್ರದೇಶದಿಂದ ಇಲ್ಲಿಗೆ ಸುಮಾರು ೧೦ – ೧೧ನೇ ಶತಮಾನದಲ್ಲಿ ಬಂದು ನೆಲೆಸಿರಬೇಕು ಎಂಬ ಅಭಿಪ್ರಾಯ ವ್ಯಕ್ತವಾಗಿದೆ. ಕ್ರಿ.ಶ. ೧೩೯೭ರ ಎರಡನೇ ಹರಿಹರನ ಶಾಸನ ಅದಕ್ಕೆ ಒಪ್ಪಿಗೆ ನೀಡಿರುವ ವ್ಯಕ್ತಿಗಳನ್ನು ಹೆಸರಿಸುವಾಗ ಹತ್ತುಕೇರಿಯ ಹಲವರು ಹಾಗೂ ಹಂಜಮಾನರೊಂದಿಗೆ ಸಾಂತಳಿಗೆಯ ತೊಳಹರನ್ನೂ ಉಲ್ಲೇಖಿಸುತ್ತದೆ.[6] ಅಲ್ಲದೆ ಬಾರಕೂರಿನ ಕ್ರಿ.ಶ. ೧೩೯೯ರ ಇನ್ನೊಂದು ಶಾಸನ ತುಳು ರಾಜ್ಯದ ಮೇರೆ – ಕಟ್ಟಳೆಯನ್ನು ವಿವರಿಸುವಾಗ, ಆಸ್ಥಾನದಲ್ಲಿ ನೆರೆದಿದ್ದ ವ್ಯಕ್ತಿಗಳನ್ನು ಹೆಸರಿಸುತ್ತಾ ‘ಸಾಗುವಳಿಗೆಯ ಕೊಳಹರ’ ಬಗ್ಗೆ ತಿಳಿಸುತ್ತದೆ.[7] ದಿ| ಡಾ| ಪಿ. ಗುರುರಾಜ ಭಟ್ಟರು ತೊಳಹರ ಬಗ್ಗೆ ಬರೆಯುತ್ತಾ ಈ ಶಾಸನದಲ್ಲಿ ಸಾಂತಳಿಗೆಯ ತೊಳಹರನ್ನು ಸಾಗುವಳಿಗೆಯ ಕೊಳಹರು ಎಂಬುದಾಗಿ ತಪ್ಪಾಗಿ ಓದಲಾಗಿದೆ ಎಂದು ಅಭಿಪ್ರಾಯ ಪಟ್ಟಿದ್ದಾರೆ.[8]
ಸುಮಾರು ೪೦೦ ವರ್ಷಗಳಿಗೂ ಹೆಚ್ಚು ಕಾಲ ಸೂರಾಲು ಹಾಗೂ ಸುತ್ತಮುತ್ತಲಿನ ಪ್ರದೇಶಗಳಲ್ಲಿನ ರಾಜಕೀಯ ಹಾಗೂ ಧಾರ್ಮಿಕ ಚಟುವಟಿಕೆಗಳಲ್ಲಿ ಪ್ರಮುಖ ಪಾತ್ರವಹಿಸಿದ ತೊಳಹರ ವಂಶಾವಳಿಯ ಬಗ್ಗೆ ಖಚಿತವಾಗಿ ಹೇಳಲು ಸಾಕಷ್ಟು ಸಾಕ್ಷ್ಯಾಧಾರಗಳು ನಮಗೆ ಸಿಗುವುದಿಲ್ಲ. ಕರಾವಳಿ ಕರ್ನಾಟಕದ ಇತಿಹಾಸದ ಬಗ್ಗೆ ಆಳವಾದ ಅಧ್ಯಯನ ನಡೆಸಿರತಕ್ಕ ಹಲವಾರು ವಿದ್ವಾಂಸರುಗಳುಸಹ ಈ ಬಗ್ಗೆ ಹೆಚ್ಚಿನ ಬೆಳಕು ಚೆಲ್ಲಿಲ್ಲ. ಡಾ| ಕೆ.ವಿ. ರಮೇಶ್‌ರವರು ಕಳಸ ಕಾರ್ಕಳದ ಬೈರರಸರು, ನಗಿರೆ ಮತ್ತು ಹಾಡುವಳ್ಳಿಯ ಸಾಳ್ವರು, ಚೌಟರು ಮತ್ತು ಬಂಗರ ವಂಶವೃಕ್ಷಗಳನ್ನು ನೀಡುತ್ತಾ ‘ತುಳುನಾಡಿನ ಇನ್ನುಳಿದ ಅರಸು ಮನೆತನಗಳ ಪ್ರಸ್ತಾಪವಿರುವ ಶಾಸನಗಳು ಸಾಕಷ್ಟು ಸಂಖ್ಯೆಯಲ್ಲಿ ದೊರೆಯದೇ ಹೋಗಿರುವ ಕಾರಣ ಆ ಮನೆತನಗಳ ವಂಶವೃಕ್ಷಗಳನ್ನು ಕೊಡುವುದು ಸಾಧ್ಯವಿಲ್ಲದ ಮಾತು’ ಎಂದಿದ್ದಾರೆ.[9] ಆದರೆ ಡಾ| ಪಿ.ಎನ್. ನರಸಿಂಹ ಮೂರ್ತಿಯವರು ತಮ್ಮ ಪಿಎಚ್.ಡಿ. ಮಹಾಪ್ರಬಂಧದಲ್ಲಿ ಈ

ಅರಮನೆ – ಸೂರಾಲು [ಚಿತ್ರ: ನಾಗರಾಜ ವಾರಂಬಳ್ಳಿ]

ಜೈನ ಬಸದಿ – ಕೊಕ್ಕರ್ಣೆ ಸೂರಾಲು ಹೊರನೋಟ [ಚಿತ್ರ: ನಾಗರಾಜ ವಾರಂಬಳ್ಳಿ]
ಕೆಳಗಿನಂತೆ ವಂಶಾವಳಿಯ ಪಟ್ಟಿಯನ್ನೂ ನೀಡಿದ್ದಾರೆ.[10]
– ತೊಳಹ ಕ್ರಿ.ಶ. ೧೧೩೯
– ಮಾದಾಡಿ ತೊಳಹ (ಸು.ಕ್ರಿ.ಶ. ೧೩೭೫ – ೧೪೦೫)
– ಬೆಮ್ಮಣಾಡಿ ತೊಳಹ (ಸು.ಕ್ರಿ.ಶ. ೧೪೦೫ – ೧೪೧೨)
– ಬೆಮ್ಮಣಂಚ (I) (ಸು.ಕ್ರಿ.ಶ. ೧೪೧೨ – ೧೪೨೦)
– ಬೆಮ್ಮಣಕೋರಿ ತೊಳಹ
– ಹೊಸಬು ಕೋರಿ (?) (ಸು. ಕ್ರಿ.ಶ. ೧೪೨೦ – ೧೪೩೪)
– ಸಂಕರ ನಾಯಕ ತೊಳಹ (ಸು. ಕ್ರಿ.ಶ. ೧೪೩೪ – ೧೪೩೮)
– ನಾಗಂಚ ತೊಳಹ (ಸು. ಕ್ರಿ.ಶ. ೧೪೩೮ – ೧೪೫೨)
– ಬೆಮ್ಮಣಂಚ ತೊಳಹ (II) (ಸು. ಕ್ರಿ.ಶ. ೧೪೫೧ – ೧೫೧೦)
– ಕೋಟಿ ಸಾವಂತ ತೊಳಹ (ಸು. ಕ್ರಿ.ಶ. ೧೫೧೦ – ೧೫೫೫)
– ಚೆನ್ನಯರಸ ತೊಳಹ (ಸು. ಕ್ರಿ.ಶ. ೧೫೫೫ – ೧೫೮೦)
– ಚೆನ್ನಯರಸ ತೊಳಹ (II) (ಸು. ಕ್ರಿ.ಶ. ೧೫೮೦ – ೧೬೪೫)
– ಮಹಾಲಿಂಗರಸ ತೊಳಹ (ಸು. ಕ್ರಿ.ಶ.೧೬೪೫ – ೧೬೭೬)
– ಮದನದೇವಿ ತೊಳಹ (ಸು. ಕ್ರಿ.ಶ. ೧೬೭೬ – ೧೬೯೦)
ಸೂರಾಲಿನ ತೊಳಹರ ಬಗ್ಗೆ ಈಗ ಲಭ್ಯವಿರುವ ಆಧಾರಗಳನ್ನು ಅವಲೋಕಿಸಿದರೆ ಡಾ| ಪಿ.ಎನ್. ನರಸಿಂಹಮೂರ್ತಿಯವರು ನೀಡಿರುವ ವಂಶಾವಳಿ ಅತ್ಯಂತ ಸೂಕ್ತ ಎಂದು ಕಂಡು ಬರುತ್ತದೆ. ತುಳುನಾಡಿನ ಶಾಸನಗಳಲ್ಲಿ ತೊಳಹರ ಬಗ್ಗೆ ಅತ್ಯಂತ ಪ್ರಾಚೀನ ಪ್ರಸ್ತಾಪ ಕಂಡು ಬರುವುದು ಕ್ರಿ.ಶ. ೧೧೩೯ರ ಬಾರಕೂರಿನ ಪಂಚಲಿಂಗೇಶ್ವರ ದೇವಸ್ಥಾನದ ಒಂದು ಶಾಸನದಲ್ಲಿ. ಅದರ ಪ್ರಕಾರ ಆಳುಪ ದೊರೆ ಕವಿ ಆಳುಪೇಂದ್ರನು ಮಾರ್ಕಂಡೇಶ್ವರ ದೇವಸ್ಥಾನದಲ್ಲಿ ನಿರ್ಮಿಸಿದ ಶಿವಾನಂದಯೋಗಿ ನಿವೇದ್ಯ ಶಾಲೆಯ ನಿರ್ವಹಣೆಗಾಗಿ ೩೦ ಹೊನ್ನಿನ ಪಾಂಡ್ಯ ಗದ್ಯಾಣಗಳನ್ನು ಸೂರಾಲಿನ ತೊಳಹನ ವಶದಲ್ಲಿಡಲಾಯಿತು.[11] ಆದರೆ ಯಾವುದೇ ರಾಜನ ಪ್ರಸ್ತಾಪ ಇಲ್ಲಿ ಕಂಡು ಬರುವುದಿಲ್ಲ. ಆದರೆ ಈ ಶಾಸನ ಕ್ರಿ.ಶ. ೧೨ನೇ ಶತಮಾನದಲ್ಲಿ ತೊಳಹರು ತಮ್ಮ ಪ್ರಾಬಲ್ಯ ಸ್ಥಾಪಿಸಿದ್ದಕ್ಕೆ ಉತ್ತಮ ಉದಾಹರಣೆ.
ಶಾಸನಗಳಲ್ಲಿ ನಮಗೆ ಮೊದಲ ರಾಜನಾಗಿ ಕಂಡು ಬರುವುದು ಮಾದಾಡಿ ತೊಳಹ.[12] ಅವನ ನಂತರ ಅಧಿಕಾರಕ್ಕೆ ಬಂದವನು ಬೆಮ್ಮಣಾಡಿ ತೊಳಹ ಕ್ರಿ.ಶ.೧೪೦೮ರ ಕೆಂಜೂರು ಶಾಸನದಲ್ಲಿ ಅವನು ಬ್ರಾಹ್ಮಣರಿಗೆ ಅನ್ನದಾನಕ್ಕಾಗಿ ಚೆಪ್ಪಳ್ಳಿಯ ಉತ್ಪತ್ತಿಯನ್ನು ನೀಡಿದುದು ತಿಳಿಯುತ್ತದೆ.[13] ಆಮೇಲೆ ಬೆಮ್ಮಣಂಚ ತೊಳಹ ಅಧಿಕಾರ ಗ್ರಹಣ ಮಾಡಿರುವುದು ದಾಖಲೆಗಳಿಂದ ತಿಳಿದು ಬರುತ್ತದೆ.[14] ಇಲ್ಲಿ ಹೊಸಬು ಕೋರಿಯ ಕುಮಾರವೃತ್ತಿಯ ಬಗ್ಗೆಯೂ ಉಲ್ಲೇಖವಿದೆ. ಅಲ್ಲದೆ ಕ್ರಿ.ಶ. ೧೪೧೫ರ ಕಳಸ ಶಾಸನದಲ್ಲಿ[15] ಹಾಗೂ ಪಣಂಬೂರು ಶಾಸನದಲ್ಲಿಯೂ[16] ತೊಳಹರ ಪ್ರಸ್ತಾಪವಿದೆ. ಆದರೆ ತೊಳಹರ ರಾಜ ಆಗ ಯಾರಿದ್ದ ಎಂಬುದು ತಿಳಿದು ಬರುವುದಿಲ್ಲ. ಬೆಮ್ಮಣಂಚ ತೊಳಹನ ನಂತರ ಹೊಸಬು ಕೋರಿ ಅಧಿಕಾರ ನಿರ್ವಹಿಸಿರುವ ಸಾಧ್ಯತೆ ಇದೆ. ಶಂಕರ ನಾಯಕ ತೊಳಹ ಅನಂತರ ಪ್ರಮುಖ ರಾಜನಾಗಿರುವುದು ಕಂಡುಬರುತ್ತದೆ.[17] ಅವನ ಕಾಲದಲ್ಲಿ ವಿಜಯನಗರದ ಅರಸರಿಗೂ ತೊಳಹರಿಗೂ ಉತ್ತಮ ಬಾಂಧವ್ಯವಿತ್ತು. ಹಾಗಾಗಿ ವಿಜಯನಗರದ ದೊರೆ ಇಮ್ಮಡಿ ದೇವರಾಯನ ಕಾಲದಲ್ಲಿ ಬಾರಕೂರು ರಾಜ್ಯದಲ್ಲಿ ಮುಂಗಿ ನಾಡಿನೊಳಗೆ ಅಂಪಾರ ಹರವರಿಯ ಮೆಲಿನ ತೆರಿಗೆ ವಸೂಲಿಯೇ ಮುಂತಾದ ಅಧಿಕಾರಗಳನ್ನು ತೊಳಹರಿಗೆ ಕ್ರಿ.ಶ. ೧೪೩೫ರಲ್ಲಿ ನೀಡಲಾಯಿತು. ಇನ್ನೊಂದು ಶಾಸನವೂ ಸಹ ತೊಳಹರನ್ನು ಪ್ರಸ್ತಾಪಿಸುತ್ತದೆ.[18] ಸೂರಾಲಿನ ತೊಳಹರ ಇನ್ನೊಬ್ಬ ದೊರೆ ನಾಗಂಚ ತೊಳಹ. ಇವನ ಬಗ್ಗೆ ಸಿಗುವ ಪ್ರಾಚೀನತಮ ಉಲ್ಲೇಖವೆಂದರೆ ಸೂರಾಲಿನ ಮಹಾಲಿಂಗೇಶ್ವರ ದೇವಾಲಯದಲ್ಲಿನ ಶಾಸನ.[19] ಮಹಾದೇವರಿಗೆ ನೀಡಿದ ದಾನವನ್ನು ಈ ಶಾಸನ ತಿಳಿಸುತ್ತದೆ. ಯೆಳ್ಳಾರೆ ಶಾಸನದ ಪ್ರಕಾರ ನಾಗಂಚ ತೊಳಹನ ಕಾಲದಲ್ಲಿ ಬೆಮ್ಮು ಸಾವಂತ ಯಾನೆ ಬಸವಂತ ಅವಿನೂರು ಹಾಳಿಯ ೧೦೦೦ ಹಾಗೂ ಇರ್ವತ್ತೂರು ಗ್ರಾಮದ ಜನರ ಒಪ್ಪಿಗೆಯಿಂದ ಜನಾರ್ಧನ ದೇವಾಲಯವನ್ನು ಕಟ್ಟಿಸಿದನು.[20] ಸೂರಾಲಿನ ನಾಲ್ಕು ಶಾಸನಗಳು ನಾಗಂಚ ತೊಳಹನ ಆಡಳಿತ ಹಾಗೂ ಬೆಮ್ಮಣಂಚ ತೊಳಹನ ಕುಮಾರವೃತ್ತಿಯ ಬಗ್ಗೆ ತಿಳಿಸುತ್ತವೆ.[21]
ಮುಂದಿನ ರಾಜನಾಗಿ ಕೋಟಿ ಸಾವಂತ ತೊಳಹ ಕ್ರಿ.ಶ. ೧೬ನೇ ಶತಮಾನದ ಆರಂಭದಲ್ಲಿ ಅಧಿಕಾರ ನಿರ್ವಹಿಸಿದ ಬಗ್ಗೆ ಶಾಸನಿಕ ಆಧಾರವಿದೆ. ಕುದಿಯ ಶಾಸನದಲ್ಲಿ ಕೋಟಿ ಸಾವಂತ ತೊಳಹ ಭೂದಾನ ಮಾಡಿದ ವಿವರವಿದೆ.[22] ತೊಳಹ ವಂಶದ ಇನ್ನೊಬ್ಬ ರಾಜ ಚೆನ್ನೆಯರಸ ತೊಳಹ ಇವನು ಸೂರಾಲು[23]ಹಾಗೂ ಹಟ್ಟಿಯಂಗಡಿಯ[24]ಶಾಸನಗಳಲ್ಲಿ ಉಲ್ಲೇಖಿಸಲ್ಪಟ್ಟಿದ್ದಾನೆ. ಹಟ್ಟಿಯಂಗಡಿಯ ಶಾಸನ ತುಂಬಾ ಮಹತ್ವದ ದಾಖಲೆ. ಅದರ ಪ್ರಕಾರ ಬಂಕಿಯರಸ ಹೊನ್ನೆಯ ಕಂಬಳಿ ಒಡೆಯ, ಚೆನ್ನೆಯರಸ ತೊಳಹ, ಹಾಗೂ ಇಕ್ಕೇರಿ ಯದೊರೆ ಹಾರುನಾಡು ಸೀಮೆಯನ್ನು ಕಣಚಿಯಾಗಿ ಆಳುತ್ತಿದ್ದರು. ಇಲ್ಲಿ ಎರಡು ಸ್ಥಳೀಯ ರಾಜವಂಶಗಳಾದ ಹೊನ್ನೆಯ ಕಂಬಳಿ ಹಾಗೂ ತೊಳಹರು ಒಟ್ಟಾಗಿ ಉಲ್ಲೇಖಿಸಲ್ಪಟ್ಟಿದ್ದಾರೆ. ದಿ| ಡಾ| ಪಿ. ಗುರುರಾಜ ಭಟ್ಟರು ೧೬ನೇ ಶತಮಾನದ ಕೊನೆಯಲ್ಲಿ ಸೂರಾಲಿನ ತೊಳಹರ ಇಳಿಗಾಲವೆನ್ನಬಹುದು ಎಂದಿದ್ದಾರೆ.[25]ಆದರೆ ಅನಂತರವೂ ತೊಳಹರ ಪ್ರಭುತ್ವ ಮುಂದುವರಿದುದು ಶಾಸನಗಳಿಂದ ತಿಳಿದು ಬರುತ್ತದೆ.
ಮಹಾಲಿಂಗರಸ ತೊಳಹ[26] ಮತ್ತು ಮದನದೇವಿ ತೊಳಹ ನಂತರದ ಅರಸರಾಗಿ ಶಾಸನಗಳಲ್ಲಿ ಕಂಡು ಬರುತ್ತಾರೆ. ಮದನದೇವಿ ತೊಳಹಾರತಿ ಕ್ರಿ.ಸ.೧೬೯೧ರ ಹೊತ್ತಿಗೆ ಅಧಿಕಾರದಲ್ಲಿದ್ದುದಾಗಿ ಸೂರಾಲು ತಾಮ್ರ ಶಾಸನವು ತಿಳಿಸುತ್ತದೆ.[27] ಅನಂತರ ಈ ಪ್ರದೇಶ ಕೆಳದಿ ನಾಯಕರ ಹಿಡಿತದಲ್ಲಿದ್ದುದನ್ನು ಕೆಳದಿನೃಪ ವಿಜಯಂ ತಿಳಿಸುತ್ತದೆ.[28] ಕರಾವಳಿ ಕರ್ನಾಟಕದಲ್ಲಿ ಕೆಳದಿಯ ನಾಯಕರ ಅಧಿಕಾರ ಸ್ಥಾಪನೆಯೊಂದಿಗೆ ತೊಳಹರ ಪ್ರಭಾವ ಕುಗ್ಗಿತು.
ತೊಳಹರು ಮತ್ತು ಇತರ ರಾಜಮನೆತನಗಳ ಸಂಬಂಧ:
ಸ್ಥಳೀಯ ರಾಜಮನೆತನಗಳಲ್ಲೊಂದಾದ ತೊಳಹ ರಾಜವಂಶ ಕರಾವಳಿ ಕರ್ನಾಟಕದ ಇತರ ಪ್ರಮುಖ ರಾಜವಂಶಗಳೊಂದಿಗೆ ಸೌಹಾರ್ದಯುತವಾದ ಸಂಬಂಧವನ್ನು ಬೆಳೆಸಿಕೊಂಡಿತ್ತು. ಆಗಿನ ರಾಜಕೀಯ ಪರಿಸ್ಥಿತಿಯಲ್ಲಿ ಅದು ಅವಶ್ಯವೂ ಆಗಿತ್ತು. ಅಲ್ಲದೆ ಆ ರೀತಿಯ ಸಂಬಂಧ ತೊಳಹರ ಪ್ರಭಾವದ ವಿಸ್ತರಣೆಯಲ್ಲಿ ಸಹಕಾರಿಯೂ ಆಯಿತು. ಮೊದಲನೆಯದಾಗಿ ಆಳುಪರು ಮತ್ತು ತೊಳಹರು ಸ್ನೇಹಯುತವಾದ ಸಂಬಂಧವನ್ನು ಹೊಂದಿದ್ದರು. ಬಾರಕೂರಿನ ಪಂಚಲಿಂಗೇಶ್ವರ ದೇವಾಲಯದಲ್ಲಿ ದೊರೆತಿರುವ ಕ್ರಿ.ಶ. ೧೧೩೯ರ ಆಳುಪ ದೊರೆ ಕವಿ ಆಳುಪೇಂದ್ರನ ಶಾಸನದಲ್ಲಿ, ಇಲ್ಲಿ ನಿರ್ಮಿಸಿದ ಶಿವಾನಂದಯೋಗಿ ನಿವೇದ್ಯ ಶಾಲೆಯ ನಿರ್ವಹಣೆಗಾಗಿ ೩೦ ಚಿನ್ನದ ನಾಣ್ಯಗಳನ್ನು (ಪಾಂಡ್ಯ ಗದ್ಯಾಣ) ಸೂರಾಲಿನ ತೊಳಹರ ವಶವಿರಿಸಲಾಯಿತು ಎಂದು ಹೇಳಿರುವುದು ಅವರ ಉತ್ತಮ ಸಂಬಂಧಕ್ಕೆ ಪುಷ್ಟಿ ನೀಡುತ್ತದೆ.[29]
ಕರ್ನಾಟಕದ ಕರಾವಳಿ ಪ್ರದೇಶ ವಿಜಯನಗರ ಸಾಮ್ರಾಜ್ಯದ ಭಾಗವಾದಾಗ ತುಳುನಾಡಿನ ರಾಜಧಾನಿ ಬಾರಕೂರು ಪಟ್ಟಣದ ಆಂತರಿಕ ಆಡಳಿತದಲ್ಲಿ ತೊಳಹರು ಪ್ರಭಾವಶಾಲಿಗಳಾಗಿದ್ದರು. ಕ್ರಿ.ಶ. ೧೩೯೭ರ ಎರಡನೇ ಹರಿಹರನ ಶಿರಿಯಾರ ಶಾಸನ, ಬಾರಕೂರಿನ ಹತ್ತು ಕೇರಿಯ ಹಲರು, ಹಂಜಮಾನರು, ಸಾಂತಳಿಗೆಯ ತೊಳಹರ ಆಶಯ ಹಾಗೂ ಒಪ್ಪಿಗೆಯೊಂದಿಗೆ ಶಾಸನವನ್ನು ಬರೆಸಿದ ವಿಷಯವನ್ನು ತಿಳಿಸುತ್ತದೆ.[30] ಬಾರಕೂರಿನ ಕ್ರಿ.ಶ. ೧೩೯೯ರ ಶಿಲಾಲೇಖ ತುಳುರಾಜ್ಯದ ಮೇಲೆ ಕಟ್ಟಳೆಯವರ ಬಗ್ಗೆ ಹೇಳುತ್ತಾ ತೊಳಹರನ್ನು ಹೆಸರಿಸಿರುವುದು ವಿಜಯನಗರ ಹಾಗೂ ತೊಳಹರ ಸಂಬಂಧವನ್ನು ತಿಳಿಯಲು ಹೆಚ್ಚು ಸಹಕಾರಿಯಾಗಿದೆ.[31] ಅವರ ಸಂಬಂಧದ ಬಗ್ಗೆ ತಿಳಿಯಲು ಇರುವ ಇನ್ನೂ ಒಂದು ಉತ್ತಮ ಉದಾಹರಣೆಯೆಂದರೆ ಕ್ರಿ.ಶ. ೧೪೩೫ರ ಇಮ್ಮಡಿ ದೇವರಾಯನ ಶಾಸನ. ಬಾರಕೂರನ್ನು ಅಣ್ಣಪ್ಪ ಒಡೆಯ ಆಳುತ್ತಿದ್ದಾಗ ಯಳರೆಯನ್ನು ತೊಳಹ ಸಂಕರ ನಾಯಕ ಆಳುತ್ತಿದ್ದುದಾಗಿ ತಿಳಿಸುತ್ತದೆ. ಈ ಶಾಸನದ ಮುಖ್ಯ ಉದ್ದೇಶ ಬಾರಕೂರು ರಾಜ್ಯದ ಮುಂಗಿನಾಡಿನೊಳಗೆ ಅಂಪಾರ ಹರವರಿಯನ್ನು ಪಡುವ ಸಾಲುಗಳ ಸುಂಕಗಳನ್ನು ವಸೂಲಿ ಮಾಡುವ ಅಧಿಕಾರವನ್ನು ತೊಳಹ ಸಂಕರನಾಯಕನಿಗೆ ನೀಡಿದ್ದನ್ನು ದಾಖಲಿಸುವುದು.[32] ತೊಳಹರಿಗೆ ನೀಡಿದ ಪ್ರದೇಶದ ಗಡಿಯನ್ನೂ ಈ ಶಾಸನ ತಿಳಿಸುತ್ತದೆ. ಇದರಿಂದ ಯೆಳರೆಗೆ ಸೀಮಿತವಾಗಿದ್ದ ತೊಳಹರ ಅಧಿಕಾರ ವ್ಯಾಪ್ತಿ ವ್ಯಾಪಾರಿ ಕೇಂದ್ರಗಳಾಗಿದ್ದ ಬಸ್ರೂರು, ಕಂಡ್ಲೂರು ಇಲ್ಲಿಗೂ ವಿಸ್ತರಿಸಿತು. ಅವರ ರಾಜಕೀಯ ಹಾಗೂ ಆರ್ಥಿಕ ಸಾಮರ್ಥ್ಯವೂ ಹೆಚ್ಚಿತು. ಇದಕ್ಕೆ ಪ್ರತಿಯಾಗಿ ತೊಳಹರು ಬಾರಕೂರಿನ ಹತ್ತು ಕೇರಿಯ ಪ್ರಮುಖ ದೇವರಾದ ನಾರಾಯಣ ದೇವಸ್ಥಾನಕ್ಕೆ ಹೊಂದಿಕೊಂಡಂತೆ ಮಠವನ್ನು ಕಟ್ಟಿಸಿ ಪ್ರತಿದಿನ ಆರು ಜನ ಬ್ರಾಹ್ಮಣರಿಗೆ ಅನ್ನದಾನದ ವ್ಯವಸ್ಥೆ ಮಾಡಬೇಕೆಂದು ತಿಳಿಸುತ್ತದೆ. ಯೆಳರೆ ಈಗಿನ ಸೂರಾಲು ಮತ್ತು ಸುತ್ತಮುತ್ತಲಿನ ಪ್ರದೇಶವನ್ನು ಒಳಗೊಂಡಿರಬೇಕು. ಸೂರಾಲು ಪ್ರಮುಖವಾದಂತೆ ಯೆಳರೆ ತನ್ನ ಪ್ರಾಮುಖ್ಯತೆಯನ್ನು ಕಳೆದುಕೊಂಡಿರಬೇಕು.
ಆರ್ಥಿಕ ವಿವರಗಳು:
ಸೂರಾಲಿನ ತೊಳಹರ ಬಗ್ಗೆ ವಿವರಿಸುವ ಅನೇಕ ಶಾಸನಗಳು ಆಗಿನ ಕಾಲದ ಹಲವಾರು ಆರ್ಥಿಕ ವಿಷಯಗಳಿಗೆ ಸಂಬಂಧಿಸಿದ ವಿವರವನ್ನು ನೀಡುತ್ತವೆ. ಬೆಮ್ಮಣ್ಣಾಡಿ ತೊಳಹನ ಕಾಲದ ಆರ್ಥಿಕ ವಿವರಗಳು ಕೊಂಜೂರು ಶಾಸನದಿಂದ ತಿಳಿದು ಬರುತ್ತವೆ.[33] ಆಗಿನ ಕಾಲದ ಸ್ಥಳೀಯ ಆಡಳಿತದಲ್ಲಿ ಪ್ರಭಾವಿ ವ್ಯಕ್ತಿಗಳಾಗಿದ್ದ ಸೇನಬೋವರ ಬಗ್ಗೆ ವಿವರಗಳು ಲಭ್ಯವಿವೆ. ಅಲ್ಲದೆ ಆಗ ಪ್ರಚಲಿತವಿದ್ದ ತೆರಿಗೆಗಳಲ್ಲಿ ಕಟ್ಟುಂದೆಱು ಒಂದಾಗಿತ್ತು. ಅದು ಭೂಮಿಯನ್ನು ಸಾಗುವಳಿಗಾಗಿ ಪಡಕೊಂಡವ ಕೊಡಬೇಕಾದ ಒಂದು ತೆರಿಗೆ.[34] ಆಗ ಹೊಣು ಹಾಗೂ ಹಣ ಪ್ರಮುಖ ನಾಣ್ಯಗಳಾಗಿದ್ದವು.
ಕ್ರಿ.ಶ.೧೬೯೧ರ ಸೂರಾಲು ಶಾಸನ[35] ಈ ಪ್ರದೇಶದ ಆರ್ಥಿಕ ಇತಿಹಾಸ ಬಗ್ಗೆ ಹೆಚ್ಚಿನ ವಿವರ ನೀಡುತ್ತದೆ. ಸೂರಾಲಿನ ಮಹಾಲಿಂಗರಸ ತೊಳಹರು ರೇವಣಸಿದ್ದ ದೇವರಿಗೆ ಭೂಮಿ ಬಿಟ್ಟಿದ್ದ ವಿಚಾರವನ್ನು ತಿಳಿಸುವ ಈ ಶಾಸನ ಭೂಮಿಯ ವಿವರ ನೀಡುವಾಗ ಸೂರಾಲು ಜಡ್ಡಿನ ಕಂಬಳಗದ್ದೆ, ಮಲ್ಲಗದ್ದೆ ಬೆಟ್ಟು, ವೀರಭದ್ರ ದೇವಸ್ಥಾನದ ಪೂರ್ವದ ತಗ್ಗು ಹಾಳಿ ಹಾಗೂ ಮೆಕ್ಕೆ ಭೂಮಿ ಬಗ್ಗೆ ತಿಳಿಸುತ್ತದೆ. ಈ ವಿವರಗಳು ಭೂಮಿಯಲ್ಲಿನ ವಿವಿಧ ವಿಭಾಗಗಳ ಬಗ್ಗೆ ತಿಳಿಯಲು ಸಹಾಯಕವಾಗಿವೆ. ತೊಳಹರ ಕಾಲದಲ್ಲಿ ಭೂಮಿಯ ಅಳತೆ ‘ಕೋಲಿನ’ ಲೆಕ್ಕದಲ್ಲಿತ್ತು. ಕರಾವಳಿಯ ಇತರ ರಾಜವಂಶಗಳ ಕಾಲದಲ್ಲಿದ್ದಂತೆ ತೊಳಹರ ಕಾಲದಲ್ಲಿಯೂ ಹೊಳೆ, ಹರಿವ ಹಳ್ಳ ಮುಂತಾದವುಗಳು ನೀರಾವರಿ ಮೂಲಗಳಾಗಿದ್ದವು. ಅಲ್ಲದೆ ಆ ಕಾಲದಲ್ಲಿ ಮುರಕಲ್ಲನ್ನು ಕಡಿಯುವ ಕೆಲಸವೂ ಆ ಪ್ರದೇಶದಲ್ಲಿ ನಡೆಯುತ್ತಿತ್ತು. ಸೂರಾಲಿನ ಶಾಸನದಲ್ಲಿ ಕಂಬೇರ ಅಣೆಯ ಪ್ರಸ್ತಾಪ ಬರುತ್ತದೆ.[36] ಸ್ಥಳೀಯವಾಗಿ ಕೆಂಪು (ಮುರ) ಕಲ್ಲು ಕಡಿಯುವ ಸ್ಥಳ ಅಣೆಯೆಂದು ಕರೆಯಲ್ಪಡುತ್ತದೆ.
ತುಳುನಾಡಿನ ಇತಿಹಾಸದಲ್ಲಿ ಬಸರೂರು ಒಂದು ಪ್ರಮುಖ ರೇವು ಪಟ್ಟಣವಾಗಿತ್ತು. ಅದರ ಮೇಲೆ ತೊಳಹರು ಸಾಧಿಸಿದ ಹಿಡಿತ ಬಹಳ ಮುಖ್ಯವಾಗಿತ್ತು. ಕನ್ನಡ ಕರಾವಳಿಯ ವ್ಯಾಪಾರದ ಹಿಡಿತವನ್ನು ತಮ್ಮಲ್ಲಿ ಇರಿಸಿಕೊಳ್ಳಲು ಸಕಲ ಪ್ರಯತ್ನವನ್ನು ಮಾಡುತ್ತಿದ್ದ ಪೋರ್ತುಗೀಜರು ಬಸರೂರನ್ನು ವಶಪಡಿಸಿಕೊಳ್ಳಲು ನಡೆಸಿದ ಯುದ್ದ ಈ ಜಿಲ್ಲೆಯ ಇತಿಹಾಸದ ಪ್ರಮುಖ ಘಟನೆಗಳಲ್ಲೊಂದು. ಮೊದಲು ಪೋರ್ತುಗೀಜರು ಮೋಸದಿಂದ ಬಸರೂರು ಕೋಟೆಯನ್ನು ವಶಪಡಿಸಿಕೊಂಡರು. ಆಗ ತೊಳಹರು ಹೊಸಂಗಡಿಯಿಂದ ಆಳುತ್ತಿದ್ದ ಹೊನ್ನೆಯ ಕಂಬಳಿ ಅರಸರ ಸಹಾಯದಿಂದ ಪೋರ್ತುಗೀಜರೊಡನೆ ಹೋರಾಡಿದರು. ಪೋರ್ತುಗೀಜರು ಸೋಲನ್ನು ಒಪ್ಪಿಕೊಳ್ಳಬೇಕಾಯಿತು. ಆದರೆ ಈ ವಿಜಯದ ಸಂತೋಷ ಹೆಚ್ಚು ಸಮಯ ಉಳಿಯಲಿಲ್ಲ. ಪೋರ್ತುಗೀಜರು ಪುನಃ ಬಸರೂರನ್ನು ವಶಪಡಿಸಿಕೊಂಡರು. ಪುನಃ ತೊಳಹರು ಬಸರೂರನ್ನು ಕೈವಶ ಮಾಡಿಕೊಳ್ಳಲು ಯತ್ನಿಸಿದರೂ ಸಫಲರಾಗದೆ ಒಪ್ಪಂದ ಮಾಡಿಕೊಳ್ಳಬೇಕಾಯಿತು.[37]
ತೆರಿಗೆಗಳನ್ನು ಸಂಗ್ರಹಿಸುವ ಜವಾಬ್ದಾರಿಯನ್ನು ಕೆಲವು ವ್ಯಕ್ತಿಗಳಿಗೆ ವಹಿಸಿಕೊಡುವ ಕ್ರಮ ಆಗ ಪ್ರಚಲಿತವಿತ್ತು. ವಿಜಯನಗರದ ಕಾಲದಲ್ಲಿ ತೊಳಹರು ಅಂತಹ ಜವಾಬ್ದಾರಿಯನ್ನು ಹೊಂದಿದ್ದ ವಿಷಯ ಶಾಸನದಿಂದ ತಿಳಿದು ಬರುತ್ತದೆ.[38] ತೊಳಹರ ಕಾಲದಲ್ಲಿ ಸೂರಾಲಿಗೆ ಸಮೀಪದ ಕೊಕ್ಕರ್ಣೆ ಒಂದು ಪ್ರಮುಖ ವ್ಯಾಪಾರಿ ಕೇಂದ್ರವಾಗಿತ್ತು.
ಧಾರ್ಮಿಕ ಇತಿಹಾಸ:
ತೊಳಹ ರಾಜವಂಶದವರೆಲ್ಲರೂ ಜೈನಧರ್ಮಾವಲಂಬಿಗಳಾಗಿದ್ದರು. ದಿ| ಡಾ| ಪಿ. ಗುರುರಾಜ ಭಟ್ಟರು ದಕ್ಷಿಣ ಕನ್ನಡದಲ್ಲಿ ಬಾರಕೂರಿನ ಸುತ್ತಮುತ್ತ ಜೈನಧರ್ಮ ಪಸರಿಸುವಲ್ಲಿ ಸ್ವತಃ ಜೈನರಾಗಿದ್ದ ಸೂರಾಲಿನ ತೊಳಹರು ಪ್ರಮುಖ ಪಾತ್ರ ವಹಿಸಿದರು ಎಂದಿದ್ದಾರೆ.[39] ಆದರೆ ಡಾ| ಕೆ.ವಿ.ರಮೇಶ್‌ರವರು ಬಾರಕೂರಿನ ಶಾಸನದ ಆಧಾರದ ಮೇಲೆ ಆಳುಪರ ಕಾಲದ ತೊಳಹರು ಆಳುಪರಂತೆ ಶೈವರಿದ್ದರೆಂದು ಗ್ರಹಿಸಬಹುದಾಗಿದೆ ಎಂದಿದ್ದಾರೆ[40]. ಅವರು ಮುಂದುವರಿಯುತ್ತಾ ವಿಜಯನಗರ ಕಾಲದ ಇವರ ಸಂತತಿಯವರು ಜೈನಧರ್ಮಾವಲಂಬಿಗಳಾಗಿದ್ದರು. ಅಲ್ಲದೆ ತೊಳಹರು ಶೈವ ಧರ್ಮಾವಲಮಬನೆಯ ತಮ್ಮ ಪರಂಪರೆಯನ್ನು ಅತೀ ಶ್ರದ್ಧೆಯಿಂದ ಕಾಪಾಡಿಕೊಂಡು ಬಂದಿದ್ದರೆಂಬುದು ಅವರು ಸೂರಾಲದ ಮಹಾದೇವರ ಪೂಜಕರಿದ್ದರೆಂಬುದರಿಂದ ಸ್ಪಷ್ಟವಾಗುತ್ತದೆ ಎಂದಿದ್ದಾರೆ.[41] ಆದರೆ ಇಲ್ಲಿ ಡಾ| ಕೆ.ವಿ. ರಮೇಶ್‌ರವರ ವಾದವನ್ನು ಒಪ್ಪುವುದು ಅಷ್ಟು ಸುಲಭ ಸಾಧ್ಯವಲ್ಲ. ಅವರು ಪೂಜಿಸುತ್ತಿದ್ದ ಪದ್ಮಾವತಿ ದೇವಿ, ಕೊಕ್ಕರ್ಣೆಯ ಚಂದ್ರನಾಥ ಬಸದಿ ಹಾಗೂ ಇತರ ಆಧಾರಗಳು ಅವರ ಜೈನ ಧರ್ಮಾವಲಂಬನೆ ಆರಂಭದಿಂದ ಇತ್ತು ಎಂಬುದನ್ನು ಸಮರ್ಥಿಸುತ್ತವೆ. ಅಲ್ಲದೆ ಕರಾವಳಿ ಪ್ರದೇಶದ ಜೈನರಾಗಿದ್ದ ಹಲವಾರು ಸಾಮಂತ ಮನೆತನಗಳಿಗೆ ಹಿಂದೂ ದೇವರು ಕುಲದೇವರಾಗಿದ್ದರು. ಬಂಗ ಹಾಗೂ ಚೌಟರಿಗೆ ಸೋಮನಾಥ ಇದ್ದಂತೆ, ತೊಳಹರಿಗೆ ಮಹಾದೇವ ಕುಲದೇವರಾಗಿದ್ದರು. ಆದರೆ ಕರಾವಳಿ ಕರ್ನಾಟಕದ ಪ್ರಬಲ ರಾಜವಂಶಗಳಾದ ಆಳುಪರು ಹಾಗೂ ವಿಜಯನಗರದವರು ಪಾಲಿಸಿಕೊಂಡು ಬಂದಿದ್ದ ಪರಧರ್ಮ ಸಹಿಷ್ಣುತೆಯನ್ನು ಅವರೊಂದಿಗೆ ನಿಕಟ ಸಂಬಂಧ ಹೊಂದಿದ್ದ ತೊಳಹರೂ ಮುಂದುವರಿಸಿದರು.
ತೊಳಹರಿಗೆ ಸಂಬಂಧಿಸಿದ ಶಾಸನ ಈಶ್ವರ ಸ್ತುತಿಯೊಂದಿಗೆ ಆರಂಭವಾಗುವುದು, ಬಾರಕೂರಿನ ಹತ್ತುಕೇರಿಯ ನಾರಾಯಣ ದೇವರ ದೇವಸ್ಥಾನಕ್ಕೆ ಹೊಂದಿ ಕೊಂಡಂತೆ ಮಠವನ್ನು ಕಟ್ಟಿಸಿ ಬ್ರಾಹ್ಮಣರಿಗೆ ಅನ್ನದಾನದ ವ್ಯವಸ್ಥೆ ಮಾಡಿರುವುದು,[42] ಹಾಗೂ ಮದನಾದೇವಿ ತೊಳಹಾರತಿ ವೀರಭದ್ರದೇವರ ಅಮೃತಪಡಿಗೆ ಭೂಮಿಯನ್ನು ನೀಡಿರುವುದು ತೊಳಹರ ಧರ್ಮಸಮನ್ವಯ ನೀತಿಗೆ ಪೂರಕವಾಗಿರುವುದು. ಆಗ ಅದು ರಾಜಕೀಯವಾಗಿ ಅವಶ್ಯವೂ ಆಗಿತ್ತು. ಅದು ಸಮಾಜದ ಎಲ್ಲಾ ವರ್ಗದವರ ಬೆಂಬಲ ಅವರಿಗೆ ಸಿಗುವಲ್ಲಿ ಪ್ರಮುಖ ಕಾರಣವಾಯಿತು.
ಹೀಗೆ ಸ್ವತಃ ಜೈನರಾಗಿದ್ದರೂ ತೊಳಹರು ಇತರ ಧರ್ಮಗಳಿಗೆ ಪ್ರೋತ್ಸಾಹ ನೀಡಿದರು. ಅವರ ಕಾಲದಲ್ಲಿ ಇಲ್ಲಿ ವೀರಶೈವ ಧರ್ಮ ಪ್ರಮುಖ ಧರ್ಮವಾಗಿತ್ತೆಂಬುದು ನಿರ್ವಿವಾದ. ವೀರಶೈವರು ಇಲ್ಲಿ ಮಠವನ್ನು ಸ್ಥಾಪಿಸಿದ್ದರು. ಅದಕ್ಕೂ ಸೋಸಲೆಯ ವೀರಶೈವ ಮಠಕ್ಕೂ ನಿಕಟ ಸಂಬಂಧವಿತ್ತು.[43] ವೀರಶೈವ ವ್ಯಾಪಾರಸ್ಥರು ಸೂರಾಲು ಪ್ರದೇಶದಲ್ಲಿ ನೆಲಸಿ ಇಲ್ಲಿ ಮಠವನ್ನು ಹೊಂದಿದ್ದರು ಎಂಬುದಕ್ಕೆ ಇತರ ದಾಖಲೆಗಳೂ ಇವೆ. ಕೆಳದಿಯವರ ಪ್ರಭಾವ ಕರಾವಳಿ ಪ್ರದೇಶದಕ್ಕೆ ವಿಸ್ತರಿಸಿದಂತೆ ವೀರಶೈವ ಧರ್ಮ ತೊಳಹರ ಕೇಂದ್ರವಾಗಿದ್ದ ಸೂರಾಲಿನಲ್ಲಿ ಬಲವಾಗಿ ಬೇರೂರಿತು.[44]
ಸುತ್ತಮುತ್ತಲಿನ ಧಾರ್ಮಿಕ ಕೇಂದ್ರಗಳು:
ಸೂರಾಲಿನ ತೊಳಹರ ಪ್ರೋತ್ಸಾಹದಿಂದಾಗಿ ಸೂರಾಲು ಹಾಗೂ ಸುತ್ತಮುತ್ತಲಿನ ಪ್ರದೇಶದಲ್ಲಿ ಅನೇಕ ಮಠಗಳು ಹಾಗೂ ದೇವಾಲಯಗಳು ಪ್ರಸಿದ್ಧಿಗೆ ಬಂದವು. ಅಂತಹ ಮಠಗಳಲ್ಲಿ ಒಂದು ಪಾದೆಮಠ. ಕೆಂಜೂರು ವೀರೇಶ್ವರ ದೇವಸ್ಥಾನದಲ್ಲಿ ದೊರೆತ ಒಂದನೆಯ ದೇವರಾಯನ ಶಾಸನ[45] ಬಾರಕೂರಿನಲ್ಲಿ ಮಹಾಪ್ರಧಾನ ಗೋವೆಯ ಬಾಚಣ್ಣನು ರಾಜ್ಯವಾಳುತ್ತಿದ್ದಾಗ ಸೂರಾಲ ಬೆಮ್ಮಣ್ಣಾಡಿ ತೊಳಹನ ಆಳ್ವಿಕೆಯ ಕಾಲದಲ್ಲಿ ನೀಡಿದ ದತ್ತಿಯ ವಿವರವನ್ನು ನೀಡುತ್ತದೆ. ಬೆಂಮು ಸೇನಬೋವ ಮತ್ತು ಪೆರುಣು ಸೇನಬೋವರು ಚೆಪ್ಪಳಿ (ಚಾಪಾಳಿ)ಯಲ್ಲಿ ಭೂಮಿಯನ್ನು ಕೆಲವು ಬ್ರಾಹ್ಮಣರಿಗೆ ದತ್ತಿ ನೀಡಿ ಆ ಭೂಮಿಯನ್ನೂ ಅನುಭವಿಸಿಕೊಂಡು ಬರುವ ಬಗ್ಗೆ ಮಠಕ್ಕೆ ಇಂತಿಷ್ಟು ಹನವನ್ನು ನೀಡುತ್ತಾ ಬರಬೇಕೆಂದೂ, ಮಠದಲ್ಲಿ ಈ ಬಗ್ಗೆ ಬ್ರಾಹ್ಮಣರಿಗೆ ಅನ್ನದಾನದ ವ್ಯವಸ್ಥೆ ಮಾಡತಕ್ಕದೆಂದೂ ಶಾಸನ ಬರೆಸಲಾಯಿತು. ಈ ಬಾಳಿನ ಬಗ್ಗೆ ತೊಳಹರಿಗೆ ತೆಂಗಿನಕಾಯಿಯನ್ನು ಕಾಣಿಕೆಯಾಗಿ ನೀಡುವುದನ್ನು ಬಿಟ್ಟರೆ ಬೇರಾವ ತೆರಿಗೆಯನ್ನೂ ತೆರಬೇಕಾಗಿದ್ದಿಲ್ಲ.
ಸೂರಾಲಿಗೆ ಸಮೀಪವಿರುವ ಇನ್ನೊಂದು ಪ್ರಸಿದ್ದ ಸ್ಥಳ ಸಾಸ್ತಾವು. ಇಲ್ಲಿ ಜಂಗಮ ಮಠವೊಂದು ಇತ್ತು ಎಂಬುದು ಸ್ಥಳೀಯರ ಅಂಬೋಣ. ಆದರೆ ಇಲ್ಲಿ ಯಾವ ಕುರುಹುಗಳೂ ಕಂಡು ಬರುವುದಿಲ್ಲ. ಆದರೆ ಈ ಪ್ರದೇಶದಲ್ಲಿ ವೀರಶೈವ ಮಠ ಇದ್ದಿರಬಹುದೆಂಬುದಕ್ಕೆ ಸೂರಾಲಿನ ಶಾಸನಗಳು ಪರೋಕ್ಷ ಆಧಾರವನ್ನೀಯುತ್ತವೆ. ಸೂರಾಲಿನ ಅರಮನೆ ಮತ್ತು ಸಾಸ್ತಾವಿನ ಮಧ್ಯೆ ಇದ್ದ ಸಂಬಂಧದ ಬಗ್ಗೆ ಐತಿಹ್ಯಗಳಿದ್ದರೂ ಅದನ್ನು ಪುಷ್ಟೀಕರಿಸುವ ಯಾವುದೇ ದಾಖಲೆ ನಮಗೆ ಸಿಗುತ್ತಿಲ್ಲ. ಆದರೆ ಮಡಿ ಮನೆತನದವರು ಸೂರಾಲಿನ ರಾಜರನ್ನು ಕರೆಸಿ ಕಟ್ಟೆಪೂಜೆ ಮಾಡುವ ಕ್ರಮ ತೊಳಹರ ಕಾಲದಲ್ಲಿ ಮಡಿ ಮನೆತನದವರಿಗೆ ಇದ್ದ ಗೌರವದ ಸಂಕೇತವಾಗಿದೆ.[46]

ಜೈನಬಸದಿ – ಕೊಕ್ಕರ್ಣಿ, ಸೂರಾಲು [ಚಿತ್ರ: ನಾಗರಾಜ ವಾರಂಬಳ್ಳಿ]
 
ಇದರೊಂದಿಗೆ ಮಧ್ಯಯುಗೀನ ಲಕ್ಷಣಗಳೊಂದಿಗೆ ಗಟ್ಟಿಕಲ್ಲಿನಿಂದ ನಿರ್ಮಿತವಾದ ಸೂರಾಲಿನ ಮಹಾದೇವ (ಮಹಾಲಿಂಗೇಶ್ವರ) ಶಿರಮುಡಿ ದೇವಸ್ಥಾನ, ಪಾದೇಮಠದ ವೀರೇಶ್ವರ ದೇವಸ್ಥಾನ, ಸಾಸ್ತಾವಿನ ಸಾಸ್ತಾವೇಶ್ವರ ದೇವಸ್ಥಾನ, ಕೊಕ್ಕರ್ಣೆಯ ಬಸದಿ ಹಾಗೂ ಅರಮನೆ ಇವುಗಳು ಆಗಿನ ಕಾಲದ ವಾಸ್ತುಶಿಲ್ಪದ ಕುರುಹುಗಳಾಗಿ ಉಳಿದುಕೊಂಡಿವೆ.
ಒಟ್ಟಿನಲ್ಲಿ ಸೂರಾಲಿನ ತೊಳಹರ ಇನ್ನೂ ಹೆಚ್ಚಿನ ಬೆಳಕನ್ನು ಚೆಲ್ಲತಕ್ಕ ದಾಖಲೆಗಳು ದೊರಕಿ ವಿವರವಾದ ಅಧ್ಯಯನ ಸಾಧ್ಯವಾದಾಗ ಮಾತ್ರ ಈ ರಾಜವಂಶದ ಪ್ರಾಮುಖ್ಯತೆಯ ಅರಿವು ನಮಗೆ ಆಗುವುದು ಸಾಧ್ಯ.
– ಡಾ| ಬಿ. ಜಗದೀಶ ಶೆಟ್ಟಿ*

ತುಳು ಕರ್ನಾಟಕ ಅರಸುಮನೆತನಗಳು: ವಿಟ್ಲದ ಡೊಂಬ ಹೆಗ್ಗಡೆ ಅರಸರು
ತುಳುನಾಡಿನಲ್ಲಿ ಆಳ್ವಿಕೆ ನಡೆಸಿದ ವಿವಿಧ ಸ್ಥಳಿಕ ಅರಸು ಮನೆತನಗಳ ಪೈಕಿ ವಿಟ್ಲದ ‘ಡೊಂಬ ಹೆಗ್ಗಡೆ’ ಅರಸು ಮನೆತನವೂ ಒಂದು. ಖಚಿತ ಆಧಾರಗಳಂತೆ ಕ್ರಿ.ಶ. ೧೩ನೇಯ ಶತಮಾನದಲ್ಲೇ ಅಸ್ತಿತ್ವದಲ್ಲಿದ್ದ ಈ ಅರಸು ಮನೆತನದವರು ನಂತರ ಬಂಟ್ವಾಳ ತಾಲೂಕಿನ ವಿಟ್ಲವನ್ನು ತಮ್ಮ ರಾಜಕೀಯ ಕೇಂದ್ರವನ್ನಾಗಿಸಿಕೊಂಡು ಸುತ್ತಮುತ್ತಲಿನ ಹತ್ತೊಂಬತ್ತು ಗ್ರಾಮಗಳನ್ನೊಳಗೊಂಡ[1] ವಿಟ್ಲ ೨೦೦೦ ಸೀಮೆಯನ್ನು ತಮ್ಮ ಆಳ್ವಿಕೆಗೊಳಪಡಿಸಿಕೊಂಡಿದ್ದರು. ಕ್ರಿ.ಶ. ೧೩ನೇ ಶತಮಾನದಿಂದ ಕ್ರಿ.ಶ. ೧೯ನೇ ಶತಮಾನದ ಪ್ರಾರಂಭದ ತನಕ ಈ ಪ್ರದೇಶವನ್ನಾಳಿದ ಡೊಂಬ ಹೆಗ್ಗಡೆ ಅರಸರು ಇಲ್ಲಿನ ತಿಹಾಸ ಮತ್ತು ಸಂಸ್ಕೃತಿಗೆ ಗಮನಾರ್ಹ ಕೊಡುಗೆಗಳನ್ನು ನೀಡಿದ್ದಾರೆ.
ಹಿನ್ನೆಲೆ:
“ಡೊಂಬ ಹೆಗ್ಗಡೆ” ಎಂಬ ವಿಶಿಷ್ಟವಾದ ಹೆಸರಿನಿಂದ ಗುರುತಿಸಲ್ಪಡುವ ಈ ಅರಸುಮನೆತನದ ಮೂಲದ ಕುರಿತು ಖಚಿತವಾದ ಮಾಹಿತಿಗಳು ಲಭ್ಯವಿಲ್ಲ. ಭೂತಾಳ ಪಾಂಡ್ಯನು ತನ್ನ ಹನ್ನೆರಡು ಮಂದಿ ರಾಣಿಯರ ಮಕ್ಕಳಿಗೆ ರಾಜ್ಯಗಳನ್ನು ವಿಂಗಡಿಸಿಕೊಟ್ಟ ಸಂದರ್ಭ ಎಂಟನೇ ರಾಣಿಯರ ಮಕ್ಕಳಿಗೆ ವಿಟ್ಲದ ಅರಸುತನವನ್ನು ನೀಡಿದ ಎಂಬುದೊಂದು ಪ್ರತೀತಿ.[2] ವಿಟ್ಲದ ಬಳಿಯ ಕರೋಪಾಡಿ ಗ್ರಾಮದ ವಗೆನಾಡು ಸುಬ್ರಾಯ ದೇವಸ್ಥಾನದಲ್ಲಿ ದೊರಕಿದ ಕ್ರಿ.ಶ. ೧೨೫೭ರ ಆಳುಪ ಶಾಸನದಲ್ಲಿ[3] “ಡೊಂಬ ಹೆಗ್ಗಡೆ”ಯ ಉಲ್ಲೇಖವಿದ್ದು ಇದುವೇ ಈ ಅರಸು ಮನೆತನದ ಕುರಿತು ಲಭ್ಯವಿರುವ ಪ್ರಾಚೀನತಮ ದಾಖಲೆಯಾಗಿದೆ. ಶಾಸನಗಳಲ್ಲಿ ಮತ್ತು ಇತರ ದಾಖಲೆಗಳಲ್ಲಿ ಈ ಮನೆತನವನ್ನು ‘ದೊಂಬ’, ‘ಡೊಂಬ’ ಹಾಗೂ ‘ದೊಂಬಿ’ ಎಂಬ ಹೆಸರುಗಳಿಂದ ಗುರುತಿಸಿರುವುದನ್ನು ಕಾಣಬಹುದು. ಈ ಮನೆತನದ ಮೂಲ ಪುರುಷನು ಬಂಗರಾಜನೋರ್ವನಿಗೆ ಡೊಂಬರಾಟ ವೃತ್ತಿಯ ಸ್ತ್ರೀಯೋರ್ವಳಲ್ಲಿ ಜನಿಸಿದವನಾದ್ದರಿಂದ ಅದಕ್ಕೆ ‘ಡೊಂಬ ಹೆಗ್ಗಡೆ’ ಎಂಬ ಹೆಸರಾಯಿತು ಎಂಬ ಐತಿಹ್ಯವಿದೆಯಾದರೂ[4] ಇದನ್ನು ಪುಷ್ಟೀಕರಿಸಲು ಯಾವುದೇ ಆಧಾರಗಳಿಲ್ಲ. ಡೊಂಬ ಎಂಬುದು ‘ಕದಂಬ’ ಎಂಬ ಪದದ ಸಂಕ್ಷಿಪ್ತ ರೂಪವಿರಬಹುದೆಂಬ ಕೇವಲ ಶಬ್ದ ಸಾಮ್ಯದ ಊಹೆಯ ಆಧಾರದಲ್ಲಿ ಡೊಂಬ ಹೆಗ್ಗಡೆ ಮನೆತನದ ಮೂಲವನ್ನು ಕದಂಬ ಕುಲಕ್ಕನ್ವಯಿಸುವ ಗುರುರಾಜ ಭಟ್ಟರ ವಾದವೂ[5] ಆಧಾರರಹಿತವಾಗಿದ್ದು ಊಹೆಯ ಹಂತದಲ್ಲೇ ಉಳಿಯುವುದರಿಂದ ಸ್ವೀಕಾರಾರ್ಹವೆನಿಸುವುದಿಲ್ಲ. ಈ ಮನೆತನದವರು ಕಾಶ್ಮೀರ ಮೂಲದವರು ಎಂಬ ಒಂದು ವಿಚಿತ್ರ ಹೇಳಿಕೆಯೂ ಪ್ರಕಟಿತ ಗ್ರಂಥವೊಂದರ ಪುಟಗಳಲ್ಲಿ ದಾಖಲಾಗಿದೆ.[6]
ಈ ಅರಸು ಮನೆತನದ ಮೂಲವನ್ನು ತಿಳಿಯಲು ಯಾವುದೇ ಸ್ಪಷ್ಟ ಆಧಾರಗಳಿಲ್ಲವೆಂಬುದು ನಿಜವಾದರೂ “ಡೊಂಬ” ಎಂಬುದು ಈ ಮನೆತನದ ಮೂಲ ಪುರುಷನ ವ್ಯಕ್ತಿನಾಮವಾಗಿರುವ ಸಾಧ್ಯತೆಯನ್ನು ಅಲ್ಲಗಳೆವಂತಿಲ್ಲ. ತುಳುನಾಡಿನ ಹಲವೆಡೆಗಳಲ್ಲಿ ಇಂದಿಗೂ ಡೊಂಬ ಎಂಬುದು ಪುರುಷ ಅಂಕಿತ ನಾಮವಾಗಿ ಬಳಕೆಯಲ್ಲಿದೆ.[7] ವಗೆನಾಡಿನ ಶಾಸನದಲ್ಲೂ ದೊಂಬ ಹೆಗ್ಗಡೆ ಎಂಬುದು ಓರ್ವ ವ್ಯಕ್ತಿಯ ಅಂಕಿತನಾಮವಾಗಿ ಬಳಸಲ್ಪಟ್ಟಿರುವಂತೆ ತೋರುತ್ತದೆ. ಈ ಹಿನ್ನೆಲೆಯಲ್ಲಿ, ಡೊಂಬ ಎಂಬ ಹೆಸರಿನ ವ್ಯಕ್ತಿಯಿಂದಾಗಿ ಈ ಮನೆತನಕ್ಕೆ ಡೊಂಬ ಹೆಗ್ಗಡೆ ಎಂಬ ಹೆಸರು ಬಂದಿರಬೇಕು ಎಂಬ ಅಭಿಪ್ರಾಯ ತರ್ಕದ ಪರಿಧಿಯನ್ನು ಮೀರುವುದಿಲ್ಲ ಎನ್ನಬಹುದು.
ವಿಟ್ಲ ಪ್ರದೇಶದಲ್ಲಿ ಡೊಂಬ ಹೆಗ್ಗಡೆ ಅರಸರು ತಮ್ಮ ಪ್ರಾಬಲ್ಯವನ್ನು ಸ್ಥಾಪಿಸಿದ ಹಿನ್ನೆಲೆಯನ್ನು ಕುರಿತಂತೆ ಒಂದು ಐತಿಹ್ಯವಿದೆ. ಇದರ ಪ್ರಕಾರ ಈ ಅರಸು ಮನೆತನದವರು ಸ್ಥಳೀಯರಲ್ಲ, ಬೇರೆ ಯಾವುದೋ ಪ್ರದೇಶದಿಂದ ಇಲ್ಲಿಗೆ ವಲಸೆ ಬಂದವರು. ಪೂರ್ವದಲ್ಲಿ ವಿಟ್ಲ ಪ್ರದೇಶವನ್ನು ‘ಮಾಯಿಲ’ ಎಂಬ ಮೂಲ ನಿವಾಸಿಗಳು ಆಳುತ್ತಿದ್ದರಂತೆ. ಕಾಲಾಂತರದಲ್ಲಿ ಇಲ್ಲಿಗೆ ವಲಸೆ ಬಂದ ಡೊಂಬ ಹೆಗ್ಗಡೆ ಮನೆತನದವರು ಈ ಪ್ರದೇಶದಲ್ಲಿ ತಮ್ಮ ಆಳ್ವಿಕೆಯನ್ನು ಸ್ಥಾಪಿಸಬೇಕೆಂಬ ಉದ್ದೇಶದಿಂದ ಮಾಯಿಲ ಅರಸ ಮತ್ತು ಆತನ ಬಲದವರನ್ನು ನಿರ್ನಾಮಗೊಳಿಸುವ ಯೋಜನೆಯೊಂದನ್ನು ರೂಪಿಸಿದರಂತೆ. ಅದರಂತೆ ಮಾಯಿಲ ಅರಸ ಮತ್ತು ಆತನ ಬಲದವರನ್ನು ವಿಟ್ಲದಲ್ಲಿ ಸಮಾರಂಭವೊಂದಕ್ಕೆಂದು ಆಹ್ವಾನಿಸಲಾಯಿತು. ಪೂರ್ವ ಯೋಜನೆಯಂತೆ ನೆಲದ ಮೇಲೆಲ್ಲ ನೆಲ್ಲಿಕಾಯಿಯನ್ನು ಹರಡಿ ಅದರ ಮೇಲೆ ಚಾಪೆಗಳನ್ನು ಹಾಡಿಡಲಾಗಿತ್ತು. ಮಾಯಿಲ ಅರಸನು ತನ್ನ ಬಲದೊಂದಿಗೆ ಸಮಾರಂಭಕ್ಕೆಂದು ಆಗಮಿಸಿದಾಗ ಅವರನ್ನು ಚಾಪೆಯ ಮೇಲೆ ಕುಳಿತುಕೊಳ್ಳುವಂತೆ ವಿನಂತಿಸಲಾಯಿತು. ಮೋಸದ ಅರಿವಿಲ್ಲದ ಅವರು ಚಾಪೆಯ ಮೇಲೆ ಕುಳಿತುಕೊಂಡಾಗ ಸಮತೋಲನವನ್ನು ಕಳೆದುಕೊಂಡು ಬಿದ್ದು ಉರುಳಾಡತೊಡಗಿದರು. ಈ ಸಂದರ್ಭವನ್ನುಪಯೋಗಿಸಿಕೊಂಡು ಮಾಯಿಲ ಅರಸ ಮತ್ತು ಆತನ ಬಲದವರನ್ನು ಸಂಪೂರ್ಣವಾಗಿ ಸದೆಬಡಿಯಲಾಯಿತು. ಈ ರೀತಿಯಲ್ಲಿ ಡೊಂಬ ಹೆಗ್ಗಡೆ ಅರಸರು ವಿಟ್ಲ ಪ್ರದೇಶದಲ್ಲಿ ತಮ್ಮ ಆಳ್ವಿಕೆಯನ್ನು ಸ್ಥಾಪಿಸಿಕೊಂಡರಂತೆ. ಈ ಘಟನೆಯು ಕೇವಲ ಐತಿಹ್ಯದ ರೂಪದಲ್ಲಿದ್ದ ಇದರ ಸತ್ಯಾಸತ್ಯತೆಗಳನ್ನು ನಿರೂಪಿಸಲು ಯಾವುದೇ ಆಧಾರಗಳಿಲ್ಲ.
ಈಗಾಗಲೇ ಪ್ರಸ್ತಾಪಿಸಲಾದಂತೆ ‘ಡೊಂಬ ಹೆಗ್ಗಡೆ’ ಯ ಪ್ರಥಮ ಉಲ್ಲೇಖ ಕಂಡು ಬರುವುದು ಕ್ರಿ.ಶ. ೧೨೫೭ರ ವಗೆನಾಡು ಶಾಸನದಲ್ಲಿ. ಅಳುಪರಸ ಒಂದನೇ ವೀರ ಪಾಂಡ್ಯನ ಈ ಶಾಸನದಲ್ಲಿ ಅರಸನ ಜೊತೆಗೆ ಒಡ್ಡಲೋಗದಲ್ಲಿ ಪ್ರಧಾನರು ಹಾಗೂ ಅತಿಕಾರಿ ಸಿಂಮದೇವನೊಂದಿಗೆ “ಹೊರಹಿನ ದೊಂಬ ಹೆಗ್ಗಡೆ”ಯೂ ಉಪಸ್ಥಿತನಿದ್ದ ಎಂದು ಹೇಳಲಾಗಿದೆ. ಹೊರಹಿನ ಎಂಬ ಪದದ ಕುರಿತ ಒಂದು ಸಂಕ್ಷಿಪ್ತ ಜಿಜ್ಞಾಸೆ ಇಲ್ಲಿ ಪ್ರಸ್ತುತ. ತುಳುನಾಡಿನ ಹಲವಾರು ಶಾಸನಗಳಲ್ಲಿ ‘ಹೊರಹಿನವರ ಉಲ್ಲೇಖ ಕಂಡು ಬರುತ್ತದೆ.[8] ಈ ಪೈಕಿ ವಗೆನಾಡಿನ ಶಾಸನವೇ ಹೊರಹಿನವರ ಉಲ್ಲೇಖವಿರುವ ಪ್ರಾಚೀನತಮ ದಾಖಲೆ. ತುಳುನಾಡಿನ ಇತಿಹಾಸಕಾರರು ತಮ್ಮ ಗ್ರಂಥಗಳಲ್ಲಿ ಹೊರಹಿನವರು ಎಂಬ ಪದವನ್ನು ‘ಹೊರಗಿನವರು’ ಎಂಬಂತೆ ವ್ಯಾಖ್ಯಾನಿಸಿರುವುದನ್ನು ಕಾಣಬಹುದು.[9] ತುಳುನಾಡಿನ ಶಾಸನಗಳಲ್ಲಿ ಅಧಿಕಾರಿ, ಸೇನಬೋವ, ಅಪ್ಪಣೆಕಾರ ಮುಂತಾದ ಆಡಳಿತ ವರ್ಗದವರ ಜೊತೆಗೆ ಹೊರಹಿನವರು ಉಪಸ್ಥಿತರಿರುವ ಉಲ್ಲೇಖವನ್ನು ಕಾಣುತ್ತೇವೆ.[10] ಒಂದು ಪ್ರದೇಶದಲ್ಲಿ ಹೊಸತಾದ ಕಟ್ಟಳೆಗಳನ್ನು ಜಾರಿಗೊಳಿಸುವ ಸಂದರ್ಭದಲ್ಲೂ ಹೊರಹಿನವರು ಉಪಸ್ಥಿತರಿರುವುದಕ್ಕೆ ಶಾಸನಗಳಲ್ಲಿ ನಿದರ್ಶನಗಳಿವೆ.[11] ಹೊರಹು ಎಂಬ ಪದಕ್ಕೆ ‘ರಕ್ಷಣೆ’, ‘ಪೋಷಣೆ’, ‘ಕಾಪಾಡು’ ಮುಂತಾದ ಅರ್ಥಗಳಿವೆ.[12] ಈ ಹಿನ್ನೆಲೆಯಲ್ಲಿ ಹೊರಹಿನವರು ಎಂದರೆ ರಕ್ಷಣೆ ಅಥವಾ ಆಡಳಿತೆಗೆ ಸಂಬಂಧಿಸಿದ ಯಾವುದೋ ಅಧಿಕಾರಿ ವರ್ಗದವರಿರಬೇಕು ಎಂದು ತೀರ್ಮಾನಿಸುವುದು ಹೆಚ್ಚು ಸಮಂಜಸ. ಇದರಂತೆ, ಒಂದನೆಯ ವೀರ ಪಾಂಡ್ಯನ ಶಾಸನದಲ್ಲಿ ಹೆಸರಿಸಲಾದ ‘ಹೊರಹಿನ ಡೊಂಬ ಹೆಗ್ಗಡೆ’ಯು ಅಳುಪರ ಆಳ್ವಿಕೆಯಲ್ಲಿದ್ದ ಆ ಪ್ರದೇಶದ ರಕ್ಷಣೆಗೆ ಅಥವಾ ಆಡಳಿತೆಗೆ ನಿಯುಕ್ತರಾಗಿದ್ದ ಅಧಿಕಾರಿ ವರ್ಗಕ್ಕೆ ಸೇರಿದವನಿದ್ದಿರಬೇಕು ಎಂದು ತಿಳಿಯುವುದು ಸೂಕ್ತವೆನಿಸುತ್ತದೆ. ಕ್ರಿ.ಶ. ೧೪ನೇ ಶತಮಾನದ ಹೊತ್ತಿಗೆ ಆಳುಪರಸರ ಪ್ರಾಬಲ್ಯವು ಕುಂಠಿತವಾದಾಗ ಡೊಂಬ ಹೆಗ್ಗಡೆ ಮನೆತನದವರು ಈ ಪ್ರದೇಶದಲ್ಲಿ ಸ್ವತಂತ್ರರಾಗಿ ಆಳ್ವಿಕೆಯನ್ನು ಪ್ರಾರಂಭಿಸಿರಬೇಕು.
ವಿಟ್ಲದರಸರ ಇತಿಹಾಸದ ಕುರಿತು ಹೆಚ್ಚಿನ ಅಧ್ಯಯನ ನಡೆದಿಲ್ಲ.[13] ಈ ಮನೆತನದ ಇತಿಹಾಸವನ್ನು ಸಮಗ್ರವಾಗಿ ಪುನಾರಚಿಸುವಲ್ಲಿ ದಾಖಲೆಗಳ ಕೊರತೆಯಿರುವುದೂ ಇದಕ್ಕೊಂದು ಕಾರಣ. ವಿಟ್ಲ ಹಾಗೂ ಸರಹದ್ದಿನಲ್ಲಿ ಮತ್ತು ವಿಟ್ಲ ಸೀಮೆಯ ಹೊರಗೆ ಗುರುತಿಸಲಾದ ಸುಮಾರು ೨೦ರಷ್ಟು ಶಾಸನಗಳಲ್ಲಿ ಡೊಂಬ ಹೆಗ್ಗಡೆ ಅರಸರ ಉಲ್ಲೇಖ ಹಾಗೂ ಅಲ್ಪ ಸ್ವಲ್ಪ ವಿವರಗಳು ದಾಖಲಾಗಿದ್ದರೂ ಇವು ಈ ಮನೆತನದ ಇತಿಹಾಸದ ಮೇಲೆ ಸಂಪೂರ್ಣವಾದ ಬೆಳಕು ಚೆಲ್ಲುವಲ್ಲಿ ಸಹಕಾರಿ ಯಾಗುವುದಿಲ್ಲ. ಸುಮಾರು ಐದು ಶತಮಾನಗಳ ಕಾಲ ಆಳ್ವಿಕೆ ನಡೆಸಿದ ಈ ಅರಸು ಮನೆತನದ ಎಲ್ಲ ಅರಸರ ಹೆಸರುಗಳು ಲಭ್ಯವಿಲ್ಲ ಮತ್ತು ಅವರ ಸಾಧನೆಗಳ ವಿವರಗಳೂ ಈ ಶಾಸನಗಳಲ್ಲಿ ದಾಖಲಾಗಿಲ್ಲ. ಕ್ರಿ.ಶ. ೧೭ನೇ ಶತಮಾನಾನಂತರವಷ್ಟೆ ಈ ಅರಸು ಮನೆತನದವರ ಚಟುವಟಿಕೆಗಳನ್ನು ಕುರಿತು ಪೂರ್ತುಗೀಸ್ ಹಾಗೂ ಇಂಗ್ಲೀಷ್ ದಾಖಲೆಗಳಲ್ಲಿ ಸ್ವಲ್ಪ ಮಟ್ಟಿನ ವಿವರಗಳು ದೊರಕುತ್ತವೆ.
ರಾಜಕೀಯ ಇತಿಹಾಸ:
ವಗೆನಾಡಿನ ಶಾಸನದ ನಂತರ ಸುಮಾರು ಒಂದೂವರೆ ಶತಮಾನಕ್ಕೂ ಹೆಚ್ಚು ಅವಧಿಯ ಈ ಅರಸು ಮನೆತನದ ಇತಿಹಾಸವು ಆಕರಗಳ ಕೊರತೆಯಿಂದಾಗಿ ಕತ್ತಲಲ್ಲೇ ಉಳಿದುಕೊಂಡಿದೆ. ಕ್ರಿ.ಶ. ೧೪೩೫ರ ನಂತರವಷ್ಟೆ ಇವರ ಇತಿಹಾಸವು ಖಚಿತವಾದ ರೂಪವನ್ನು ಪಡೆದುಕೊಳ್ಳುವುದು. ಕ್ರಿ.ಶ. ೧೪೩೫ರ ಕಿರುಶಾಸನವೊಂದರಲ್ಲಿ[14] ಇಷ್ಟಕಾಪುರದ ಶ್ರೀಪಂಚಲಿಂಗ ದೇವರಿಗೆ ಡೊಂಬ ಹೆಗಡೆ ಕುಂಞ ಶೇಖನ ಕಾಲದಲ್ಲಿ ಸುವರ್ಣಕಲಶವನ್ನು ಸಮರ್ಪಿಸಲಾಯಿತೆಂಬ ವಿವರಣೆಯಿದೆ. ಇಲ್ಲಿ ಹೇಳಲಾದ ಇಷ್ಟಕಾಪುರವು ಈ ಸ್ಥಳದ ಮೂಲ ಸ್ಥಳನಾಮವಾದ ‘ಇಟ್ಟಲ’ವನ್ನು ಸಂಸ್ಕೃತೀಕರಣಗೊಳಿಸುವ ಪ್ರಯತ್ನದಿಂದ ಹುಟ್ಟಿಕೊಂಡ ಹೆಸರು ಎಂಬುದರಲ್ಲಿ ಸಂಶಯವಿಲ್ಲ. ಗುರುರಾಜ ಭಟ್ಟರು ವಾದಿಸಿದಂತೆ[15] ಇಷ್ಟಕಾಪುರವೇ ಇಲ್ಲಿನ ಮೂಲ ಸ್ಥಳನಾಮವೆಂದೂ ಅದುವೇ ನಂತರ ‘ವಿಟ್ಲ’ ಎಂದು ರೂಪಾಂತರ ಹೊಂದಿತೆಂದೂ ತೀರ್ಮಾನಿಸುವುದು ಸಮರ್ಥನೀಯವಲ್ಲ. ಕ್ರಿ.ಶ. ೧೪೦೫ರ ಶಾಸನವೊಂದರಲ್ಲಿ[16] ಈ ಸ್ಥಳವನ್ನು ‘ಇಟ್ಟಲ’ ಎಂಬ ಹೆಸರಿನಿಂದ ಗುರುತಿಸಲಾಗಿರುವುದು ಇಷ್ಟಕಾಪುರದಿಂದ ವಿಟ್ಲ ಎಂಬ ಹೆಸರು ಹುಟ್ಟಿಕೊಂಡಿತು ಎಂಬ ವಾದವನ್ನು ಅಲ್ಲಗಳೆಯುತ್ತದೆ. ಇಟ್ಟಲ, ಇಟ್ಟೆಲ್ ಎಂಬ ಸ್ಥಳನಾಮವು ಶಿಷ್ಟ ಭಾಷೆಯಲ್ಲಿ ವಿಠಲ, ವಿಟ್ಲ ಎಂಬುದಾಗಿ ಪರಿವರ್ತನೆಗೊಂಡಿರಬೇಕು. ವಿಟ್ಲದರಸರನ್ನು ಕುರಿತಂತೆ ದೊರಕುವ ನಂತರದ ಶಾಸನವು ಕ್ರಿ.ಶ. ೧೫೭೧ಕ್ಕನ್ವಯಿಸುತ್ತಿದ್ದು[17] ಅದರಲ್ಲಿ ವಿಠಲದ ಕುಂಞ ದೇವರಸರಾದ ಡೊಂಬ ಹೆಗ್ಗಡೆಯ ಹೆಸರಿನ ಉಲ್ಲೇಖವಷ್ಟೆ ಕಂಡು ಬರುತ್ತದೆ.
ಕ್ರಿ.ಶ. ೧೭ನೇ ಶತಮಾನದ ಪ್ರಾರಂಭದ ಸುಮಾರಿಗೆ ವಿಟ್ಲದರಸರು ಕೆಳದಿರಾಜರ ಸಾಮಾಂತರಾಗಿ ಆಳ್ವಿಕೆ ನಡೆಸುತ್ತಿದ್ದರೆಂಬುದು ಸ್ಪಷ್ಟ. ಕ್ರಿ.ಶ. ೧೬೦೮ರಲ್ಲಿ ವಿಟ್ಲದ ಹೆಗ್ಗಡೆಯು ಇಕ್ಕೇರಿಯ ವೆಂಕಟಪ್ಪನಾಯಕನ ಜೊತೆ ವಾರ್ಷಿಕ ಕಪ್ಪ ಸಲುವಳಿಯ ಕುರಿತಂತೆ ಮಾಡಿಕೊಂಡ ಒಪ್ಪಂದದ ದಾಖಲೆಯನ್ನು ಇದನ್ನು ದೃಢೀಕರಿಸುತ್ತದೆ.[18] ವೆಂಕಟಪ್ಪನಾಯಕನ ನಂತರ ಆತನ ಮೊಮ್ಮಗನಾದ ವೀರಭದ್ರ ನಾಯಕನು ಪಟ್ಟವನ್ನೇರಿದ ಸಂದರ್ಭ ಕೆಳದಿಯ ಸಾಮಾಂತರೆಲ್ಲ ದಂಗೆಯೆದ್ದು ರಾಜ್ಯದಲ್ಲಿ ಗೊಂದಲದ ಪರಿಸ್ಥಿತಿ ನಿರ್ಮಾನವಾಯಿತು. ಪೋರ್ತುಗೀಜ್ ದಾಖಲೆಗಳಲ್ಲಿ ಈ ಕುರಿತು ವಿವರಗಳು ಲಭ್ಯವಿದ್ದು ದಂಗೆಯೆದ್ದ ರಾಜರುಗಳ ಪಟ್ಟಿಯಲ್ಲಿ ವಿಟ್ಲದ ಹೆಗ್ಗಡೆಯ ಹೆಸರೂ ಸೇರಿಕೊಂಡಿದೆ.[19] ಈ ರೀತಿ ದಂಗೆಯೇಳುವ ಮೂಲಕ ವಿಟ್ಲದರಸನು ಸ್ವತಂತ್ರನಾದರೂ ಈ ಸ್ವಾತಂತ್ರ್ಯವನ್ನು ಹೆಚ್ಚುಕಾಲ ಅನುಭವಿಸಲು ಆತನಿಗೆ ಸಾಧ್ಯವಾಗಲಿಲ್ಲ. ಪುನಃ ಆತನು ಕೆಳದಿ ಅರಸರ ಅಧಿಪತ್ಯವನ್ನು ಒಪ್ಪಿಕೊಂಡು, ತನ್ನೆಲ್ಲ ಅಧಿಕಾರವನ್ನು ಕಳೆದುಕೊಂಡು ನಾಮಮಾತ್ರ ಅರಸನಾಗಿ ಉಳಿದುಕೊಳ್ಳಬೇಕಾಯಿತು.[20]
ಈ ದೃಷ್ಟಿಯಿಂದ ಕ್ರಿ.ಶ. ೧೭೧೯ರ ತಾಮ್ರ ಶಾಸನವೊಂದು ನೀಡುವ ವಿವರಗಳು ಕುತೂಹಲಕರವಾಗಿವೆ.[21] ಇದರ ಪ್ರಕಾರ ವಿಟ್ಲದ ಹೆಗ್ಗಡೆಯು ಕೆಳದಿ ಸಂಸ್ಥಾನಕ್ಕೆ ನೀಡಬೇಕಾಗಿದ್ದ ವಾರ್ಷಿಕ ಸಲುವಳಿಯು ದೀರ್ಘಕಾಲ ಸಂದಾಯವಾಗದೆ ಉಳಿದಾಗ ಆತನನ್ನು ಬಂಧಿಸಿ ಕೆಳದಿ ಆಸ್ಥಾನಕ್ಕೊಯ್ಯಲಾಯಿತು. ಆ ಸಂದರ್ಭ ಆಸ್ಥಾನದಲ್ಲಿ ಮಂತ್ರಿಯಾಗಿದ್ದ ನಿರ್ವಾಣ ಶೆಟ್ಟಿಯು ವಿಟ್ಲದ ಹೆಗ್ಗಡೆಗೆ ಜಾಮೀನು ನೀಡಿ ಆತನನ್ನು ಬಿಡುಗಡೆಗೊಳಿಸಿದ. ಈ ಉಪಕಾರಕ್ಕೆ ಉತ್ತರವಾಗಿ ನಿರ್ವಾಣ ಶೆಟ್ಟಿಗೆ ವಿಟ್ಲದ ಹೆಗ್ಗಡೆಯು ತನ್ನ ರಾಜ್ಯದ ಚಂದಪ್ಪಾಡಿ, ಕಾಡುಮಠ ಮತ್ತು ನರ್ಕಳ ಗ್ರಾಮಗಳಲ್ಲಿ ಭೂಮಿಯನ್ನು ನೀಡಿದ ಎಂದು ಈ ಶಾನದಲ್ಲಿ ವಿವರಿಸಲಾಗಿದೆ. ಈ ಘಟನೆಯು ಕೆಳದಿ ರಾಜ್ಯವನ್ನು ಇಮ್ಮಡಿ ಸೋಮಶೇಖರ ನಾಯಕನು (ಕ್ರಿ.ಶ. ೧೭೧೪ – ೧೭೩೯) ಆಳುತ್ತಿದ್ದ ಸಂದರ್ಭ ನಡೆದಿರಬೇಕು.
ಕ್ರಿ.ಶ. ೧೭ನೇ ಶತಮಾನದ ಉತ್ತರಾರ್ಧದಲ್ಲಿ ಕೆಳದಿ ರಾಜ್ಯವು ಹೈದರಾಲಿಯ ವಶವಾದಾಗ ಕೆಳದಿಯ ಸಾಮಾಂತರಾಗಿದ್ದ ವಿಟ್ಲದರಸರೂ ಹೈದರಾಲಿಯ ಪ್ರಾಬಲ್ಯವನ್ನು ಒಪ್ಪಿಕೊಳ್ಳಬೇಕಾಯಿತು. ಕ್ರಿ.ಶ. ೧೭೬೫ರಲ್ಲಿ ಹೈದರಾಲಿಯು ವಿಟ್ಲದರಸನಿಂದ ಬರಬೇಕಾಗಿದ್ದ ವಾರ್ಷಿಕ ಸಲುವಳಿಯನ್ನು ಶೇಕಡಾ ೫೦ರಷ್ಟು ಹೆಚ್ಚಿಸಿದ ಮಾತ್ರವಲ್ಲದೆ ಆತನನ್ನು ಕೇವಲ ಒಬ್ಬ ಸುಂಕ ಸಂಗ್ರಹಿಸುವ ಅಧಿಕಾರಿ ಮಟ್ಟಕ್ಕಿಳಿಸಿದ.[22] ಪ್ರಾಯಶಃ ಇದರಿಂದಾದ ತೀವ್ರ ಅಸಮಾಧಾನವೇ ವಿಟ್ಲದ ಹೆಗ್ಗಡೆಯು ಒಂದನೇ ಮೈಸೂರು ಯುದ್ಧದಲ್ಲಿ ಹೈದರಾಲಿಯ ವಿರುದ್ಧ ಬ್ರಿಟಿಷರನ್ನು ಬೆಂಬಲಿಸಲು ಕಾರಣವಾಗಿರಬೇಕು. ಬ್ರಿಟಿಷರನ್ನು ಬೆಂಬಲಿಸಿದ್ದಕ್ಕಾಗಿ ಕ್ರಿ.ಶ. ೧೭೬೮ರಲ್ಲಿ ಹೈದರಾಲಿಯು ವಿಟ್ಲದ ಅಚ್ಯುತ ಹೆಗ್ಗಡೆಯನ್ನು ಪದಚ್ಯುತಿಗೊಳಿಸಲು ಆತನಿಗೆ ಬ್ರಿಟಿಷರು ಕೇರಳದ ತಲಚೇರಿಯಲ್ಲಿ ಆಶ್ರಯವನ್ನು ನೀಡಿ ತಿಂಗಳಿಗೆ ನೂರು ರೂಪಾಯಿಗಳ ರಾಜಧಾನವನ್ನು ನೀಡುವ ವ್ಯವಸ್ಥೆಯನ್ನೂ ಮಾಡಿದರು.[23]
ಅಚ್ಯುತ ಹೆಗ್ಗಡೆಯು ಬ್ರಿಟಿಷರ ಆಶ್ರಯದಲ್ಲಿ ದೂರದ ತಲಚೇರಿಯಲ್ಲಿದ್ದರೂ ಆಗಾಗ ವಿಟ್ಲಕ್ಕೆ ಬಂದು ಅಧಿಕಾರ ಸ್ಥಾಪನೆಯ ಪ್ರಯತ್ನವನ್ನು ಮಾಡುತ್ತಿದ್ದ. ಇಂತಹ ಸಂದರ್ಭವೊಂದರಲ್ಲಿ ಕ್ರಿ.ಶ. ೧೭೮೪ರಲ್ಲಿ ಟೀಪುಸುಲ್ತಾನನು ಅಚ್ಯುತ ಹೆಗ್ಗಡೆಯನ್ನು ಸೆರೆಹಿಡಿದು ಮರಣದಂಡನೆಗೆ ಗುರಿಪಡಿಸಿದ ಮಾತ್ರವಲ್ಲದೆ ಆತನ ವಿಟ್ಲದ ಅರಮನೆಯನ್ನು ಸುಟ್ಟು ಹಾಕಿದ.[24] ಸುಟ್ಟು ನಾಶ ಹೊಂದಿದ ವಿಟ್ಲದ ಅರಮನೆಯ ಅವವೇಷಗಳನ್ನು ಇಂದಿಗೂ ಕಾಣಬಹುದು. ಅಚ್ಯುತ ಹೆಗಡೆಯ ಉತ್ತರಾಧಿಕಾರಿಯಾಗಿ ಪಟ್ಟಕ್ಕೆ ಬಂದ ರವಿವರ್ಮ ನರಸಿಂಹರಸ ಡೊಂಬ ಹೆಗ್ಗಡೆಯು ತಲಚೇರಿಯಲ್ಲಿ ಬ್ರಿಟಿಷ್ ಆಶ್ರಯದಲ್ಲೇ ದಿನ ಕಳೆಯಬೇಕಾಯಿತು. ರವಿವರ್ಮ ನರಸಿಂಹ ಡೊಂಬ ಹೆಗ್ಗಡೆಯು ತಲಚೇರಿ ಸಮೀಪದ ತ್ರಿಕ್ಕೈ ಎಂಬಲ್ಲಿನ ಶಿವದೇವಾಲಯದಲ್ಲಿದ್ದ ಕೈಗೊಂಡ ಸೇವೆಯ ವಿವರಗಳನ್ನು ಅದೇ ದೇವಾಲಯದ ಬಲಿಪೀಠದ ಮೇಲಿರುವ ಶಾಸನವು ತಿಳಿಸುತ್ತದೆ.[25] ಬ್ರಿಟಿಷರಿಗೆ ವಿಟ್ಲದರಸರು ನೀಡುತ್ತಿದ್ದ ಸಹಕಾರವನ್ನು ಪರಿಗಣಿಸಿ ಕ್ರಿ.ಶ. ೧೭೯೨ರಲ್ಲಿ ಅವರ ರಾಜಧನವನ್ನು ತಿಂಗಳಿಗೆ ಇನ್ನೂರು ರೂಪಾಯಿಗಳಿಗೆ ಹೆಚ್ಚಿಸಲಾಯಿತು.
ಇಂತಹ ರಾಜಕೀಯ ಗೊಂದಲದ ಸನ್ನಿವೇಶದಲ್ಲಿ ತಲಚೇರಿಯಲ್ಲಿ ಬ್ರಿಟಿಷರ ಆಶ್ರಯದಲ್ಲಿದ್ದ ರವಿವರ್ಮ ನರಸಿಂಹರಸ ಡೊಂಬ ಹೆಗ್ಗಡೆಯು ಮಂಜೇಶ್ವರಕ್ಕೆ ಧಾಳಿಯಿಟ್ಟು ಅಲ್ಲಿನ ಅನಂತೇಶ್ವರ ದೇವಾಲಯದ ಅಪಾರ ಸಂಪತ್ತನ್ನು ಲೂಟಿಗೈದ ಘಟನೆಯು ನಡೆಯಿತು.[26] ಬ್ರಿಟಿಷ್ ದಾಖಲೆಗಳಲ್ಲಿ ಇದನ್ನು ಕೇವಲ ಸಂಪತ್ತಿನ ಆಸೆಗಾಗಿ ನಡೆಸಿದ ದಾಳಿ ಎಂದು ವಿವರಿಸಲಾಗಿದ್ದರೂ ಈ ದಾಳಿಗೆ ಖಚಿತವಾದ ಕಾರಣಗಳಿದ್ದಂತೆ ತೋರುತ್ತದೆ. ಯಾಕೆಂದರೆ ಇದೇ ದೇವಾಲಯದ ಬಗ್ಗೆ ವಿಟ್ಲದರಸರಿಗೆ ಭಕ್ತಿ ಗೌರವಗಳಿದ್ದುವೆಂಬ ವಿಚಾರ ಈ ದೇವಾಲಯಕ್ಕೆ ಹಿಂದೆ ವಿಟ್ಲದ ಅರಸರು ನೀಡಿದ ದಾನಗಳಿಗೆ ಸಂಬಂಧಿಸಿದ ದಾಖಲೆಗಳಿಂದ ಸ್ಪಷ್ಟವಾಗುತ್ತದೆ.[27] ವಿಟ್ಲದರಸನ ಮಂಜೇಶ್ವರ ದೇವಾಲಯ ದಾಳಿಗೆ ಕಾರಣವಾದ ಅಂಶಗಳನ್ನು ಲಭ್ಯವಿರುವ ಆಧಾರಗಳು ಪರೋಕ್ಷವಾಗಿ ನಿರೂಪಿಸುತ್ತವೆ.[28] ವಿಟ್ಲದರಸರು ಹಿಂದೆ ಕೆಲವು ವ್ಯಕ್ತಿಗಳಿಗೆ ಕರೋಪಾಡಿ ಗ್ರಾಮದಲ್ಲಿ ಭೂಮಿಗಳನ್ನು ಬಾಳಿಕೆಯಾಗಿ ಕೊಟ್ಟಿದ್ದರು. ಕರಾರಿನಂತೆ ಈ ವ್ಯಕ್ತಿಗಳು ವಿಟ್ಲದರಮನೆಗೆ ನಿರ್ದಿಷ್ಟ ಮೊತ್ತವನ್ನು ವಾರ್ಷಿಕ ಸಲುವಳಿಯಾಗಿ ನೀಡಬೇಕಾಗಿತ್ತು. ವಿಟ್ಲದರಸರಿಂದ ಭೂಮಿಯನ್ನು ಪಡೆದ ಈ ವ್ಯಕ್ತಿಗಳು ಕಾಲಾಂತರದಲ್ಲಿ ಈ ಭೂಮಿಗಳನ್ನು ಮಂಜೇಶ್ವರದ ದೇವಾಲಯಕ್ಕೆ ಅಡವು ಮಾಡಿಕೊಟ್ಟರು ಹಾಗೂ ಕೊನೆಗೆ ಅವುಗಳನ್ನು ದೇವಾಲಯಕ್ಕೆ ಮಾರಾಟ ಮಾಡಿದರು. ಈ ಹಿನ್ನೆಲೆಯಲ್ಲಿ ಭೂಮಿಗಳನ್ನು ಪಡೆದುಕೊಂಡ ಮಂಜೇಶ್ವರ ದೇವಾಲಯದವರು ಸಹಜವಾಗಿಯೇ ವಿಟ್ಲದ ಅರಸರಿಗೆ ವಾರ್ಷಿಕ ಸಲುವಳಿಯನ್ನು ನೀಡಬೇಕಾಗಿ ಬಂತು. ಆದರೆ ಹೈದರಾಲಿ – ಟೀಪುಸುಲ್ತಾನರ ಆಳ್ವಿಕೆಯ ಸಂದರ್ಭ ವಿಟ್ಲದಲ್ಲುಂಟಾದ ರಾಜಕೀಯ ಗೊಂದಲವನ್ನು ಗಮನಿಸಿ ಮಂಜೇಶ್ವರ ದೇವಾಲಯದವರು ವಿಟ್ಲದ ಅರಮನೆಗೆ ಕಾಲ ಕಾಲಕ್ಕೆ ಸಂದಾಯವಾಗಬೇಕಾಗಿದ್ದ ಸಲುವಳಿಯನ್ನು ನಿಲ್ಲಿಸಿದರು ಮಾತ್ರವಲ್ಲದೆ ಅದನ್ನು ನಿರಾಕರಿಸುವ ಪ್ರಯತ್ನವನ್ನೂ ಮಾಡಿರಬೇಕು. ಇದರಿಂದ ಕುಪಿತನಾದ ವಿಟ್ಲದ ಹೆಗ್ಗಡೆಯು ತನ್ನ ಹಕ್ಕನ್ನು ಪುನಸ್ಥಾಪಿಸುವ ಯತ್ನವಾಗಿ ಮಂಜೇಶ್ವರ ದೇವಾಲಯಕ್ಕೆ ಧಾಳಿಯಿಟ್ಟು ಅಲ್ಲಿನ ಸಂಪತ್ತನ್ನು ಸೂರೆ ಮಾಡಿದ ಎಂದು ತಿಳಿಯಬಹದು.
ನಾಲ್ಕನೇ ಮೈಸೂರು ಯುದ್ಧದ ಸಂದರ್ಭ ಕ್ರಿ.ಶ. ೧೭೯೯ರಲ್ಲಿ ಟೀಪುಸುಲ್ತಾನನು ಹತನಾದಾಗ ಆತನ ರಾಜ್ಯದ ಭಾಗವಾಗಿದ್ದ ಕರಾವಳಿ ಕರ್ನಾಟಕವು ಬ್ರಿಟಿಷರ ಆಡಳಿತಕ್ಕೆ ಸೇರಿಹೋಯಿತು. ಇದು ವಿಟ್ಲದ ಇತಿಹಾಸದಲ್ಲಿ ಹೋರಾಟದ ಒಂದು ಹೊಸ ಅಧ್ಯಾಯಕ್ಕೆ ನಾಂದಿಯಾಯಿತು.[29] ತನ್ನ ರಾಜ್ಯವು ವಿದೇಶಿಯರಾದ ಬ್ರಿಟಿಷರ ಪಾಲಾಗುವುದನ್ನು ಎಷ್ಟು ಮಾತ್ರಕ್ಕೂ ಸಹಿಸದ ವಿಟ್ಲದರಸ ರವಿವರ್ಮ ನರಸಿಂಹರಸ ಡೊಂಬ ಹೆಗ್ಗಡೆಯು ಬ್ರಿಟಿಷರ ವಿರುದ್ಧ ಪ್ರಥಮ ಕ್ರಾಂತಿಯ ಕಹಳೆಯನ್ನೂದಿದ. ಹಿಂದೆ ಬ್ರಿಟಿಷ್ ಕಂಪೆನಿಯವರು ಆತನಿಗೆ ನೀಡಿದ್ದ ಶಸ್ತ್ರಾಸ್ತ್ರಗಳನ್ನು ಹಿಂದಿರುಗಿಸಬೇಕೆಂಬ ಮಲಬಾರ್ ಕಮೀಷನರ್‌ರ ಆದೇಶವನ್ನು ಧಿಕ್ಕರಿಸಿ ಸುಮಾರು ೧೫೦ ಮಂದಿ ಶಸ್ತ್ರ ಸನ್ನದ್ಧರಾದ ಬೆಂಬಲಿಗರನ್ನು ಜೊತೆಗೂಡಿಸಿಕೊಂಡು ೧೭೯೯ರ ಡಿಸೆಂಬರ್ ೧೫ರಂದು ತಲಚೇರಿಯಿಂದ ವಿಟ್ಲಕ್ಕೆ ಬಂದು ಅಲ್ಲಿದ್ದ ತನ್ನ ಅಳಿಯನ ಜೊತೆ ಸೇರಿಕೊಂಡ. ಆ ಪ್ರದೇಶದಲ್ಲಿ ತನ್ನ ಅಧಿಕಾರವನ್ನು ಸ್ಥಾಪಿಸುವಲ್ಲಿ ಯಶಸ್ವಿಯಾದ.
ಕ್ರಿ.ಶ. ೧೮೦೦ರ ಹೊತ್ತಿಗೆ ಬ್ರಿಟಿಷರ ವಿರುದ್ಧ ವಿಟ್ಲ ಹೆಗ್ಗಡೆಯ ಪ್ರತಿಭಟನೆ ಖಚಿತವಾದ ರೂಪವನ್ನು ಪಡೆದುಕೊಂಡಿತು. ತನ್ನಂತೆ ಬ್ರಿಟಿಷರ ವಿರುದ್ಧ ಹೋರಾಡಲು ಸಿದ್ಧರಾಗಿದ್ದ ಬೇಕಲದ ತಿಮ್ಮನಾಯಕ ಯಾನೆ ಕೃಷ್ಣನಾಯಕ[30] ಹಾಗೂ ಈ ಹಿಂದೆ ಕೊಯಂಬತ್ತೂರಿನ ಶಿರಸ್ತೇದಾರನಾಗಿದ್ದ ಸುಬ್ಬರಾವ್ ಎಂಬಾತನನ್ನು ತನ್ನ ಜೊತೆ ಸೇರಿಸಿಕೊಳ್ಳವಲ್ಲಿ ವಿಟ್ಲದರಸನು ಸಫಲನಾದ. ಸುಬ್ಬರಾವ್ ಕೂಡಾ ವಿಟ್ಲ ಪ್ರದೇಶಕ್ಕೆ ಸೇರಿದವನೇ ಆಗಿದ್ದಿರಬೇಕು. ಜಮಲಾಬಾದ್ ಕೈಫಿಯತ್‌ನಲ್ಲಿ ಸುಬ್ಬರಾವ್‌ನನ್ನು ಪತ್ತು ಮುಡಿ ಸುಬ್ಬರಾಯ ಎಂದು ಗುರುತಿಸಲಾಗಿದೆ.[31] ಪತ್ತುಮುಡಿ ಎಂಬುದು ವಿಟ್ಲ ಸಮೀಪದ ಮಂಚಿ ಗ್ರಾಮಕ್ಕೆ ಸೇರಿದ ಒಂದು ಸ್ಥಳ ಎಂಬುದನ್ನಿಲ್ಲಿ ಗಮನಿಸಬೇಕು. ಈ ಮೂರು ಮಂದಿಯ ಒಕ್ಕೂಟಕ್ಕೆ ಕೃಷ್ಣನಾಯಕ ಯಾನೆ ತಿಮ್ಮನಾಯಕನ ೨೦೪ ಮಂದಿ ಬೆಂಬಲಿಗರ ಪಡೆಯೂ ಸೇರಿಕೊಂಡಿತು. ಜನ ಬೆಂಬಲವನ್ನು ಗಳಿಸುವ ಉದ್ದೇಶದಿಂದ ಮತ್ತು ಹೋರಾಟಕ್ಕೆ ಅದಿಕೃತತೆಯನ್ನು ತರುವ ಉದ್ದೇಶದಿಂದ ಟೀಪುಸುಲ್ತಾನನ ಉತ್ತರಾಧಿಕಾರಿಯಾದ ಫತೇಹೈದರ್ ಎಂದು ಓರ್ವ ತೋರಿಕೆಯ ಹಕ್ಕುದಾರನನ್ನು ಸೃಷ್ಟಿಸಿ ಮುಂದಿರಿಸಿಕೊಂಡು ವಿಟ್ಲದ ರವಿವರ್ಮ ನರಸಿಂಹರಸ ಡೊಂಬ ಹೆಗ್ಗಡೆಯ ನಾಯಕತ್ವದಲ್ಲಿ ಹೋರಾಟವನ್ನು ತೀವ್ರಗೊಳಿಸಲಾಯಿತು. ಪ್ರಥಮ ಹಂತದಲ್ಲಿ, ಟೀಪುಸುಲ್ತಾನನ ಮರಣಾನಂತರ ಬ್ರಿಟಿಷರ ವಶವಾಗಿದ್ದ ಬೆಳ್ತಂಗಡಿಯ ಜಮಲಾಬಾದು ಕೋಟೆಯನ್ನು ವಶಪಡಿಸಿಕೊಳ್ಳುವಲ್ಲಿ ಕ್ರಾಂತಿಕಾರಿಗಳು ಯಶಸ್ವಿಯಾದರು.
ಈ ಪರಿಸ್ಥಿತಿಯನ್ನು ನಿಭಾಯಿಸುವ ಜವಾಬ್ದಾರಿ ಸಹಜವಾಗಿಯೇ ೧೭೯೯ರಲ್ಲಿ ಕೆನರಾ ಜಿಲ್ಲೆಯ ಕಲೆಕ್ಟರ್ ಆಗಿ ಅಧಿಕಾರಿವಹಿಸಿಕೊಂಡಿದ್ದ ಸರ್ ಥಾಮಸ್ ಮನ್ರೋನ ಪಾಲಿಗೆ ಬಂತು. ಸನ್ನಿವೇಶದ ತೀವ್ರತೆಯನ್ನು ಮನಗಂಡ ಆತ ವಿಟ್ಲದ ಹೆಗ್ಗಡೆಯನ್ನು ಸದೆಬಡಿಯುವಂತೆ ಸೈನ್ಯಾಧಿಕಾರಿಯಾದ ಕರ್ನಲ್ ಹಾರ್ಟ್‌‌ನಿಗೆ. ಆದೇಶವನ್ನು ನೀಡಿದ. ಈ ನಡುವೆ ೧೮೦೦ರ ಮೇ ತಿಂಗಳ ೭ನೇ ತಾರೀಕಿನಂದು ವಿಟ್ಲದಹೆಗ್ಗಡೆ ಮತ್ತು ಸುಬ್ಬರಾವ್ ಉಪ್ಪಿನಂಗಡಿಯ ಮೇಲೆ ಧಾಳಿ ಮಾಡಿದಾಗ ಅಲ್ಲಿ ವಸತಿ ಹೂಡಿದ್ದ ಕಡಬದ ತಹಶೀಲ್ದಾರ್ ಮತ್ತು ಆತನೊಂದಿಗಿದ್ದ ಓಡಿ ಹೋಗಬೇಕಾಯಿತು. ಅಲ್ಲಿಂದ ಬಂಟ್ವಾಳಕ್ಕೆ ಧಾಳಿ ಮಾಡಿದ ಸುಬ್ಬರಾವ್ ಬಂಟ್ವಾಳ ಪೇಟೆಯನ್ನು ಸೂರೆಗೈದು ನಂತರ ಪುತ್ತೂರಿಗೆ ತೆರಳಿ ಅಲ್ಲಿ ಅಧಿಕಾರವನ್ನು ಸ್ಥಾಪಿಸಿ ಸುಂಕ ವಸೂಲಿ ಮಾಡಲಾರಂಭಿಸಿದ.
ಥಾಮಸ್ ಮನ್ರೋನಿಂದ ನಿಯೋಜಿಸಲ್ಪಟ್ಟ ಪಡೆಯು ಕರ್ನಲ್ ಕ್ಯುಮಿನ್‌ನ ನೇತೃತ್ವದಲ್ಲಿ ಜಮಲಾಬಾದಿಗೆ ತೆರಳಿ ಕ್ರಾಂತಿಕಾರರ ಹಿಡಿತದಿಂದ ಕೋಟೆಯನ್ನು ತೆರವುಗೊಳಿಸುವಲ್ಲಿ ಯಶಸ್ವಿಯಾಯಿತು. ತಿಮ್ಮನಾಯಕ ಯಾನೆ ಕೃಷ್ಣ ನಾಯಕನು ಕೋಟೆಯನ್ನು ರಕ್ಷಿಸಲು ತೀವ್ರ ಹೋರಾಟವನ್ನು ನಡೆಸಿದರೂ ಆತನನ್ನು ಮೋಸದಿಂದ ಸೆರೆಹಿಡಿದು ಕೊಲ್ಲಲಾಯಿತು. ತಿಮ್ಮನಾಯಕನನ್ನು ಮೋಸದಿಂದ ಸೆರೆಹಿಡಿಯುವಲ್ಲಿ ಬೇಕಲದ ರಾಮನ್‌ನಾಯರ್ ಎಂಬಾತ ಬ್ರಿಟಿಷರಿಗೆ ಸಹಾಯ ಮಾಡಿದ ಎಂಬುದನ್ನು ದಾಖಲೆಗಳು ತಿಳಿಸುತ್ತವೆ. ಮನ್ರೋನಿಂದ ಕಳುಹಿಸಲ್ಪಟ್ಟ ೨೦೦ ಜನರ ಇನ್ನೊಂದು ಪಡೆಯು ಧರ್ಮಸ್ಥಳದ ಕುಮಾರ ಹೆಗ್ಗಡೆಯ ನಾಯಕತ್ವದಲ್ಲಿ ಸುಬ್ಬರಾವ್‌ನನ್ನು ಸೋಲಿಸಲು ಸಫಲವಾದರೂ ಆತನನ್ನು ಸೆರೆಹಿಡಿಯಲಾಗಲಿಲ್ಲ. ೧೮೦೦ರ ಮೇ ೧೬ರಂದು ಬ್ರಿಟಿಷರು ಸುಬ್ಬರಾವ್‌ನನ್ನು ಸದೆಬಡಿದು ಪುತ್ತೂರು ಹಾಗೂ ಬಂಟ್ವಾಳಗಳನ್ನು ವಶಪಡಿಸಿಕೊಂಡರು. ಜುಲೈ ೧೫ರಂದು ಸುಬ್ಬರಾವ್‌ನನ್ನು ಗಲ್ಲಿಗೇರಿಸಲಾಯಿತು.
ಈ ಹಂತದಲ್ಲಿ ವಿಟ್ಲದ ರವಿವರ್ಮ ನರಸಿಂಹರಸ ಡೊಂಬ ಹೆಗ್ಗಡೆ ಏಕಾಂಗಿ ಯಾದ. ಆದರೂ ಧೃತಿಗೆಡದೆ ದಿಟ್ಟತನದಿಂದ ತನ್ನ ಹೋರಾಟವನ್ನು ಮುಂದುವರಿಸಿದ. ಸೋಲು ಖಚಿತವಾಗಿದ್ದರೂ ಆತ ಬ್ರಿಟಿಷರಿಗೆ ಶರಣಾಗುವ ಯಾವ ಸೂಚನೆಯನ್ನೂ ನೀಡಲಿಲ್ಲ ಎಂಬುದಿಲ್ಲಿ ಗಮನಾರ್ಹ. ಬ್ರಿಟಿಷರ ಭೀಮಬಲದೆದುರು ಆತನ ಪ್ರತಿಭಟನೆ ಬಹಳ ಕಾಲ ಮುಂದುವರಿಯಲು ಸಾಧ್ಯವಾಗಲಿಲ್ಲ. ೧೮೦೦ ಜುಲೈ ೯ರಂದು ಮನ್ರೋ ಕಳುಹಿಸಿದ ೮೫೦ ಮಂದಿ ಸಿಪಾಯಿಗಳು ವಿಟ್ಲದ ಮೇಲೆ ಧಾಳಿ ನಡೆಸಿ ಹೆಗ್ಗಡೆಯ ಕುಟುಂಬದವರನ್ನು ವಶಕ್ಕೆ ತೆಗೆದುಕೊಂಡರು. ಜುಲೈ ೧೮ರಂದು ರವಿವರ್ಮ ನರಸಿಂಹರಸ ಡೊಂಬ ಹೆಗ್ಗಡೆಯನ್ನು ಸೆರೆಹಿಡಿಯಲಾಯಿತು. ವಿಟ್ಲದ ಹೆಗ್ಗಡೆ, ಆತನ ಈರ್ವರು ಅಳಿಯಂದಿರು, ಒಬ್ಬ ಭಾವ, ಹರಿಕಾರ, ಶಾನುಭೋಗ ಹಾಗೂ ಓರ್ವ ಜಮಾದಾರ ಇಷ್ಟು ಮಂದಿಗೆ ೧೮೦೦ರ ಆಗಸ್ಟ್ ೨೨ರಂದು ಮರಣದಂಡನೆ ನೀಡಲಾಯಿತು. ಈ ಕಾರ್ಯವನ್ನು ಲೆಫ್ಟಿನೆಂಟ್ ಕರ್ನಲ್ ಮಿಗ್ನನ್ ನೆರವೇರಿಸಿದ. ವಿಟ್ಲದ ಹೆಗ್ಗಡೆಯ ಐದು ಮಂದಿ ಕಟ್ಟಾ ಬೆಂಬಲಿಗರನ್ನು ಆಗಸ್ಟ್ ೨೫ರಂದು ಮಂಗಳೂರಿನಲ್ಲಿ ಸಾರ್ವಜನಿಕವಾಗಿ ಗಲ್ಲಿಗೇರಿಸಲಾಯಿತು.
ಸ್ಥಳೀಯ ಜನರ ಸಹಕಾರದಿಂದ ವಿಟ್ಲದ ಹೆಗ್ಗಡೆಯ ದಂಗೆಯನ್ನು ಹತ್ತಿಕ್ಕಲು ಬ್ರಿಟಿಷರಿಗೆ ಸಾಧ್ಯವಾಯಿತು ಎಂದು ಥಾಮಸ್ ಮನ್ರೋ ಹೇಳಿಕೊಂಡಿದ್ರೂ ಈ ಹೇಳಿಕೆ ಸಂಪೂರ್ಣ ನಿಜವಿರುವಂತೆ ತೋರುವುದಿಲ್ಲ. ಪ್ರಾಯಶಃ ಸುಬ್ಬರಾವ್‌ನನ್ನು ಸೆರೆಹಿಡಿಯಲು ಸಹಕರಿಸಿದ ಧರ್ಮಸ್ಥಳದ ಕುಮಾರ ಹೆಗ್ಗಡೆ, ತಿಮ್ಮನಾಯಕನ ಸೆರೆಗೆ ಸಹಕರಿಸಿದ ಬೇಕಲದ ರಾಮನ್ ನಾಯರ್ ಹಾಗೂ ಬ್ರಿಟಿಷರ ಪಕ್ಷದಲ್ಲಿದ್ದ ಕಡಬದ ತಹಶೀಲ್ದಾರ ಇವರನ್ನು ವಿಶೇಷವಾಗಿ ಗಮನದಲ್ಲಿರಿಸಿಕೊಂಡು ಮನ್ರೋ ಈ ಹೇಳಿಕೆಯನ್ನು ನೀಡಿರಬೇಕು. ವಿಟ್ಲದ ಹೆಗ್ಗಡೆಯು ಸಂಘಟಿಸಿದ ಬ್ರಿಟಿಷ್ ವಿರೋಧಿ ಆಂದೋಲನವು ಯಶಸ್ವಿಯಾಗಲಿಲ್ಲವೆಂಬುದು ನಿಜವಾದರೂ ಅದು ಬ್ರಿಟಿಷರಿಗೆ ಸಾಕಷ್ಟು ತಲೆನೋವನ್ನು ತಂದಿತ್ತು ಮಾತ್ರವಲ್ಲದೆ ಈ ಜಿಲ್ಲೆಯ ಜನರಲ್ಲಿ ಬ್ರಿಟಿಷರ ವಿರುದ್ಧ ಅಸಮಾಧಾನದ ಬೀಜವನ್ನು ಬಿತ್ತುವಲ್ಲಿ ಸಫಲವಾಯಿತು ಎಂಬುದರಲ್ಲಿ ಸಂಶಯವಿಲ್ಲ.
ವಿಟ್ಲದ ಹೆಗ್ಗಡೆಯ ಖಾಸಗಿ ಆಸ್ತಿಯನ್ನು ಹೊರತುಪಡಿಸಿ ಆತನ ಒಡೆತನದಲ್ಲಿದ್ದ ಇತರ ಎಲ್ಲಾ ಆಸ್ತಿಪಾಸ್ತಿಗಳು ಬ್ರಿಟಿಷರ ವಶವಾದುವು. ಇದಕ್ಕೆ ಪ್ರತಿಯಾಗಿ ವಿಟ್ಲದರಸರಿಗೆ ವಾರ್ಷಿಕ ೬೦೧೯ರೂಪಾಯಿ ೧ ಆಣೆ ರಾಜಧನವನ್ನು ಮಂಜೂರು ಮಾಡಲಾಯಿತು. ವಿಟ್ಲದ ಡೊಂಬ ಹೆಗ್ಗಡೆ ಅರಸು ಮನೆತನದವರು ತಮ್ಮ ಪರಂಪರಾಗತ ಸಂಪ್ರದಾಯಗಳನ್ನು ಅನುರಿಸುತ್ತ ಇಂದಿಗೂ ವಿಟ್ಲದಲ್ಲಿ ವಾಸಿಸುತ್ತಿದ್ದಾರೆ.
ಸುಮಾರು ಐದು ಶತಮಾನಗಳಿಗೂ ಹೆಚ್ಚು ಕಾಲ ವಿಟ್ಲದ ಡೊಂಬ ಹೆಗ್ಗಡೆ ಅರಸು ಮನೆತನದವರು ಈ ಪ್ರದೇಶವನ್ನಾಳಿದ್ದರೂ ಆಲ್ವಿಕೆ ನಡೆಸಿದ ಎಲ್ಲ ಅರಸರ ಹೆಸರುಗಳಾಗಲಿ ಅವರು ಆಳ್ವಿಕೆ ನಡೆಸಿದ ಕಾಲದ ವಿವರಗಳಾಗಲಿ ತಿಳೀದು ಬರುವುದಿಲ್ಲ. ಕೆಲವಾರು ಹೆಸರುಗಳು ಲಭ್ಯವಿದ್ದರೂ ಅವಳ ಆಳ್ವಿಕೆ ನಡೆಸಿದ ಕಾಲದ ವಿವರಗಳಾಗಲಿ ತಿಳಿದು ಬರುವುದಿಲ್ಲ. ಕೆಲವಾರು ಹೆಸರುಗಳು ಲಭ್ಯವಿದ್ದರೂ ಅವರ ಆಳ್ವಿಕೆಯ ಅವಧಿಯನ್ನು ನಿರೂಪಿಸಲು ಯಾವುದೇ ಆಧಾರಗಳು ದೊರಕುವುದಿಲ್ಲ. ಆಳ್ವಿಕೆ ನಡೆಸಿದ ಎಲ್ಲ ಅರಸರ ಹೆಸರಿನೊಂದಿಗೂ ಡೊಂಬ ಹೆಗ್ಗಡೆ ಎಂಬ ಅಭಿಧಾನವು ಜೊತೆಗೂಡಿಕೊಂಡಿರುವುದನ್ನು ಕಾಣಬಹುದು. ವಿವಿಧ ಆಕರಗಳಿಂದ ಲಭ್ಯವಾಗುವ ವಿಟ್ಲದರಸರ ಹೆಸರುಗಳನ್ನು ಮುಂದೆ ನೀಡಲಾಗಿದೆ.
ದೊಂಡ ಹೆಗ್ಗಡೆ (ಕ್ರಿ.ಶ. ೧೨೫೭)
ಕುಂಞಶೇಖ (ಕ್ರಿ.ಶ. ೧೪೩೫)
ಕುಂಞದೇವರಸ (ಕ್ರಿ.ಶ. ೧೫೭೧)
ನರಸಿಂಹರಸ I (ಕ್ರಿ.ಶ. ೧೬೧೯ – ೧೬೩೭)
ದೇವರಸ (ಕ್ರಿ.ಶ. ೧೬೪೦)
ನರಸಿಂಹರಸ II (ಕ್ರಿ.ಶ. ೧೬೫೩)
ನರಸಿಂಹರಸ III (ಕ್ರಿ.ಶ. ೧೭೧೪)
ಪಾಂಡ್ಯಪ್ಪರಸ (ಕ್ರಿ.ಶ. ೧೭೨೨)
ನರಸಿಂಹರಸ IV (ಕ್ರಿ.ಶ. ೧೭೨೭)
ನರಸಿಂಹ ಕೃಷ್ಣಪ್ಪರಸ (ಕ್ರಿ.ಶ. ೧೭೩೧)
ನರಸಿಂಹರಸ V (ಕ್ರಿ.ಶ. ೧೭೬೩)
ಅಚ್ಯುತ ಹೆಗ್ಗಡೆ (ಕ್ರಿ.ಶ. ೧೭೬೫ – ೧೭೮೪)
ರವಿವರ್ಮ ನರಸಿಂಹರಸ (ಕ್ರಿ.ಶ. ೧೭೮೪ – ೧೮೦೦)
ರಾಮವರ್ಮ ಅರಸ (ಕ್ರಿ.ಶ. ೧೮೦೦ – ೧೮೩೩)
ರಾಜಕೀಯ ಸಂಬಂಧಗಳು:
ಸಾಕಷ್ಟು ದೀರ್ಘಕಾಲ ಡೊಂಬ ಹೆಗ್ಗಡೆ ಅರಸರು ವಿಟ್ಲ ಪ್ರದೇಶದಲ್ಲಿ ಆಳ್ವಿಕೆ ನಡೆಸಿದ್ದರೂ ಅವರಿಗೆ ತುಳುನಾಡಿನಲ್ಲಿದ್ದ ಇತರ ಸಮಕಾಲೀನ ಅರಸು ಮನೆತನಗಳ ಜೊತೆ ವಿಶೇಷವಾದ ಸಂಬಂಧಗಳಿದ್ದಂತೆ ತೋರುವುದಿಲ್ಲ. ಆದರೆ ಕ್ರಿ.ಶ. ೧೮ನೇ ಶತಮಾನದ ಕೆಲವು ಶಾಸನಗಳಲ್ಲಿ ವಿಟ್ಲದರಸರು ತಮ್ಮನ್ನು “ಚೌಟರ ಪಕ್ಷ” ದವರು ಎಂದು ಹೆಮ್ಮೆಯಿಂದ ಗುರುತಿಸಿಕೊಂಡಿರುವುದ ಗಮನಾರ್ಹ.[32] ಚೌಟರ ಪಕ್ಷ ಎಂಬುದರ ಹಿನ್ನಲೆಯನ್ನು ತಿಳಿಯುವ ಪ್ರಯತ್ನ ಮಾಡಿದಾಗ ಪುತ್ತಿಗೆಯ ಚೌಟ ಅರಸರಿಗೂ ಡೊಂಬ ಹೆಗ್ಗಡೆಯರಿಗೂ ಇದ್ದ ಸ್ನೇಹ ಸಂಬಂಧವನ್ನು ನಿರೂಪಿಸುವ ಕೆಲವು ಆಧಾರಗಳು ಗಮನಕ್ಕೆ ಬಂದುವು.
ಕ್ರಿ.ಶ. ೧೪೬೫ರ ಪೊಳಲಿ ಅಮುಂಜೆ ಶಾಸನದಲ್ಲಿ ಚೌಟ ಅರಸರು ಪೊಲಲಿಯ ದೇವಾಲಯಕ್ಕೆ ನೀಡಿದ ಭೂದಾನಕ್ಕೆ ಸಾಕ್ಷಿಯಾಗಿದ್ದವರ ಹೆಸರುಗಳಲ್ಲಿ ಡೊಂಬ ಹೆಗ್ಗಡೆಯ ಹೆಸರೂ ಕಾಣಿಸಿಕೊಳ್ಳುತ್ತದೆ[33]. ಮೂಡುಬಿದಿರೆಯ ಜೈನಮಠದಲ್ಲಿರುವ ಕ್ರಿ.ಶ. ೧೫೮೨ ಮತ್ತು ೧೬೪೦ರ ಎರಡು ತಾಮ್ರ ಶಾಸನಗಳಲ್ಲಿ ಪುತ್ತಿಗೆಯ ಚಿಕ್ಕರಾಯ ವೊಡೆಯನು ಮೂಡುಬಿದಿರೆಯ ಅಭಿನವ ಚಾರುಕೀರ್ತಿ ಪಂಡಿತ ದೇವರಿಗೆ ಮತ್ತು ಮೂಡುಬಿದಿರೆಯ ನಗರದವರಿಗೆ ಬರೆದುಕೊಟ್ಟ ಒಡಂಬಡಿಕೆಯ ವಿವರಗಳಿದ್ದು ಅದಕ್ಕೆ ತೊಳಹರು, ಕುಂದ ಹೆಗಡೆಯರು, ಕೊಣ್ನರು, ಬಿನ್ನಾಣಿಗಳು ಮುಂತಾದವರ ಜೊತೆಗೆ ಡೊಂಬ ಹೆಗಡೆಯರೂ ಮಧ್ಯಸ್ಥರಾಗಿದ್ದರೆಂದು ತಿಳಿಸಲಾಗಿದೆ[34]. ಕ್ರಿ.ಶ. ೧೬೦೮ರಲ್ಲಿ ಕೆಳದಿಯ ವೆಂಕಟಪ್ಪ ನಾಯಕನೊಂದಿಗೆ ವಿಟ್ಲದ ಹೆಗ್ಗಡೆಯು ತಾನು ಕೊಡಬೇಕಾದ ಕಪ್ಪದ ಕುರಿತು ಮಾಡಿಕೊಂಡ ಒಪ್ಪಂದವು ಚೌಟ ಅರಸನಾದ ಚಂದ್ರಶೇಖರ ಚಿಕ್ಕರಾಯ ಚೌಟನ ಮಧ್ಯಸ್ಥಿಕೆಯಲ್ಲಿ ನಡೆಯಿತು ಎನ್ನಲಾಗಿದೆ. [35] ಕಂಡುಬಂದಿದ್ದು ಇದರಲ್ಲಿ ವಿಟ್ಲದರಸನಾದ ನರಸಿಂಹರಸ ಡೊಂಬ ಹೆಗ್ಗಡೆಯು ಮೂಡುಬಿದಿರೆಯ ಬೈಕಣತಿಕಾರಿ ಬಸದಿಯ ಅನಂತನಾಥ ದೇವರಿಗೆ ವಿಟ್ಲದ ಗ್ರಾಮದಲ್ಲಿ ಭೂಮಿಯನ್ನು ಉತ್ತಾರವಾಗಿ ನೀಡಿದ ಬಗ್ಗೆ ವಿವರಗಳಿವೆ. [36] ಇದಲ್ಲದೆ, ಚೌಟ ರಾಣಿ ಅಬ್ಬಕ್ಕದೇವಿಯು ಪೋರ್ತುಗೀಜರ ವಿರುದ್ಧ ನಡೆಸಿದ ಹೋರಾಟದ ಸಂದರ್ಭ ಆಕೆಯ ಪಕ್ಷದಲ್ಲಿ ವಿಟ್ಲದರಸನ ಸೈವ್ಯವೂ ಪಾಲ್ಗೊಂಡಿತ್ತು ಎಂಬ ಹೇಳಿಕೆಯಿದೆ. ಈ ಎಲ್ಲ ಆಧಾರಗಳಂತೆ, ಕ್ರಿ.ಶ. ೧೫ನೇ ಶತಮಾನದಿಂದ ಕ್ರಿ.ಶ. ೧೮ನೇ ಶತಮಾನದ ವರೆಗೂ ವಿಟ್ಲದರಸರಿಗೂ ಚೌಟ ಅರಸರಿಗೂ ಇದ್ದ ಸ್ನೇಹ ಸಂಬಂಧವು ಅಬಾಧಿತವಾಗಿ ಮುಂದುವರಿದಿತ್ತು ಎಂದು ತಿಳಿಯಬಹುದು. ಚೌಟರಾಜ್ಯದ ನರೆಯವರಾದ ಕೊಣ್ನ ಅರಸು ಮನೆತನದವರಿಗೂ ವಿಟ್ಲದ ಡೊಂಬ ಹೆಗ್ಗಡೆಯರಿಗೂ ಆತ್ಮೀಯ ಸಂಬಂಧವಿತ್ತೆಂಬುದು ಕ್ರಿ.ಶ. ೧೪೦೫ರಲ್ಲಿ ಕಾಂತಣ ಮಾರಾಳುವ ಕೊಣ್ನನು ವಿಟ್ಲದ ದೇವಾಲಯಕ್ಕೆ ನೀಡಿದ ಭೂದಾನದಿಂದ ಸ್ಪಷ್ಟವಾಗುತ್ತದೆ. [37] ಈ ಆಧಾರಗಳಂತೆ ಕ್ರಿ.ಶ. ೧೫ನೇ ಶತಮಾನದ ಪ್ರಾರಂಭದಿಂದಲೇ ಮೂಡುಬಿದಿರೆ ಪ್ರದೇಶದ ಅರಸರ ಜೊತೆ ಡೊಂಬ ಹೆಗ್ಗಡೆ ಅರಸರಿಗೆ ಸ್ನೇಹ ಸಂಬಂಧವಿತ್ತೆಂಬುದು ಖಚಿತವಾಗುತ್ತದೆ.
ಸಾಮಾಜಿಕ – ಸಾಂಸ್ಕೃತಿಕ ವಿಚಾರ:
ವಿಟ್ಲದರಸರು ಎಲ್ಲಾ ದಾಖಲೆಗಳಲ್ಲೂ ಡೊಂಬ ಹೆಗ್ಗಡೆ ಎಂಬ ಹೆಸರಿನಿಂದ ಗುರುತಿಸಲ್ಪಟ್ಟಿದ್ದರೂ ಈ ಅಭಿಧಾನವು ಪಟ್ಟದರಸನಿಗೆ ಮಾತ್ರ ಸೀಮಿತವಾಗಿತ್ತು ಎಂಬುದು ಸ್ಪಷ್ಟ. ಈ ಮನೆತನದ ಸದಸ್ಯರು ‘ಬಲ್ಲಾಳ್’ ಎಂಬ ಉಪನಾಮವನ್ನೂ ಹೊಂದಿದ್ದರು. ಬ್ರಿಟಿಷ್ ಬರಹಗಾರರು ಹಿಂದೂ ಧರ್ಮೀಯರಾದ ವಿಟ್ಲದರಸರನ್ನು ಜೈನ ಮತಾವಲಂಬಿಗಳು ಎಂದು ತಪ್ಪಾಗಿ ಗುರುತಿಸಲು ಇದುವೇ ಕಾರಣವಾಗಿರಬೇಕು. [38] ಇವರ ಪಟ್ಟಕ್ಕೆ “ಪಾರ್ಥಂಪಾಡಿ ಸಿಂಹಾಸನ” ಎಂಬ ಹೆಸರಿದ್ದು ಹಲವಾರು ಶಾಸನಗಳಲ್ಲಿ ಇಲ್ಲಿನ ಅರಸರನ್ನು “ಪಾರ್ಥಂಪಾಡಿ ಸಿಂಹಾಸನಸ್ಥರು” ಎಂಬ ವಿಶೇಷಣದೊಂದಿಗೆ ಉಲ್ಲೇಖಿಸಲಾಗಿದೆ. ವಿಟ್ಲವನ್ನು ಕೇಂದ್ರವನ್ನಾಗಿರಿಸಿಕೊಂಡು ವಿಟ್ಲದ ಅರಮನೆಯಿಂದ ಆಳ್ವಿಕೆ ನಡೆಸುತ್ತಿದ್ದ ಇವರಿಗೆ ಇದಲ್ಲದೆ ಎರುಂಬು, ಕನ್ಯಾನ ಮತ್ತು ಚಿಪ್ಪಾರು ಎಂಬಲ್ಲಿಯೂ ಅರಮನೆಗಳಿದ್ದುವೆಂದು ಹೇಳಲಾಗುತ್ತಿದ್ದರೂ ಆ ಅರಮನೆಗಳ ಯಾವುದೇ ಕುರುಹುಗಳು ಕಂಡುಬರುವುದಿಲ್ಲ. ಅಳಿಯ ಸಂತಾನ ಸಂಪ್ರದಾಯವನ್ನನುಸರಿಸುತ್ತಿದ್ದ ವಿಟ್ಲದರಸರು “ಸಾಲೆಬಳಿ”ಗೆ ಸೇರಿದವರೆಂದು ಶಾಸನಗಳಿಂದ ತಿಳಿದುಬರುತ್ತದೆ. ಆದರೆ ಒಂದು ಶಾಸನದಲ್ಲಿ ರವಿವರ್ಮನರಸಿಂಹರಸ ಡೊಂಬ ಹೆಗ್ಗಡೆಯನ್ನು ವಿಶ್ವಾಮಿತ್ರ ಗೋತ್ರದವ ಎಂದು ಕರೆಯಲಾಗಿರುವುದು ಕುತೂಹಲಕರ. [39] ಒಂದು ಸೀಮಿತವಾದ ಪ್ರದೇಶದಲ್ಲಿ ಆಳ್ವಿಕೆ ನಡೆಸುತ್ತಿದ್ದರೂ ವಿಟ್ಲದರಸರು ತಮ್ಮನ್ನು “ಪಾರ್ಥಂಪಾಡಿ ಸಿಂಹಾಸನಸ್ಥ, ವೀರ ಶೌರ‍್ಯಪ್ರತಾಪ, ಚೌಟರ ಪಕ್ಷದೋರ್ದಂಡ, ಹನುಮಧ್ವಜಾಂಕಿತ” ಎಂದು ಮುಂತಾದ ಅಲಂಕಾರಿಕ ಬಿರುದುಗಳಿಂದ ಗುರುತಿಸಿಕೊಳ್ಳಲು ಪ್ರಯತ್ನಿಸಿರುವುದನ್ನು ಕಾಣಬಹುದು.
ವಿಟ್ಲದ ಅರಸರು ಶೈವಮತಾವಲಂಬಿಗಳು. ವಿಟ್ಲದ ಪಂಚಲಿಂಗೇಶ್ವರ ಇವರ ಕುಲದೇವರು. ಕ್ರಿ.ಶ. ೧೪೫೩ರ ಶಾಸನದಲ್ಲೇ ಈ ಕುರಿತ ಉಲ್ಲೇಖವಿದೆ. ಗಜಪೃಷ್ಠಾಕೃತಿಯಲ್ಲಿ ನಿರ್ಮಿತವಾದ ಈ ದೇವಾಲಯ ತುಳುನಾಡಿನ ಪ್ರಾಚೀನ ಹಾಗೂ ಬೃಹತ್ ದೇವಾಲಯಗಳಲ್ಲೊಂದು. ಕ್ರಿ.ಶ. ೧೪೫೩ರಲ್ಲಿ ಈ ದೇವಾಲಯದ ಜೀರ್ಣೋದ್ಧರ ಕಾರ್ಯವನ್ನು ನೆರವೇರಿಸಲಾಯಿತೆಂಬ ವಿಚಾರವನ್ನು ಮೇಲೆ ಉಲ್ಲೇಖಿಸಲಾದ ಶಾಸನವು ಸೂಚಿಸುತ್ತದೆ. ೧೮೯೪ರಲ್ಲಿ ಈ ದೇವಾಲಯದ ಸಂಪೂರ್ಣ ಜೀರ್ಣೋದ್ಧಾರವನ್ನು ಕೈಗೊಳ್ಳಲಾಯಿತೆಂದು ದೇವಾಲಯದ ಎದುರಿನ ಧ್ವಜಸ್ತಂಭದ ಮೇಲಿರುವ ಶಾಸನವು ತಿಳಿಸುತ್ತದೆ. ವಿಟ್ಲದರಸರ ಆಡಳಿತದಡಿಯಲ್ಲಿ ೧೮ ದೇವಾಲಯಗಳು ಮತ್ತು ೧೮ ದೈವಸ್ಥಾನಗಳಿದ್ದವೆಂದು ಹೇಳಲಾಗುತ್ತದೆ. ಈ ಪೈಕಿ ಬಾಯಾರಿನ ಪಂಚಲಿಂಗೇಶ್ವರ, ಕೇಪು ಸುಬ್ರಾಯ ಮತ್ತು ದುರ್ಗಾಪರಮೇಶ್ವರಿ, ಪುಣಚದ ಮಹಿಷಮರ್ದಿನಿ, ಮಾಣಿಲದ ವಿಷ್ಣುಮೂರ್ತಿ, ಎರುಂಬು ಶಂಕರ ನಾರಾಯಣ ಮತ್ತು ವಿಷ್ಣುಮೂರ್ತಿ, ಎರುಂಬು ಶಂಕರ ನಾರಾಯಣ ಮತ್ತು ವಿಷ್ಣುಮೂರ್ತಿ ಹಾಗೂ ದೇಲಂತಬೆಟ್ಟಿನ ವಿಷ್ಣುಮೂರ್ತಿ ದೇವಾಲಯಗಳು ಮುಖ್ಯವಾದುವು. ಶೈವ ಮತಾವಲಂಬಿಗಳಾದ ಈ ಅರಸುಮನೆತನದ ಹಲವು ಸದಸ್ಯರು ಕ್ರಿ.ಶ. ೧೭೪೩ರಲ್ಲಿ ಕಾಶೀಯಾತ್ರೆಯನ್ನು ಮಾಡಿದ ಬಗ್ಗೆ ಶಾಸನದಲ್ಲಿ ವಿವರಣೆಯಿದೆ. ಈ ಯಾತ್ರೆಯ ನೆನಪಿಗಾಗಿ ವಿಟ್ಲದ ಸಮೀಪ ಕಾಶಿಮಠ ಎಂಬ ಹೆಸರಿನ ಮಠವೊಂದನ್ನು ನಿರ್ಮಿಸಲಾಯಿತು. [40] ಬಾಯಾರು ಪಂಚಲಿಂಗೇಶ್ವರ, ಕೇಪು ದುರ್ಗಾಪರಮೇಶ್ವರಿ, ದೇಲಂತಬೆಟ್ಟು ವಿಷ್ಣುಮೂರ್ತಿ ಹಾಗೂ ಕೇರಳದ ತ್ರಿಕ್ಕೈ ಎಂಬಲ್ಲಿನ ಶಿವದೇವಾಲಯಗಳಲ್ಲಿ ವಿಟ್ಲದ ಅರಸರು ಕೈಗೊಂಡ ಸೇವೆಯ ವಿರಗಳು ಶಾಸನಗಳಲ್ಲಿ ದಾಖಲಾಗಿವೆ.
ಕೆಳದಿ ಅರಸರ ಆಳ್ವಿಕೆಯ ಕಾಲದಲ್ಲಿ ವೀರಶೈವ ಧರ್ಮವು ವಿಟ್ಲ ಪ್ರದೇಶಕ್ಕೆ ಅಡಿಯಿಟ್ಟಿತು. ಕೆಳದಿಯ ನಿರ್ವಾಣ ಶೆಟ್ಟಿಗೆ ವಿಟ್ಲದರಸರು ತಮ್ಮ ರಾಜ್ಯದಲ್ಲಿ ಭೂಮಿಯನ್ನು ಉಂಬಳಿ ನೀಡಿದ ಬಗ್ಗೆ ಈಗಾಗಲೇ ಪ್ರಸ್ತಾಪಿಸಲಾಗಿದೆ. ವಿಟ್ಲದ ಪಂಚಲಿಂಗೇಶ್ವರ ದೇವಾಲಯಕ್ಕೆ ಅನತಿ ದೂರದಲ್ಲಿ ವೀರಶೈವ ಮಠವೊಂದನ್ನು ನಿರ್ಮಿಸಲಾಗಿದ್ದು ಚರಂತಿಮಠ ಎಂದು ಗುರುತಿಸಲಾಗುವ ಆ ಕಟ್ಟಡದ ಅವಶೇಷಗಳನ್ನು ಇಂದಿಗೂ ಕಾಣಬಹುದು. ಇದರ ಪಕ್ಕದಲ್ಲೆ ಒಂದು ಬೃಹತ್ತಾದ ವಿಟ್ಲದ ಗ್ರಾಮದಲ್ಲಿ ಮೂಡುಬಿದಿರೆಯ ಜೈನ ಬಸದಿಯೊಂದಕ್ಕೆ ವಿಟ್ಲದರಸನು ಭೂದಾನವನ್ನು ನೀಡಿದ ಕುರಿತು ಶಾಸನಾಧಾರವಿರುವುದನ್ನು ಮೇಲೆ ಉಲ್ಲೇಖಿಸಲಾಗಿದೆ. ವಿಟ್ಲದಲ್ಲಿ ಜೈನ ಬಸದಿಯೊಂದಿದ್ದು ಇದು ವಿಟ್ಲದರಸನು ಜೈನಧರ್ಮಕ್ಕೆ ನೀಡಿದ ಪ್ರೋತ್ಸಾಹವನ್ನು ಪುಷ್ಟೀಕರಿಸುತ್ತದೆ. ವಿಟ್ಲದಲ್ಲಿ ನಾಥ ಪಂಥದವರಿಗೆ ಸೇರಿದ ಒಂದು ಮಠವೂ ಇರುವುದು ವಿಶೇಷ. ಡೊಂಬ ಹೆಗ್ಗಡೆ ಅರಸರು ನಾಥ ಪಂಥದ ಯೋಗಿಗಳಿಗೆ ನೀಡಿದ ಭೂಮಿಯಲ್ಲಿ ಈ ಮಠವನ್ನು ನಿರ್ಮಿಸಲಾಯಿತೆಂದು ಹೇಳಲಾಗಿದೆ. ಇಂದಿಗೂ ಇದನ್ನು ನಾಥ ಪಂಥದವರ ಒಂದು ಪ್ರಮುಖ ಮಠ ಎಂದು ಪರಿಗಣಿಸಲಾಗುತ್ತಿದ್ದರೂ ಈ ಮಠದ ಇತಿಹಾಸವನ್ನರಿಯಲು ಆಕರಗಳ ಕೊರತೆಯಿದೆ.
ಸುಮಾರು ಐನೂರು ವರ್ಷಗಳಿಗೂ ದೀರ್ಘಕಾಲ ವಿಟ್ಲ ಪ್ರದೇಶವನ್ನಾಳಿದ ಡೊಂಬ ಹೆಗ್ಗಡೆ ಅರಸರು ಈ ಪ್ರದೇಶದ ಸಾಮಾಜಿಕ, ಸಾಂಸ್ಕೃತಿಕ ಬೆಳವಣಿಗೆಯಲ್ಲಿ ಮಹತ್ತ್ವದ ಪಾತ್ರವನ್ನು ವಹಿಸಿದ್ದಾರೆ. ಅತಿಯಾದ ಸ್ವಾತಂತ್ರ್ಯ ಪ್ರೇಮ ಈ ಅರಸರ ವೈಶಿಷ್ಟ್ಯ ಕೆಳದಿ ಅರಸರು, ಹೈದರಾಲಿ, ಟೀಪುಸುಲ್ತಾನ್ ಹಾಗೂ ಬ್ರಿಟಿಷರ ವಿರುದ್ಧ ಇವರು ನಡೆಸಿದ ಹೋರಾಟಗಳೇ ಇದಕ್ಕೆ ನಿದರ್ಶನ. ‘ದೊಂಬಿ’ ಎಂಬ ಪದಕ್ಕೆ ದಂಗೆ, ಕದನ, ಕಾಳಗ ಎಂಬ ಅರ್ಥವಿದೆ. ಈ ಹಿನ್ನೆಲೆಯಲ್ಲಿ, ಸದಾಕಾಲ ಹೋರಾಟನಿರತರಾಗಿದ್ದ ಡೊಂಬ ಹೆಗ್ಗಡೆ ಅರಸರನ್ನು “ದೊಂಬಿ ಹೆಗ್ಗಡೆಯರು” ಎಂಬ ಅನ್ವರ್ಥ ನಾಮದಿಂದ ಗುರುತಿಸುತ್ತಿದ್ದುದೂ ಉಂಟು. ರಾಜಕೀಯವಾಗಿ ತಮ್ಮ ಸಮಕಾಲೀನ ಅರಸು ಮನೆತನಗಳಾದ ಬಂಗ, ಅಜಿಲ, ಭೈರರಸ ಹಾಗೂ ಚೌಟರು ಏರಿದ ಎತ್ತರಕ್ಕೆ ಏರಲು ಡೊಂಬ ಹೆಗ್ಗಡೆ ಅರಸರಿಗೆ ಅಸಾಧ್ಯಾವಾಯಿತು ಎನ್ನುವುದು ನಿಜವಾದರೂ, ಈ ಅರಸರು ತುಳುನಾಡಿನ ಇತಿಹಾಸದಲ್ಲಿ ತಮ್ಮದೇ ಆದ ಒಂದು ವಿಶಿಷ್ಟ ಸ್ಥಾನವನ್ನು ಗಳಿಸಿಕೊಂಡಿದ್ದಾರೆ ಎಂದರೆ ತಪ್ಪಾಗಲಾರದು.

ತುಳು ಕರ್ನಾಟಕ ಅರಸುಮನೆತನಗಳು: ವೇಣೂರಿನ ಅಜಿಲರು
ಹೊಯ್ಸಳ, ವಿಜಯನಗರ ಹಾಗೂ ಕೆಳದಿ ಅರಸರ ಪ್ರಭುತ್ವವನ್ನು ಒಪ್ಪಿಕೊಂಡು, ಅವರ ಸಾಮಂತರಾಗಿ ಕರಾವಳಿ ಕರ್ನಾಟಕವನ್ನಾಳಿದ ರಾಜವಂಶಸ್ಥರಲ್ಲಿ ವೇಣೂರಿನ ಅಜಿಲರು ಸಾಕಷ್ಟು ಪ್ರಸಿದ್ಧಿಯನ್ನು ಪಡೆದವರು. ಸುದೀರ್ಘ ಆಡಳಿತ, ಇತಿಹಾಸ ನಿರ್ಮಿಸಿ ಪ್ರಖ್ಯಾತರಾದ ಅಜಿಲರು ತುಳುನಾಡಿನ ಸಾಂಸ್ಕೃತಿಕ ಕ್ಷೇತ್ರಕ್ಕೆ ವಿಶಿಷ್ಟ ಕೊಡುಗೆಯನ್ನಿತ್ತವರು. ಈ ಅರಸು ಮನೆತನದವರ ಪ್ರಮುಖ ರಾಜಧಾನಿ ದ.ಕ. ಜಿಲ್ಲೆಯ ಬೆಳ್ತಂಗಡಿ ತಾಲೂಕಿನ ವೇಣುರು.
ಇವರಿಗೆ ವೇಣೂರು ಅರಮನೆಯಲ್ಲದೆ ಅಳದಂಗಡಿಯಲ್ಲಿ, ಕೇಳ ಗ್ರಾಮದಲ್ಲಿ, ಬರಾಯದಲ್ಲಿ ಹೀಗೆ ನಾಲ್ಕು ಅರಮನೆಗಳಿದ್ದವು. ವೇಣೂರಿನ ಅರಮನೆಯು ಪೂರ್ಣ ನಾಶವಾಗಿದ್ದು, ಕೇಳದ ಅರಮನೆಯ ಪಂಚಾಂಗದ ಕುರುಹುಗಳನ್ನು ಈಗಲೂ ಕಾಣಬಹುದು. ಬರಾಯದ ಅರಮನೆ ಶಿಥಿಲಗೊಂಡಿದೆಯಾದರೂ ಕೇವಲ ಚಾವಡಿಯ ಭಾಗ ಮಾತ್ರ ಉಳಿದುಕೊಂಡಿದ್ದು, ಇದರ ಕಂಬಗಳ ಕಾಷ್ಠ ಕೌಶಲ ಗತಕಾಲದ ವೈಭವಕ್ಕೆ ಸಾಕ್ಷಿಯಾಗಿ ನಿಂತಿದೆ. ಅಳದಂಗಡಿಯ ಅರಮನೆ ಇಂದಿಗೂ ಅರಸು ಮನೆತನದ ಗತವೈಭವದ ಕುರುಹುಗಳನ್ನು, ವರ್ತಮಾನದ ಕೊಂಡಿಯಲ್ಲಿ ಬೆಸೆದು, ಮನೆತನದ ಸಾಂಪ್ರದಾಯಿಕ ವಿಧಿವಿಧಾನಗಳನ್ನು ಮುನ್ನಡೆಸಿಕೊಂಡು ಹೋಗುತ್ತಿದೆ.
ಸ್ಥಳನಾಮ :
ವೇಣೂರು ಎಂದು ಕರೆಯಲ್ಪಡುವ ಈ ಊರು ಹಿಂದೆ “ಏನೂರು” ಅಥವಾ “ಯೇನೂರು” ಎಂಬುದಾಗಿ ಕರೆಯಲ್ಪಡುತ್ತಿತ್ತು ಎಂಬ ವಿಚಾರ ಶಾಸನಗಳಿಂದ ತಿಳಿದು ಬರುತ್ತದೆ. ಶ್ರೀ ಮಂಜೇಶ್ವರ ಗೋವಿಂದ ಪೈಗಳ ಅಭಿಪ್ರಾಯದಂತೆ ಕನ್ನಡ ಭಾಷೆಯ ಶಬ್ದಗಳನ್ನು ಜನ ಉಚ್ಚರಿಸುವಲ್ಲಿ ‘ಎ’ ಮತ್ತು ‘ವೆ’ ಎಂಬವು ಪರಸ್ಪರ ಪರಿವರ್ತನೆಯನ್ನು ಹೊಂದುತ್ತವೆಂಬುದಕ್ಕೆ ಬೇಕಾದಷ್ಟು ದೃಷ್ಟಾಂತಗಳಿವೆಯೆಂದೂ, ಉದಾಹರಣೆಗಾಗಿ ಎಗ್ಗಳ – ವೆಗ್ಗಳ, ಎಂಗಿ – ವೆಂಗಿ, ಎಂಕಟ – ವೆಂಕಟನೆಂದೂ, ಹಾಗೆಯೇ ಏನು – ಯೇನು, ಏಕೆ – ಯೇಕೆಯೆಂದೂ, ಪರಸ್ಪರ ಪರಿವರ್ತಿಸುವುದುಂಟೆಂದೂ, ಆದುದರಿಂದ ವೇಣೂರಿನ ಪೂರ್ವನಾಮವು ‘ಏನೂರು’ ಅಥವಾ ‘ಏಣೂರು’ ಎಂದಿದ್ದು ಅದು ಲೋಕರೂಢಿಯಲ್ಲಿ ‘ಯೇನೂರು’ ಅಥವಾ ‘ಯೇಣೂರು’ ಎಂದಾಯಿತೆಂದೂ, ಆ ಬಳಿಕ ಅದರಿಂದ ವೇಣುರು ಎಂದಾಗಿರಬೇಕೆಂದು ಊಹಿಸಿರುವರು.
ಏಣೂರು ಶಬ್ದದ ವ್ಯುತ್ಪತ್ತಿಯ ವಿಚಾರದಲ್ಲಿ ಕಾರ್ಕಳ ಸೀಮೆಯ ಹೋಬಳಿಗಳಲ್ಲಿ ಸಂಖ್ಯಾವಾಚಿಯು ಪೂರ್ವಪದವಾಗಿರುವ ಎರಡೂರು, ನಾಲ್ಕೂರು, ಐದೂರು, ಇರ್ವತ್ತೂರು ಎಂಬಂತೆ ಎಣ್‌+ಊರು=ಎಣ್ಣೂರು (ಎಣ್‌=ಎಂಟು) ಎಂಬುವುದೊಂದು ಮೂಲಶಬ್ದದಿಂದ ‘ಣ್ಣ’ ಎಂಬ ದಡ್ಡಕ್ಕರದಲ್ಲಿಯ ಒತ್ತು ಉಚ್ಚಾರದಿಂದ ಕ್ರಮೇಣ ಲೋಪವಾಗಿ ಅದಕ್ಕೆ ಬದಲಾಗಿ ಮೊದಲನೆಯ ಅಕ್ಷರವಾದ ‘ಎ’ ಎಂಬುದು ದೀರ್ಘವಾಗಿ ‘ಏಣೂರು’ ಎಂದಾಗಿರಬಹುದೆಂದೂ, ‘ಣ’ ಕಾರವು ‘ನ’ ಕಾರದೇಶವನ್ನು ಹೊಂದಿ ಪರಸ್ಪರ ವಿನಿಮಯವಾಗಿರಬೇಕೆಂದೂ ಅಭಿಪ್ರಾಯ ಪಡುತ್ತಾರೆ. ಆದ್ದರಿಂದ ಪೂರ್ವದ ‘ಏಣೂರು’ ಎಂಬುದು ಈಗ ‘ವೇಣೂರು’ ಎಂಬುದಾಗಿ ಕರೆಯಲ್ಪಟ್ಟಿರಬಹುದು.
[1]ಆದರೆ ಆ ಎಂಟು ಊರು ಯಾವುದು? ಹಾಗೂ ಈ ಶಬ್ದ ಯಾವ ಅರ್ಥದಲ್ಲಿ ಪ್ರಯೋಗಿಸಲ್ಪಟ್ಟಿದೆ ಎಂಬುದು ಜಿಜ್ಞಾಸೆಯ ವಿಷಯ. ವೇಣೂರಿಗೆ ಎಂಟು ಬಸದಿ ಆಡು ಮಾತುಂಟು. ಈ ವೇಣೂರಿನಲ್ಲಿ ಹಿಂದೆ ೮ ಬಸದಿಗಳಿದ್ದು, ಈ ಕಾರಣದಿಂದ ಈ ಊರಿಗೆ ಆ ಹೆಸರು ಬಂದಿರಬಹುದೆ? ಏಣ್ ಎಂಬ ಶಬ್ದಕ್ಕೆ ಎತ್ತರ ಪ್ರದೇಶ; ಅಂಚು; ಮೂಲೆ ಎಂಬ ಅರ್ಥವಿದೆ. ಹೆಚ್ಚು ಕಡಿಮೆ ಪಶ್ಚಿಮ ಘಟ್ಟದ ತಳಭಾಗದ ವೇಣೂರು, ಕರಾವಳಿಯ ಅಂಚಿನಲ್ಲಿರುವುದರಿಂದ ಈ ಹೆಸರು ಬಂದಿರಬಹುದೇ?
ಅಜಿಲರ ಮೂಲ:
ಅಜಿಲ ವಂಶ ಮತ್ತು ಬಂಗ ವಂಶದ ಮೂಲ ಪುರುಷರು ಪರಸ್ಪರ ಅಣ್ಣ – ತಮ್ಮಂದಿರೆಂದೂ, ಒಂದೇ ಹೆಸರಿನಲ್ಲಿ ಎರಡು ಕಡೆ ರಾಜ್ಯಭಾರ ಮಾಡುವುದು ಸರಿಯಲ್ಲವೆಂದೂ, ಬೇರೆ ಬೇರೆ ಹೆಸರುಗಳಿಂದ ರಾಜ್ಯವಾಳಿದರೆಂದೂ ಹೇಳುವ ಮೆಕೆನ್ಜಿಯ ಕೈಫಿಯತ್ತ್‌ನ ವಿವರಣೆ ನಿಜಕ್ಕೂ ಕುತೂಹಲಕಾರಿಯಾಗಿದೆ. “ತಿಮ್ಮಣ್ಣ ಅಜಿಲರು ವಂಗದೇಶದ ಗಂಗನಾಡು ಎಂಬ ಪಟ್ಟಣದಲ್ಲಿ ಆಳ್ವಿಕೆ ಮಾಡುತ್ತಿದ್ದು ಪರರಾಷ್ಟ್ರದ ಅರಸು ದಂಡೆತ್ತಿ ಬಂದಾಗ ತಮ್ಮ ಲಕ್ಷ್ಮಣಪ್ಪನೊಂದಿಗೆ ಘಟ್ಟದ ಕೆಳಗೆ ಬಂದು ಪರಶುರಾಮ ಕ್ಷೇತ್ರದಲ್ಲಿ ಮನೆ ಮಾಡಿ ವಂಗ್ವಾಡಿ ಎಂದು ಹೆಸರಿಟ್ಟು ವೇಣೂರು ಮತ್ತು ಬೆಳ್ತಂಗಡಿಯಲ್ಲಿ ಅರಮನೆ ಕಟ್ಟಿದರು. ಇಬ್ಬರೂ ಪ್ರತ್ಯೇಕವಾಗಿದ್ದುಕೊಂಡು ಒಂದೇ ಹೆಸರಿರುವುದು ಸರಿಯಲ್ಲವೆಂದೂ ತನ್ನನ್ನು ಪೂರ್ವದ ಹೆಸರಾದ ಅಜಿಲರು ಎಂದೂ, ತಮ್ಮ ಲಕ್ಷ್ಮಣಪ್ಪನಿಗೆ ತಮ್ಮ ಪೂರ್ವದ ಊರಿನ ಹೆಸರು ವಂಗದೇಶವೆಂದಿದ್ದುದರಿಂದ ವಂಗರು ಎಂದು ಹೆಸರಿಟ್ಟರು. ಮುಂದೆ ಲೋಕರೂಢಿಯಲ್ಲಿ ಅದು ಬಂಗರು ಎಂದಾಯಿತು” [2] ಎಂದು ವಿವರಿಸಲಾಗಿದೆ. ಈ ಎರಡೂ ರಾಜವಂಶದವರೂ ಜೈನ ಮತಸ್ಥರು, ಸಮಕಾಲೀನರೂ ಆಗಿರುವುದಲ್ಲದೆ ಅಕ್ಕಪಕ್ಕದಲ್ಲಿ ರಾಜ್ಯಸ್ಥಾಪನೆ ಮಾಡಿರುವುದು ಸರಿಯೇ ಆದರೂ ಇದಕ್ಕೆ ಐತಿಹಾಸಿಕ ಆಧಾರವಿಲ್ಲದೆ ಇದನ್ನು ಒಪ್ಪಿಕೊಳ್ಳಲಾಗುವುದಿಲ್ಲ.
ಚಾಮುಂಡರಾಯ ಕುಲತಿಲಕರೆಂದು ತಮ್ಮ ಬಿರುದಾವಳಿಯಲ್ಲಿ ಹೇಳಿಕೊಳ್ಳುವಂತೆ ತಿಮ್ಮಣ್ಣ ಅಜಿಲನ ಕ್ರಿ.ಶ. ೧೬೦೪ರ ಶಾಸನದಲ್ಲಿ “ಚಾಮುಂಡಾನ್ವಯ”ದವರೆಂದಿರುವುದರಿಂದ ಇವರ ಮೂಲ ಪುರುಷನೊಬ್ಬನು ಚಾಮುಂಡರಾಯನೆಂಬವನಿರಬೇಕು[3]. ಆ ಮೂಲ ಪುರುಷನಾದ ಚಾಮುಂಡನೆಂಬವನು ಶ್ರವಣ ಬೆಳ್ಗೊಳದಲ್ಲಿಯ ಗೋಮಟೇಶ್ವರ ಮಹಾಮೂರ್ತಿಯನ್ನು ಪ್ರತಿಷ್ಠಾಪಿಸಿದ ಆ ಪ್ರಖ್ಯಾತ ನಾಮದ ಚಾಮುಂಡರಾಯನಿರಬೇಕೆಂದು ಡಾ| ಇ. ಹುಲ್ಚ ಮತ್ತು ಶ್ರೀ ಗಣಪತಿ ರಾವ್ ಐಗಳರು ಅಭಿಪ್ರಾಯಪಟ್ಟಿರುವರು. ಆದರೆ ಈ ಅಭಿಪ್ರಾಯ ಸರಿಯಲ್ಲ. ಯಾಕೆಂದರೆ ಅಜಿಲರು ಚಂದ್ರವಂಶದವರಾದುದರಿಂದ ಅವರ ಮೂಲಪುರುಷನು ಸೂರ್ಯವಂಶದಿಂದ ಹುಟ್ಟಿದ ಗಂಗವಂಶದವನಾಗುವುದು ಹೇಗೆ ಸಾಧ್ಯವಿಲ್ಲವೊ ಹಾಗೆಯೇ ಬ್ರಹ್ಮಕ್ಷತ್ರಿಯ ಕುಲದವನಾದ ಚಾಮುಂಡರಾಯನು ಎಂದಿಗೂ ಇವರ ಮೂಲಪುರುಷನಾಗಲು ಸಾಧ್ಯವಿಲ್ಲ. ಇವರ ಮೂಲ ಪುರುಷನೊಬ್ಬನು ಚಾಮುಂಡರಾಯನೆಂಬನೊಬ್ಬನಿದ್ದರೂ, ತಿಮ್ಮಣ್ಣ ಅಜಿಲರು ಶ್ರವಣಬೆಳ್ಗೊಳದ ಮೂರ್ತಿಯನ್ನು ಕೆತ್ತಿಸಿದ ಚಾಮುಂಡನನ್ನೇ ದೃಷ್ಟಿಯಲ್ಲಿಟ್ಟುಕೊಂಡು “ಚಾಮುಂಡಾನ್ವಯ” ದವನೆಂದು ಹೇಳಿಕೊಂಡಿರಬಹುದು ಅಥವಾ ಪಾರಂಪರಿಕ ಇತಿಹಾಸದಲ್ಲಿ ಹೇಳುವಂತೆ ತಿಮ್ಮಣ್ಣ ಅಜಿಲನು ತಮ್ಮ ಸೊಸೆಯಂದಿರಾದ ಚೆನ್ನಮ್ಮ ಮತ್ತು ಮಧುರಕ್ಕ ದೇವಿಯರನ್ನು ಘಟ್ಟದ ಮೇಲಿನ ಗಂಗವಂಶೀಯರಾದ ಗೋವಿಂದರಾಯಪ್ಪ ಮತ್ತು ಚಾಮುಂಡರಾಯ ಎಂಬುವರಿಗೆ ಮದುವೆ ಮಾಡಿಕೊಟ್ಟಿದ್ದನ್ನು ಇಲ್ಲಿ ಜ್ಞಾಪಿಸಬಹುದು. ಆದರೆ ಈ ಚಾಮುಂಡರಾಯನಿಗೆ ಯಾವ ರೀತಿಯ ಪ್ರಾಧಾನ್ಯತೆಯನ್ನು ಕೊಡಲು ಸಾಧ್ಯವಾಗುವುದಿಲ್ಲ.
ಇನ್ನು ಈ ಅಜಿಲ ಎಂಬ ಪದದ ಬಗ್ಗೆ ಹೇಳುವುದಾದರೆ ತುಳುನಾಡಿನ ಜೈನ ಮತಸ್ಥರ ಬಳಿಗಳಲ್ಲಿ ‘ಅಜಿರ’ ಎಂಬುದು ಒಂದು. ಆ ಬಳಿಯವರ ಕಡೆಯಿಂದ ಅದು ಅಜಿಲ ಎಂದು ಕರೆಯಲ್ಪಟ್ಟಿರಬಹುದು[4]ಎಂಬುದು ಡಾ| ಪಿ. ಗುರುರಾಜ ಭಟ್ಟರ ಅಭಿಪ್ರಾಯ. ಅಜಲ್ ಎಂದರೆ ಹಕ್ಕಿನ ಪ್ರದೇಶ ಅಥವಾ ವಂಶ ಪಾರಂಪರ‍್ಯದಿಂದ ಬಂದ ಅಧಿಖಾರವಲಯ ಎಂಬ ಅರ್ಥವಿದೆ. ಆದ್ದರಿಂದ “ಅಜಿಲ” ಎಂಬ ಪದವು ಅಜಲ್ ಎಂಬ ಶಬ್ದದಿಂದ ಬಂದಿರುವ ಸಾಧ್ಯತೆಯೂ ಇದೆ.
ಪಾರಂಪರಿಕ ಇತಿಹಾಸ:
ಅಜಿಲರ ಪಾರಂಪರಿಕ ಇತಿಹಾಸವು ೧೨ನೆಯ ಶತಮಾನದ ಮಧ್ಯಭಾಗದಿಂದ ಪ್ರಾರಂಭವಾಗಿರುವುದು ಕಂಡುಬರುತ್ತದೆ. ಹೊಯ್ಸಳ ದೊರೆ ವಿಷ್ಣುವರ್ಧನನು ತುಳು ಜೈನ ಅರಸರನ್ನು ಸೆರೆ ಹಿಡಿದು ಹೋದ ಮೇಲೆ ಈ ಅಜಿಲರು ವಂಶವು ಹೀನ ಸ್ಥಿತಿಯಲ್ಲಿದ್ದು, ವಿಷ್ಣುವರ್ಧನನ ಮಗ ೧ನೇ ನರಸಿಂಹನ ಕಾಲದಲ್ಲಿ ಈ ವಂಶವು ಮತ್ತೆ ತಲೆಯೆತ್ತಿತು. ಒಂದನೇ ತಿಮ್ಮಣ್ಣ ಅಜಿಲನು (ಕ್ರಿ.ಶ. ೧೧೫೪ – ೧೧೮೦) ತಪ್ಪಿಹೋದ ರಾಜ್ಯವನ್ನು ಮರಳಿ ಪಡೆದುಕೊಂಡನು ಎಂದು ಐಗಳರು ತಮ್ಮ ದ.ಕ. ಜಿಲ್ಲೆಯ ಪ್ರಾಚೀನ ಇತಿಹಾಸದಲ್ಲಿ ತಿಳಿಸುತ್ತಾರೆ. [5] ಮುಂದೆ ಇವರ ಸೊಸೆಯಂದಿರಾದ ಚೆನ್ನಮ್ಮ ಮತ್ತು ಮಧುರಕ್ಕ ದೇವಿಯರಿಗೆ ಮಕ್ಕಳಿಲ್ಲದ ಕಾರಣ ಅವರನ್ನು ಕಡೆಗಣಿಸಿ, ಪಿಲತಬೆಟ್ಟು ಗ್ರಾಮದ ಬಲಿಷ್ಠವಾದ ಪೂಂಜ ಕುಟುಂಬದ ಬಂಟನೊಬ್ಬನಿಗೆ ಪಟ್ಟ ಕಟ್ಟಿದ್ದು ಇವನು ೬ ವರ್ಷಗಳ ಕಾಲ (೧೧೮೦ – ೧೧೮೬) ಆಡಳಿತ ನಡೆಸಿದನೆಂಬ ವಿವರವಿದೆ. ಈ ಅಕ್ಕ – ತಂಗಿಯರು ಬನವಾಸಿಯ ಕದಂಬದ ಅರಸರಲ್ಲಿ ದೂರಿಡಲು ಕಾಮದೇವನು ಹಿಂದಿನ ೪ ಮಾಗಣೆಗಳಲ್ಲದೆ ಇನ್ನೂ ೯ ಮಾಗಣೆಗಳಾದವು. ಮುಂದೆ ವೇಣೂರಿನ ಪಟ್ಟಕ್ಕೆ, ಈ ಪೂಂಜ ಎಂಬ ಹೆಸರುಳ್ಳ ಈತನಾಳಿದ ಕಾರಣದಿಂದಲೇ ಅಂದಿನಿಂದ ಆ ಪಟ್ಟಕ್ಕೆ ಪೂಂಜಳಿಕೆಯ ಪಟ್ಟವೆಂದೂ, ಆ ಸೀಮೆಗೆ ಪೂಂಜಳಿಕೆಯ ರಾಜ್ಯವೆಂದು ಹೆಸರಾಯಿತೆನ್ನಲಾಗಿದೆ[6].
ಹೊಯ್ಸಳ ವಿಷ್ಣುವರ್ಧನನು ಕ್ರಿ.ಶ. ೧೧೧೬ ರಿಂದ ೧೧೫೨ರ ವರೆಗೆ ರಾಜ್ಯವಾಳಿದ್ದು ತಿಮ್ಮಣ್ಣ ಅಜಿಲನು ಹೆಚ್ಚು ಕಡಿಮೆ ಅದೇ ಅವಧಿಯಲ್ಲಿ (ಕ್ರಿ.ಶ. ೧೧೫೪ – ೧೧೮೦) ಅಧಿಕಾರಕ್ಕೆ ಬಂದಿದ್ದು, ವಿಷ್ಣುವರ್ಧನನು ಕಸಿದುಕೊಂಡ ಅಜಿಲ ಪ್ರಾಂತ್ಯವನ್ನು ಅವನ ಮಗನ ಕೈಯಿಂದ ಮರಳಿ ಸ್ವಾಧೀನ ಪಡಿಸಿಕೊಂಡನೆಂಬ ಉಲ್ಲೇಖ ಇತಿಹಾಸಕ್ಕೆ ಸಮೀಪವೆನಿಸುತ್ತದೆ. ಹಾಗೆಯೇ ಕಾಮದೇವನು ಮಧುರಕ್ಕ ದೇವಿಗೆ ವಹಿಸಿಕೊಟ್ಟ ಮಾಗಣೆಗಳ ಸಂಖ್ಯೆಯೂ ಅಜಿಲರ ಆಡಳಿತಾಂತ್ಯದ ವರೆಗೂ ಹೆಚ್ಚು ಬದಲಾವಣೆಯಾಗದೇ ಇರುವುದು ಗಮನಿಸಬೇಕಾದ ಅಂಶ.
ಐಗಳರು ಒಂದನೇ ತಿಮ್ಮಣ್ಣ ಅಜಿಲ (ಕ್ರಿ.ಶ. ೧೧೫೪ – ೧೧೮೦)ನಿಂದ ಮೊದಲ್ಗೊಂಡು ಪಾಂಡ್ಯಪ್ಪ ಅಜಿಲ (ಕ್ರಿ.ಶ. ೧೭೬೫ – ೧೭೮೯)ರ ವರೆಗೆ, ಪೂಂಜನ ಆಳ್ವಿಕೆಯನ್ನು ಸೇರಿಸಿ ೧೭ ಅರಸರ ಪಟ್ಟಿಯನ್ನು ನೀಡುತ್ತಾರೆ. ಇಂದಿಗೂ ಈ ಅರಸು ಮನೆತನ ಪಾರಂಪರಿಕವಾಗಿ ಮುಂದುವರಿಯುತ್ತಿದ್ದು, ಪ್ರಸಕ್ತ ಪಟ್ಟದಲ್ಲಿರುವ ಅರಸರು ವಂಶಾವಳಿಯಲ್ಲಿ ೨೪ನೆಯವರೆಂದು ತಿಳಿಯಲಾಗಿದೆ. ಅಜಿಲ ಅರಸರಿಗೆ ಇರುವ ಪಟ್ಟದ ಎರಡು ಅನುಕ್ರಮ ಪರ್ಯಾಯ ಹೆಸರುಗಳೆಂದರೆ ಪಾಂಡ್ಯಪ್ಪ ಅರಸ ಅಜಿಲ ಹಾಗೂ ತಿಮ್ಮಣ್ಣ ಅರಸ ಅಜಿಲ.
ಶಾಸನ ಆಧಾರಿತ ರಾಜಕೀಯ ಇತಿಹಾಸ:
ಅಜಿಲರಿಗೆ ಸಂಬಂಧಪಟ್ಟಂತೆ ಈ ವರೆಗೆ ಸಂಶೋಧಿಸಲ್ಪಟ್ಟ ಶಾಸನಗಳಲ್ಲಿ ಕ್ರಿ.ಶ. ೧೩೪೦ ರ ತೆಂಕಕಾರಂದೂರಿನ ಶಾಸನವು ಇವರ ಇತಿಹಾಸವನ್ನು ಹೆಚ್ಚು ಕಡಿಮೆ ಅರ್ಧ ಶತಮಾನದಷ್ಟು ಹಿಂದಕ್ಕೊಯ್ಯುತ್ತದೆ[7]. ಡಾ| ಪಿ.ಎನ್. ನರಸಿಂಹ ಮೂರ್ತಿಯವರಿಂದ ಸಂಶೋಧಿಸಲ್ಪಟ್ಟ ಈ ಶಾಸನದಲ್ಲಿ “ಅಜಿಲರು ಬಂಗರು ಕೋಟೆ ಕೆಡಿಸಿದ್ದಕ್ಕೆ ಪರಿಹಾರ…” ವೆಂದು ಉಲ್ಲೇಖವಿರುವ ಈ ಶಾಸನ ಹೊಯ್ಸಳ ವೀರ ಬಲ್ಲಾಳನ ಕಾಲದ್ದಾಗಿರುತ್ತದೆ. ಇದರ ಉಲ್ಲೇಖದಂತೆ ಇಡೀ ಪೂಂಜಳಿಕೆ ರಾಜ್ಯವು ಹೊಯ್ಸಳರ ಆಧೀನದಲ್ಲಿತ್ತು. ಇದು ಅವರ ಪ್ರಾಂತ್ಯಾಧಿಕಾರಿಗಳಿಂದ ಆಳಲ್ಪಡುತ್ತಿದ್ದುದಾಗಿ ಉಲ್ಲೇಖಿಸಲಾಗಿದೆ. ಬಂಗರು ಹಾಗೂ ಅಜಿಲರು ಪರಿಹಾರ ನೀಡುವಂತೆ ಆದೇಶಿಸಲಾಗಿತ್ತು. ಈ ಶಾಸನವು ಜೈನ ಮನೆತನದ ಅಜಿಲ ಹಾಗೂ ಬಂಗರ ಮೊದಲ ಶಾಸನವಾಗಿದೆ. ದುರದೃಷ್ಟವಶಾತ್ ಇದು ಆ ಎರಡೂ ಅರಸರುಗಳ ಹೆಸರನ್ನು ಉಲ್ಲೇಖಿಸಿಲ್ಲ. ಆದರೆ ಮಹತ್ವಪೂರ್ಣ ಮಾಹಿತಿಗಳನ್ನು ನೀಡಿ ಕ್ರಿ.ಶ. ೧೩೪೦ಕ್ಕಿಂತ ಮೊದಲೇ ಇವರು ತುಳುನಾಡಿನಲ್ಲಿ ರಾಜ್ಯಭಾರ ನಡೆಸಿದುದನ್ನು ಸಮರ್ಥಿಸಲು ಸಹಕಾರಿಯಾಗಿದೆ.
[image: ಪೂರ್ಣವಾಗಿ ಶಿಥಿಲಗೊಂಡ ವೇಣೂರು ಅರಮನೆಯ ಗತವೈಭವವನ್ನು ಸಾರುತ್ತಿರುವ, ಅರಮನೆಯ ಮುಂಭಾಗದಲ್ಲಿ ಕಗ್ಗಲ್ಲಿನಲ್ಲಿ ಮಾಡಲ್ಪಟ್ಟ ೩ ಅಡಿ ಎತ್ತರದ ಎರಡು ಆನೆಗಳು.]
ಪೂರ್ಣವಾಗಿ ಶಿಥಿಲಗೊಂಡ ವೇಣೂರು ಅರಮನೆಯ ಗತವೈಭವವನ್ನು ಸಾರುತ್ತಿರುವ, ಅರಮನೆಯ ಮುಂಭಾಗದಲ್ಲಿ ಕಗ್ಗಲ್ಲಿನಲ್ಲಿ ಮಾಡಲ್ಪಟ್ಟ ೩ ಅಡಿ ಎತ್ತರದ ಎರಡು ಆನೆಗಳು.
ಕದ್ರಿ ಮಂಜುನಾಥೇಶ್ವರ ದೇವಾಲಯದ ಬಳಿ ದೊರೆತ ಕ್ರಿ.ಶ. ೧೩೮೮ರ ಶಾಸನದಲ್ಲಿ ಅಜಿಲರಿಗೆ ಸಂಬಂಧಪಟ್ಟಂತೆ ಅಜಿಲಂಕೆರೆ ಎಂಬ ಉಲ್ಲೇಖವಿದೆ. [8] ಅನಂತರ ಕ್ರಿ.ಶ. ೧೪೧೫ರ ಬೇಲೂರು ಶಾಸನದಲ್ಲಿ ಸೋಮನಾಥ ಬಿರುಮಣ್ಣರಸನೆಂಬವನು ೧೦೦ ಮುಡಿ ಅಕ್ಕಿಯನ್ನು ಚೆನ್ನಕೇಶವ ದೇವಸ್ಥಾನಕ್ಕೆ ಕೊಡಮಾಡಿದ ಉಲ್ಲೇಖವಿದೆ. ಆದರೆ ಅಜಿಲರಿಗೆ ಕುರಿತಂತೆ ಸರಿಯಾದ ಉಲ್ಲೇಖ ದೊರೆಯುವುದು ಮಂಗಳೂರಿನ ಕೊಡಿಯಾಲ್‌ಬೈಲ್‌ನಲ್ಲಿ ದೊರೆತ ಕ್ರಿ.ಶ. ೧೪೧೯ರ ಶಾಸನದಲ್ಲಿ. ಈ ಶಾಸನವು ಅಜಿಲರು ವಿಜಯನಗರದ ಅರಸ ಮೊದಲನೆಯ ದೇವರಾಯನ ಪ್ರಭುತ್ವವನ್ನು ಒಪ್ಪಿಕೊಂಡು ಬಂಗರು ಮತ್ತು ಚೌಟರು ಸೇರಿದಂತೆ, ಮಂಗಳೂರಿನ ಆಡಳಿತದಲ್ಲಿ ವಿಜಯನಗರದ ಪ್ರಾಂತ್ಯಾಧಿಕಾರಿಯೊಂದಿಗೆ ಸಹಕರಿಸಿರುವುದಾಗಿ ಮಾಹಿತಿ ಲಭ್ಯವಿದ್ದರೂ, ಅಜಿಲರಸನ ಹೆಸರು ಇಲ್ಲಿ ಉಲ್ಲೇಖಿತವಾಗಿಲ್ಲ.
ಅಜಿಲರ ಪಾರಂಪರಿಕ ಇತಿಹಾಸವು ೧೨ನೆಯ ಶತಮಾನದ ಮಧ್ಯಭಾಗದಿಂದ ಪ್ರಾರಂಭವಾಗುವುದಾದರೂ, ಶಾಸನದಲ್ಲಿ ಮೊದಲಿಗೆ ಕಾಣಿಸಿಕೊಂಡ ಅಜಿಲ ಅರಸನೆಂದರೆ ಕ್ರಿ.ಶ. ೧೪೭೯ರ ಶಾಸನದಲ್ಲಿ ಉಲ್ಲೇಖಿಸಲ್ಪಟ್ಟ ರಮಾದೇವಿಯ ಮಗನಾದ ಮಾಂಡಲಿಕ ಸೋಮನಾಥ. ನಾರಾವಿಯ ಸೂರ್ಯನಾರಾಯಣ ದೇವಸ್ಥಾನಕ್ಕೆ ದೇಣಿಗೆ ನೀಡಿದ್ದ ಉಲ್ಲೇಖವಿದ್ದು, ಇದೇ ಅರಸ ಮುಂದೆ ೧೪೯೦ರ ತನಕ ತನ್ನ ಆಡಳಿತವನ್ನು ಮುಂದುವರಿಸಿದ್ದಿರಬೇಕು. ಇದೇ ರಮಾದೇವಿಯ ಕ್ರಿ.ಶ. ೧೪೯೦ರ ಇನ್ನೊಂದು ಶಾಸನ ಅಳದಂಗಡಿಯ ಪಾರ್ಶ್ವನಾಥ ಬಸದಿಗೆ ನೀಡಿದ ಭೂದಾನದ ಕುರಿತಾಗಿ ತಿಳಿಸುತ್ತದೆ. ಈ ರಾಣಿಯು ೧೪೪೦ರ ಹೊತ್ತಿಗೆ ಆಡಳಿತದಲ್ಲಿ ಇದ್ದಿರಬಹುದೆಂದು ಅಭಿಪ್ರಾಯಪಡಬಹುದು.[9]
ಆ ನಂತರದ ಅಜಿಲ ಅರಸನೆಂದರೆ ಮೂಡಬಿದ್ರೆಯ ಕ್ರಿ.ಶ. ೧೫೧೫ರ ಶಾಸನದಲ್ಲಿ ಉಲ್ಲೇಖಿಸಲ್ಪಟ್ಟ ಪಿಣ್ಣಾನ ಅಜಿಲ ಇದರಿಂದ ಪಿಣ್ಣಾನ ಅಜಿಲನ ಮಗನಾದ ಕಾಮಿರಾಯನು ಗುರುಗಳ ಬಸದಿಗೆ ದಾನ ನೀಡಿದವರಲ್ಲೊಬ್ಬನೆಂದು ಉಲ್ಲೇಖಿಸಲ್ಪಟ್ಟಿದೆ. ಹಾಗೆಯೇ ಕ್ರಿ.ಶ. ೧೫೩೭ರ ವೇಣೂರು ಶಾಸನವು ಸಾಲ್ವ ಪಾಂಡ್ಯ ದೇವರಸ ಅಜಿಲರು ಶಾಂತೀಶ್ವರ ಚೈತ್ಯಾಲಯದಲ್ಲಿ ೨೪ ತೀರ್ಥಂಕರರ ಮೂರ್ತಿಗಳ ಪ್ರತಿಷ್ಠಾಪನೆಗೆ ಅನುವು ಮಾಡಿದ ವಿಚಾರವು ದಾಖಲಿಸಲ್ಪಟ್ಟಿದೆ. [10]
ವೇಣೂರಿನ ಗೋಮಟೇಶ್ವರ ಮೂರ್ತಿಯ ಎಡ ಹಾಗೂ ಬಲದಲ್ಲಿರುವ ಕ್ರಿ.ಶ. ೧೬೦೪ರ ಶಾಸನವು ರಾಯಕುವರನು ಪಾಂಡ್ಯಕ್ಕ ದೇವಿಯ ಸೋದರನೆಂದು ತಿಳಿಸುವುದಲ್ಲದೆ ತಿಮ್ಮಣ್ಣ ಅಜಿಲನು ಅವನ ಅಳಿಯನೆಂದು ಪಾಂಡ್ಯಕ್ಕೆ ದೇವಿಯ ಮಗನು ಪಾಂಡ್ಯ ಭೂಪಾಲನ ಸೋದರನೆಂದೂ ತಿಳಿಸುತ್ತದೆ. ಇಲ್ಲಿ ರಾಯಕುವರನು ಕ್ರಿ.ಶ. ೧೫೬೦ರಿಂದ ೧೫೮೫ರ ಮಧ್ಯೆ ಅಧಿಕಾರದಲ್ಲಿದ್ದನೆಂದು ಹೇಳಬಹುದು. ಈ ಶಾಸನ ಗಳ ಪ್ರಕಾರ ಪಾಂಡ್ಯ ಭೂಪಾಲನು ರಾಯಕುವರನ ನಂತರ ಕ್ರಿ.ಶ. ೧೫೮೫ – ೧೬೦೦ವರೆಗೆ ರಾಜ್ಯವಾಳಿರಬೇಕು. ಪಾಂಡ್ಯ ಭೂಪಾಲನ ನಂತರದ ತಿಮ್ಮಣ್ಣ ಅಜಿಲನು (ಕ್ರಿ.ಶ. ೧೬೦೦ – ೧೬೨೦) ಈ ರಾಜ ಮನೆತನದ ಅತಿ ಶ್ರೇಷ್ಠ ಅರಸನು. ಇವನೇ ವೇಣೂರಿನ ಗೋಮಟ ವಿಗ್ರಹವನ್ನು ಪ್ರತಿಷ್ಠಾಪಿಸಿದನು. ಈ ಅರಸನ ಕುರಿತಾಗಿ ಹಲವು ಐತಿಹ್ಯಗಳಿವೆ. ವೇಣೂರಿನಲ್ಲಿಯೂ ಕಾರ್ಕಳದ ಗೋಮಟೇಶ್ವರನ ಹಾಗೆಯೇ ಮೂರ್ತಿಯು ಪ್ರತಿಷ್ಠಾಪಿತವಾಗುತ್ತದೆ ಎಂಬ ಸುದ್ದಿ ತಿಳಿದು ಕಾರ್ಕಳದ ಭೈರವ ರಾಯನು ಹೀಗಾದರೆ ತನ್ನ ಹಿರಿಯನಾದ ವೀರ ಪಾಂಡ್ಯನು ಮಾಡಿದ ಕೆಲಸಕ್ಕೆ ಕೀರ್ತಿಯು ಕಡಿಮೆಯಾದೀತೆಂದು ಯೋಚಿಸಿ, ಮೂರ್ತಿಯನ್ನು ಪ್ರತಿಷ್ಠಾಪಿಸಬಾರದೆಂದು ಆಕ್ಷೇಪಿಸಿದ ಕಾರಣ, ತಿಮ್ಮಣ್ಣ ಅಜಿಲನಿಗೆ ಭೈರವ ರಾಯನಿಗೂ ಯುದ್ಧ ಉಂಟಾಗಿ ತನ್ನ ಸೇನಾನಿ ಕಾಂತು ಸಾಮಾನಿಯ ಪರಾಕ್ರಮದಿಂದ ಬೈರವರಾಯನು ಸೋತನೆಂದು ಐತಿಹ್ಯವಿದೆ. ಅಂತೆಯೇ ಬಂಗರೊಂದಿಗೂ ವೈಮನಸ್ಸಿದ್ದು ಯುದ್ಧ ಉಂಟಾಗಿ, ತಿಮ್ಮಣ್ಣ ಅಜಿಲನು ಗೆದ್ದಿರುವನೆಂದು ಹೇಳಲಾಗಿದೆ.

ಕ್ರಿ.ಶ. ೧೬೦೪ರಲ್ಲಿ ದೊರೆ ತಿಮ್ಮಣ್ಣಾಜಿಲನಿಂದ ಪ್ರತಿಷ್ಠಾಪಿಸಲ್ಪಟ್ಟ ೩೫ ಅಡಿ ಎತ್ತರದ ಗೋಮಟೇಶ್ವರ ಮೂರ್ತಿ.
ಗೋಮಟೇಶ್ವರನ ಮೂರ್ತಿಯ ಬದಿಯಲ್ಲಿರುವ ಕ್ರಿ.ಶ. ೧೬೦೪ರ ಶಾಸನದಲ್ಲಿ ತಿಮ್ಮಣ್ಣ ಅಜಿಲನ ಇಬ್ಬರು ರಾಣಿಯರಾದ ಪಾಂಡ್ಯಕ್ಕ ಮತ್ತು ಬಿಣ್ಣಾನಿ ಎಂಬವರು ಗೋಮಟೇಶ್ವರನ ಮುಂಭಾಗದಲ್ಲಿ ಎರಡು ಬಸದಿಗಳನ್ನು ನಿರ್ಮಾನ ಮಾಡಿರುವರೆಂಬ ಉಲ್ಲೇಖವಿದೆ.
ತಿಮ್ಮಣ್ಣ ಅಜಿಲನು ಗೋಮಟೇಶ್ವರ ಮೂರ್ತಿಯನ್ನು ಶ್ರವಣಬೆಳಗೊಳದ ಗುರು ಪಟ್ಟಾಸೀನನಾಗಿದ್ದ ಚಾರುಕೀರ್ತಿ ಪಂಡಿತ ದೇವಾಚಾರ್ಯನ ದಿವ್ಯವಾಕ್ಯದಿಂಪ್ರತಿಷ್ಠಾಪಿಸಿದನೆಂಬ ಉಲ್ಲೇಖವಿದೆ. ತಿಮ್ಮಣ್ಣ ಅಜಿಲನು ಸಮೀಪದ ಕಾರ್ಕಳ ಅಥವಾ ಮೂಡಬಿದ್ರೆಯ ಚೌಟ ಅರಸರ ಗುರುವಾಗಿದ್ದ ಅಲ್ಲಿಯ ಮಠದ ಚಾರುಕೀರ್ತಿಯನ್ನು ಬಿಟ್ಟು, ಘಟ್ಟದ ಮೇಲಿನ ಚಾರುಕೀರ್ತಿಯನ್ನು ಆರ್ಶರಯಿಸಲು ಕಾರಣವೇನಿರಬಹುದೆಂಬುದು ಜಿಜ್ಞಾಸೆಯ ವಿಷಯವೇ ಸರಿ.
ಕ್ರಿ.ಶ. ೧೬೦೪ರ ಶಾಸನದಲ್ಲಿ ಚಾಮುಂಡಾನ್ವಯದವನೆಂದು, ಸೋಮವಂಶದವನೆಂದು ತಿಮ್ಮಣ್ಣ ಅಜಿಲನು ಬರೆಸಿದ್ದು, ಇವನ ಮೂಲ ಪುರುಷನೊಬ್ಬನು ಚಾಮುಂಡನೆಂಬವನಿರಬಹುದು. ಆದರೆ ಈ ಹಿಂದೆ ತಿಳಿಸಿರುವಂತೆ ಅವನು ಗೋಮಟೇಶ್ವರ ಮೂರ್ತಿಯನ್ನು ಪ್ರತಿಷ್ಠಾಪಿಸಿದ ಚಾಮುಂಡನಾಗಿರಲಾರನೆಂಬ ಗೋವಿಂದ ಪೈಗಳವರ ಅಭಿಪ್ರಾಯ ಸೂಕ್ತವೆನಿಸುತ್ತದೆ. ಚಾಮುಂಡರಾಯನು ಬ್ರಹ್ಮಕ್ಷತ್ರ ಕುಲದವನೆಂದು ಆಥನ ಶ್ರವಣಬೆಳಗೊಳದಲ್ಲಿಯ ನಂ. ೨೮೧ನೇಯ ಶಾಸನದಲ್ಲಿ ತಿಳಿಯುತ್ತದೆ. ಆತನು ಚಂದ್ರವಂಶದವನೆಂದು ಅದರಲ್ಲಾಗಲಿ, ತಾನೇ ಬರೆದ ಚಾಮುಂಡರಾಯ ಪುರಾಣದಲ್ಲಾಗಲೀ ಹೇಳಿಕೊಳ್ಳಲಿಲ್ಲ[11]
ಈ ತಿಮ್ಮಣ್ಣ ಅಜಿಲನ ಕಾಲದಲ್ಲಿಯೇ ಕೆಳದಿ ವೆಂಕಟಪ್ಪ ನಾಯಕನ ತುಳುನಾಡಿನ ಮೇಲೆ ದಾಳಿ ನಡೆಸಿದ್ದು, ನಾಯಕನು ಅಜಿಲರನ್ನು ಸೇರಿದಂತೆ ಎಲ್ಲಾ ಅರಸನ್ನು ಸೋಲಿಸಿರುವುದಾಗಿ ಕವಿ ಲಿಂಗಣ್ಣ ತನ್ನ “ಕೆಳದಿ ನೃಪವಿಜಯ”ದಲ್ಲಿ ತಿಳಿಸುತ್ತಾನೆ. ಪೋರ್ತುಗೀಜರ ನೇತೃತ್ವದಲ್ಲಿ ರಚಿತವಾದ ಮೈತ್ರಿಕೂಟದಲ್ಲಿ ಅಜಿಲರು ಸೇರಿರುವುದಾಗಿ ಕ್ರಿ.ಶ. ೧೬೧೩ರ ಪೋರ್ತುಗೀಜ್ ದಾಖಲೆ ತಿಳಿಸುತ್ತದೆ. ಆದರೆ ಈ ಕೂಟವನ್ನು ಕೆಳದಿ ವೆಂಕಟಪ್ಪ ನಾಯಕನು ಸಂಪೂರ್ಣವಾಗಿ ಸೋಲಿಸಿರುವುದಾಗಿ ತಿಳಿಯುತ್ತದೆ.[12]
ತಿಮ್ಮಣ್ಣ ಅಜಿಲನ ನಂತರ ಮಧುರಕ್ಕ ದೇವಿಯು ಆಳಿರುವುದಾಗಿ ಕ್ರಿ.ಶ. ೧೬೨೨ ಶಾಸನದಿಂದ ತಿಳಿಯುತ್ತದೆ. ಇದೇ ಶಾಸನವು ಶಾಂತೀಶ್ವರ ಬಸದಿಗೆ ಇವಳು ದೇಣಿಗೆ ನೀಡಿದ ವಿಚಾರವನ್ನು ತಿಳಿಸುತ್ತದೆ. ಇದು ಸಂಕರರಸನ ಮಗ ರಾಮನಾಥರಸನೇ ಮುಂತಾದವರ ಸಮ್ಮುಖದಲ್ಲೇ ನಡೆದಿರುವುದಾಗಿ ಉಲ್ಲೇಖವಿದೆ. ಈ ರಾಮನಾಥನು ಕಳಸ – ಕಾರ್ಕಳದ ಭೈರರಸ ಕುಟುಂಬದವನಾಗಿದ್ದು, ಅವನನ್ನು ಮಧುರಕ್ಕ ದೇವಿಯು ಮದುವೆಯಾಗಿರಬೇಕೆಂದು ತಿಳಿಯಲಾಗಿದೆಯಾದರೂ ಇದಕ್ಕೆ ಸರಿಯಾದ ಆಧಾರವಿಲ್ಲ. ಮುಂದೆ ಇದೇ ರಾಣಿಯು ಕ್ರಿ.ಶ. ೧೬೪೮ರ ವರೆಗೆ ಆಡಳಿತ ನಡೆಸಿರುವುದಾಗಿ ಹೇಳಲಾಗುತ್ತಿದೆ. ಆದರೆ ಕ್ರಿ.ಶ. ೧೬೨೯ರ ಪೋರ್ತುಗೀಜ್ ದಾಖಲೆಯಂತೆ ಹೇಳುವುದಾದರೆ ಇವಳ ಆಡಳಿತವು ಕ್ರಿ.ಶ. ೧೬೨೯ಕ್ಕೆ ಮೊದಲೇ ಕೊನೆಗೊಂಡಿದ್ದು, ಆ ಅವಧಿಯಲ್ಲಿ ಅಜಿಲ ಅರಸನೊಬ್ಬ ಆಳ್ವಿಕೆಯಲ್ಲಿದ್ದಿದ್ದು ಅವನು ಕೆಳದಿ ವೀರಭದ್ರ ನಾಯಕನ ವಿರುದ್ಧ ವಿಫಲ ದಂಗೆಯೊಂದನ್ನು ನಡೆಸಿ ಮುಂದೆ ಅವನು ವೀರಭದ್ರನ ಸಾರ್ವಭೌಮತ್ವವನ್ನು ಒಪ್ಪಿಕೊಂಡಿರುವುದನ್ನು ಸಮರ್ಥಿಸಲು ಆಧಾರಗಳಿವೆ. ಇತ್ತಿಚೆಗೆ ಬೆಳಕಿಗೆ ಬಂದ ಕ್ರಿ.ಶ. ೧೬೮೫ರ ಅಳದಂಗಡಿ ಶಾಸನವು ಇದನ್ನು ಸಮರ್ಥಿಸಲು ಸಹಕಾರಿಯಾಗುತ್ತದೆ.
ಇತ್ತೀಚೆಗೆ ಅಳದಂಗಡಿಯ ಪಾರ್ಶ್ವನಾಥ ಬಸದಿಯಲ್ಲಿ ದೊರೆತ ಕ್ರಿ.ಶ. ೧೬೮೫ರ ಗಣಧರ ವಲಯ ಯಂತ್ರ ಶಾಸನ ಮತ್ತು ಸೂಳಬೆಟ್ಟು ಗೋಪಾಲಕೃಷ್ಣ ದೇವಾಲಯದಲ್ಲಿ ಬೆಳಕಿಗೆ ಬಂದ ಕ್ರಿ.ಶ. ೧೭೨೦ರ ಶಾಸನ ಕೇವಲ ರಾಜಕೀಯವಾಗಿ ಮಾತ್ರವಲ್ಲದೆ ಇತರ ದೃಷ್ಟಿಯಿಂದಲೂ ಇದು ತುಂಬಾ ಮಹತ್ವಪೂರ್ಣವಾದುದಾಗಿದೆ.[13] ಕ್ರಿ.ಶ. ೧೬೮೫ರ ಯಂತ್ರ ಶಾಸನದಲ್ಲಿ ಸೋಮವಂಶದ ಪಾಂಡ್ಯಪ್ಪ ಅಜಿಲರ ಸೊಸೆಯರಾದ ಶಂಕರ ದೇವಿ ಅಜಿಲ ಎಂಬುವಳು ಕ್ರಿ.ಶ. ೧೬೮೫ರ ಹೊತ್ತಿಗೆ ಅಧಿಕಾರದಲ್ಲಿದ್ದಳೆಂಬುದನ್ನು ಸೂಚಿಸುತ್ತದೆ.
[image: ಅಳದಂಗಡಿ ಅರಮನೆ ಸಮೀಪವಿರುವ ಸುಮಾರು ೪೦೦ ವರ್ಷ ಪುರಾತನ ಪಾರ್ಶ್ವನಾಥ ಸ್ವಾಮಿ ಬಸದಿ.]
ಅಳದಂಗಡಿ ಅರಮನೆ ಸಮೀಪವಿರುವ ಸುಮಾರು ೪೦೦ ವರ್ಷ ಪುರಾತನ ಪಾರ್ಶ್ವನಾಥ ಸ್ವಾಮಿ ಬಸದಿ.
ಕ್ರಿ.ಶ. ೧೭೨೦ರ ಶಾಸನದಲ್ಲಿ ಸೋಮವಂಶದ ಯೇನೂರು ಶಂಕರ ದೇವಿಯರಾದ ಅಜಿಲರು ದೇವಾಲಯಕ್ಕೆ ಬಿಟ್ಟ ಉಂಬಳಿಯ ವಿವರಗಳಿವೆ. ಈ ಎರಡೂ ಶಾಸನಗಳಲ್ಲಿ ಶಂಕರ ದೇವಿ ಎಂಬವಳ ಪ್ರಸ್ತಾಪವಿರುವುದರಿಂದ ಈ ಮಧ್ಯೆ ಅವಳು ಆಡಳಿತ ನಡೆಸಿರಬೇಕೆಂದು ತಿಳಿಯಬೇಕಾಗುತ್ತದೆ. ಆದರೆ ಈ ಅವಧಿಯಲ್ಲಿ ಪದುಮಲದೇವಿ ಎಂಬುವಳು ವೇಣೂರಿನಲ್ಲಿ ಆಡಳಿತ ಮಾಡುತ್ತಿದ್ದ ಕ್ರಿ.ಶ. ೧೭೧೦ರಲ್ಲಿ ಆಕೆ ವೇಣೂರಿನಲ್ಲಿದ್ದ ವೀರಶೈವ ಮಠದ ಚೆನ್ನವೀರ ದೇವರಿಗೆ ಉಂಬಳಿಯನ್ನು ಬಿಟ್ಟದ್ದಕ್ಕೆ ಶಾಸನವು ಇದೆ. ಆದುದರಿಂದ ಶಂಕರ ದೇವಿಗೆ ಎಲ್ಲಿಯೂ ಬೆಳಕಿಗೆ ಬರಲು ಅವಕಾಶವೇ ಸಿಕ್ಕಿರಲಿಲ್ಲ. ಅಲ್ಲದೇ ಈಗ ಇಬ್ಬರು ಶಂಕರ ದೇವಿಯರಿದ್ದರೆಂದು ತರ್ಕಿಸಬೇಕಾಗಿದೆ.
ಕ್ರಿ.ಶ. ೧೭೨೦ರ ಶಾಸನವು ಮೇಲ್ನೋಟಕ್ಕೆ ದಾನ ಶಾಸನವೆಂದು ಕಂಡು ಬಂದರೂ, ಹಿಂದೆ ತುಳುನಾಡಿನಲ್ಲಿದ್ದ ವಿಶೇಷ ಪದ್ಧತಿಗಳನ್ನು ತಿಳಿಸುತ್ತದೆ. ಕ್ರಿ.ಶ. ೧೭೨೦ರಕ್ಕಿಂತ ಮೊದಲೇ ದ.ಕ. ಜಿಲ್ಲೆಯಲ್ಲಿ ಅಧಿಕ ಪ್ರಮಾಣದಲ್ಲಿ ಅಡಿಕೆ ಬೆಳೆಯುತ್ತಿದ್ದರೆನ್ನುವುದಕ್ಕೆ ಈ ಶಾಸನವೊಂದು ಸಾಕ್ಷಿಯಾಗಿದೆ.[14] ಈ ಶಂಕರ ದೇವಿಯ ನಂತರ ೨ನೆಯ ತಿಮ್ಮಣ್ಣ ಅಜಿಲನು ಆಡಳಿತಕ್ಕೆ ಬಂದಿರಬೇಕು.
ಮೂಡಬಿದ್ರೆಯ ಜೈನ ಮಠದಲ್ಲಿ ದೊರೆತ ಕ್ರಿ.ಶ. ೧೭೫೦ರ ತಾಮ್ರ ಶಾಸನವು ಅರಸರಾದ ತಿಮ್ಮಣ್ಣ ಅಜಿಲರು ಮೂಡಬಿದ್ರೆಯ ಚಂದ್ರನಾಥ ಸ್ವಾಮಿಯ ಸನ್ನಿಧಿಯಲ್ಲಿ ನಡೆದ ದೇವತಾ ಸೇವೆಗೆ ಮಾಡಿದ ದಾನಗಳ ಕುರಿತು ವಿವರಿಸುತ್ತದೆ. ಇದು ಈ ವರೆಗೆ ದೊರೆತ ಅಜಿಲರ ಉಲ್ಲೇಖವಿರುವ ಕೊನೆಯ ಶಾಸನವಾಗಿರುತ್ತದೆ.
ಕಾರ್ಕಳ ಮತ್ತು ಬೆಳ್ತಂಗಡಿ ತಾಲೂಕಿನ ಕೆಲವು ಪ್ರಾಂತ್ಯವನ್ನೊಳಗೊಂಡ ಅಜಿಲರ ರಾಜ್ಯವು ೧೩ ಮಾಗಣೆ ಮತ್ತು ೮೦ ಗ್ರಾಮಗಳನ್ನೊಳಗೊಂಡಿದ್ದು, ಅಜಿಲರ ರಾಜ್ಯವನ್ನು ವಶಪಡಿಸಿಕೊಂಡ ನಂತರ ಅಜಿಲರ ಆಡಳಿತವು ಕೊನೆಗೊಂಡಿರಬೇಕೆಂಬ ಕೆಲವು ಇತಿಹಾಸಕಾರರ ಅಭಿಪ್ರಾಯವು ನಿರಾಧಾರವಾಗುತ್ತದೆ. ಶಂಕರ ದೇವಿಗೆ ಸಂಬಂಧಪಟ್ಟ ಕ್ರಿ.ಶ. ೧೭೨೦ರ ಶಾಸನ ಹಾಗೂ ಕ್ರಿ.ಶ. ೧೭೫೦ರ ಮೂಡಬಿದ್ರೆಯ ಶಾಸನ ಅವರ ಆಡಳಿತವು ಅಬಾಧಿತವಾಗಿ ಮುಂದುವರೆದಿರುವುದಕ್ಕೆ ಸಾಕ್ಷಿಯಾಗಿದೆ.
ಹೈದರಾಲಿಯು ಕ್ರಿ.ಶ. ೧೭೬೩ರಲ್ಲಿ ಅಜಿಲರ ಪ್ರಾಂತ್ಯವನ್ನು ತನ್ನ ಸಾಮ್ರಾಜ್ಯಕ್ಕೆ ಸೇರ್ಪಡೆ ಮಾಡಿಕೊಳ್ಳುವುದರೊಂದಿಗೆ ಅವರ ಆಡಳಿತವು ಕೊನೆಗೊಂಡಿರುತ್ತಾದರೂ, ಮುಂದೆ ಸಾಂಪ್ರದಾಯಿಕವಾದ ಕಟ್ಟುಕಟ್ಟಳೆಯೊಂದಿಗೆ ಈ ರಾಜಮನೆತನವು ಇಂದಿಗೂ ಅಳದಂಗಡಿಯಲ್ಲಿ ಮುಂದುವರಿಯುತ್ತಿದೆ.
ಸಾಮಾಜಿಕ ಮತ್ತು ಸಾಂಸ್ಕೃತಿಕ ಇತಿಹಾಸ:
ದ.ಕ. ಜಿಲ್ಲೆಯು ಅನೇಕ ವೈಶಿಷ್ಟ್ಯಗಳ ತವರೂರು. ಸಾಂಸ್ಕೃತಿಕವಾಗಿ ಸಂಕೀರ್ಣತೆ ಸಾಧಿಸಿದ ಬೀಡು. ಈ ನಾಡನ್ನಾಳಿದ ಅರಸು ಮನೆತನಗಳಲ್ಲಿ ಜೈನರದ್ದೇ ಮೇಲುಗೈ. ವಿಶೇಷವಾಗಿ ಇವರ ಆಡಳಿತಕ್ಕೊಳಪಟ್ಟ ಕಾರ್ಕಳ, ಮೂಡಬಿದ್ರೆ ಮತ್ತು ವೇಣೂರು ಇಂದಿಗೂ ಕಲೆಗಳ ಬೀಡಾಗಿ ನೆಲೆ ನಿಂತಿವೆ. ಅಜಿಲರ ಆಡಳಿತಾವಧಿ ತುಳುನಾಡಿನಲ್ಲಿ ವಾಸ್ತುಶಿಲ್ಪ ಪರಾಕಷ್ಠೆಗೆ ತಲುಪಿದ ಕಾಲ. ಅದೆಷ್ಟೋ ಬಸದಿಗಳು, ದೇವಸ್ಥಾನಗಳು, ಚೈತ್ಯಾಲಗಳು ನಿರ್ಮಾಣಗೊಂಡುದುದಲ್ಲದೆ; ಗೋಮಟೇಶ್ವರನ ಮಹಾ ಮೂರ್ತಿಯನ್ನು ಪ್ರತಿಷ್ಠಾಪಿಸುವುದರೊಂದಿಗೆ ಈ ಅರಸು ಮನೆತನದ ಖ್ಯಾತಿ ಶಾಶ್ವತವಾಗಿ ನೆಲೆಗೊಂಡಿದೆ. ಕರ್ನಾಟಕದಲ್ಲಿರುವ ೪ ಗೋಮಟೇಶ್ವರನ ಮೂರ್ತಿಗಳಲ್ಲಿ ಇದು ಉನ್ನತಿಯಲ್ಲಿ ಕಿರಿಯದು. ೩೫ ಅಡಿ ಎತ್ತರದ ಈ ಮೂರ್ತಿಯನ್ನು ಶಾಲಿವಾಹನ ಶಕ ೧೫೨೬ ಅಂದರೆ ಕ್ರಿ.ಶ. ೧೬೦೪ರಲ್ಲಿ ವೇಣುರಿನ ಅಜಿಲ ಮನೆತನದ ಖ್ಯಾತ ದೊರೆ ತಿಮ್ಮಣ್ಣ ಅಜಿಲನು ಪ್ರತಿಷ್ಠಾಪಿಸಿದ್ದುದಾಗಿ ಮೂರ್ತಿಯ ಪಕ್ಕದಲ್ಲಿರುವ ಶಾಸನದಿಂದ ತಿಳಿಯುತ್ತದೆ. ಹೆಚ್ಚು ಕಡಿಮೆ ಕಾರ್ಕಳದ ಮೂರ್ತಿಯನ್ನು ಹೋಲುವ ಇದು, ಇತರ ಮೂರ್ತಿಗಳಂತೆ ಬೆಟ್ಟದ ಮೇಲಿರದೆ ಸಮತಟ್ಟಾದ ದಿಣ್ಣೆಯಲ್ಲಿರುವುದು ಇದರ ಭದ್ರತೆಗೊಂದು ಕೊರತೆ.
ಪಾಡ್ಡನಗಳಲ್ಲಿ ಅಥವಾ ಕೈಫಿಯತ್ತ್‌ನಲ್ಲಿ ಹೇಳುವಂತೆ ಬೀರು ಕಲ್ಕುಡನ ಮಗ ಶಂಭು ಕಲ್ಕುಡನೇ ಕಾರ್ಕಳ ಮತ್ತು ವೆನುರಿನಲ್ಲಿಯೂ ಮೂರ್ತಿಗಳನ್ನು ಕೆತ್ತಿರುವನೆಂಬ ವಿಚಾರ ಸತ್ಯಕ್ಕೆ ದೂರವಾದುದು. ಶ್ರವಣಬೆಳಗೊಳದ ಗೋಮಟನ ಸ್ಥಾಪನೆ ಕ್ರಿ.ಶ. ೯೮೧ರಲ್ಲಿ – ಕಾರ್ಕಳದ ಮೂರ್ತಿಯನ್ನು ಪ್ರತಿಷ್ಠಾಪಿಸಿದ್ದು ೧೪೩೨ರಲ್ಲಿ ಮತ್ತು ವೇಣೂರಿನಲ್ಲಿ ೧೬೦೪ರಲ್ಲಿ ಎಂದಿರುವಾಗ ಕಾಲಗಳ ಮಧ್ಯೆ ಬಹಳಷ್ಟು ಅಂತರ ಕಂಡು ಬರುತ್ತದೆ. ಇದರಿಂದಾಗಿ ಶಂಭು ಕಲ್ಕುಡ ಬೆಳಗೊಳದ ಗೊಮ್ಮಟನನ್ನು ಕೆತ್ತಿದ ೪೫೧ ವರ್ಷಗಳ ಬಳಿಕ ಆತನ ಮಗ ಬೀರು ಕಲ್ಕುಡ ಕಾರ್ಕಳದ ವಿಗ್ರಹವನ್ನು ಕೆತ್ತಿ ದಾತನೆ, ೧೭೨ ವರ್ಷಗಳ ಬಳಿಕ ವೇಣುರಿನಲ್ಲಿ ಕೆತ್ತಿದ ವಿಚಾರ ನಂಬಲರ್ಹವಲ್ಲ. ತಿಮ್ಮಣ್ಣ ಅಜಿಲನು ಕಾರ್ಕಳದ ಗೋಮಟೇಶ್ವರನ ಮೂರ್ತಿಯನ್ನು ಮಾಡಿದ ಶಿಲ್ಪಿ ಮಾರ್ನಾಡಿನ ಶಂಭು ಕಲ್ಕುಡನ ಕುಟುಂಬದವನೊಬ್ಬನನ್ನು ಕರೆಯಿಸಿ, ವೇಣೂರಿ ನಲ್ಲಿಯೂ ಮೂರ್ತಿಯೊಂದನ್ನು ತಯಾರಿಸುವಂತೆ ಹೇಳಿ ಪ್ರತಿಷ್ಠೆಗೆ ಸಿದ್ಧಪಡಿಸಿದ… ಎಂದು ಐಗಳು ತಮ್ಮ ದ.ಕ. ಪ್ರಾಚೀನ ಇತಿಹಾಸದಲ್ಲಿ ತಿಳಿಸುತ್ತಾರೆ. ಇಲ್ಲಿ ಶಂಭು ಕಲ್ಕುಡನ ಕುಟುಂಬದವನೊಬ್ಬನಿಂದ ಎಂದಿರುವುದು ಸೂಕ್ತವೆನಿಸುತ್ತದೆ.
ಆ ಹೊತ್ತಿಗೆ ತುಳುನಾಡು ಶಿಲ್ಪಕಲೆಗೆ ಪ್ರಸಿದ್ಧಿಯನ್ನು ಪಡೆದು ಅದಕ್ಕೆ ಪ್ರೋತ್ಸಾಹವಿದ್ದು, ಶಿಲ್ಪಿಗಳಿಗೆ ಮಾನ – ಸಮ್ಮಾನ ಸಲ್ಲುತ್ತಿತ್ತು ಎಂಬುದಕ್ಕೆ ಸಾಕ್ಷಿಯಾಗಿ ಬೀರು ಕಲ್ಕುಡನ ಪಾಡ್ಡನದ ಸಾಲುಳನ್ನು ಆಧಾರವಾಗಿ ನೀಡಬಹುದು.[15] “ನಾನು ಹೋಗುತ್ತೇನೆ ನಾನಿದ್ದ ರಾಜ್ಯಕ್ಕೆ, ನನಗಾಗುವ ಉಡುಗೊರೆ ಕೊಡಿ ಎಂದರು, ಮೈ ತುಂಬ ವಸ್ತ್ರ, ಕೈಗೆ ಬಳೆ, ಮುಂಗೈಗೆ ಸರಪಳಿ, ಸಾವಿರ ವರಹ ಕೊಟ್ಟರು, ಕುಳಿತುಕೊಳ್ಳಲು ಬಿಳಿಯ ಕುದುರೆ ಕೊಟ್ಟರು, ಹಿಡಿಯಲು ಪಂಚದೀವಟಿಗೆ ಕೊಟ್ಟರು… ನಾನು ಹೋಗುತ್ತೀನೆ ಅರಸ…” ಬೀರು ಕಲ್ಕುಡನ ತಂದೆ ಬೆಳ್ಗೊಳದ ಗೊಮ್ಮಟನನ್ನು ಕೆತ್ತಿದ್ದಕ್ಕಾಗಿ ಅರಸ ಈ ರೀತಿ ಸನ್ಮಾನಿಸಿದುದನ್ನು ಪಾಡ್ಡನಗಳಲ್ಲಿ ಹೇಳಲಾಗುತ್ತದೆ. ಇಲ್ಲಿ ಉತ್ಪ್ರೇಕ್ಷೆ ಇರಬಹುದಾದರೂ ಆ ಕಾಲದಲ್ಲಿ ಶಿಲ್ಪ ವೃತ್ತಿಯನ್ನಾರಿಸಿದ ವಿಶ್ವಕರ್ಮ ಸಮಾಜದ ಉನ್ನತ ಜೀವನ ಮಟ್ಟದ ಚಿತ್ರಣವನ್ನು ಪಾಡ್ಡನಗಳಲ್ಲಿ ಕಾಣಬಹುದು.
ಗೋಮಟ ಮೂರ್ತಿಯ ಎಡಭಾಗದ ಅಕ್ಕಪಕ್ಕದಲ್ಲಿ ಅಕ್ಕಂಗಳ ಬಸದಿ ಮತ್ತು ಬಿನ್ನಾಣಿ ಬಸದಿ ಇದೆ. ಪಾಂಡ್ಯಕ್ಕದೇವಿ ಮತ್ತು ಮಲ್ಲಿದೆವಿ ಎಂಬ ತಿಮ್ಮಣ್ಣ ಅಜಿಲನ ಹಿರಿಯ ರಾಣಿಯರು, ಎಡಭಾಗದಲ್ಲಿ ಚಂದ್ರನಾಥಸ್ವಾಮಿ ಬಸದಿಯನ್ನು, ಬಲಬದಿಯಲ್ಲಿ ಕಿರಿಯರಾಣಿ ಭಿನ್ನಾಣಿ ಎಂಬುವಳು ಶಾಂತಿನಾಥ ಬಸದಿಯನ್ನು ಕಟ್ಟಿಸಿದಳು. ಈ ಎರಡೂ ಬಸದಿಗಳು ಕ್ರಿ.ಶ. ೧೬೦೪ರಲ್ಲಿ ನಿರ್ಮಾಣಗೊಂಡವುಗಳೆಂದು ಅಲ್ಲಿಯ ಶಾಸನದಿಂದ ತಿಳಿಯುತ್ತದೆ.
[image: ಮನಮೋಹಕ ಕೆತ್ತನೆಯನ್ನೊಳಗೊಂಡ ಆಕರ್ಷಣೀಯವಾದ ಮಾನಸ್ತಂಭ ಒಂದು ಪಾರ್ಶ್ವನೋಟ.]
ಮನಮೋಹಕ ಕೆತ್ತನೆಯನ್ನೊಳಗೊಂಡ ಆಕರ್ಷಣೀಯವಾದ ಮಾನಸ್ತಂಭ ಒಂದು ಪಾರ್ಶ್ವನೋಟ.
ಶಾಂತೀಶ್ವರ ಬಸದಿ ಮತ್ತು ಕಲ್ಲ ಬಸದಿ ಎಂದು ಕರೆಯಲ್ಪಡುವ ಈ ಬಸದಿ ಎಲ್ಲಾ ಬಸದಿಗಳಿಗಿಂತ ದೊಡ್ಡದು. ಇದನ್ನು ಪೂರ್ತಿ ಕಗ್ಗಲ್ಲಿನಿಂದ ಕಟ್ಟಿದುದರಿಂದ, ಇದಕ್ಕೆ ಈ ಹೆಸರು ಬಂದಿರಬೇಕು. ಇಲ್ಲಿ ೧೬ನೆಯ ತೀರ್ಥಂಕರ ಶಾಂತಿನಾಥ ಸ್ವಾಮಿಯ ಮೂಲವಿಗ್ರಹವಿರುವುದರಿಂದ ಇದಕ್ಕೆ ಶಾಂತೀಶ್ವರ ಬಸದಿ ಎಂದು ಹೇಳುತ್ತಾರೆ. ಮಧುರಕ್ಕ ದೇವಿಯ ಶಾಸನದಲ್ಲಿ ಹೇಳಿರುವ ಶಾಂತೀಶ್ವರ ಸ್ವಾಮಿ ಚೈತ್ಯಾಲಯವೆಂದರೆ ಇದೇ. ಇಲ್ಲಿರುವ ಮಾನಸ್ತಂಭವು ಬಹಳ ಸುಂದರವಾದುದಾಗಿದೆ. ಇಲ್ಲಿಯ ಕ್ರಿ.ಶ. ೧೪೮೯ರ ಶಾಸನದಿಂದ ಇದರ ನಿರ್ಮಾನದ ಕಾಲ ಮತ್ತು ಈ ವೇಣೂರು ಸೀಮೆಗೆ ಪೂಂಜಳಿಕೆಯ ರಾಜ್ಯ ಎಂಬ ಹೆಸರಿರುವುದೆಂದು ಉಲ್ಲೇಖವಿದೆ.
ವೇಣೂರಿಗೆ ಎಂಟು ಬಸದಿ ಎಂಬ ಮಾತುಂಟು. ಆದರೆ[16] ಇಲ್ಲಿ ಅಕ್ಕಂಗಳ ಬಸದಿ, ಬಿನ್ನಾಣಿ ಬಸದಿ, ಎಂಬ ೬ ಬಸದಿ, ಆದಿನಾಥ ಬಸದಿ, ತೀರ್ಥಂಕರರ ಬಸದಿ, ಪಾಶ್ವನಾಥ ಬಸದಿ ಎಂಬ ೬ ಬಸದಿಗಳು ಮಾತ್ರವೇ ಇವೆ. ಬಹುಶಃ ಶಾಂತಿನಾಥ ಬಸದಿಯ ೨ನೇ ಅಂತಸ್ತಿನಲ್ಲಿ ವರ್ಧಮಾನ ಸ್ವಾಮಿಯ ಪಂಚಲೋಹದ ಮೂರ್ತಿಯನ್ನು ಪ್ರತಿಷ್ಠಾಪಿಸಿದ್ದಾರೆ. “ಮೇಗಿನ ನೆಲೆ ವರ್ಧಮಾನ ಬಸದಿ ಎಂದು ಅದಕ್ಕೆ ಸ್ಥಾನ ಕೊಟ್ಟು, ಗೊಮ್ಮಟ ಮೂರ್ತಿಯನ್ನು ಬಯಲು ಬಸದಿ ಎಂದು ಲೆಕ್ಕ ಹಾಕಿ, ಎಂಟು ಬಸದಿಗಳೆಂದಿರಬೇಕು.”
ಧರ್ಮ ಸಹಿಷ್ಣುಗಳಾದ ಅಜಿಲರ ಇಂದಿನ ಆಕರ್ಷಣೆಯ ಕೇಂದ್ರಗಳಲ್ಲಿ ಅವರ ಕುಲದೇವತೆಯಾದ ಮಹಾಲಿಂಗೇಶ್ವರ ದೇವಸ್ಥಾನವೂ ಒಂದು, ವಾಸ್ತುಶಿಲ್ಪದ ದೃಷ್ಟಿಯಿಂದ ಮಹತ್ವವೆನಿಸದಿದ್ದರೂ ಅದು ತುಂಬಾ ಪ್ರಾಚೀನವಾದುದಾಗಿದೆ. ಗರ್ಭಗುಡಿಯ ಒಂದು ಕಲ್ಲಲ್ಲಿ ಕನ್ನಡ ಭಾಷೆಯ ಶಾಸನವೊಂದಿದ್ದು, ಯಾರದೆಂದು ತಿಳಿಯುವುದಿಲ್ಲ. ಶಾಲಿವಾಹನ ಶಕ ೮೯೦ನೆಯ ಪ್ರಭಾವ ಸಂವತ್ಸರದ ಎಂಬುದಷ್ಟು ತೋರುವುದಂತೆ.
ಅಜಿಲರು ಎಲ್ಲಾ ಧರ್ಮವನ್ನು ಸಮಾನವಾಗಿ ಕಾಣುತ್ತಿದ್ದರೆಂಬುದಕ್ಕೆ ಪದುಮಲ ದೇವಿಯು ಕ್ರಿ.ಶ. ೧೭೧೦ರಲ್ಲಿ ವೇಣೂರಿನಲ್ಲಿದ್ದ ವೀರಶೈವ ಮಠದ ಚೆನ್ನವೀರ ದೇವರಿಗೆ ಉಂಬಳಿಯನ್ನು ಬಿಟ್ಟ ಶಾಸನವು ಆಧಾರವಾಗುತ್ತದೆ.
ಅಳದಂಗಡಿ:
ಇಂದಿನ ಅರಮನೆಗೆ ಅನತಿ ದೂರದಲ್ಲಿರುವ ಪಾಶ್ವನಾಥ ಬಸದಿ ಅಳದಂಗಡಿಯ ಒಂದು ಮಹತ್ವದ ಸ್ಮಾರಕ. ಬಸದಿಯ ಪ್ರಾಂಗಣದಲ್ಲಿರುವ ಶಿಲಾಶಾಸನವು ಈ ರಚನೆಯ ಪ್ರಾಚೀನತೆಯನ್ನು ಅರಿಯಲು ಸಹಕಾರಿಯಾಗಿದೆ. ಇದರ ಆಧಾರದಂತೆ ಇದು ಸುಮಾರು ಕ್ರಿ.ಶ. ೧೫ನೆಯ ಶತಮಾನದ ಕೊನೆಯಲ್ಲಿ ನಿರ್ಮಾಣಗೊಂಡಿರಬಹುದೆಂದು ಡಾ| ಪುಂಡಿಕಾ ಗಣಪಯ್ಯ ಭಟ್ಟರು ಅಭಿಪ್ರಾಯಪಡುತ್ತಾರೆ. ಗರ್ಭಗೃಹ, ನವರಂಗ, ಮುಖ ಮಂಟಪಗಳನ್ನು ಹೊಂದಿರುವ ಈ ಸರಳ ವಾಸ್ತು ರಚನೆಯು ವಿಜಯನಗರ ಶೈಲಿಯಲ್ಲಿದ್ದು, ಗರ್ಭಗೃಹದಲ್ಲಿರುವ ಸುಮಾರು ೪ ಅಡಿ ಎತ್ತರದ ಪಾರ್ಶ್ವನಾಥ ಸ್ವಾಮಿ ವಿಗ್ರಹ, ಕರಿಕಲ್ಲಿನ ಶಿಲ್ಪ ಅಲ್ಲದೆ, ಈ ಬಸದಿಯಲ್ಲಿರುವ ತೀರ್ಥಂಕರರ ಪಂಚಲೋಓಹದ ವಿಗ್ರಹಗಳು ಅಧ್ಯಯನ ಯೋಗ್ಯವಾದುವುಗಳು.
[image: ಬರಾಯದ ಅರಮನೆಯ ಕಂಬಗಳಲ್ಲಿ ಕಾಣುವ ಕಾಷ್ಠಶಿಲ್ಪದ ಒಂದು ಅತ್ಯಾಕರ್ಷಕ ನೋಟ.]
ಬರಾಯದ ಅರಮನೆಯ ಕಂಬಗಳಲ್ಲಿ ಕಾಣುವ ಕಾಷ್ಠಶಿಲ್ಪದ ಒಂದು ಅತ್ಯಾಕರ್ಷಕ ನೋಟ.
[image: ಈಗ ಪಿತೃಕಾರ್ಯ, ದೈವಕಾರ್ಯಗಳಿಗೆ ಸೀಮಿತವಾಗಿರುವ ಸುಮಾರು ೬೦೦ ವರ್ಷಗಳಷ್ಟು ಹಳೆಯ ಬರಾಯದ ಅರಮನೆ.]
ಈಗ ಪಿತೃಕಾರ್ಯ, ದೈವಕಾರ್ಯಗಳಿಗೆ ಸೀಮಿತವಾಗಿರುವ ಸುಮಾರು ೬೦೦ ವರ್ಷಗಳಷ್ಟು ಹಳೆಯ ಬರಾಯದ ಅರಮನೆ.
ಅಳದಂಗಡಿಯಿಂದ ಸುಮಾರು ೩ ಕಿ.ಮೀ. ದೂರದಲ್ಲಿರುವ ಬರಾಯ ಅರಮನೆ ಒಂದು ಅಧ್ಯಯನ ಯೋಗ್ಯ ಸ್ಮಾರಕ. ಇಲ್ಲಿ ಭಾರಿ ಗಾತ್ರದ ಮರದ ಕಂಬಗಳ ಮತ್ತು ಚಾವಡಿಯ ಮುಚ್ಚಿಗೆಯಲ್ಲಿರುವ ಕೆತ್ತನೆಯ ಕೆಲಸ ಪ್ರೇಕ್ಷಣೀಯವಾಗಿದೆ. ವಾದ್ಯಗಾರ್ತಿಯರ ಮೇಳ, ೪ ಆನೆಗಳನ್ನು ಹೊತ್ತು ಹಾರುತ್ತಿರುವ ಗಂಡಭೇರುಂಡ ಪಕ್ಷಿ, ಗಜಲಕ್ಷ್ಮಿ, ಆಂಜನೇಯ ಮುಂತಾದ ಚಿತ್ರಗಳ ಸುಂದರ ಕೆತ್ತನೆಗಳಿವೆ. ಶಿಥಿಲ ಗೊಂಡಿರುವ ಅರಮನೆಯನ್ನು ದುರಸ್ತಿಗೊಳಿಸಿ, ಸಂರಕ್ಷಿಸಿ ಉಳಿಸಿಕೊಳ್ಳುವುದರ ಅಗತ್ಯವಿದೆ.
ಇಂದಿನ ಅಳದಂಗಡಿ:
ಅಳದಂಗಡಿಯ ಈಗಿನ ಅರಮನೆಗೆ ೯೪ ವರ್ಷ. ಹಿಂದಿನ ಪಾರಂಪರಿಕ ವಿಧಿವಿಧಾನಗಳೊಂದಿಗೆ ಇಂದೂ ಅರಸು ಮನೆತನ ಮುಂದುವರಿಯುತ್ತಿದೆ. ಈಗಿನ ಡಾ| ಪದ್ಮ ಪ್ರಸಾದ ಅಜಿಲ ಅರಸು ಪರಂಪರೆಯಲ್ಲಿ ೨೪ನೆಯವರು ಎನ್ನಲಾಗಿದೆ. ವೃತ್ತಿಯಲ್ಲಿ ವೈದ್ಯರಾಗಿರುವ ಇವರು ೧೯೯೫ರಲ್ಲಿ ತಂದೆ ಪಾಂಡ್ಯಪ್ಪ ಅರಸ ಕೃಷ್ಣರಾಜ ಅಜಿಲರ ನಿಧನದ ನಂತರ ಪಟ್ಟಕ್ಕೆ ಬಂದವರು. ಪ್ರಜಾಕೋಟಿಯ ಗೌರವಾದರಕ್ಕೆ ಪಾತ್ರರಾದ ಅಜಿಲ ಮನೆತನ ಪಾರಂಪರಿಕ ಕೊಂಡಿಯನ್ನು ಕಿತ್ತೊಗೆಯದೆ ಈಗಲೂ ಪಟ್ಟಾಭಿಷೇಕದಂತಹ ಆಚರಣೆಗಳನ್ನು ವಿಜೃಂಭಣೆಯಿಂದ ಆಚರಿಸುತ್ತಿರುವುದು ಈ ರಾಜ ಮನೆತನದ ಸೋಜಿಗ.
ಭೂತಕಾಲದ ವೈಭವಕ್ಕೆ ಸಾಕ್ಷಿಯಾಗಿ ಗತಿಸಿದ ದಿನಗಳನ್ನು ಮೆಲುಕು ಹಾಕುತ್ತಾ, ರಾಜ್ಯಾಡಳಿತ ಕಾಲದ ಸಾಂಸ್ಕೃತಿಕ, ಸಾಂಪ್ರದಾಯಿಕ ವಿಧಿವಿಧಾನಗಳಿಗೆ ಚ್ಯುತಿ ಬಾರದಂತೆ ಮುನ್ನಡೆಸಿಕೊಂಡು ಹೋಗುತ್ತಿರುವುದೇ ವರ್ತಮಾನದ ವಿಶೇಷ. ಅರಸು ಪಟ್ಟವೇರುವುದರೊಂದಿಗೆ, ಪಟ್ಟಿ ಪಡೆದ ಗುರಿಕಾರರ ಹೊಸಬಗೆಯ ಹುರುಪು, ಗತಿಸಿ ಅರಸನ ಅಂತ್ಯಕ್ರಿಯೆಯ ವಿಧಿವಿಧಾನಗಳು, ಅರಸು ಕಂಬಳದ ಮೋಜು, ‘ಕೋರಿಗುಂಟ’ದ ಸಂಭ್ರಮ, ನವರಾತ್ರಿ, ದೀಪಾವಳಿಗಳಂತಹ ಹಬ್ಬ ಹರಿದಿನಗಳು ವರ್ಗ, ವರ್ಣಭೇದವಿಲ್ಲದೆ ನಡೆದ ಆಚರಣೆಗಳು ಇಂದಿನ ಪೀಳಿಗೆಗೆ ಮೋಜು ಮುಜುಗರವನ್ನುಂಟುಮಾಡಿದರೆ ಒಂದು ಕಾಲದಲ್ಲಿ ಭಯ ಭಕ್ತಿಯಿಂದ ನಡೆಸಲ್ಪಟ್ಟವುಗಳು. ಬ್ರಿಟಿಷ್ ಆಳ್ವಿಕೆಯಲ್ಲಿ ರಾಜಧನ ರದ್ಧಾಗಿ, ಪ್ರಜಾ ರಕ್ಷಣೆಯಿಂದ ಸ್ವರಕ್ಷಣೆಯ ಚಿಂತೆ ಹೆಚ್ಚಾಗಿ, ಉಳಿವಿಗಾಗಿ ಜನಸಾಮಾನ್ಯರಂತೆ ಸ್ಪರ್ಧಾಕಣಕ್ಕಿಲಿದ ಇವರ ಸ್ಥಿತಿ ತುಳುನಾಡಿನ ಇತರ ರಾಜಮನೆತನದವರಿಗಿಂತ ಭಿನ್ನವಾಗಿಲ್ಲ. ಆದರೆ ಸಾಂಸ್ಕೃತಿಕ ಕಲಾ ವೈಭವದ ಪ್ರತೀಕವಾಗಿ ಉತ್ಕೃಷ್ಟ ಶಾಶ್ವತ ಕೊಡುಗೆಗಳನ್ನು ನೀಡಿದ ತುಳುನಾಡಿನ ಅರಸು ಮನೆತನಗಳಲ್ಲಿ ವೇಣೂರಿನ ಅಜಿಲರಿಗೆ ಅಗ್ರಸ್ಥಾನವಿದೆ.
ಅಜಿಲರ ವಂಶಕ್ಕೆ ಸಂಬಂಧಪಟ್ಟ ಲಭ್ಯವಿರುವ ವಿವಿಧ ಶಾಸನಗಳನ್ನು ಆಧಾರವಾಗಿಟ್ಟುಕೊಂಡು ರಚಿಸಿದ ಪರಿಷ್ಕೃತ ವಂಶಾವಳಿ.

ತುಳು ಕರ್ನಾಟಕ ಅರಸುಮನೆತನಗಳು: ಹೊಸಂಗಡಿಯ ಹೊನ್ನೆಯ ಕಂಬಳಿಯರಸರು
ಪೀಠಿಕೆ :
ಕರ್ನಾಟಕದ ಒಂದು ಭಾಗವಾಗಿರುವ ಇಂದಿನ ತುಳುನಾಡು ಅನೇಕ ರಾಜಮನೆ ತನಗಳಿಗೆ ಆಸರೆ ನೀಡಿತ್ತು. ಆ ಆಳರಸರ ಆಳ್ವಿಕೆಯ ಪ್ರತಿಶ್ರುತವಾಗಿ ಇಲ್ಲಿ ಸಾಮಾಜಿಕ, ಆರ್ಥಿಕ, ರಾಜಕೀಯ ಮತ್ತು ಸಾಂಸ್ಕೃತಿಕ ಚಟುವಟಿಕೆಗಳು ಸಮೃದ್ಧಿ ಹೊಂದಿ ಉತ್ತುಂಗಕ್ಕೇರಿದ್ದು ಉಂಟು. ಪ್ರಭಾವಿ ಅರಸರಾದ ಆಳುಪರು, ಹೊಯ್ಸಳರು ಮತ್ತು ವಿಜಯ ನಗರ ರಾಜರು[1] ತುಳುನಾಡಿನ ಉದ್ದಗಲಕ್ಕೂ ಆಳ್ವಿಕೆಯನ್ನು ವಿಸ್ತರಿಸಿದ್ದನ್ನು ತಿಳಿಯಲು ಮತ್ತು ಅವರ ಇತಿಹಾಸದ ರಚನೆಗೆ ಇಂದು ಸಾಧನ – ಸಾಮಗ್ರಿಗಳ ಕೊರತೆ ಇಲ್ಲವಾದರೂ ಅದಕ್ಕಿರುವ ಅಡ್ಡಿ ಆತಂಕಗಳು ಮಾತ್ರ ಹೇರಳವಾಗಿವೆ. ಆಡಳಿತದ ಅನುಕೂಲಕ್ಕಾಗಿ ಅನೇಕ ದೊಡ್ಡ – ಚಿಕ್ಕ ವಿಭಾಗ, ಉಪವಿಭಾಗಗಳನ್ನಾಗಿ ವಿಂಗಡಿಸಿದ್ದರು. ಅವುಗಳ ಆಡಳಿತವನ್ನು ನೋಡಿಕೊಳ್ಳುವುದಕ್ಕಾಗಿ ತಮ್ಮ ನಿಷ್ಠಾವಂತ ಸಾಮಂತರನ್ನು ವಿವಿಧ ಪ್ರಾಂತಗಳಿಗೆ ಒಡೆಯರನ್ನಾಗಿ ನೇಮಿಸುತ್ತಿದ್ದರು. ಇವರ ಚಕ್ರವರ್ತಿಗಳಿಗೆ ನಿಷ್ಠರಾಗಿದ್ದರಲ್ಲದೆ ಯುದ್ಧಕಾಲದಲ್ಲಿ ಅವರಿಗೆ ಸೈನಿಕ ಸಹಾಯವನ್ನೂ ನೀಡುತ್ತಿದ್ದರು. ಸಾಮಂತ ಅರಸರು ಚಕ್ರವರ್ತಿಗಳಿಗೆ ಅಧೀನರಾಗಿದ್ದರೂ ಆಡಳಿತದ ದೃಷ್ಟಿಯಿಂದ ಸ್ವತಂತ್ರರಾಗಿದ್ದರು. ತಮ್ಮ ಪರಿಮಿತಿಯಲ್ಲಿ ಎಲ್ಲ ಸಾಧನಗಳನ್ನು ಬಳಸಿಕೊಂಡೂ ಸ್ವತಂತ್ರ ಆಡಳಿತವನ್ನು ನಡೆಸುತ್ತ ಚಕ್ರವರ್ತಿಗೆ ಅಧೀನರಾಗಿದ್ದರು. ಕೆಲವೊಮ್ಮೆ ಸಾಮಂತ ಮನೆತನಗಳು ರಾಜಕೀಯ ಔನ್ನತ್ಯವನ್ನು ಸಾಧಿಸಿದ್ದವಲ್ಲದೆ ಚಕ್ರವರ್ತಿಗಳೊಂದಿಗೆ ಕೌಟುಂಬಿಕ ಸಂಬಂಧಗಳನ್ನು ಬೆಳೆಸಿದ್ದವು. ಇಂಥ ಸಾಮಂತರ ಆಡಳಿತದ ವರ್ಗ ಮತ್ತು ಅಲ್ಲಿರುವ ಸಾಮಾಜಿಕ, ಆರ್ಥಿಕ, ಧಾರ್ಮಿಕ ಹಾಗೂ ಸಾಂಸ್ಕೃತಿಕ ಜೀವನ ಇವೆಲ್ಲವನ್ನು ಒಂದೇ ಚೌಕಟ್ಟಿನಲ್ಲಿ ಅಳವಡಿಸುವುದು ಕಷ್ಟದ ಕೆಲಸ. ಆ ಕಾರಣಕ್ಕಾಗಿಯೇ ಒಂದು ನಾಡಿನ ಇತಿಹಾಸವನ್ನು ಅಧ್ಯಯನದ ದೃಷ್ಟಿಯಿಂದ ಕಾಲ, ರಾಜಮನೆತನ, ಸಂಸ್ಕೃತಿ, ಪ್ರದೇಶಕ್ಕನುಗುಣವಾದ ಘಟ್ಟಗಳಲ್ಲಿ ವಿಭಜಿಸಲಾಗುತ್ತದೆ.
ಇತ್ತೀಚಿಗಿನ ದಿನಗಳಲ್ಲಿ ಇತಿಹಾಸದ ಅರ್ಥವ್ಯಾಪ್ತಿಯು ರಾಜ ಮಹಾರಾಜರ ‘ರಾಜಕೀಯ ಅಧ್ಯಯನ’ ದಿಂದ ‘ಜನಸಾಮಾನ್ಯರ ಬದುಕಿನ ಅಧ್ಯಯನ’ ವಾಗಿ ವಿಸ್ತೃತಗೊಳ್ಳತೊಡಗಿದೆ. ಇದರಿಂದಾಗಿ ಆಳರಸರ ಚರಿತ್ರೆಯು ಗೌಣವಾಗಿ ಶ್ರೀ ಸಾಮಾನ್ಯರ ಬದುಕಿಗೆ ಮಹತ್ವ ಪ್ರಾಪ್ತವಾಗಿದೆ. ಈ ಬದಲಾವಣೆಗಳಿಂದಾಗಿ ಪ್ರಭಾವಿ ಆದರೆ ಬದಿಗೆ ಸರಿಸಲ್ಪಟ್ಟ, ಕೆಳಸ್ತರದವರ ಅಥವಾ ನಿರ್ಲಕ್ಷ್ಯಕ್ಕೆ ಒಳಗಾದ ವರ್ಗದವರ ಇತಿಹಾಸ ರಚನೆಯನ್ನು ಯಶಸ್ವಿಯಾಗಿ ಕೈಗೆತ್ತಿಕೊಳ್ಳಲಾಗಿದೆ. ಅವರ ಸ್ವರದ ಪ್ರತಿಬಿಂಬವಾಗಿ, ಈ ಕೆಳಸ್ತರದವರ ಸಾಂಸ್ಕೃತಿಕ, ಆರ್ಥಿಕ, ರಾಜಕೀಯ, ಸಾಮಾಜಿಕ ಕೊಡುಗೆಗಳನ್ನು ಸಾಧನೆಗಳನ್ನು ಹೊಸ ಕಪೋಲ ಕಲ್ಪಿತ ಸಿದ್ಧಾಂತವನ್ನಳವಡಿಸಿ ಕೆಳಸ್ತರದವರು ಅಥವಾ ಬಹು ಜನರು ಮಾತನಾಡಬಲ್ಲರೆ ಎಂಬ ಪ್ರಶ್ನೆಯ ಸುತ್ತ ಚರ್ಚೆ ಆರಂಭವಾಗಿದೆ. ಇದರಲ್ಲಿ ಮುಖ್ಯವಾಗಿ, ಒಂದು ಪ್ರದೇಶದ ಇತಿಹಾಸ ರಚನೆಯಲ್ಲಿ ಕೇವಲ ಗಣ್ಯ ಅರಸರ ಕೊಡುಗೆಗಳನ್ನು ಪರಿಗಣಿಸದೆ, ಕೆಳವರ್ಗ ಅಥವಾ ಸ್ಥಳೀಯ ಅರಸರ ಚಟುವಟಿಕೆಗಳು ಗಣ್ಯ ಅರಸರ ಚಟುವಟಿಕೆಗಳೊಂದಿಗೆ ತುಲನೆ ಮಾಡಿ ಅಥವಾ ಪೋಣಿಸಿ ಒಟ್ಟು ಸಂಸ್ಕೃತಿಯ ಬೆಳೆಯಲು ಕಾರಣಗಳನ್ನು ಹುಡುಕುತ್ತಾ ಹೊಸ ಇತಿಹಾಸ ರಚನಾ ವಿಧಾನವನ್ನು ಕಂಡುಕೊಳ್ಳಲಾಯಿತು. ಆ ದೃಷ್ಟಿಯಿಂದ ಹಂಪಿ ಕನ್ನಡ ವಿಶ್ವವಿದ್ಯಾಲಯವು ಮಾಡುವ ಪ್ರಯತ್ನವನ್ನು ಪ್ರಸ್ತುತವು ಹೌದು. ಈ ರೀತಿಯ ಸಂಸ್ಕೃತಿ ಚಿಂತನೆಯಲ್ಲಿ ಪ್ರಾದೇಶಿಕ ಅರಸರ ಕೊಡುಗೆಗಳನ್ನು ಗಂಭೀರವಾಗಿ ಗಮನಿಸಿದಾಗ ಇಡೀ ಪ್ರದೇಶದ ಒಟ್ಟು ಇತಿಹಾಸದ ಪರಿಕಲ್ಪನೆಗೆ ನಮಗೆ ಅರಿವಾಗುತ್ತದೆ.
ತುಳುನಾಡಿನಲ್ಲಿ ಆಳಿದ ಸ್ಥಳೀಯ ಅಥವಾ ಸಾಮಂತ ಅರಸು ಮನೆತನಗಳ ಬಗ್ಗೆ ಮೊದಲು ಅಧ್ಯಯನ ನಡೆಸಿದವರು ಗಣಪತಿರಾವ್ ಐಗಳ್‌ರು.[2] ಅವರು ತಮ್ಮ “ದಕ್ಷಿಣ ಕನ್ನಡ ಜಿಲ್ಲೆಯ ಪ್ರಾಚೀನ ಇತಿಹಾಸ” ಎಂಬ ಗ್ರಂಥದಲ್ಲಿ ಹಲವು ಪ್ರಮುಖ ಸಾಮಂತರನ್ನು ಹಾಗೂ ಅವರ ಮನೆತನಗಳ ವಿವರಗಳನ್ನು ನೀಡಿದ್ದಾರೆ. ಇಲ್ಲಿ ಅವರ ಅಧ್ಯಯನವು ಮುಖ್ಯವಾಗಿ ರಾಜಕೀಯ ಚರಿತ್ರೆಯೊಂದಿಗೆ ಆಯಾ ಅರಸು ಮನೆತನಗಳ ಸದಸ್ಯರ ಅಸಮರ್ಪಕ ವಂಶಾವಳಿ ಮತ್ತು ಘಟನಾವಳಿಗಳನ್ನು ಕೊಡುವಲ್ಲಿಗೆ ಮಾತ್ರ ಸಾರ್ಥಕವಾಗಿದೆ. ನಂತರ ಬಿ.ಎ. ಸಾಲೆತ್ತೋರ್, ಪಿ. ಗುರುರಾಜ್ ಭಟ್ಟ, ಕೆ.ವಿ. ರಮೇಶರವರು ಈ ಪ್ರದೇಶದ ಅಧ್ಯಯನ ನಡೆಸಿದ್ದರು.
ಹೀಗೆ ಮಧ್ಯಕಾಲೀನ ತುಳುನಾಡಿನಲ್ಲಿ ಆಳಿ ಹೋದ ಚಕ್ರವರ್ತಿಗಳ, ಸಾಮಂತ ಅರಸರ ಹಾಗೂ ಪ್ರಮುಖ ಆಡಳಿತ ವಿಭಾಗಗಳ ಇತಿಹಾಸವನ್ನು ಚಿತ್ರಿಸುವ ಕೃತಿಗಳು ಹೊರ ಬಂದಿದ್ದರೂ ಈ ಕ್ಷೇತ್ರದಲ್ಲಿ ಇನ್ನೂ ಹೆಚ್ಚಿನ ಕೆಲಸ ನಡೆಯಬೇಕಾಗಿದೆ. ಇತಿಹಾಸದ ಒಂದು ಭಾಗವಾಗಿರುವ ಸಾಮಂತರು ಮತ್ತು ಅವರ ಆಡಳಿತ ವಿಭಾಗಗಳು ತಮ್ಮದೇ ಆದ ರಾಜಕೀಯ, ಧಾರ್ಮಿಕ, ಸಾಮಾಜಿಕ ಮತ್ತು ಸಾಂಸ್ಕೃತಿಕ ಮಹತ್ವವನ್ನು ಪಡೆದಿವೆ. ಅವುಗಳ ಸಮಗ್ರವಾದ ಅಧ್ಯಯನ ನಡೆದಾಗ ತುಳುನಾಡಿನ ಸಂಸ್ಕೃತಿಯ ಪೂರ್ಣಚಿತ್ರ ದೊರೆಯುತ್ತದೆ. ಈ ಲೇಖನದಲ್ಲಿ ಅಂತಹ ಸಾಮಂತ ಅರಸು ಮನೆತನಗಳಲ್ಲೊಂದಾದ ಹೊಸಂಗಡಿಯ ಹೊನ್ನೆಯ ಕಂಬಳಿಯರಸರ ಆಳವಾದ ಅಧ್ಯಯನವನ್ನು ಮಾಡಲಾಗಿದ್ದು ಈ ವಂಶದ ಪೂರ್ವೇತಿಹಾಸದ ಮೇಲೆ ಬೆಳಕು ಚೆಲ್ಲುವುದು ಮುಖ್ಯ ಉದ್ದೇಶವಾಗಿದೆ.
ಹೊನ್ನೆಯ ಕಂಬಳಿಯರಸರ ಮೂಲ:
ಮಧ್ಯಕಾಲೀನ ತುಳುನಾಡಿನ ವಿವಿಧ ಸಾಮಂತ ಅರಸು ಮನೆತನಗಳಲ್ಲಿ ಹೊನ್ನೆಯ ಕಂಬಳಿ ವಂಶವೂ ಒಂದು. ಕ್ರಿ.ಶ. ಹದಿನಾಲ್ಕನೇ ಶತಮಾನದಿಂದ ತುಳುನಾಡಿನ ರಾಜಕೀಯ ಚಟುವಟಿಕೆಗಳಲ್ಲಿ ಕಾಣಿಸಿಕೊಳ್ಳುವ ಇವರು ಹದಿನೆಂಟನೆ ಶತಮಾನದ ವರೆಗೆ ತಮ್ಮ ಅಸ್ತಿತ್ವವನ್ನು ಉಳಿಸಿಕೊಂಡಿದ್ದರು. ಹೊನ್ನೆ ಕಂಬಳಿಯರಸರ ಮೂಲವನ್ನು ಹುಡುಕಲು ಗಣಪತಿರಾವ್ ಐಗಳ್ ಮೊದಲಾಗಿ ಡಾ| ಬಿ. ವಸಂತ ಶೆಟ್ಟಿ[3] ರವರೆಗೆ ಅನೇಕ ವಿದ್ವಾಂಸರು ಪ್ರಯತ್ನಿಸಿದ್ದಾರೆ. ಆದರೆ ಈ ಅರಸರ ಮೂಲ ಸ್ಥಳದ ಕುರಿತು ಇತಿಹಾಸಕಾರರಲ್ಲಿ ಭಿನ್ನಾಭಿಪ್ರಾಯಗಳಿವೆ. ಅವರ ಬರವಣಿಗೆಯನ್ನು ಸೂಕ್ಷ್ಮವಾಗಿ ಗಮನಿಸಿದರೆ ಎರಡು ಅಭಿಪ್ರಾಯಗಳನ್ನು ತಿಳಿಯಬಹುದು.
ಅಭಿಪ್ರಾಯ ಒಂದು:
ತುಳುನಾಡಿನ ಇತಿಹಾಸ ರಚನಕಾರರಲ್ಲೊಬ್ಬರಾದ ಪಿ.ಗುರುರಾಜ ಭಟ್ಟರು ಈಗಿನ ಕುಂದಾಪುರ ತಾಲೂಕಿನ ‘ಹೊನ್ನೆಯಹಳ್ಳಿ’ ಹೊನ್ನ ಕಂಬಳಿಯರಸರ ಮೂಲ ಸ್ಥಾನವಾಗಿತ್ತು ಎಂದು ಅಭಿಪ್ರಾಯಪಡುತ್ತಾರೆ.[4] ಮತ್ತು ‘ಕಂಬಳಿ’ ಎಂಬುದು ತಮ್ಮ ಮನೆತನಕ್ಕೆ ಅವರು ಇರಿಸಿಕೊಂಡ ಉಪನಾಮ (Surname) ಎಂದೂ ಹೇಳುತ್ತಾರೆ. ಕುಂದಾಪುರ ತಾಲೂಕಿನ ಸುತ್ತಮುತ್ತ ಪ್ರದೇಶಗಳಲ್ಲಿ ವಾಸಿಸುವ ಪ್ರಸಕ್ತ ಬಂಟ ಅಥವಾ ನಾಡವ ಮತ್ತು ಜೈನ ಸಮುದಾಯಗಳಲ್ಲಿ ‘ಕಂಬಳಿ’ ಎನ್ನುವ ಉಪನಾಮ ಪ್ರಚಲಿತದಲ್ಲಿರುವುದರಿಂದ ಇದೇ ಸಮುದಾಯಗಳಿಗೆ ಹೊನ್ನೆಕಂಬಳಿ ಅರಸರು ಸೇರಿರಬಹುದೆಂದು ಸಮರ್ಥಿಸಿಕೊಳ್ಳುತ್ತಾರೆ. ಆದರೆ ಗುರುರಾಜ ಭಟ್ಟರ ಅಭಿಪ್ರಾಯದ ಸತ್ಯಾಸತ್ಯತೆಯನ್ನು ಪರಾಂಬರಿಸುವ ಸಂಬಂಧವಾಗಿ ಕುಂದಾಪುರ ಮತ್ತು ಹೊಸಂಗಡಿಯ ಆಸುಪಾಸಿನಲ್ಲಿ ನಾನು ಕ್ಷೇತ್ರ ಕಾರ್ಯವನ್ನು ಕೈಗೊಂಡಾಗ ಹಲವು ಬಂಟ ಕುಟುಂಬದ ಸದಸ್ಯರನ್ನು ಭೇಟಿಯಾಗುವ ಅವಕಾಶ ಸಿಕ್ಕಿದ್ದು ಅವರಲ್ಲಿ ಈ ‘ಕಂಬಳಿ’ ಎಂಬ ಉಪನಾಮದ ಬಗ್ಗೆ ಚರ್ಚಿಸಿದ್ದೇನೆ. ವಿಶೇಷವೇನೆಂದರೆ, ಈ ಸಮಯದಲ್ಲಿ ನಾನು ಭೇಟಿಯಾದ ಎಲ್ಲಾ ಬಂಟ ಕುಟುಂಬದ ಹಿರಿಯ ಸದಸ್ಯರು ತಮಗೆ ‘ಕಂಬಳಿ’ ಎಂಬ ಉಪನಾಮ ಹೊಸತು ಎಂದು ಹೇಳಿಕೊಳ್ಳುತ್ತಾರೆ. ಒಂದು ವೇಳೆ ಈ ಅರಸರು ಕಂಬಳಿ ಎಂಬ ಉಪನಾಮವನ್ನಿರಿಸಿಕೊಂಡಿದ್ದರೆ, ಅಂತಹ ಪದ್ಧತಿಯು ತನ್ನ ಇರುವಿಕೆಯನ್ನು ಉಳಿಸಿಕೊಳ್ಳಬೇಕಿತ್ತು. ಏಕೆಂದರೆ ಆ ಕಾಲಕ್ಕೆ ಸಂಬಂಧಿಸಿದ ಅನೇಕ ಪುರಾಣ ಕತೆಗಳು, ಸಂಪ್ರದಾಯಗಳು ಪ್ರತ್ಯಕ್ಷವಾಗಿ ಅಥವಾ ಪರೋಕ್ಷವಾಗಿ ಶಾಸನಗಳಿಂದ, ತಾಳೆಯೋಲೆ ಬರಹಗಳಿಂದ ಅಥವಾ ಮೌಖಿಕ ಅಕರಗಳಿಂದ ಇಂದಿಗೂ ಪ್ರಚಲಿತದಲ್ಲಿರುವುದು ಗಮನಾರ್ಹ. ಉದಾ: ಅಳಿಯ ಸಂತಾನಕಟ್ಟು ಈ ಭಾಗದ ಜನರ ಸಂಸ್ಕೃತಿಯೊಂದಿಗೆ ಬೆಸೆದುಹೋಗಿದ್ದು ಇಂದಿಗೂ ಚಾಲ್ತಿಯಲ್ಲಿದೆ.
ಭಟ್ಟರು ಈ ವಂಶದ ಉಗಮವು ‘ಹೊನ್ನೆಯ ಹಳ್ಳಿ’ ಯಿಂದ ಪ್ರಾರಂಭವಾಗಿರಬೇಕೆಂದು ಅಭಿಪ್ರಾಯಪಡುತ್ತಾರೆ. ಈ ವಿಚಾರದಲ್ಲೂ ನನಗೆ ಅನುಮಾನವಿದೆ. ಏಕೆಂದರೆ ಈ ವಂಶಕ್ಕೆ ಸಂಬಂಧಪಟ್ಟ ಯಾವುದೇ ಶಾಸನಗಳಲ್ಲಿ ‘ಹೊನ್ನೆಯ ಹಳ್ಳಿ’ ಯ ಉಲ್ಲೇಖವಾಗುವುದಿಲ್ಲ. ಜೊತೆಗೆ ಹೆಸರಿರುವ ಊರು ಕುಂದಾಪುರ ತಾಲೂಕಿನೆಲ್ಲೆಡೆ ಹುಡುಕಿದರೂ ನನಗೆ ಇಂದಿಗೂ ಕಂಡು ಹಿಡಿಯಲು ಸಾಧ್ಯವಾಗಲಿಲ್ಲ.
ಎರಡನೇ ಅಭಿಪ್ರಾಯ:
ಕ್ರಿ.ಶ.೧೨ನೇ ಶತಮಾನದಲ್ಲಿ ಮೈಸೂರು ಪ್ರಾಂತದಿಂದ ಶಾಂತರ ಜನಾಂಗಕ್ಕೆ ಸೇರಿದ ಜೈನ ಕುಟುಂಬವೊಂದು ತುಳುನಾಡಿನ ಆಳರಸರೊಂದಿಗೆ ವೈವಾಹಿಕ ಸಂಬಂಧ ಬೆಳೆಸಿ, ಕಾಲಕ್ರಮೇಣ ಅವರು ಪ್ರಭಾವಿ ಜೈನ ಬಂಟರಾಗಿ, ಬಲ್ಲಾಳರಾಗಿ ೧೮ನೇ ಶತಮಾನದ ವರೆಗೆ ತುಳುನಾಡಿನ ಒಂದು ಭಾಗವನ್ನು ಆಳಿದರು ಎಂದು ಹೇಳಲಾಗಿದೆ. ಈ ಅಭಿಪ್ರಾಯವನ್ನು ಅವಲಂಬಿಸಿ ಅವರ ಇತಿಹಾಸ ರಚಿಸಲು ಕೈಗೆತ್ತಿಕೊಂಡರೆ ಅತ್ಯಂತ ಸುಲಭವಾಗಿ ಹೊನ್ನೆಯ ಕಂಬಳಿಯರಸರು ತುಳುನಾಡಿಗೆ ಹೊರಗಿನವರು ಎಂಬುದು ಖಚಿತವಾಗುತ್ತದೆ. ಇದಕ್ಕೆ ಪೂರಕವಾಗಿ ತುಳುನಾಡು ಹೊರಗಿನವರ ನೆಲೆಸುವಿಕೆಗೆ ಪ್ರೋತ್ಸಾಹ ನೀಡಿರುವುದಕ್ಕೆ ಸಾಕಷ್ಟು ಉದಾಹರಣೆಗಳಿವೆ. ಆದರೆ ಹೊನ್ನೆ ಕಂಬಳಿಯ ವಂಶದವರು ಶೈವ ಸಂಪ್ರದಾಯದ ಅನುಯಾಯಿಗಳೇ ಹೊರತು ಜೈನರಾಗಲೀ, ಶಾಂತರ ಕುಲದ ಜೈನ ಬಂಟರಾಗಲಿ, ಈಗಿನ ನಾಡವರಾಗಲಿ ಅಥವಾ ಬಲ್ಲಾಳರು ಆಗಲಿ ಅಲ್ಲ ಎಂಬುದನ್ನು ಕೆಲವು ನಿದರ್ಶನಗಳಿಂದ ಸ್ಪಷ್ಟೀಕರಿಸಬಹುದು. ಒಂದನೆಯದಾಗಿ, ಅಂದಿನ ತುಳುನಾಡ ಅರಸು ಮನೆತನಗಳಲ್ಲಿ ಹೆಚ್ಚಿನವರು ಜೈನ ಸಂಪ್ರದಾಯಕ್ಕೆ ಸೇರಿದವರಾಗಿರುವುದರಿಂದಲೂ, ಸ್ನೇಹಪರರಾದ ಅವರು ಸ್ಥಳೀಯರೊಂದಿಗೆ ನಿಕಟ ಸಂಪರ್ಕ ಬೆಳೆಸಿಕೊಳ್ಳಲು ಇಷ್ಟಪಡುವವರಾಗಿದ್ದುದರಿಂದಲೂ ಅವರೊಂದಿಗೆ ಸ್ನೇಹ ಸೌಹಾರ್ದತೆಯಿಂದ ಬಾಳುವ ಅನಿವಾರ್ಯತೆಯಿಂದಲೂ ಅಂದಿನ ತುಳುನಾಡವರ ಒಟ್ಟು ರೂಢಿಗತವಾಗಿ ಬೆಳೆದು ಬಂದ ಅಳಿಯಕಟ್ಟಿನ ಸಂತಾನದ ಪದ್ಧತಿಯನ್ನು ಹೊನ್ನ ಕಂಬಳಿಯರಸರೂ ಅನುಸರಿಸಿರುವುದಲ್ಲಿ ಆಶ್ಚರ್ಯವೇನೂ ಇಲ್ಲ. ಹೊಯ್ಸಳರು, ವಿಜಯ ನಗರದರಸರು ಇದಕ್ಕೆ ಮುಖ್ಯವಾದ ಉದಾಹರಣೆಗಳು. ಅವರು ರಾಜಕೀಯ ದಾಹದೊಂದಿಗೆ ತುಳುನಾಡಿಗೆ ಬಂದು, ನೆಲೆಸಿ ಸ್ಥಳೀಯರ ಸಹಕಾರ ಪಡೆದು ಸ್ಥಳೀಯರ ಅನುಮತಿ ಪಡೆದು ತಮ್ಮ ಅರಸೊತ್ತಿಗೆಗೆ ಮಾನ್ಯತೆ ಪಡೆಯಲೋಸ್ಕರ ಹೀಗೆ ಮಾಡಿರಬಹುದೆಂಬುದನ್ನು ತಳ್ಳಿಹಾಕುವಂತಿಲ್ಲ. ಎರಡನೇಯದಾಗಿ ಈ ಪ್ರದೇಶದಲ್ಲಿ ಜೈನ ಬಸದಿಗಳ ಸುಳಿವಿಲ್ಲ. ಆದರೆ ಜಂಗಮಮಠ, ಮಾತಿನ ಮಠ ಅಥವಾ ಮಹತ್ತಿನ ಮಠ, ಹಲವಾರಿ ಮಠಗಳ ಸ್ಥಾಪನೆಯಾಗಿರುವುದರ ಬಗ್ಗೆ ದಾಖಲೆಗಳಿವೆ. ಶಾಂತೇಶ್ವರ, ನೀಲಕಂಠೇಶ್ವರ, ವಿರೂಪಾಕ್ಷ, ವೀರಭದ್ರ, ಈಶ್ವರ, ಶಂಭುಲಿಂಗ, ರಾಮಲಿಂಗೇಶ್ವರ, ಲೋಕನಾಥೇಶ್ವರ ಹೀಗೆ ಅನೇಕ ಶೈವ ಸಂಪ್ರದಾಯದ ದೇವಸ್ಥಾನಗಳನ್ನು ಹೊನ್ನೆಯ ಕಂಬಳಿಯರಸರು ಕಟ್ಟಿರುವುದಕ್ಕೆ ಶಾಸನಗಳು ಆಧಾರಗಳಾಗಿವೆ. ಶಂಭುಲಿಂಗ ದೇವರು, ಲೋಕನಾಥೇಶ್ವರ ದೇವರಿಗೆ ಹಾಗೂ ಬ್ರಾಹ್ಮಣರ ಛತ್ರಕ್ಕಾಗಿ ಉಂಬಳಿ ಬಿಟ್ಟ ಹೊಲಗಳಲ್ಲಿಯ ಬದುಕಲ್ಲುಗಳಲ್ಲಿ ಲಿಂಗಮುದ್ರೆಕಲ್ಲುಗಳು ಹಾಗೂ ವಾಮನ ಮುದ್ರೆಯುಳ್ಳ ಕಲ್ಲುಗಳನ್ನು ನೆಟ್ಟದ್ದು ಶಾಸನಗಳ ಮೂಲಕ ಶ್ರುತಪಡಿಸಿದ್ದರಿಂದ ದ್ವಿಜರನ್ನು ಓಲೈಸಲಾಗುತ್ತಿತ್ತು ಎಂದು ತಿಳಿಯಬಹುದು. ಕೊನೆಯದಾಗಿ, ಇವರು ಶೈವರು ಎನ್ನಲು ಇವರು ಇರಿಸಿಕೊಂಡ ಹೆಸರುಗಳನ್ನು ಗಮನಿಸಬಹುದು. ಉದಾಹರಣೆಗೆ ಬಸವಾಪುರ, ಬಸಪ್ಪನ ಕೆರೆ, ಭದ್ರಾಪೂರ ಮರದಬಾಗಿಲು ಇತ್ಯಾದಿ. ಇಂತಹ ಹೆಸರುಗಳು ಶೈವ ಸಂಪ್ರದಾಯಕ್ಕೆ ಸೇರಿದ ಸಮುದಾಯಗಳಲ್ಲಿ ಪ್ರಚಲಿತವಾಗಿರುತ್ತವೆ. ಈ ಕುರಿತಂತೆ ಇನ್ನೂ ಶೋಧ ಮುಂದುವರಿದಿದೆ. ಉದಾಹರಣೆಗೆ: ಹೊನ್ನೆಯ ಕಂಬಳಿ ವಂಶದ ಪೂರ್ವಜರು ಚಿನ್ನದಲ್ಲಿ ಕಂಬಳಿಯನ್ನು ಕೆತ್ತಿಸಿದ, ಅಥವಾ ನೇಯ್ದ ಶ್ರೀಮಂತ ಕುಟುಂಬದವರಾಗಿರಬಾರದೇಕೆ? ಇದನ್ನು ಸಾರಾಸಗಟಾಗಿ ತಳ್ಳಿ ಹಾಕುವಂತಿಲ್ಲ. ಏಕೆಂದರೆ, ಉತ್ತರ ಕರ್ನಾಟಕದಲ್ಲಿ ಇಂದಿಗೂ ಪ್ರಚಲಿತದಲ್ಲಿರುವಂತೆ: ಮೆಣಸಿನಕಾಯಿ ಮಾರುವವರು – ಮೆಣಸಿನಕಾಯಿಯವರು, ಉಳ್ಳೇಗಡ್ಡೆ ಬೆಳೆಯುವವರು – ಉಳ್ಳಾಗಡ್ಡೆಯವರು, ಕುಡಿದ ಆಮಲಿನಲ್ಲಿ ಕುರಿಯೆಂದು ತಿಳಿದು ಕತ್ತೆಯನ್ನೇ ಕೊಂದು ತಿಂದವರು – ಕತ್ತೆಯವರು, ಕುದುರೆ ಕಟ್ಟಿದವರು – ಕುದುರೆಯವರು, ಬೆಲ್ಲ ಮಾಡುವವರು – ಬೆಲ್ಲದವರು ಆದಂತೆ ಬಂಗಾರ ಅಥವಾ ಹೊನ್ನಿನಿಂದ ಕಂಬಳಿಯನ್ನು ಮಾಡಿಸಿದವರು ‘ಹೊನ್ನ – ಕಂಬಳಿ’ ಯವರೆಂದು ಪರಿವರ್ತನೆಗೊಂಡಿರಬಹುದೆ? ಏಕೆಂದರೆ ಕಂಬಳಿ ಎನ್ನುವ ಶಬ್ದ ಕೇವಲ ಜಾತಿ ಸಂಕೇತವೇ ಆಗಿರಬೇಕೆಂದೇನೂ ಇಲ್ಲ. ಅದು ವಸ್ತು ರೂಪವೂ ಆಗಿರಬಹುದು.
ಭೌಗೋಳಿಕ ವ್ಯಾಪ್ತಿ :
ಹೊಸಂಗಡಿಯ ಹೊನ್ನ – ಕಂಬಳಿಯರಸರ ಆಳ್ವಿಕೆಯನ್ನು ಉಲ್ಲೇಖಿಸುವ ಕೆಲವೇ ಕೆಲವು ಶಾಸನಗಳ ಆಧಾರದಿಂದ ಇವರು ಕುಂದಾಪುರ ತಾಲೂಕಿನ ಕೊಲ್ಲೂರು, ಹೊಸಂಗಡಿ, ಬಗ್ಗವಾಡಿ, ಮುನಿನಾಡು, ಆರುನಾಡು, ಕದರಿ, ಕಬ್ಬುನಾಡು ಸೀಮೆ ಇವರ ಆಡಳಿತಕ್ಕೊಳಪಟ್ಟಿದ್ದವೆಂದು ಶ್ರುತಪಡಿಸಬಹುದು. ಹೊಸಂಗಡಿ ಈ ಅರಸರ ರಾಜಧಾನಿಯಾಗಿತ್ತು. ಈ ಸ್ಥಳಗಳಲ್ಲಿ ಕಾಣಸಿಗುವ ಶಾಸನಗಳು, ವೀರಗಲ್ಲುಗಳು, ಮಾಸ್ತಿಕಲ್ಲುಗಳು, ಶಿಲಾಸ್ತಂಭಗಳು, ನಾಣ್ಯಗಳು, ಅಂದಿನರಮನೆಯ ಕುರುಹುಗಳು, ಮಠಗಳು, ದೇವಾಲಯಗಳು, ಕೋಟೆಗಳು, ಕೆರೆ ಮತ್ತು ಬಾವಿಗಳು, ಬದುಕಲ್ಲುಗಳು ಇತ್ಯಾದಿ, ಹೊಸಂಗಡಿ ಮತ್ತು ಆಸುಪಾಸಿನ ಪ್ರದೇಶಗಳ ಗತವೈಭವವನ್ನು ಮಾತ್ರವಲ್ಲ ಇದೊಂದು ರಾಜಧಾನಿಯಾಗಿ ಉನ್ನತ ಹಂತದಲ್ಲಿತ್ತು ಎಂಬುದನ್ನು ಗುರುತಿಸಲು ಮೂಕ ಸಾಕ್ಷಿಗಳಾಗಿದ್ದಾವೆ. ಕೆಳದಿ ನೃಪವಿಜಯದಲ್ಲಿ ಉಲ್ಲೇಖಿಸಿರುವಂತೆ ಈ ವಂಶದವರು ದಕ್ಷಿಣ ಕನ್ನಡದಿಂದ ಘಟ್ಟದ ಮೇಲಿನ ಶಿವಮೊಗ್ಗ ಜಿಲ್ಲೆಯ ಪಟ್ಟಗುಪ್ಪೆ ಮತ್ತು ಬಿದರೂರಿನ ವರೆಗೂ ತಮ್ಮ ಆಡಳಿತವನ್ನು ವಿಸ್ತರಿಸಿಕೊಂಡಿರುವುದರಿಂದ ಎರಡೂ ಕಡೆಯ ಪ್ರದೇಶಗಳ ಆಡಳಿತ ನಡೆಸಲು ಅನುಕೂಲವಾಗುವಂತೆ ಹೊಸಂಗಡಿಯನ್ನು ತಮ್ಮ ರಾಜಕೀಯ ಚಟುವಟಿಕೆಗಳಿಗೆ ರಕ್ಷಣಾತ್ಮಕ ಕೇಂದ್ರವನ್ನಾಗಿ ಪರಿವರ್ತಿಸಿಕೊಳ್ಳುವುದು ಅವರಿಗೆ ಅನಿವಾರ್ಯವಾಗಿದ್ದಿರಬೇಕು.
ಹೊನ್ನೆಯ – ಕಂಬಳಿ ವಂಶದ ಐತಿಹಾಸಿಕ ಚಿತ್ರಣವನ್ನು ಸೆರೆಹಿಡಿಯುವಲ್ಲಿ ಎಂ. ಗಣಪತಿರಾವ್ ಐಗಳ್‌ರವರನ್ನು ಹೊರತುಪಡಿಸಿದರೆ ಪಿ. ಗುರುರಾಜ ಭಟ್ಟರೊಬ್ಬರೆ ಈ ಮನೆತನದ ಅರಸರ ಬಗ್ಗೆ ಅಧ್ಯಯನ ಮಾಡಿರುವುದೆಂದು ಖಚಿತವಾಗಿ ಹೇಳಬಹುದು.[5] ಉಳಿದ ಇತಿಹಾಸ ರಚನಾಕಾರರು ಸಂದರ್ಭಕ್ಕನುಸಾರವಾಗಿ ಹೊಸಂಗಡಿ ಮತ್ತು ಅಲ್ಲಿ ಆಳಿದ ಮನೆತನದ ಉಲ್ಲೇಖವನ್ನು ಮಾಡಿದ್ದಾರೆಯೇ ವಿನಾ ಹೊಸಂಗಡಿಯು ಒಂದು ವಂಶದ ಆಡಳಿತ ಕೇಂದ್ರವಾಗಿದ್ದ ವೈಭವದ ದಿನಗಳ ಕುರಿತು ಆಳವಾದ ಅಧ್ಯಯನವನ್ನು ಯಾರೂ ಕೈಗೊಂಡಿಲ್ಲ.
ಹೊಸಂಗಡಿಯನ್ನೇ ತಮ್ಮ ಕಾರ್ಯ ಚಟುವಟಿಕೆಗಳಿಗೆ ಕೇಂದ್ರವನ್ನಾಗಿಟ್ಟುಕೊಂಡು ಸುತ್ತಮುತ್ತಲಿನ ಪ್ರದೇಶದ ಆಡಳಿತವನ್ನು ಹೊನ್ನೆಯ ಕಂಬಳಿಯರಸರು ನೋಡಿಕೊಂಡಿದ್ದರು ಎನ್ನುವುದಕ್ಕೆ ಆಧಾರವಾಗಿ ಅಂದು ಅವರು ಕಟ್ಟಿಸಿದ ಅರಮನೆಯ ಅಳಿದುಳಿದ ಅವಶೇಷಗಳು ಸಾಕ್ಷಿಗಳಾಗಿವೆ. ಬಹುಶಃ ಈಗಿನ ಹೊಸಂಗಡಿಯ ಪೇಟೆಯಿಂದ ಒಂದೂವರೆ ಕಿ.ಮೀ.ವರೆಗೂ ಅಂದರೆ ಕುಂದಾಪುರ ದೆಡೆಗೆ ಹೋಗುವ ರಾಜ್ಯರಸ್ತೆಯ ಇಕ್ಕೆಲಗಳಲ್ಲಿ ಒಂದು ನೋಟವನ್ನು ಹಾಯಿಸಿದರೆ ಈ ಮಾತಿನ ಸತ್ಯ ಮನವರಿಕೆಯಾಗುವುದು. ಈಗ ಅಲ್ಲಲ್ಲಿ ಮನೆಗಳು, ಅಂಗಡಿಗಳು ಮತ್ತು ಶಾಲೆಗಳ ಕಟ್ಟಡಗಳು ತಲೆ ಎತ್ತಿದ್ದು ಐತಿಹಾಸಿಕ ಅವಶೇಷಗಳನ್ನು ಮರೆ ಮಾಚುವ ಪ್ರಯತ್ನಗಳು ನಡೆಯುತ್ತಿದ್ದರೂ ಈ ಭಾಗದ ಗತವೈಭವವು ಒಂದು ಕಾಲದಲ್ಲಿ ಉತ್ತುಂಗಕ್ಕೇರಿತು ಎಂದು ಸಾರಿ ಹೇಳುತ್ತವೆ. ಇಂದಿಗೂ ಇಲ್ಲಿ ಕಂಡು ಬರುವ ಅನೇಕ ಬಾವಿಗಳು, ಕೆರೆಗಳು, ಆನೆ, ಕುದುರೆ ನಿಲ್ಲುವ ಸ್ಥಳಗಳು, ಅವುಗಳಿಗೆ ಕುಡಿಯಲೆಂದು ಇರಿಸಲಾದ ಸುಮಾರು ೫೦೦ ಕೊಡಪಾನ ನೀರು ಹಿಡಿಯಬಹುದಾದ ದೊಡ್ಡ ದೊಡ್ಡ ಕಲ್ಲಿನಿಂದಲೇ ಕೆತ್ತಿಸಿದ ಹಂಡೆಗಳು, ಅಪರೂಪದ ಕಲ್ಲುಬಂಡೆಗಳು, ಶಿಲಾಸ್ತಂಭಗಳೆಲ್ಲವೂ ಇಲ್ಲಿ ರಾಜ ಮನೆತದ ಅರಮನೆ ಇದ್ದುದರ ಬಗ್ಗೆ ಜ್ವಲಂತ ಸಾಕ್ಷಿಗಳಾಗಿವೆ. ಜೊತೆಗೆ ಇದೊಂದು ರಾಜಧಾನಿಯಾಗಿ ಪ್ರಸಿದ್ಧಿಪಡೆದಿತ್ತು.
ರಾಜಕೀಯ ಇತಿಹಾಸ:
ಹೊಸಗಂಡಿಯ ಹೊನ್ನೆಯ ಕಂಬಳಿ ವಂಶಕ್ಕೆ ಸೇರಿದ ಅರಸರಲ್ಲಿ ಮುಖ್ಯವಾಗಿ ಕೇಳಿ ಬರುವ ಹೆಸರುಗಳೆಂದರೆ ತಿರುಮಲ ಕಂಬಳಿ, ಬಂಕಿಯರಸ ಅಥವಾ ಹೊನ್ನ ಕಂಬಳಿಯ ಮೊಮ್ಮಗ ವೆಂಕಟ ಸಾವಂತ (ಈತ ಬಂಕಿಯರಸ ವಂಶದ ಸಂಕಣ್ಣಿ ಸಾಮಂತನ ಅಳಿಯನೆಂಬ ಅಭಿಪ್ರಾಯವೂ ಇದೆ.) ಹೊನ್ನಕಂಬಳಿ ಪಂಡರಿದೇವ, ಹೊನ್ನ ಕಂಬಳಿ ಒಡೆಯ, ಶಂಕರ ದೇವಿ ಅಮ್ಮ, ಬಂಕಿಯರಸ, ಹೊನ್ನಕಂಬಳಿ ಒಡೆಯ ಅಮ್ಮಿ ದೇವಿ ಅಮ್ಮ, ಸಿರಿಯ ಹೊನ್ನೆಯ ಕಂಬಳಿ ಇತ್ಯಾದಿ ಶಾಸನಗಳಲ್ಲಿ ಲಭ್ಯವಿರುವ ವಿವರಣೆಯ ಆಧಾರದಲ್ಲಿ ಈ ಎಲ್ಲಾ ಅರಸರ ಹೆಸರನ್ನು ಗುರುತಿಸಲು ಸಾಧ್ಯವಾದರೂ ಲಭ್ಯವಿರುವ ಶಾಸನಗಳು ಈ ಮನೆತನದ ಸುಸಂಬದ್ಧ ರಾಜಕೀಯ ಇತಿಹಾಸವನ್ನು ನಿರೂಪಿಸಲು ಆಧಾರಗಳು ಸಾಲದು.
ಶ್ರೀ ಕೊಲ್ಲೂರು ಮೂಕಾಂಬಿಕೆ ದೇಗುಲದ ಸ್ಮರಣಿಕೆಯೊಂದರಲ್ಲಿ ಪ್ರಕಟಗೊಂಡ ೧೩ನೇ ಶತಮಾನದ ಶಾಸನವು ಹೊನ್ನೆಯ ಕಂಬಳಿ ವಂಶದ ಬಂಕಿಯರಸನ ಮೊಮ್ಮಗನಾದ ವೆಂಕಣ್ಣ ಸಾಮಂತನು (ಕ್ರಿ.ಶ.೧೨೧೮ರ ಸುಮಾರಿಗೆ) ಗ್ರಾನೈಟ್ ಕಲ್ಲುಗಳಿಂದ ಈಗಿರುವ ಕೊಲ್ಲೂರು ಮೂಕಾಂಬಿಕಾ ದೇಗುಲವನ್ನು ಕಟ್ಟಿಸಿ ಅದರ ಜೀಣೋದ್ಧಾರದ ಖರ್ಚನ್ನು ಭರಿಸಲು ದೇಗುಲದ ಪುರೋಹಿತರಾದ ಪರಮೇಶ್ವರ ಅಡಿಗರಿಗೆ ಭೂ ದಾನ ನೀಡಿದ ವಿಷಯವನ್ನು ಹೇಳುತ್ತದೆ.[6] ಈ ಶಾಸನದಲ್ಲಿರುವ ವಿಷಯಗಳ ಆಧಾರದಲ್ಲಿ ಹೊನ್ನೆಯ ಕಂಬಳಿ ವಂಶದ ರಾಜಕೀಯ ಇತಿಹಾಸ ರಚಿಸಲು ಪ್ರಯತ್ನಿಸಿದರೆ ಇವರು ಸುಮಾರು ೧೩ನೇ ಶತಮಾನದಿಂದಲೇ ಕೊಲ್ಲೂರಿನ ಆಸುಪಾಸಿನಲ್ಲಿ ಆಡಳಿತ ನಡೆಸಿದ್ದರು ಎಂಬುದು ಸ್ಪಷ್ಟವಾಗುತ್ತದೆ.[7] ಆದರೆ ತುಳುನಾಡಿನ ಇತಿಹಾಸಕಾರರಲ್ಲಿ ಒಬ್ಬರಾದ ಪಿ.ಗುರುರಾಜ ಭಟ್ಟರು ಈ ಶಾಸನದ ಬಗ್ಗೆ ಅನುಮಾನವನ್ನು ವ್ಯಕ್ತಪಡಿಸುತ್ತಾರೆ.[8] ಏಕೆಂದರೆ ಅವರ ಪ್ರಕಾರ ಈ ಶಾಸನವು ಸುಮಾರು ಕ್ರಿ.ಶ. ೧೨೧೮ರಲ್ಲಿ ಬರೆಸಿದ್ದು ಅದರ ಲಿಪಿಗಳು ಸಹ ೧೩ನೇ ಶತಮಾನದ ಲಿಪಿಗಳಿಗೆ ಹೋಲುತ್ತವೆ. ಆದರೆ ಕೊಲ್ಲೂರು ಮೂಕಾಂಬಿಕಾ ದೇಗುಲದ ರಚನೆಯು ಸುಮಾರು ೧೫ ಅಥವಾ ೧೬ನೇ ಶತಮಾನದ ಶಿಲ್ಪಕಲೆಯ ಶೈಲಿಗೆ ಹೋಲುತ್ತದೆ ಎಂದು ಅಭಿಪ್ರಾಯಪಡುತ್ತಾರೆ. ಅಲ್ಲದೆ, ಈ ಶಾಸನದಲ್ಲಿರುವ ವಿವರಣೆಯನ್ನು ನಿಜವಾಗಿ ಒಂದು ತಾಳೆಯೋಲೆ ಬರಹದಿಂದ ತೆಗೆದುಕೊಳ್ಳಲಾಗಿತ್ತು ಎಂದು ಆಪಾದಿಸುತ್ತಾರೆ ಮತ್ತು ಈ ಶಾಸನದ ಕಾಲ ೧೩ನೇ ಶತಮಾನವಾಗಿದ್ದು, ಅದರಲ್ಲಿ ಉಲ್ಲೇಖವಾಗುವ ಬಂಕಿಯರಸ ಎಂಬ ಹೆಸರಿರುವ ಅರಸನು ೧೫ನೆಯ ಶತಮಾನದ ಮೊದಲೂ ಯವ ಶಾಸನದಲ್ಲಿಯೂ, ಕಂಡುಬರುವುದಿಲ್ಲ. ಆದಾಗ್ಯೂ ೧೪ನೇ ಶತಮಾನದ ಒಂದು ಶಾಸನದಲ್ಲಿ ಕಂಬಳಿ ಎಂಬ ಉಪನಾಮವಿರುವ ‘ತಿರುಮಲ ಕಂಬಳಿ’ ಎನ್ನುವ ಹೆಸರು ಕಂಡುಬರುತ್ತದೆ.[9] ಅದನ್ನು ಹೊರತುಪಡಿಸಿದರೆ ೧೫ನೇ ಶತಮಾನದ ಮೊದಲು ಬಂಕಿಯರಸ ಎಂಬ ವ್ಯಕ್ತಿಯ ವಿಷಯ ಕಂಡುಬರುವುದಿಲ್ಲ.
ಮೇಲೆ ಪ್ರಸ್ತಾಪಿಸಿದ ಗುರುರಾಜ ಭಟ್ಟರ ಅಭಿಪ್ರಾಯವನ್ನು ಒಪ್ಪಿಕೊಳ್ಳುವಲ್ಲಿ ಕೆಲವು ಪ್ರಶ್ನೆಗಳು ಹುಟ್ಟಿಕೊಳ್ಳುತ್ತವೆ. ಅವರು ಹೇಳುವಂತೆ ಶಾಸನದ ಕಾಲವು ೧೩ನೇ ಶತಮಾನವಾಗಿದ್ದು ದೇಗುಲದ ರಚನೆ ೧೫ ಮತ್ತು ೧೬ನೇ ಶತಮಾನದ ಶೈಲಿಗೆ ಹೋಲುತ್ತದೆ ಎಂಬುದನ್ನು ಒಪ್ಪಿಕೊಳ್ಳಲಾಗದು. ಏಕೆಂದರೆ ೧೩ನೇ ಶತಮಾನದಲ್ಲಿ ಅಲ್ಲಿ ದೇವಾಲಯ ಕಟ್ಟಿದ್ದು ಅದಕ್ಕೆ ದಾನ ಕೊಟ್ಟಿರುವ ಬಗ್ಗೆ ದಾಳಲೆಗಳಿವೆ.[10] ಜೊತೆಗೆ ೧೫ ಮತ್ತು ೧೬ನೇ ಶತಮಾನಗಳ ನಡುವೆ ಇದೇ ವಂಶಕ್ಕೆ ಸೇರಿದ ಬೇರೆ ಅರಸರು ಅಲ್ಲಿರುವ ದೇಗುಲವನ್ನು ಕೆಡವಿ ಹೊಸ ಶೈಲಿಯಲ್ಲಿ ದೇಗುಲದ ಪುನರ್‌ನಿರ್ಮಾಣ ಮಾಡಿರಬಹುದೇ ? ಎಂಬುದನ್ನು ತಳ್ಳಿಹಾಕುವಂತಿಲ್ಲ. ಇತಿಹಾಸದಲ್ಲಿ ಇಂತಹ ಘಟನೆಗಳಿಗೆ ಬೇಕಾದಷ್ಟು ಉದಾಹರಣೆಗಳಿವೆ. ಬೇರೆ ಕಾಲದಲ್ಲಿ ಆಳಿದರೂ ಕೂಡ ಒಂದೇ ಮನೆತನಕ್ಕೆ ಸೇರಿದ ಅರಸರು ಹಳೆಯ ದೇಗುಲವನ್ನು ಪುನಃ ಕಟ್ಟಿಸಿ (ಆ ಕಾಲದ ಶೈಲಿಗೆ ಅನುಗುಣವಾಗಿ) ಜೀರ್ಣೋದ್ಧಾರ ಮಾಡಿರುವುದು ಉಂಟು. ಗುರುರಾಜ ಭಟ್ಟರ ಅಭಿಪ್ರಾಯದಲ್ಲಿ ಸುಮಾರು ಎರಡು ಶತಮಾನಗಳ ಅಂತರವಿದ್ದು, ೨೦೦ ವರ್ಷಗಳಲ್ಲಿ ಒಂದು ದೇಗುಲದ ರಚನೆ ಗಟ್ಟಿಯಾಗಿಯೇ ಇರಬೇಕೆಂದು ಏನೂ ಇಲ್ಲ. ಅಂತಹ ಸಂದರ್ಭದಲ್ಲಿ ೧೫ನೇ ಶತಮಾನದ ಹೊನ್ನೆಯ ಕಂಬಳಿ ಅರಸರು ಪುನಃ ಆ ಕಾಲದ ಶೈಲಿಯನ್ನು ಬಳಸಿ ಹೊಸ ದೇಗುಲವನ್ನು ನಿರ್ಮಾಣ ಮಾಡಿರಲು ಸಾಧ್ಯ. ಇದಲ್ಲದೆ ಬಂಕಿಯರಸ ಎಂಬ ಹೆಸರು ಮೇಲೆ ಪ್ರಸ್ತಾಪ ಮಾಡಿದ ಶಾಸನವನ್ನು ಹೊರತುಪಡಿಸಿ ೧೫ನೇ ಶತಮಾನದ ಮೊದಲು ಬೇರೆ ಯಾವ ಶಾಸನದಲ್ಲಿ ಉಲ್ಲೇಖವಾಗುವುದಿಲ್ಲ ಎಂಬ ಅಭಿಪ್ರಾಯವೂ ಸರಿಯಲ್ಲ. ಇತಿಹಾಸದ ಉದ್ದಗಲಕ್ಕೂ ಒಂದು ಅರಸನ ಉಲ್ಲೇಖ ಲಭಿಸುವ ಶಾಸನ ಒಂದೇ ಆಗಿರುವುದಕ್ಕೆ ಸಾಕಷ್ಟು ಉದಾಹರಣೆಗಳಿವೆ. ಒಂದೊಮ್ಮೆ ಆತ ಪ್ರಬಲನಾಗಿದ್ದರೆ ಅವನ ಉಲ್ಲೇಖಗಳು ಒಂದಕ್ಕಿಂತ ಹೆಚ್ಚು ಶಾಸನಗಳಲ್ಲಿ ಕಂಡು ಬರುವುದು ಸಹಜ. ಈ ವಂಶದ ೧೩ನೇ ಶಾಸನ ತಿಳಿಸುವ ಕಾಲ ನಿಜವಾಗಿ ಅವರ ಉಗಮದ ಸಮಯವಾಗಿತ್ತೆ ವಿನಾ ಅವರು ಪ್ರಬಲರಾಗಿ ಬೆಳೆದಿರಲಿಲ್ಲ. ತಮ್ಮ ಅಧಿಕಾರ ವ್ಯಾಪ್ತಿಯು ಕೂಡ ವೃದ್ಧಿಯಾಗಿರಲಿಲ್ಲ. ಅಂತಹ ಸಂದರ್ಭದಲ್ಲಿ ತಾವು ಒಂದು ಪ್ರತ್ಯೇಕ ರಾಜಮನೆತನವನ್ನು ಕಟ್ಟಬೇಕೆಂಬ ಕನಸೊಂದನ್ನು ಇಟ್ಟುಕೊಂಡು ತಮ್ಮ ಇರುವಿಕೆಯನ್ನು ಸ್ಥಳೀಯರಿಗೆ ಗೊತ್ತುಪಡಿಸುವ ಯತ್ನದಲ್ಲಿ ದೇಗುಲವನ್ನು ನಿರ್ಮಿಸಿ, ದಾನವನ್ನು ಕೊಡುವ ಮೂಲಕ ಧಾರ್ಮಿಕ ಚಟುವಟಿಕೆಗಳ ಪೋಷಕರು ಎಂಬುದನ್ನು ಶ್ರುತಪಡಿಸಿರಬಹುದು. ನಂತರ ೧೪ನೇ ಶತಮಾನದಲ್ಲಿಯೂ ಇವರ ಶಾಸನಗಳು ಸಿಗುತ್ತಿವೆ ಮತ್ತು ೧೫ನೇ ಶತಮಾನದಲ್ಲಿ ಇವರು ಬರೆಸುವ ಶಾಸನಗಳ ಸಂಖ್ಯೆಯು ಹೆಚ್ಚಾಗಿವೆ. ಅಂದರೆ ಸುಮಾರು ೧೩ನೇ ಶತಮಾನದಲ್ಲಿಯೇ ತಮ್ಮನ್ನು ಒಂದು ವಂಶದ ಪ್ರತಿನಿಧಿಯೆಂದು ಗುರುತಿಸಿಕೊಂಡು ೧೫ನೇ ಶತಮಾನದ ಹೊತ್ತಿಗೆ ಅವರ ಅಧಿಕಾರ ವ್ಯಾಪ್ತಿಯನ್ನು ವೃದ್ಧಿಸಿರಬಹುದು. ಆದರೆ ತಮ್ಮ ಉಗಮ ಯಾವ ಸ್ಥಳದಿಂದ ಆರಂಭವಾಗಿತ್ತು ಎಂಬು ದನ್ನು ಸ್ಪಷ್ಟವಾಗಿ ಹೇಳಲು ಈ ೧೩ನೇ ಶತಮಾನದ ಶಾಸನ ಸಹಕಾರಿಯಾಗದು.
ಈ ನಿಟ್ಟಿನಲ್ಲಿ ಡಾ| ಬಿ. ವಸಂತ ಶೆಟ್ಟಿಯವರು ಹೊಸತಾಗಿ ಕಂಡುಹಿಡಿದ ಶಾಸನವು ಹೊನ್ನೆಯ ಕಂಬಳಿ ಅರಸರ ಉಗಮದ ಇತಿಹಾಸದ ವಿಚಾರವಾಗಿ ಸಾಕಷ್ಟು ಬೆಳಕು ಚೆಲ್ಲುತ್ತದೆ.[11] ಈ ಶಾಸನವು ಈಗಿನ ಉಡುಪಿ ಜಿಲ್ಲೆಯ ಕುಂದಾಪುರ ತಾಲೂಕಿಗೆ ಒಳಪಡುವ ಸಿದ್ಧಾಪೂರ (ಒಂದು ಹಳ್ಳಿ)ದ ಜನಸಾಲೆಯಲ್ಲಿ ಗುರುತಿಸಲಾಗಿದೆ. ಶಾಸನವು ವಿಜಯನಗರ ಕಾಲದ ಸಂಗಮ ವಂಶದ ಅರಸನಾದ ಮಲ್ಲಿಕಾರ್ಜುನನ ಆಳ್ವಿಕೆಯನ್ನು ಪ್ರಸ್ತಾಪಿಸಿ ಕ್ರಿ.ಶ.೧೪೫೭ರಲ್ಲಿ ಬರೆಸಿರುವುದನ್ನು ಹೇಳುತ್ತದೆ. ಅರಸನಾದ ಮಲ್ಲಿಕಾರ್ಜುನನ ಆಜ್ಞೆಯ ಮೇರೆಗೆ ನರಸಿಂಹ ದಂಡನಾಯಕನು ಅಲ್ಲಿನ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದನೆಂದು ಉಲ್ಲೇಖಿಸುತ್ತದೆ. ಇಲ್ಲಿ ಪ್ರಸ್ತಾಪಿಸುವ ದಂಡನಾಯಕನು ವಿಜಯನಗರ ವಂಶದ ಸಾಳುವ ನರಸಿಂಹನೇ ಅಥವಾ ಬೇರೆಯವನೇ ಎಂದು ಖಚಿತವಾಗಿ ಹೇಳಲು ಅಸಾಧ್ಯ. ಆದರೆ ಶಾಸನ ದೊರೆತ ಸ್ಥಳವು ಆ ಕಾಲದಲ್ಲಿ ಬಾರಕೂರು ವಂತೆಗೆ ಸೇರಿದ್ದು, ಬಾರಕೂರು ರಾಜ್ಯದಲ್ಲಿ ಬಾನಪ್ಪ ಒಡೆಯನು ರಾಜ್ಯಪಾಲನಾಗಿ ಅಧಿಕಾರದಲ್ಲಿದ್ದನು. ಆಶ್ಚರ್ಯವೇನೆಂದರೆ ಶಾಸನದಲ್ಲಿ ತಿರುಮಲ ಸಾವಂತ ಬಂಕಿಯರಸ ಹೊನ್ನೆಯ ಕಂಬಳಿ ಒಡೆಯನ ಉಲ್ಲೇಖವಿದ್ದು ಅವನು ಕದಲಿಯ ಅಧಿಪತಿ ಎಂದು ಹೇಳುತ್ತದೆ.
ವಸಂತ ಶೆಟ್ಟಿಯವರು ಈ ಶಾಸನದಿಂದ ಎರಡು ವಿಚಾರಗಳನ್ನು ಗಮನಿಸುತ್ತಾರೆ. ೧) ತಿರುಮಲ ಸಾವಂತ ಎಂಬ ಹೊಸ ಅರಸನ ಪರಿಚಯ ಮತ್ತು ಇವನು ಹೊನ್ನೆಯ ಕಂಬಳಿ ವಂಶದ ಪ್ರಪ್ರಥಮ ಅರಸನೆಂದು ಊಹಿಸಲಾಗಿದೆ. ೨) ತಿರುಮಲ ಸಾವಂತನು ಕದಲಿಯ ಒಡೆಯನೆಂದು ಉಲ್ಲೇಖಿಸಿದ್ದು, ಕದಲಿಯು ಈ ಪ್ರದೇಶದಲ್ಲಿರುವ ಆಧುನಿಕ ಕದರಿ ಎಂದು ತೀರ್ಮಾನಿಸಲಾಗಿದೆ. ಕದರಿಯು ಸಿದ್ಧಾಪುರ ಗ್ರಾಮದ ಒಂದು ಆಡಳಿತ ವಿಭಾಗವಾಗಿದ್ದು ಶಾಸನವನ್ನು ಗುರುತಿಸಿದ ಸ್ಥಳಕ್ಕೆ ಸ್ವಲ್ಪವೇ ದೂರದಲ್ಲಿದೆ. ವಸಂತ ಶೆಟ್ಟಿಯವರು ಶಾಸನ ಓದುವಾಗ ೪೨ನೇ ಸಾಲಿನಲ್ಲಿ ಕದರಿ ಎಂದೇ ಬರೆಯಲಾಗಿದೆ ಎಂದು ಸಹ ಹೇಳುತ್ತಾರೆ. ಜೊತೆಗೆ ಶಾಸನದಲ್ಲಿ ತಿರುಮಲ ಸಾವಂತನು ಕದರಿಯ ಒಡೆಯನೆಂದು ಕಾಣಿಸಿಕೊಂಡಿರುವುದರಿಂದ ಹೊನ್ನೆಯ ಕಂಬಳಿ ವಂಶದವರು ಮೂಲತಃ ಇದೇ ಸ್ಥಳದಿಂದ ಉಗಮವಾಗಿರಬೇಕು ಮತ್ತು ಕದರಿಯು ಅವರ ಮೊದಲ ರಾಜಕೀಯ ಕೇಂದ್ರ ಅಥವಾ ರಾಜಧಾನಿಯಾಗಿರಬಹುದೆಂದು ಸೂಚಿಸಲಾಗಿದೆ. ಈ ಆಧಾರದ ಅನ್ವಯ ಹೊಸಂಗಡಿಯು ಈ ವಂಶದ ನಂತರದ ರಾಜಧಾನಿಯಾಗಿರಲು ಸಾಧ್ಯ. ಬಹುಶಃಘಟ್ಟದ ಮೇಲಿನ ಕೆಲವು ಪ್ರದೇಶಗಳನ್ನು ವಶಪಡಿಸಿಕೊಂಡ ನಂತರ ಹೊಸಂಗಡಿ ಘಟ್ಟದ ಮೇಲೆ ಮತ್ತು ಕೆಳಗಿನ ಪ್ರದೇಶಗಳಿಗೆ ಮಧ್ಯ ಭಾಗದಲ್ಲಿದ್ದು ಆಡಳಿತದ ದೃಷ್ಟಿಯಿಂದ ಕದರಿಯಿಂದ ಹೊಸಂಗಡಿಗೆ ತಮ್ಮ ರಾಜಕೀಯ ಚಟುವಟಿಕೆಗಳನ್ನು ಬದಲಾಯಿಸಿಕೊಂಡಿರಬಹುದು.
ಹೊನ್ನೆಯ ಕಂಬಳಿಯರಸರು ಬಂಕಿಯರಸ ಹೊನ್ನೆಯ ಕಂಬಳಿ ಒಡೆಯ ಎಂಬ ಬಿರುದನ್ನು ತಮ್ಮ ಹೆಸರಿನೊಂದಿಗೆ ಸೇರಿಸಿಕೊಂಡಿರುವುದು ಸಾಮಾನ್ಯ ಲಕ್ಷಣವಾಗಿದ್ದು ತಿರುಮಲ ಸಾವಂತನು ಅಂತಹ ಬಿರುದನ್ನು ಬಳಸಿಕೊಂಡಿದ್ದನು. ವಸಂತ ಶೆಟ್ಟಿಯವರು ಸೂಚಿಸುವಂತೆ ‘ಬಂಕಿಯರಸ ಹೊನ್ನೆಯ ಕಂಬಳಿ’ ಎಂಬುವನು ಆ ವಂಶದ ಸ್ಥಾಪಕನಾಗಿರಬಹುದು ಮತ್ತು ನಂತರದ ಅರಸರು ಅವನನ್ನು ಗೌರವಿಸುವ ಚಿಹ್ನೆಯಾಗಿ ಅಂತಹ ಬಿರುದುಗಳನ್ನು ಇಟ್ಟುಕೊಂಡಿರಲು ಸಾಧ್ಯತೆಗಳಿವೆ. ಈ ದೃಷ್ಟಿಯಿಂದ ತಿರುಮಲ ಸಾವಂತನ ಜನ್‌‌ಸಾಲೆಯ ಶಾಸನವು ಕಂಬಳಿ ವಂಶದವರ ಆರಂಭ ಮತ್ತು ಉಗಮದ ವಿಚಾರವಾಗಿ ಮುಖ್ಯವಾದ ಆಕರವಾಗಿದೆ.
ಕ್ರಿ.ಶ. ೧೪೮೨ರ ಒಂದು ಶಾಸನವು[12] ಮೂಕಾಂಬಿಕೆ ದೇವಿಯ ದೇಗುಲಕ್ಕೆ ಹೊನ್ನ ಕಂಬಳಿ ಸಾವಂತ ಬಂಕಿಯರಸನು ನೀಡಿದ ಭೂದಾನವನ್ನು ಉಲ್ಲೇಖಿಸುತ್ತದೆ. ಈ ಶಾಸನವನ್ನು ಗುರುರಾಜ ಭಟ್ಟರು ಈ ವಂಶಕ್ಕೆ ಸೇರಿದ ಮೊದಲ ಶಿಲಾಶಾಸನವೆಂದು ಅಭಿಪ್ರಾಯಪಡುತ್ತಾರೆ. ಆದರೆ ಮೇಲೆ ಪ್ರಸ್ತಾಪಿಸಿದ ಇತ್ತೀಚೆಗೆ ದೊರೆತ ಶಾಸನದ ಕಾಲವು ೧೪೫೭ ಆಗಿದ್ದು, ಅದೇ ಅವರ ಮೊದಲ ಶಾಸನವೆಂದು ಹೇಳಬಹುದು. ಕ್ರಿ.ಶ. ೧೫೨೨ರಲ್ಲಿ ಹೊನ್ನ ಕಂಬಳಿ ಪಂಡರಿದೇವ ಒಡೆಯನು ಗುಡ್ಡೆದೇವರಿಗೆ ೨೦೭ ಮುಡಿ ಅಕ್ಕಿ ಬೆಳೆಯುವ ಭೂಮಿಯನ್ನು ಉಂಬಳಿ ಬಿಟ್ಟಿರುವ ಬಗ್ಗೆ ವಿವರಣೆ ಕೊಲ್ಲೂರು ಮೂಕಾಂಬಿಕೆ ದೇವಾಲಯದಲ್ಲಿರುವ ಇನ್ನೊಂದು ಶಾಸನದಲ್ಲಿ ಲಭ್ಯವಾಗುತ್ತದೆ.[13] ವಿಜಯನಗರ ಅರಸನಾದ ಸದಾಶಿವರಾಯನ ಕಾಲದಲ್ಲಿ ಕೆಳದಿ ಸದಾಶಿವ ನಾಯಕನು ಅರಗದ ೧೮ ಕಂಪನಾಗಳಲ್ಲಿ ಆಡಳಿತ ನಡೆಸುತ್ತಿದ್ದು, ಅವನ ಒಪ್ಪಿಗೆ ಪಡೆದು ಬಂಕಿಯರಸ ಮತ್ತು ಹೊನ್ನೆಯ ಕಂಬಳಿಯೊಡೆಯ ಶಂಕರ ದೇವಿಯಮ್ಮ ಎಂಬುವರು ಮುಂಗಿನಾಡು, ಕಬ್ಬುನಾಡು ಮತ್ತು ಹೊಸನಾಡು ಪ್ರದೇಶಗಳನ್ನು “ಕನಚಿ” ಎಂದು ವಿಭಜಿಸಿ ಕ್ರಿ.ಶ.೧೫೫೨ರಲ್ಲಿ ಕ್ರಮವಾಗಿ ಆಳುತ್ತಿದ್ದರೆಂದು ಶಾಸನಗಳಲ್ಲಿ ಉಲ್ಲೇಖಗಳಿವೆ.[14] ಕ್ರಿ.ಶ.೧೫೬೦ರಲ್ಲಿ ಹೊನ್ನ ಕಂಬಳಿ ಬಂಕಿ ಒಡೆಯನು ಕೊಲ್ಲೂರು ಮೂಕಾಂಬಿಕೆ ದೇವಸ್ಥಾನಕ್ಕೆ ೪೦ ಮುಡಿ ಭತ್ತ ಬೆಳೆಯುವ ಗದ್ದೆಯನ್ನು ಉಂಬಳಿ ಬಿಟ್ಟಿದ್ದಾನೆಂದು ಅದೇ ದೇವಸ್ಥಾನದಲ್ಲಿರುವ ಶಾಸನದಿಂದ ತಿಳಿಯಬಹುದು.[15]ಕ್ರಿ.ಶ.೧೫೭೦ರ ಶಾಸನದಲ್ಲಿ ಹೊನ್ನೆಯ ಕಂಬಳಿ ಒಡೆಯನಾದ ಬಂಕಿಯರಸು ಹಲಸನಾಡು ಸೀಮೆಗೆ ಒಳಪಟ್ಟ ಬಸ್ರೂರಿನ ಶಂಕರನಾರಾಯಣ ಭಟ್ಟನಿಗೆ ಸರ್ವಮಾನ್ಯ ದತ್ತಿಯನ್ನು ನೀಡಿದ ಉಲ್ಲೇಖವಿದೆ.[16] ಹಟ್ಟಿಯಂಗಡಿಯಲ್ಲಿ ದೊರೆತ ಕ್ರಿ.ಶ. ೧೫೭೪ರ ಶಾಸನವು ಇದೇ ಅರಸನು ಹಾರುನಾಡು ಸೀಮೆಯ ಗುಲುವಾಡಿ ಮತ್ತು ಕುದುಕುರಾ ಎಂಬ ಎರಡೂ ಗ್ರಾಮಗಳಲ್ಲಿನ ದೇವಾಲಯಕ್ಕೆ ಒಳಪಡುವ ಭೂಮಿಯಿಂದ ವಸೂಲಿಯಾಗುವ ಕಂದಾಯವನ್ನು ಹಟ್ಟಿಯಂಗಡಿಯ ಲೋಕನಾಥ ದೇವರಿಗೆ ಉಂಬಳಿಯಾಗಿ ಬಿಟ್ಟಿರುವ ಬಗ್ಗೆ ಉಲ್ಲೇಖವಿದೆ.[17] ಹಾರುನಾಡು ಸೀಮೆಯ ಜನಪ್ರತಿನಿಧಿಗಳು ಬಂಕಿಯರಸನ ಈ ನಿರ್ಧಾರಕ್ಕೆ ಒಪ್ಪಿಗೆ ಸೂಚಿಸಿದ್ದಾರೆಂದು ಇನ್ನೊಂದು ಶಾಸನ ಹೇಳುತ್ತದೆ.[18] ಇದಕ್ಕೆ ಪೂರಕವಾಗಿ ಇದೇ ಸೀಮೆಯಲ್ಲಿ ದೊರೆತ ಕ್ರಿ.ಶ. ೧೫೭೬ರ ಶಾಸವದಲ್ಲಿ ದುಗ್ಗಣ್ಣ ಕೊಂಗ ಮತ್ತು ತಿಮ್ಮಪ್ಪ ಕೊಂಗ ಇಬ್ಬರೂ ಅಣ್ಣತಮ್ಮಂದಿರು ಲೋಕನಾಥ ದೇವರಿಗೆ ನೀಡಿದ ಭೂದಾನವನ್ನು ಹೊನ್ನೆಯ ಕಂಬಳಿಯೊಡೆಯ ಬಂಕಿಯರಸನು ಒಪ್ಪಿಕೊಂಡನೆಂದು ಉಲ್ಲೇಖಿಸುತ್ತದೆ.[19] ಈ ಅಣ್ಣತಮ್ಮಂದಿರು ಆ ಭೂಮಿಯನ್ನು ತಮ್ಮ ಪೂರ್ವಜರಾದ ಹೊನ್ನಮ್ಮ ಸೆಟ್ಟಿಯಿಂದ ಪಡೆದಿದ್ದು ಹೊನ್ನಮ್ಮ ಸೆಟ್ಟಿಗೆ ಆ ಭೂಮಿ ಅವಳ ಅಜ್ಜ ಹಿರಿಯ ಹೊನ್ನೆಯ ಕಂಬಳಿ ಒಡೆಯ ಅಲಿಯಾಸ್ ಪ್ರಥಮ ಬಂಕಿಯರಸನಿಂದ ಬಂದಿದ್ದು, ಅವನು ಅದನ್ನು ಈಶ್ವರ ಅಡಿಪನಿಂದ ಖರೀದಿಸಿ ಕನ್ಯಾದಾನವಾಗಿ ನೀಡಿದ್ದನೆಂದು ಶಾಸನ ಹೇಳುತ್ತದೆ. (ಇಲ್ಲಿ ಉಲ್ಲೇಖಿಸಿದ ಹಿರಿಯ ಹೊನ್ನೆಯ ಕಂಬಳಿ ಒಡೆಯ ಅಲಿಯಾಸ್ ಬಂಕಿಯರಸನು ಕ್ರಿ.ಶ. ೧೪೮೨ರ ಶಾಸನದಲ್ಲಿ ಉಲ್ಲೇಖವಾಗುವವನೆ ಆಗಿರಬೇಕು).[20] ಇದರಿಂದ ಈ ಮನೆತನದವರು ಅಳಿಯಸಂತಾನ ಕಟ್ಟನ್ನು ಪಾಲಿಸುತ್ತಿದ್ದರೆಂಬುದು ಖಚಿತವಾಗುತ್ತದೆ. ಇನ್ನೊಂದು ಶಾಸನವು ಕೂಡ, ಲೋಕನಾಥ ದೇವರಿಗೆ ಬಂಕಿಯರಸನು ಅರಮನೆಯ ಗದ್ದೆಯನ್ನು ದಾನವಾಗಿ ನೀಡಿದ ಉಲ್ಲೇಖವಿದೆ.[21] ಆದರೆ ವಿಜಯನಗರದ ಆಳ್ವಿಕೆ ಕೊನೆಗೊಂಡು ಕೆಳದಿ ಅರಸರು ಪ್ರಬಲರಾದಾಗ ತುಳುನಾಡು ಇವರ ಆಳ್ವಿಕೆಗೆ ಒಳಪಟ್ಟಿತು. ಆಗ ಹೊನ್ನೆಯ ಕಂಬಳಿ ಅರಸರಿಗೆ ಸೇರಿದ್ದ ಪ್ರದೇಶಗಳೆಲ್ಲ ಕೆಳದಿ ರಾಜ್ಯಕ್ಕೆ ಸೇರಿದವು.
ಈ ಅರಸರು ತಮ್ಮ ಆಳ್ವಿಕೆಯುದ್ದಕ್ಕೂ ವಿಜಯನಗರ ಮತ್ತು ಕೆಳದಿ ಅರಸರೊಂದಿಗೆ ಸ್ನೇಹ – ಸೌಹಾರ್ದತೆಯಿಂದಲೇ ಇದ್ದರು. ಅವರ ಪ್ರತಿ ಶಾಸನಗಳಲ್ಲೂ ವಿಜಯ ನಗರವನ್ನು ಅಂದು ಆಳುತ್ತಿದ್ದ ಅರಸರ ಸ್ಮರಣೆಯೊಂದಿಗೆ ಕೆಳದಿಯರಸರ ನೆನಕೆಯೂ ಇರುತ್ತಿದ್ದುದು ಗಮನಾರ್ಹ. ‘ಪಡುವಣ ಸಮುದ್ರಾಧೀಶ್ವರ’ನೆಂದೇ ಪ್ರಸಿದ್ಧನಾದ ಸದಾಶಿವ ನಾಯಕ (ಕ್ರಿ.ಶ.೧೫೩೦ – ೬೬)ನಿಂದ ಹಿಡಿದು ರಾಮರಾಜ ನಾಯಕನ (ಕ್ರಿ.ಶ. ೧೫೮೦ – ೮೬) ವರೆಗೆ ಯಾವ ತೊಡಕುಗಳು ಇವರ ಮಧ್ಯೆ ಸುಳಿದಿರಲಿಲ್ಲ. ಹೊನ್ನ ಕಂಬಳಿಯರಸರು ಆಳರಸರ ಮೇಲೆ ದಂಡೆತ್ತಿ ಹೋದ ಬಗ್ಗೆಯಾಗಲಿ, ಪರಪೀಡಕರಾಗಿ ಪ್ರಜೆಗಳಿಗೆ ತೊಂದರೆ ಕೊಟ್ಟ ಬಗ್ಗೆಯಾಗಲೀ ದಾಖಲೆ ಇಲ್ಲ. ಈ ಅರಸರು ಸ್ನೇಹಪರರು, ಧರ್ಮನಿಷ್ಠರು ಎಂಬುದಕ್ಕೆ ದಾಖಲೆಗಳಿವೆ. ಉದಾ: ಹೊನ್ನೆಯ ಕಂಬಳಿಯರಸರು ಸುರಾಲುವಿನ ತೋಳಹರ ಅರಸು ಬಸ್ರೂರಿನಲ್ಲಿ ಕಟ್ಟಿಸಿದ ಕೋಟೆಯ ಮೇಲೆ ದಾಳಿ ನಡೆಸಿದಾಗ ಆ ಅರಸರ ಆಹ್ವಾನದ ಮೇರೆಗೆ ಸೈನ್ಯದೊಂದಿಗೆ ಹೋಗಿ ಓಡಿಸಿದವರು ಇದೇ ಹೊನ್ನ ಕಂಬಳಿಯವರು.
ಆದರೆ ಹೊನ್ನ ಕಂಬಳಿಯರಸರನ್ನು ನಿರ್ಲಕ್ಷಿಸಿ ಬಿದನೂರು ಕೋಟೆಯನ್ನು ಹಿಡಿದುಕೊಂಡು ನಿರುಂಕುಶನಾಗಿದ್ದ ಶಂಕರನಾರಾಯಣ ಭಟ್ಟನೆಂಬ ಮಂತ್ರಿಯಿಂದಾಗಿ ಹಿರಿಯ ವೆಂಕಟಪ್ಪ ನಾಯಕ ಹಾಗೂ ಹೊನ್ನೆಯ ಕಂಬಳಿಯರಸರ ನಡುವೆ ವಿರಸ ತಲೆದೋರಿತು. ಹಿರಿಯ ವೆಂಕಟಪ್ಪ ನಾಯಕನು ಮೊದಲು ಬಿದನೂರು ಕೋಟೆಯನ್ನು ಬಹು ಪ್ರಯಾಸದಿಂದ ಸುಮಾರು ಆರು ತಿಂಗಳ ಪರ್ಯಂತ ಹೋರಾಟ ನಡೆಸಿ ಕೈವಶ ಮಾಡಿಕೊಂಡು ಧೂರ್ತ ಮಂತ್ರಿಯನ್ನು ಬಂಧಿಸಿ ನಂತರ ಹೊನ್ನೆಯ ಕಂಬಳಿಯರಸನನ್ನು ಸೋಲಿಸಿದನು. ಈ ಘಟನೆಯು ಬಹುಶಃ ಬಂಗರ ದೊರೆ ನಾಲ್ಕನೆಯ ವೀರ ನರಸಿಂಹ ಲಕ್ಷ್ಮಪ್ಪರಸ ಹಾಗೂ ಆತನ ಪತ್ನಿ ಉಳ್ಳಾಲದ ಹಿರಿಯ ಅಬ್ಬಕ್ಕಳ ಆಹ್ವಾನದ ಮೇರೆಗೆ ಅವಳಿಗೆ ಸಹಾಯ ಮಾಡಲೆಂದು ಸೈನ್ಯ ಸಮೇತನಾಗಿ ಕರಾವಳಿಯೆಡೆಗೆ ದಂಡೆತ್ತಿ ಬಂದಾಗ ನಡೆದಿರಬಹುದಾಗಿದೆ. ಈ ದಾಳಿಯ ನಂತರ ಹೊಸಂಗಡಿಯು ಹೊನ್ನೆಯ ಕಂಬಳಿಯರಸರ ಕೈತಪ್ಪಿ ಕೆಳದಿ ನಾಯಕರ ಹಿಡಿತದಲ್ಲಿ ಬಂದಿತು.
ಸಾಮಾಜಿಕವಾಗಿ ಹೊನ್ನೆ ಕಂಬಳಿಯರಸರು ತಮ್ಮ ಸೀಮೆಯಲ್ಲಿರುವ ಮೂಲ ನಿವಾಸಿಗಳಾದ ಕುಡುಬಿ ಜನಾಂಗಕ್ಕೆ ಹೆಚ್ಚಿನ ಪ್ರಾಶಸ್ತ್ಯ ಕೊಟ್ಟಿದ್ದು ಅವರು ಉಳಿದ ಜನಾಂಗಗಳಾದ ನಾಡವರು, ಬ್ರಾಹ್ಮಣರು, ದಾಸರು, ಗೊಲ್ಲರು, ಗಾಣಿಗರು, ಬೋವಿಗಳು, ಬಿಲ್ಲವರು, ಬಂಡಾರರು ಮತ್ತು ನಾಯಕರ ನಡುವೆ ಸಾಮರಸ್ಯ ನೆಲೆಗೊಳ್ಳುವಂತೆ ವ್ಯವಸ್ಥೆ ಮಾಡಿದ್ದರು. ಅವರವರ ಹಕ್ಕಿನ ಭೂಮಿಯನ್ನು ಯಾವ ವಿರೋಧವಿಲ್ಲದೆ ಅವರವರೇ ಸಾಗುವಳಿ ಮಾಡಿಕೊಂಡಿರಲು ಹಾಗೂ ಬೇರೆಯವರು ಅಡ್ಡಿ ಮಾಡದಂತೆ ಕಾನೂನು ಕ್ರಮವಿತ್ತು. ಒಂದು ವೇಳೆ ಭೂಮಿಯ ಅಥವಾ ಸ್ವತ್ತಿನ ಒಡೆಯನೊಬ್ಬ ಮಕ್ಕಳಿಲ್ಲದೆ ಸತ್ತು ಹೋದರೆ ಅದನ್ನು ಸರಕಾರಕ್ಕೆ ಸೇರಿಸಿಕೊಳ್ಳದೆ ಸದರಿಯವನಿಗೆ ಸಂಬಂಧಪಟ್ಟ ಆಸ್ತಿಯನ್ನು ಅದೇ ಗೋತ್ರದ ಉಳಿದವರಿಗೆ ಹಂಚಲಾಗುತ್ತಿತ್ತೆಂದು ಈ ಅರಸರ ಪ್ರಾಚೀನ ಶಾಸನವೊಂದು ಉಲ್ಲೇಖಿಸುತ್ತದೆ. ಸರ್ವಧರ್ಮ ಸಹಿಷ್ಣುಗಳಾದ ಇವರು, ಅನೇಕ ದೇವಸ್ಥಾನಗಳಿಗೆ ಧಾರಾಳ ಉಂಬಳಿಯನ್ನು ನೀಡಿದ್ದಲ್ಲದೆ ಪ್ರತಿ ವರ್ಷದ ಖರ್ಚಿಗೆ ಯಾವ ಅಡಚಣೆ ಆಗದಂತೆ ನೋಡಿಕೊಳ್ಳುತ್ತಿದ್ದರು. ಜನರು ತಮಗೆ ನಿರ್ದಿಷ್ಟಪಡಿಸಲಾದ ಕೆಲಸವನ್ನು ಮಾಡಿಕೊಂಡಿದ್ದು ಸಮಾಜದಲ್ಲಿ ಸಂಘರ್ಷಕ್ಕೆ ಅವಕಾಶವಿಲ್ಲದಂತೆ ಸ್ನೇಹ ಜೀವನ ಸಾಗಿಸುತ್ತಿದ್ದರು. ಇವರಿಗೆ ತಕ್ಕಂತೆ ಅರಸರು ಹೊಂದಿಕೊಂಡಿದ್ದರು.
ಆರ್ಥಿಕ ಇತಿಹಾಸ:
ನೀರಾವರಿಗೆ ಅನುಕೂಲವಾಗಲೆಂದು ಹಲವಾರು ದೊಡ್ಡ ದೊಡ್ಡ ಕೆರೆಗಳನ್ನು ಕಟ್ಟಿಸಲಾಗಿತ್ತು. ಇವುಗಳಲ್ಲಿ ಕೋಟೆಕೆರೆ ಸುಮಾರು ೧೫ ಎಕರೆ ವಿಸ್ತೀರ್ಣವುಳ್ಳ ಸಮೃದ್ಧ ನೀರಿರುವ ಕೆರೆ. ಕೋಟೆಕೆರೆ ತಮ್ಮನೆಂದೇ ಹೆಸರುವಾಸಿಯಾದ ಇನ್ನೊಂದು ಕೆರೆ ಸುಮಾರು ೧೦ ಎಕರೆ ವಿಸ್ತೀರ್ಣವುಳ್ಳದ್ದು, ಬಸಪ್ಪನ ಕೆರೆ ಸುಮಾರು ೬ ಎಕರೆ ವಿಸ್ತೀರ್ಣವುಳ್ಳದ್ದು. ಇದಲ್ಲದೆ ಅನೇಕ ಬಾವಿಗಳನ್ನು ತೋಡಿಸಿ ನೀರಾವರಿಗೆ ಅನುಕೂಲ ಕಲ್ಪಿಸಲಾಗಿತ್ತು ಇಂಥ ಕೆರೆ ಮತ್ತು ಬಾವಿಗಳ ಸಹಾಯದಿಂದ ಜಮೀನಿಗೆ ನೀರು ಹರಿದುಹೋಗುವ ವ್ಯವಸ್ಥೆಯನ್ನು ಆ ಕಾರಣಕ್ಕಾಗಿ ಅಂದಿನವರು ಮಾಡಿದ ಅಗೆತವನ್ನು ಇನ್ನೂ ಅಲ್ಲಲ್ಲಿ ಕಾಣಬಹುದಾಗಿದೆ. ಈ ವ್ಯವಸ್ಥೆಗಳು ಊರಿಗೆ ಮಾತ್ರ ಸೀಮಿತವಾಗಿರದೆ ಗಿರಿಕೋಟೆಗೂ ವಿಸ್ತರಿಸಿದ್ದವು ಎನ್ನುವುದು ಗಮನಾರ್ಹ.
ಹೊನ್ನೆ ಕಂಬಳಿಯರಸರ ರಾಜಧಾನಿ ಹೊಸಂಗಡಿಯಲ್ಲಿ ಅಂದಿನ ಅರಸರು ವ್ಯಾಪಾರ ವಹಿವಾಟಕ್ಕೆ ವಿಶೇಷ ಅವಕಾಶಗಳನ್ನು, ಸವಲತ್ತುಗಳನ್ನು ಒದಗಿಸುತ್ತಿದ್ದರೆಂಬುದಕ್ಕೆ ಅನೇಕ ಪುರಾವೆಗಳಿವೆ. ಮುಖ್ಯವಾಗಿ ಹೊಸಂಗಡಿಯು ಅಂದು ಪ್ರಮುಖ ವ್ಯಾಪಾರ ಕೇಂದ್ರವಾಗಿತ್ತು. ಇಲ್ಲಿಯ ಬೀಡಿಕೆಯೆಂಬ ಸ್ಥಳದಲ್ಲಿ ಹೇರು ಎತ್ತುಗಳು ನಿಲ್ಲುತ್ತಿದ್ದವು. ಇದು ಹೇರು ಎತ್ತಿನ ಹಾಗೂ ಎತ್ತಿನ ಗಾಡಿಗಳ ನಿಲುದಾಣವಾಗಿತ್ತು. ಹಂಚು, ಉಪ್ಪು, ಭತ್ತ ಇತ್ಯಾದಿ ವಸ್ತುಗಳನ್ನು ಗಂಗೊಳ್ಳಿ ಬಂದರಿನ ಮೂಲಕ ದೋಣಿಯ ಮೇಲೆ ಕಂಡ್ಲೂರಿಗೆ ಸಾಗಿಸಿ ಅಲ್ಲಿಂದ ಎತ್ತಿನ ಗಾಡಿಯಲ್ಲಿ ಹೊಸಂಗಡಿಗೆ ಬಂದು ಪುನಃ ಅಲ್ಲಿಂದ ಹೇರು ಎತ್ತಿನ ಮೇಲೆ ‘ಹೇರು ಎತ್ತಿನ ದಾರಿ’ಯನ್ನು ಬಳಸಿ ಘಟ್ಟದ ಮೇಲಕ್ಕೆ ಕಳುಹಿಸಲಾಗುತ್ತಿತ್ತು. ಈ ದಾರಿಯ ನಡುವೆ ಅಲ್ಲಲ್ಲಿ ಮಠಗಳಿದ್ದವು. ಹಸಿದು, ಬಾಯಾರಿ ಬಂದ ಪ್ರಯಾಣಿಕರಿಗೆ ಇವು ಆಶ್ರಯ ನೀಡುತ್ತಿದ್ದವು. ಇಂದಿಗೂ ಈ ಮಠಗಳಿದ್ದ ಸ್ಥಳಗಳನ್ನು ಕಾಣಬಹುದಾಗಿದೆ. ಅಂದಿನ ಅರಸರು ವ್ಯಾಪಾರ ವಹಿವಾಟಕ್ಕೆ ವಿಶೇಷ ಅವಕಾಶಗಳನ್ನು, ಸವಲತ್ತುಗಳನ್ನು ಒದಗಿಸುತ್ತಿದ್ದರೆಂಬುದಕ್ಕೆ ಇವು ಜ್ವಲಂತ ಸಾಕ್ಷಿಗಳು.
ಭದ್ರತಾ ನೆಲೆಗಳು ಮತ್ತು ನೆಲಕೋಟೆಗಳು:
ತಮ್ಮ ರಾಜಧಾನಿಯಾದ ಹೊಸಂಗಡಿಯನ್ನು ಹೊನ್ನೆ ಕಂಬಳಿಯರಸರು ಒಂದು ಸುಭದ್ರ ಸೇನಾ ನೆಲೆಯನ್ನಾಗಿ ಪರಿವರ್ತಿಸಿದ್ದರು ಎಂಬುದಕ್ಕೆ ಅಳಿದುಳಿದು ಆರು ಕೋಟೆಗಳ ಅವಶೇಷಗಳನ್ನು ಈಗಲೂ ಕಾಣಬಹುದು. ಅವುಗಳಲ್ಲಿ ದೇವರಗುಡ್ಡೆ, ಕುಷ್ಟಪ್ಪನ ಬಾಗಿಲು, ಹುಲಿಕಲ್ ಬೆಟ್ಟ ಮತ್ತು ಮೆಟ್ಕಲ್‌ಗುಡ್ಡೆ ಮುಖ್ಯವಾಗಿ ಗಿರಿಕೋಟೆಗಳು.
ದೇವರಗುಡ್ಡೆ ಒಂದು ಶಿಖರವಾಗಿದ್ದು ಇದರ ತುದಿಯಲ್ಲಿ ಸುಮಾರು ಹತ್ತು ಎಕರೆಯಷ್ಟು ವಿಸ್ತಾರವಾದ ಫಲವತ್ತಾದ ಬಯಲು ಪ್ರದೇಶವಿದೆ. ಇದರ ಸುತ್ತಲೂ ಕೋಟೆಯನ್ನು ನಿರ್ಮಿಸಲಾಗಿತ್ತು. ಇದಕ್ಕೆ ನಿದರ್ಶನಗಳಿವೆ. ಅಲ್ಲಲ್ಲಿ ಬಾವಿಗಳು ಇರುವುದರಿಂದ ಫಲಭರಿತ ಭೂಮಿಯನ್ನು ಕೃಷಿಗೆ ಉಪಯೋಗಿಸಿರಬಹುದು ಎಂದು ಊಹಿಸಲಾಗಿದೆ. ಈ ಕೋಟೆ ಪಶ್ಚಿಮದಿಂದ ದಂಡೆತ್ತಿ ಬರಬಹುದಾದ ಶತ್ರುಗಳನ್ನು ತಡೆಗಟ್ಟಲು ಮೊದಲನೇ ರಕ್ಷಣಾ ವ್ಯೂಹವಾಗಿರಬೇಕೆಂದು ಊಹಿಸಬಹುದು?
ಸುಮಾರು ಹತ್ತು ಎಕರೆಯಷ್ಟು ವಿಸ್ತೀರ್ಣವಾಗಿರುವ ಕುಷ್ಟಪ್ಪನ ಬಾಗಿಲು ಎಂಬ ಇನ್ನೊಂದು ಕೋಟೆ ಹೊಸಂಗಡಿಯ ಪೂರ್ವಕ್ಕಿರುವ ತುಂಬಿಕಾನು ಎಂಬ ದಟ್ಟ ಅರಣ್ಯದೊಂದಿಗೆ ಇಂದು ವಿಲೀನಗೊಂಡಿದೆ. ಈ ದುರ್ಗವು ಹೊಸಂಗಡಿಯಿಂದ ಸುಮಾರು ೫ ಕಿ.ಮೀ ದೂರದಲ್ಲಿದ್ದು ಘಟ್ಟದ ಮೇಲಿಂದ ಅಂದರೆ ಶಿವಮೊಗ್ಗ ಕಡೆಯಿಂದ ಬರುವ ವೈರಿಗಳ ದಾಳಿಯನ್ನು ಯಶಸ್ವಿಯಾಗಿ ಎದುರಿಸಲು ಕಟ್ಟಲಾಗಿರಬಹುದು. ಜೊತೆಗೆ ಹೊನ್ನ ಕಂಬಳಿ ಅರಸರಿಗೆ ಇದೊಂದು ಕೇವಲ ರಕ್ಷಣಾಕೋಟೆಯಾಗಿರದೆ ಪ್ರಧಾನ ಸುಂಕದ ಕಟ್ಟೆಯೂ ಆಗಿತ್ತು. ಘಟ್ಟದ ಮೇಲಿಂದ ಹೇರು ಎತ್ತಿನ ದಾರಿಯಿಂದಲೇ ಇಲ್ಲಿಗೆ ಸಾಮಾನು ಸರಂಜಾಮುಗಳು ಸಾಗಾಟವಾಗುತ್ತಿತ್ತು. ಇಂತಹ ವಸ್ತುಗಳ ಮೇಲೆ ಸುಂಕವನ್ನು ಹೇರುವ ಪದ್ಧತಿ ಇದ್ದಿರಬಹುದು. ಏಕೆಂದರೆ ಬ್ರಿಟಿಷರ ಕಾಲದಲ್ಲಿ ಕುಷ್ಟಪ್ಪನ ಬಾಗಿಲು ಸುಂಕದ ಕಟ್ಟೆಯಾಗಿತ್ತು ಎಂಬುದನ್ನು ಲಿಖಿತ ಬರಹಗಳಿಂದ ತಿಳಿಯಬಹುದು. ಕೋಟೆಗೆ ಹೆಬ್ಬಾಗಿಲೂ ಇತ್ತೆಂಬುದಕ್ಕೆ ಕುರುಹುಗಳು ಇಂದಿಗೂ ಕಾಣಸಿಗುತ್ತವೆ. ಬಾಗಿಲಿನ ದಕ್ಷಿಣಕ್ಕೆ ಕೆಂಪು ಕಲ್ಲಿನಿಂದ ಕಟ್ಟಲಾದ ಉತ್ತರಾಭಿಮುಖವಾದ ದೇವಸ್ಥಾನವಿದೆ. ಇಲ್ಲಿ ಈಗ ದೇವಮೂರ್ತಿ ಇಲ್ಲದಿದ್ದರೂ ಜನರು ಇದು ವೀರಭದ್ರ ಅಥವಾ ಆಂಜನೇಯನ ದೇವಸ್ಥಾನವಾಗಿರಬಹುದೆಂದು ಹೇಳುತ್ತಾರೆ. ಹತ್ತಿರದಲ್ಲಿ ಪ್ರತ್ಯೇಕ ಬಾವಿ ಮತ್ತು ೧೫x೨೫ ಸ್ಕ್ವೇರ್ ಫೀಟ್ ವಿಸ್ತೀರ್ಣದ ಕೆರೆಯೂ ಇದೆ. ಈ ಎಲ್ಲಾ ಅವಶೇಷಗಳಿಂದ, ಹೊನ್ನೆ ಕಂಬಳಿ ಅರಸರ ಕಾಲದಲ್ಲಿ ಇದೊಂದು ಸುಸಜ್ಜಿತ ಆಯಕಟ್ಟಿನ ಸ್ಥಳವಾಗಿದ್ದು ಇಲ್ಲಿಯ ದೇವಾಲಯದಲ್ಲಿ ಪೂಜೆ – ಪುನಸ್ಕಾರಗಳು ವೈಭವದಿಂದ ನಡೆಯುತ್ತಿದ್ದಿರಬೇಕು.
ಮೆಟ್ಕಲ್ ಗುಡ್ಡೆಯಲ್ಲಿರುವ ಕೋಟೆಯು ಅಂದಿನ ಅರಸರ ವೀಕ್ಷಣಾಸ್ಥಳವೂ ಆಗಿರಬಹುದು. ಇಲ್ಲಿಂದ ಅನತಿ ದೂರದ ಕಡಲತೀರ, ಕುಂದಾಪುರ, ಗಂಗೊಳ್ಳಿ, ಕಂಡ್ಲೂರು, ಶಂಕರನಾರಾಯಣ, ಸಿದ್ಧಾಪುರ, ಹಟ್ಟಿಯಂಗಡಿ, ತೊಂಬಟ್ಟು ಇತ್ಯಾದಿಯಾಗಿ ತಾವು ಆಳುವ ಎಲ್ಲ ಪ್ರದೇಶಗಳನ್ನು ಸುಲಭದಲ್ಲಿ ನೋಡಬಹುದಾಗಿತ್ತು.
ನೆಲೆಕೋಟೆಗಳಲ್ಲಿ – ಕೋಟೆಕೆರೆ ಮತ್ತು ಮುತ್ತಿನಕಟ್ಟೆ ಮುಖ್ಯವಾದವುಗಳು. ಕೋಟೆಕೆರೆ ಎಂಬ ಕೋಟೆಯ ಬದಿಯಲ್ಲೇ ಸುಮಾರು ೧೫ ಎಕರೆಯಷ್ಟು ವಿಶಾಲವಾದ ಕೆರೆಯಿರುವುದರಿಂದ ಈ ಕೋಟೆಗೆ ಕೋಟೆಕೆರೆಯಂತಲೇ ಕರೆಯುತ್ತಾರೆ. ಇದೊಂದು ಹತ್ತು ಎಕರೆಯಷ್ಟು ವಿಸ್ತಾರವಾದ ನೆಲಕೋಟೆ. ಹೊನ್ನಕಂಬಳಿ ಅರಸರ ಖಾಸಾ ಭದ್ರಕೋಟೆ ಇದಾಗಿತ್ತು. ಇಲ್ಲಿಯೇ ರಾಜಧಾನಿಗೆ ಸಂಬಂಧಪಟ್ಟ ಟಂಕಸಾಲೆ, ದಾಖಲೆಪತ್ರ ಹಾಗೂ ಇನ್ನಿತರ ಪ್ರಮುಖ ವಿಷಯಗಳ ಕೇಂದ್ರವಿತ್ತು. ಇದು ಅರಮನೆ, ಕೆರೆ, ಬಾವಿ ಹಾಗೂ ಸುತ್ತಲೂ ಕಾವಲು ಬುರುಜುಳ್ಳ ಕೋಟೆಯಾಗಿದ್ದು ಆಳವಾದ ಕಂದಕವನ್ನು ಆವರಿಸಿದೆ. ಕೋಟೆಯ ಹೊರಗೆ ಇರುವ ಕೆರೆಯಿಂದಲೇ ಸುತ್ತಲಿನ ಕೃಷಿ ಭೂಮಿಗೆ ನೀರಾವರಿ ವ್ಯವಸ್ಥೆ ಮಾಡಲಾಗುತ್ತಿತ್ತು. ಮುತ್ತಿನ ಕಟ್ಟೆಯು ಇನ್ನೊಂದು ನೆಲಕೋಟೆಯಗಿತ್ತು. ಇಲ್ಲಿ ಮೊದಲು ಮುತ್ತಿನ ಮಾರಾಟ ಮಾಡಲಾಗುತ್ತಿತ್ತಾದ್ದರಿಂದ ಇದು ಮುತ್ತಿನಕಟ್ಟೆ ಎಂಬುದು ಐತಿಹ್ಯ. ಮುತ್ತು ಮಾರುತ್ತಿದ್ದರೆಂದು ಹೇಳಲಾಗುವ ಏಳು ಕಟ್ಟೆಗಳನ್ನು ನೀವಿಲ್ಲಿ ಕಾಣಬಹುದು. ಈ ಸ್ಥಳ ಘಟ್ಟದ ಮೇಲಿಂದ ಬರುವ ವ್ಯಾಪಾರದ ಸರಕುಗಳನ್ನು ಕೂಡಿಡುವ ಗೋದಾಮಾಗಿಯೂ ಕೆಲಸ ನಿರ್ವಹಿಸುತ್ತಿತ್ತೆಂದು ಕಾಣುತ್ತದೆ.
ಒಟ್ಟಿನಲ್ಲಿ ಈ ಅರಸು ಮನೆತನದ ರಾಜರು ಕೆಲವು ಸೀಮಿತ ಪ್ರದೇಶಗಳಲ್ಲಿ ಆಡಳಿತ ನಡೆಸಿದ್ದರೂ ಕೂಡ, ತಮ್ಮ ವ್ಯಾಪ್ತಿಗೆ ಬರುವ ಭಾಗಗಳಲ್ಲಿ ಸಮರ್ಪಕವಾಗಿ ರಾಜಕೀಯ, ಆರ್ಥಿಕ, ಸಾಮಾಜಿಕ ಮತ್ತು ಧಾರ್ಮಿಕ ಚಟುವಟಿಕೆಗಳನ್ನು ನಿರ್ವಹಿಸಿಕೊಂಡು ಬಂದಿದ್ದರು. ಬೇರೆ ರಾಜ್ಯಗಳಿಗೆ ಹೋಲಿಸಿದರೆ ಇವರ ಆಡಳಿತ ನೀತಿಯಲ್ಲಿ ಏನೂ ಬದಲಾವಣೆಗಳು ಕಂಡುಬಾರದೆ ಇದ್ದರೂ, ಗಿರಿಶಿಖರಗಳನ್ನೊಳಗೊಂಡು ತಮ್ಮ ರಾಜ್ಯದೊಳಗೆ ರಾಜಕೀಯ ಐಕ್ಯ, ಸಾಮಾಜಿಕ ಭದ್ರತೆ, ಆರ್ಥಿಕ ಬೆಳವಣಿಗೆ ಮತ್ತು ಧಾರ್ಮಿಕ ರೀತಿ ರಿವಾಜುಗಳನ್ನು ಯಾವುದೇ ಅಡಚಣೆಗಳಿಲ್ಲದೆ ನಡೆಸಿಕೊಂಡು ಬಂದಿದ್ದರು.
– ಡಾ| ಬಿ. ಉದಯ*

